
 СӨЕНЕЧ

Күңелдә — яз, урамнарга күчте,

Урманнарга, кырлар-болынга,

Шәфкать табып сөелде бар тараф,

Мин уралдым синең толымга...

Бәхет чиктем, рәхәт тапты җаным,

Кысалардан чыгып күкләргә —

Ашты-кайтты, 

Һаман шулай булыйк,

Калдырмасын тәкъдир үкләргә.

Без инде пар,

Күгәрченнәр кебек

Гөр-гөр генә, оя — түгәрәк,

Мәңгелек яз белән яшәп илдә,

Китәчәкбез төнгә бергәләп.


ДӨНЬЯ АВАР, ДИЛӘР...

Хакимнәр дә фараз кылды, беркөн

Дөнья авар, егълыр, диделәр,

Аллаһыдан хәбәр юк идеме?

Ничек болай дөрес белделәр?

Ялгышларны авыр күтәрүе,

Җиңел түгел табу дөресне,

Көн дә сөйләп, онтып хакыйкатьне,

Әкият тә чынга иреште.

Хакимнәрнең кулда — дәлилләре,

Бәхәс мәйданында йөрмиләр,

Кодрәте аз сүзнең, дигәннәрне

Ышандырып булмый, белмиләр.

Хакимнәрнең сүзен вакыт үзе

Хөкем итә, бәхәс чишелеп,

Дөнья авар, егълыр, дигән сүз бар,

Бездән калыр кебек ишелеп.


ЙӨРӘК УЧАГЫ
Йә, ни диярсең, дустым?

Сүзең юкмы?

Хакыйкатьнең бәрәкәте

Безгә чүпме?

Шулай барыр дөнья

Бүген һәм иртәгә,

Үткәне дә шулай

Керә барган, диләр, киртәгә...

Борчылырлык кына түгел,

Еларлык та

Була шул ул — Аллаһ сынавы,

Каш астына күз уелган —

Яшь казаны,

Йөрәк кайнатыр аны.


ШИГЫРЬ АША ТУУ
Сынауларга сынып сынатсам да,

Сыгылырлык чакта, сан бетеп —
Югалганда качып үз-үземә,

Җәзаланып һәм дә җан кибеп,

Акрын гына җырлар суза башлыйм,

Шигырь укыйм, барлыйм хәтерне,

Киңәшчемне дәшкән кебек булам,

Ул — тетмәмне тетеп бетерде.

Өзгәли дә, кискәли дә ташлый,

Өтәләнеп калам иң-буйга,

Ә шулай да җаным сихәт таба,

Сөенәм, шигырь, синең булуга.

Дөньяларны ул тәртипкә сала,

Таркалганны җыя учына,

Шигырь ялкыныннан, кайнарланып,

Җан сафлана, җайга кушыла.


ӘТИ — БИШТӘ, 




МИН — УНБИШТӘ...

Әти олы — тау кебек,

Әни олы — шар кебек,

Син дә, мин дә кечкенә,

Безгә төшә эш кенә.

Табак-савыт юарга,

Идәнне себерергә,

Дәресне хәзерләргә,

Кибеткә йөгерергә.

Олыларга авырдыр

Эшне кушып торулар,

Оныта калсаң, ялкаулансаң,

Колакларны борулар.


ДӘРТЛЕ СӘМАГ
Әйләнәдер Ай һәм кояш,

Әйләнә дөнья, йолдыз —

Әйләнәдер, күз бәйләнә,

Әйләнә бар да ялгыз...

Әйләнә бар да бәйләмдә,

Әйләнә дәртле сәмаг,

Әйләнә дә җан тоташа

Күкләргә...

Анда — оҗмах.

Әйләнә, күзләр бәйләнә,

Җан ялгыз кала, аша

Күкләрдән күчеп күкләргә,

Сан-сыйфатым адаша.

Җыела намаз савабы,

Гамәлнең яхшылыгы,

Әйләнә дөнья һәм галәм,

Әйләнә ыгы-зыгы...

ШӘФКАТЬ ҮТЕНҮ ДОГАСЫ

Кодрәте чиксез Ходайдан

Өммәтнең хәлен сорап

Кылган намаз-уразамның
Ахыры булса харап,

Ни диярмен, йа Ходаем,

Күз яшем ташкын кылар,

Әгәр дә өметне басса,

Күңелгә сагыш тулар.

Кемнең дә җирдә хакы бар —

Яшәргә килгәненә,

Йа Ходаем, шәфкатең бир

Күңеле тулганыңа.


КАНАТЛАНЫЙК, ҖАНАШ...

Җирдә түгел синең урын,

Күкләр — иркең...

Канатлан да оч, бәгырем,

Мин дә анда...

Беркөн

Оя корыр безнең җаннар

Туба агачында,

Очыйк, әйдә,

Ал таңнарга таба,

Каннарда — дәрт,

Иреннәрдә

Сөю уты барда...

Карап калсын бар да...

ӘҮВӘЛЕ СҮЗ БУЛА
Сүз төрткесе бәгырьләрне кисә,

Җанга тия, сыта һәм изә,

Мәгънәсезлек чиксезлеккә аша,

Тел тыелмый һаман-һәнүзә.

Тел тыелмый, лыгыр-лыгыр килә,

Акылларда мәгънә бутала,

Иң зур гөнаһ — ялган хөкем сөрә,

Күз-йөзләрне кайнар ут ала.

Якалаша аерылмас дуслар,

Маңгайларга маңгай бәрелә,

Текәләнә бәгырь, чыга күзләр,

Ә язмышлар көлгә әүрелә.


ГАШЫЙК БУЛУ КИЧӘСЕ
Шундый матур кичә,

Шундый җылы,

Күкнең йөзе — йолдыз сипкеле,

Гел үбәсе, гел кочасы килә,

Дивана җан мәҗнүн шикелле.

Сабыр, дисең, әллә юри үртәп,

Әллә сынар өчен хисләрне,

Тыйган саен тыелгысыз булам,

Ничә гашыйк шулай исәрде.

Дивана дип көләрсең ахырдан,

Йөземә дә бәреп шул сүзең,

Минем кебек гашыйк булып кара, 

Нишләр идең икән син үзең?


СҮЗНЕҢ АЛТЫН ЧАГЫ
Нигә кирәк сүз куерту һәм дә

Акыл бирү тинтәк бәндәгә,

Ул барыбер аңлап кабул итмәс,

Кояш чыгармас һич кемгә дә.

Аңлый торган булса, әллә кайчан

Үзе белер иде төшенеп,

Сабыр итик, бәлки барып җитәр

Аллаһыдан илһам ирешеп?

Булмас, димә, дөнья бу, дип әйткән

Картлар сүзен ал бер хәтергә,

Сүзеңне ор, киселеп төшсен әле,

Әверелгәнче хәлләр хәтәргә.


КОТКАРУЧЫ МӘХӘББӘТ

Әйткәнеңчә көясеңдер,

Дәртле гыйшык серләрен

Беләм, үзем ут йөртүче,

Алды күңлем керләрен.

Хис ялкыны шунда савап:

Коткарса яманлыктан,

Төшмә син түбән, һәрвакыт

Өстен йөр янарлыктан.

Кемнәр сөймәс, аларның да

Җаны бар, күзе, нәфсе,

Лаеклыңа тиң булуда

Бәхетең эзләп тапчы.

Чияләнер чия булып

Кызарган таң халәте,

Әмма көнең киләсе бар,

Кичләрдә — җан хәлвәте.

Кем, димә, алар әйтсеннәр

Кемлеген гамәлләрдә,

Күпләр килде, китте, гомер

Үткәреп әрәмнәргә.

Таһир-Зөһрә кыйссасыдай

Сөйләрлек хәлләр калдыр,

Тарих ул гыйбрәт өчен бер

Тормыш-дәрьяда салдыр.


БЕЗДӘН НИ КАЛЫР?

Дәрман барда, дәртне җигеп,

Максат юлында барсаң,

Гыйлем нурын маягың ит,

Адашмаска уйласаң.

Бу хакыйкать борынгылар

Тәҗрибәсе бәяне,

Киләчәк көн бүгенгегә

Бирер нинди бәяне?

Үткәнне без киләчәккә

Тоташтыручы күпер,

Дәрман бетәр, дәрт тә сүнәр,

Безнең аша ни үтер?


КИЯВЕҢ КИЛӘ
Капкаң — тимер, кияү көтеп

Сулыкма, йозагын ач,

Кем ул анда сине бутый,

Кычкыра: — Күренмә, кач!..

Ачык капкадан үтүгә

Кем килеп каршы алыр?

Көттереп киявең килгән, 

Кем дә аңарга барыр.



— Тимер капкаң ач-ач,



  Киявең килә, кач-кач...

Качкан җирдән ник киләсең?
Үртәк хәлен беләсең!

Ярыкка күзең кысылган,

Анда кемне күрәсең?

Капкаңны яп, йөзеңне ач,

Әйләнсен кияүдә баш,

Мичтән бәлешеңне чыгар,

Казаныңда — кайнар аш.


КИСӘК КИСӘГЕ
Сүтелә тел, сибелә сүз,

Бәйләнә дуслар дуска,

Чигәгә чигелгән сырлар

Күченә чәчкә-төскә.


ДИН ЮЛЫ

Тузды хисләр, йөрәк кысылды да

Мең кисәккә кинәт чәчелде,

Кичә бикле төсле иде, бүген

Күкнең ишекләре ачылды.

Үгет белән нәсыйхәттән генә

Иде кебек Хакның сүзләре,

Инде күрәм, чын хакыйкать икән,

Күзләр күзне күреп күзләде.

Ачуланыр, һич кичермәс, димә,

Шәфкатендә өмет елмая,

Җирдә яшәү мәгънәсендә идем,

Җәннәтенә барыр юл кая?

Гамәлләрем күпер булып, тәмуг

Өсләреннән мәгәр тезелгәч,

Йөрәгемне учка җыясым бар,

Хистән-хискә күчеп тузылгач.



МӘХӘББӘТ
Мәхәбәтне һични алыштырмый,

Һични аңа тиңдәш булалмый,

Хәтта туганнарым, газиз әнкәм

Мәхәббәткә тиңлек коралмый.

Мәхәббәтсез яшәү иң зур газап,

Олы җәза адәм затына,

Сөя алган кадәр шашып ярат,

Бу тормышың, бәхет хакына.

Элекләрдән билгеле ул серләр,

Байлыктан да өстен мәхәббәт,

Ярат һәм сөй, ярат һәм көй, мәгәр

Борынгыдан килгән нәсыйхәт.

Акылыңны, намусыңны җуйма,

Мәхәббәтең чәчмә җилләргә,

Мәхәббәтнең бәхет икәнлеген

Онытмыйча яшә көннәрдә.

Мәхәббәт ул терек бирүче көч,

Мәхәббәт ул йөрәк җимеше,

Мәхәббәтнең ярларына сыйнып,

Җырлап ага гомер инеше.


ШУЛАЙ БЕР ЧАК
И сөекле җан-җанашым,

Бу дәртле күңлем хилаф,

Син диеп ятка үрелде,

Ул — чәчәк иде,

Елап

Борчылдың, ничек шулкадәр

Яшь түгүләр мөмкиндер?

Тормышның ямьле бакчасы

Тар күңелгә иркендер.

Иркенлеккә кайт кабаттан,

Тарлама зар кайнатып,

Чыксын кояш, бакчаң күрке —

Сандугачын сайратып.


ХИКМӘТ КАМЧЫСЫ
Уйлама, яхшы хуҗага сөенеп,

Канәгатьлек табар, дип, хезмәтче,

Гайбәт өчен сүзләр торыр саналып,

Без — татар шул:

Күрмәкче һәм сүкмәкче...

Гаеп бар атта һәм тәртәдә дә,

Гаеп бар һәр хәрәкәттә дә,

Тынлыкны да хөкем итәргә була,

Таш ыргытып мәрхәмәткә дә.

Үзеңнән торганы бар дөньяның,

Барышыннан зарланулар — мөгаен,

Кайтмый ул, һаман китә, дәвамын

Кулдан ычкындырма син һаман саен.


КАЙТАРЫГЫЗ
Кем дә түгел,

Якының алдаганда —

Күңелдә яшь кайнар,

Бәгырьгә таш

Басып торыр...

Авыр ул



алданганга,

Кайтарып булмый андый чакта

Ташка — аш.


ЧАРА КҮЗЕ
Күңелең сафлыгын югалтсаң,

Сафланырлык чара — тәүбәдә;

Колларын ташламас Аллаһ,

Калдырмас ул хәрабәдә.


ГЫЙБРӘТ
Кәеф — китүчән,

Калучан — хәвеф,

Адәмиләр сыйфаты шул —

Белеп ал...
Кояш тотып та

Айга әверелүче бар,

Йолдызга ирешер өчен безнең
Күңелләр тар.


НАЧАР ТҮГЕЛ
Дан таләбендә шаулатсаң дөньяны,

Начар түгел, яхшысы да чамалы,

Чар-чар килгән чаршау артын куандыр,

Әмма салып калдыр башыңнан чалманы.


ӘЙДӘ, ЯРАР, КӨЛСЕННӘР...

Юләрләнеп йөри, димәсеннәр,

Әйтмәсеннәр юк-бар гайбәт сүз,

Син бары тик сиздермичә ярат,

Шаяртма һич, кабат кысып күз.

Беләсеңдер, ут һәм судан тора

Туфрак бәдәндәге бу җаным,

Һавалану һәр кешегә хас ул,

Туташ та син һәм дә наз ханым.

Килешәдер бәлки юләр булу,

Мәхәббәтне эчкәч тәү кабат,

Син бары тик белдермичә генә,

Шашып-шашып кына бик ярат.

Төндә йолдыз адашырлык булсын,

Таңда чыклар телгә килсеннәр,

Акыл язмый мөмкин түгелдер ул,

Теләгәнчә ярат, көлсеннәр.


КИТКӘН БӘХЕТ КАБАТ



КАЙТМЫЙ, ДИЛӘР...

Күңел тәрәзәсен шакый,

Кем ул, әллә бәхетем?

Мәрхәбә, дим, ник кермисең,

Ал түремне, тәхетем?

Буй күрсәтеп, ымсындырып

Узма тик дәрткә салып,

Минем әле яшисем бар,

Көннәрдән кичкә калып.

Ник бу гомер, җәбер белән

Җәфадан торса бары?

Язларым җитсен, бу кышның
Эресен, аксын кары.

Кайтар син туй кошларыңны,

Бәйрәмле тугайларны,

Кем ул шакый, әллә инде

Бәхетнең кайтулары?


КАБЫНУ
Уздың ватып күңлем тәрәзәсен,

Ачык чагы иде ишекләре —

Кочагымның, күтәр пәрәнҗәсен

Көннәремнең, болыт ышыклады.

Себерелеп килгән җилләр белән

Урам тулы, җенле, өермәле,

Ә мин синең күзең карашыннан

Чакма ташка кагылып киттем әле.

Чатнап-уйнап күчтең ак болыттан

Карасына, күңел ярасына,

Көйдердең
Олтан ясап алыптан,

Миһербан бир шушы ямансуга.


ЗАРДА ЗАР
Мине ничек яндырып,



бәгырьне өзәсең,

Бәгырьнеме, җирне-күкне ишәсең,

Китереп һәм каршыңа, башым кисеп,

Кабат терек суынмы сибәсең?

Тернәкләнер, терелер, дисең әллә?

Кара көеп калгач, ничекләр

Кыраудан соң башны күтәрергә,

Хәтта җылы сүзең үчекләр.

Сөй һәм ярат, анда ни эшем бар?

Ни хисабы көннең, болай да
Сан адашып, җан алмашкан чаклар,

Тәкъдир эше бара уңайда.

Үзебездән генә торса иде,

Миннән генә булса һәммәсе…

Егетләрнең егетедәй идем,

Хәзер йортым — сагыш бүлмәсе.


КӨЗГЕ ЯФРАК
Көзге яфрак булып бу көнемнең
Җилләрендә уйнап, үткәннән

Килеп кердең очып, мин түгелдем

Яңгыр булып көләч күкләрдән.

Сәер минем халәт һәм тынычсыз,

Сыртым ашый хәтер йодрыгын,

Йолдыз кебек бәхет коелганда

Тоталмыйча калдым койрыгын.

Көзге яфрак булып кышка таба

Син очасың, буран бөтерер,

Туңган җирдә, сыйну табалмыйча,

Шәһәр буйлап җаным йөгерер.


ДУСЛАР КӨЛКЕСЕНДӘ
Уен түгел, чын бу — безнең язмыш,

Бүтән һичкем бездәй булалмас,

Хыялымнан бөтен җанымача

Тулдың күптән, бүтән тулалмас.

Сәер дә соң инде бу тормышлар,

Кешеләре, хәтта замана,

Инде күптән төзәлмәслек булып

Әверелдең йөрәк ярама.

Дуслар — көлә, алар шундый минем,

Замананы җигеп яшиләр,

Хәтеремә чиртеп куялар да

Җаннарымны гына ашыйлар.


ТОРМЫШ ҖИЛЕ
Юлга чыгып ник көтәсең аны,

Каерылып карап офыкка?

Ул күренми, очрашмассыз тиздән,

Зарыгулар барсы да юкка.

Дөнья белән уйнап йөргән чакта

Ул адашып калды еракта,

Беркөн сүнәр дәрте һәм сагышы

Урап алыр аны кочакка.

Хәтерләре яңарыплар киткәч,

Юлга чыгар: “Мине көтә!” — дип...

Очраштыгыз, инде бик соң икән,

Җилләр үтте төртеп-күтәреп.


МӘГЪНӘ КИРӘК
Кешелектә кешегә мәгънә кирәк,

Мәгънә булмаса, булу ник кирәк?

Мәгънәне белеп йөрүче сирәк,

Мәгънә кешегә һәр җирдә терәк.

Мәгънәсезләрне буш куык, диләр,

Мәгънә белгәнне хөрмәтләү кирәк,

Мәгънә югалтмас акыллы ирләр,

Мәгънәдән үткән адәмдә бизгәк.

Тапмас дәвасын, карамас эзләп,

Гел йөрер һаман кемлеген күзләп,

Буш куык сүзләр һаман да сөйләп,

Мәгънәсез булган зур телен сөйрәп.

   КӨЗ БАКЧАСЫНДА ҖӘЙ КЫЗЫ

Чәчәк атты күңел бакчасында

Мәк гөлләре, нурлы көз иде,

Хис бөресе шунда ачылды да

Йөрәк яралары язылды.

Иреннәрдән тамды бал һәм ширин,

Бикле күңлем, ачып тәрзәсен, 

Бу дөньяга мең аһ орды һәм дә,

Бәхетләрем, дидем, үрләсен.

Язым үткән инде әллә кайчан,

Кышлар килеренә аз калган,

Соңгы яфрак булып тамармынмы,

Бөреләрем инде яңарган.

Әй җәй кызы, ничек адашып бу

Көздә йөрисең син, әйт әле?

Язда калган самим хисләремнән

Әйләндереп мине кайт әле.

Көзге чәчәк булып кабат хисләр

Терелделәр җәннәт гөледәй,

Җимешләнмәс нәсел агачы һәм

Чәчәкләрем өшер тереләй.


ЙӨРӘК КАЛУ
Бөре генә иреннәрең,

Татлы бал һәм наз тама…
Син минем мәңге шушылай

Тоз салырсың ярама.

Өзелеп китә, беләм мин,

Үзеңнең үзәгең дә,

Көзләрдән язга кайтырга

Юллар юк, җаным сизә.

Килгән яз безгә түгелдер,

Аның үз парлары бар,

Кошлар да китәргә йөри,

Ә безгә карлар явар.

Миңа бит синең тән түгел,

Бар-бөтен үзең кирәк,

Акылга алтын иңсә дә,

Язларда кала йөрәк.


ДӨНЬЯ ТУЛЫ ХИКМӘТ
Дөнья тулы хикмәт, тормыш тулы...

Ни бәхетле идек ул көндә?

Нурга чумып сихерләнде бар да,

Кабат чәчәк аттым ул көздә.

Ә аннан соң китте яңгыр, китте,

Күк белән җир гүя тоташты,

Шушы кадәр елак булдым инде,

Күңел йөген күзләр бушатты.

— Бүген көне үзгә, көзе башка,—
Дигәннәрең һаман хәтердә...

— Үзгә булдым, үзеңә булалмадым,—

Дигән кебек, салдың җәбергә.

Тәкъдиредер, дидем, тәкъдиредер...

Бәхетедер, синең бәхетең...

Бикләп киткән тәрәзәңә килеп,

Ничә елдан кабат баш идем.

Дөнья тулы имгәк... Тик ни хикмәт —

Шул хикмәттән безгә өлеш көтмәк...

Уалыплар гына китте күңел,

Кояшыңны кара көзгә күрсәт.


ВӘЙРАНМЫН
Шаяртумы иде бу гамәлең,

Әллә инде чынлап булдымы?

Ничәнче көн моңа ышанмыйча

Йөрим карап уңым-сулымны.

Ялгыш кына тагын күреп калсам

Иде әгәр...

Тарих үзгәреп,

Яңабаштан барсы башланыр һәм

Син көтәрсең иде бизәнеп.

Аргамагың тагын уйнап китәр

Иде юллар буйлап, ямь биреп...

Ак атым да үшәнләнеп калды, 

Күңелем дә инде җимерек.


ҖАН ТӘХЕТЕМ
Артык гади һәм дә бик катлаулы

Кеше булып яшәп, катлы-катлы

Көннәремне ташлап сиңа килдем,

Җәй кызына, иренең татлы-татлы.

Югалтканда, кайчак, ялгыш кына

Мин үземне тормыш баткагында,

Синдә табып, кабат куанамын,

Бәгыремдә, минем йөз агымда.

Шаяртасың булыр юри сөйләп

Юкны-барны, сынау — гадәтеңдә,

Синең белән бергә булган чакта

Минем җаным бәхет тәхетендә.


МӘХӘББӘТ ТӘМУГЫНДА
Хәбәр салдың бу мин — хәбәрсезгә,

Өмет бирдең бу мин — өметсезгә,

Нигә шунда китермәдең инде

Бәхетемне бу мин — бәхетсезгә?

Тәкъдирдәндер, аңлап сөйлисеңдер,

Син серләрне яхшы белүчедән,

Йә әйт әле, мине нәрсә көтә?

Мин — тәмугтан чыгып килүчедән.

Мәхәббәтнең уты ялкынында

Көйдерде бу дөнья йөзләрендә,

Бер йотым су нигә кызганасың
Язмышымның кара көзләрендә.


КӨЗДӘН ЯТСЫНУ
Яңгыр коя, көзге яфракларның
Керфекләре түбән салынган,

Сентябрьнең тәүге көннәрендә

Кемне алар шулай сагынган?

Наз иркәсен учларына гына

Сыйдырырлык итеп кочакта

Көзге җилдән егет яшергән дә

Үзе көя гыйшык учакта.

Үзе көя, әмма яңгыр коя,

Салкын җилләр йөри ярсынып,

Сентябрьнең тәүге көннәреннән

Мин яшимен бераз ятсынып.


АНАЛАР ҖАНЫ
Үзсенеп һәм кимсенеп

Елыйдыр балам, димәсен,

Әйтегез ул әнкәемә,

Һич борчыла күрмәсен.

Үзсенү һәм кимсенүдән

Күптән уздым, башыма

Төшкән бәла түгел, үзем

Китергән эш каршыма.

Мае бетсә, ут та сүнә,

Җае китсә, күңелләр,

Карт улны да аналары

Сабыйларга тиңлиләр.


ТӨНГЕ АВАЗ
Еракта — кош

Үксеп-үксеп елый...

Ни югалткан?

Җанны яралый.

Минем әле

Хәтер калган чагым,

Томаннарны ера,

Аралый.

Еракта — кош,

Әллә шулай сайрый,

Әллә инде

Үткәнемне барлый?..


ҖЫР МОГҖИЗАСЫ
Көйле, серле, тыныч җыр агыла

Кырлар, болын, таулар ягыннан,

Нинди хикмәт,

Нинди могҗиза бу?

Йөрәк дөрли шушы янгыннан.

Әллә нинди тар сукмаклар аша

Үтеп китә, чыга киңлеккә,

Күкне айкап үтә,

Җиргә төшә,

Әверелә барып тынлыкка.

Бәлки әле кабатланыр, диеп

Озак кына тордым кузгалмый,

Кабатланмас бәхет кебек һәр җыр,

Мәңгелеккә үтә, тыналмый...


ОНЫТЫЛГАН
Онытылган,

Хәтерләр чуалып,

Аптыраплар йөргән юк иде,

Онытылган синең күз карашың,

Безнең алда олы юл иде.

Онытылган,

Ничек истә торсын?

Елап тилеренгән чак иде,

Онытылган синең иреннәрең,

Минем сөюләрем хак инде.

Онытылган,

Ә шулай да һаман

Тавышларың китми колактан,

Еллар аша мине кабат дәште

Онытылып калган аулактан.


ТҮРЕМ КОЯШ КӨТӘ
Гашыйклар бәласез булмый, диләр,

Ник җәзалый тормыш бу кадәр?

Нигә тәкъдир минем көннәремне

Кояш белән төрми, шул җитәр

Иде миңа,

Артыгына нәфсем

Кулын сузмас иде, бәгырем,

Сагынудан меңгә телгәләнәм,

Дулый башлый, бетеп сабырым.

Бәлаләргә түздем... Әмма ничек

Сагыш-сагынуга түзәргә?

Кояшым син, нигә күренмисең?

Шатлык тулсын безнең түрләргә...


ЫШАНЫЧЫМ
Ышандырып юри сөйлисеңме,

Әллә инде чынлап? Кайвакыт

Ике төрле уйлый башлыйм, әмма

Бу күңелем ватык та ватык.

Төзекләнәм, сүзең — көтеп алган,

Җаным өчен дару, сихәтем,

Ни генә дип әйтсәң дә, бәгырем,

Син бит минем бетмәс рәхәтем.

Уйна йөрәк, уйна хисләр белән,

Бу гадәтең таныш, беләмен,

Әмма җаным бары сине эзли,

Кабул булыр микән теләгем?


ЯТИМЛЕКТӘ
Елатасың,

Үкси башлый йөрәк,

Миһербансыз ярым син инде...

Аяз көндә минем өскә болыт,

Томан булып сагыш-моң иңде.

Арала бу көнне караңгыдан,

Калдырма бу томан эчендә,

Күз яңгыры яшен яшьнәтмәсен,

Миһербансыз ярым, чәнчемә.

Ничек миңа еламаска инде,

Ятим башым, сырхау күңелем,

Минем кебек янсаң ялгызлыкта,

Нәрсә эшләр идең син үзең?


МИҺЕРБАНСЫЗЫМ
И минем сагышым, көзем,

Җанны җәфа иттең үзең,

Ничек хәзер яши алыйм
Күрмичә бер нурлы йөзең?

И минем җанашым-ярым,

Кайсы юлдан каршы алыйм?

Өермәдәй күтәрелеп,

Бу җаныма сихер салдың.

И минем миһербансызым,

Күңел дәртем, моңлы сазым,

Ничек күздән яшь килмәсен?

Син үзең бит җәем-язым.


СҮЗЕМ БАР ИДЕ
Сөйләшергә теләдем,

Сүз юлладым,

Алмадың, бичара

Булып калдым.

Хәзер көтәм, үзеңме

Сүз җиткереп,

Йөрәккә кадарсың
Иң үткерен.

Ризамын, хатага

Җәза тиеш,

Кабул итәм барсын

Берсенә биш.


БӘХЕТЛЕ ИТТЕҢ
Шундый да бәхетле иттең
Әйткән сүзләрең белән,

Юлларыңа ак җәймә һәм

Сөенеч җәйсен келәм.

Шундый да күккә аштырыр

Сүзләрең дә бар икән,

Минем иңнәрдә канатлар

Хисләрем — дәртле җилкән.

Шундый да күңел ашкынып,

Уңым сул иттем хәзер,

Мин инде үзем барырга,

Кочып алырга әзер.


ӨМЕТ ЧӘЧӘКЛӘРЕ
Өметләрем чәчәк атты күптән,

Салкын караш белән карама,

Синнән-миннән генә калмагандыр,

Бу тормышлар күптән алама.

Бер ямаулык кына без дә аңа,

Төсләр төскә әгәр килмәсә,

Җете кызыл тиз уңа ул, димә,

Уңмый икән, кояш күрмәсә.

Өмет чәчәкләрем күңелемнең
Бакчасында сине көтәләр,

Салкын караш — зәһәр кырау сыман,

Минем бәгыремә үтәләр.


УЧАГЫМ СҮНДЕ
Көтте җан, көтте күңел әрнеп,

Көтте көнем, көтте кичләрем,

Ничек инде алай?

Килмәдең шул,

Бу дөньяма китми исләрең.

Хәсрәт белән сагыш калды миндә,

Күзләремдә калды бары яшь,

Хәрабәләр арасында яшим,

Җимерек бу гәүдәм, йөзем, каш.

Тергезелмәс җанны җылытучы

Бу хисләрем,

Җимрек диварым,

Салкын кыштан курка идем, хәзер

Боз эчендә минем торуым.


ЕЛГАЛАРЫМ ДА САЙ
Нигә болай булды, диеп миннән

Сорама син, бәгырь, кайлардан

Белим инде? Күзем сукыр булган,

Саташканмын артык елаудан.

Бу тормышны бары бер яшибез,

Ике бирелергә җае юк,

Нигә аның кадерен белмибез соң?

Елгаларым калды саегып.

Тулып, шаулап, җәелеп ага идем,

Ишеп китеп хәтта тауларны,

Ничәнче көн яңгыр коя, салкын

Китерер тиздән боз һәм карларны.


МӘХӘББӘТ ПРОЗАСЫ
Яралы кош үкси,

Урманнанмы,

Әллә кырдан килә тавышы?

Юк, дисең, бу —

Минем яшьлегем,

Ялгыз йөрәк сагышы.

Син үксемә...

Ничек кенә итеп

Мин юатыйм икән җаныңны?

Йөрәгеңне учларыма алып

Үптем,

Бакчаларга чәчәк сарылды.


ТАҢГА СОҢАРУ
Сүзләреңә сүзем ялганмады,

Уянмады серле күңелең,

Бит очларың гына алмаланды,

Хакыйкатькә шунда җиңелдем.

Ялгышымны сорап, дөресләргә

Вөҗдан сугып-төртеп этәрде,

Күзең — дымлы,

Минем кебекләргә

Карашыңмы әллә үзгәрде?

Дәртле көйдән дәрман өметендә

Колак куйдым, җырчы моңланды,

Бу минутым синең өлешеңә,

Көнем — кичтә,

Таңга соңланды.


КАЙТЫП КИТӘРМЕН КҮК
Авылыма беркөн кайтырмын да,

Мичне ягып, йортны җылыткач,

Кәнәфигә чумып ял итәрмен,

Бар дөньямны шунда оныткач.

Сәясәткә һич тә катышмадым,

Катнашмадым дөнья бүлүдә,

Байлык куып бар да чаба бирер,

Мәгънә күрми миндәй бөлүдә.

Төн җылынган кебек булып китәр,

Әти кайтыр, әнкәй, абый да,

Апаларым сер сөйләшеп алыр,—

Элеккечә кебек бары да.


КАРА ПОРТФЕЛЬЛЕ КЫЗ
Чәчләреңә йомшак карлар кунган,

Кулларыңда кара портфелең,

Мәктәпкә дип тиз-тиз бара идең,

Каршы чыгып басты бу тилең.

Ә син — үттең, күзең дә салмадың,

Исең китсә иде шушында,

Башымда да яңа бүрек иде,

Йомарлам кар иде учымда.

Күккә чөйдем, төшеп китә язды

Чак эленеп торган зур кояш,

Чәчләреңдә йомшак карлар иде,

Ә күңелең — кыллар тарткалаш.


КАПКА ТӨБЕНДӘ КАЛГАН ЯШЬЛЕК

Бәхетледән бәхетлерәк идек,

Шатлык-сөенечтә яшәдек,

Исеңдәме, капка төбегездә

Алмагачлар кебек яшәрдек...

Безгә хәйран иде бөтен дөнья,

Ә йөрәкләр сүзсез серләште,

Ни сөйләмәс, тел ул — тишек иләк,

Йолдызлар да бездән көнләште.

Шуклык өчен юлым уңаенда

Чит кызларны озата килсәм дә,

Минем яшьлек торып калды шулай

Капка төбегездә, белсәң лә...


ЧАГЫЛУ
Сүз арты сүз,

Һәр әйткәнең
Бәгыремә кадала,

Чәнечкеле гөлме үзең,

Ярамда көн ярала.

Киләчәгем — үткәнемдә,

Үткәнем — киләчәктә,

Яралган көн яңгырлыдыр,

Кояшлы дип белсәк тә.

Яшен булып чәчрәсәң,

Суксаң миңа,

Күземнән

Күккә йолдызлар сибелер,

Куркам сүзең сүзеннән.


КУАНЫЧ
Кайгырып кайгы кагылмас

Күңелем сүрүеннән,

Каралып йөзгә чыгар ул

Күзләремнең төбеннән.

Төнгә күчәр, көнгә керер

Караңгы болыт белән,

Синең һәм минем язмышым

Дастаннарга кертелгән.

Көземдә көзге уйнатыр

Соңлап әби чуагы,

Кагылдың, кайгым кагылды,

Күңелемдә — кунагы.


КҮЗ ТӨШҮ
Сүзсез-телсез чагым иде,

Үткәрдең үгетеңә,

Шәһәр дә колачын җәйде

Мин — авыл егетенә.

Урамнарда яңгыр бии,

Күкләрдә кояш көлә,

Салават күпере буйлап

Сөйгәнем төшеп килә.

Фәрештәләр адаштырып

Сүз дәшә уң-сулында,

Тел ачылды,

Күз тәгәри

Шәрә шәһәр юлында.


ТОРМЫШ ТАЯНЫЧЛАРЫ

Бу тормышта таянычың
Байлык икән, ансы да

Вакытлыча бер тынычлык,

Байдан күңел ятсына.

Бу тормышта таянычың
Туган икән, ансы да

Сагындырып йөрсәң генә,

Еш күренсәң — артсына.

Бу тормышта таянычың
Ярың икән, ансы да

Йөрәгендә тотса гына

Исе китми барсына.


КАЙТЫП ЙӨРИМ
Кояш чыкса болытларны ачып,

Кара көздә сине күргәндәй

Булам, җанаш,

Бөтен барлыгымны

Җылы куеның кочып алгандай.

Йомшак карлар яуса кышкы кичтә,

Уң һәм сулым акка төренсә,

Кабат сине эзләп тапкан кебек

Булам, бәгырь,

Җаның сизенсә.

Язга кермим, минем өчен түгел,

Безнең өчен килми күптәннән,

Гомер буе шулай кайтып йөрим

Киләчәккә ялгыз —

Үткәннән.


БАРАМ ӘЛЕ
Сабыр иттем, өметемне

Саклап күңел түрендә,

Бүтән чарам юк икәнен

Беләсеңдер үзең дә.

Өзгәләнеп алганымда

Җаным ник калтыранды?

Ныклыгын югалта язды,

Яшьлегем ерак калды.

Әйләнеп килер дип көтмим,

Мин инде сабый түгел,

Сиңа дип китеп барышым,

Каршы алырга йөгер.


ОСТАРУ
Һәр эшнең мең хәйләсеннән

Берсен белгән осталар,

Тормыш хакын уйлый-уйлый,

Бәхәс кылып алсалар.

Сүзгә керми тыңлап тора

Тишек борын малайлар,

Җөен-җөйгә җөпли-җөпли,

Уйга салып баралар.

Күзләр — уймак, уйнап-уйнап

Яшиселәр бар икән,

Осталарның бөтен сүзе

Юкка-барга зар икән.


СИН ШИКЛӘНДЕҢ
Бу сүземне бүтән әйтмим сиңа,

Йөрәгемдә калсын бикләнеп,

Ишетергә теләмәдең, ахры,

Үз алдыңа калдың шикләнеп.

Яме бардыр дөнья йөзләрендә

Һәр кешенең үзенә бәрабәр,

Тормышыңа кереп чыккан булсам,

Син гафу ит, бетәр яралар.

Бу дөньяның эше — гарип итү
Бәндәләрне,



шундый инде ул,

Моннан күчкәч, сихәт табармын күк,

Күкләр тоташтылар иңгә-буй.


КЫЙНАЛУ

Мин хатамны төзәтүгә чара

Таба алмый гаҗиз булганда,

Аңларгамы теләмәдең, белмим,

Елыйсыңдыр күңел тулганда.

Яңабаштан барсын үтү мөмкин

Түгеллеген яхшы беләсең,

Чарасыздан бичарага калдым,

Син биклисең ишек келәсен.

Тагын ничә елга хөкем тартып,

Ялгызлыкка дучар итәсең?

Җаным күптән сиңа колың булды,

Ә син аңа таяк төртәсең.


КЫШНЫ ОЗАТУ

Ак карларга шәһәр төренгәндә,

Туй иткәндә кышкы кичәләр,

Урамнарны буйлап узган идек,

Бозга катып табан-үкчәләр.

Йөрәкләрнең уты яна бирде,

Сүз һәм колак урын саташты,

Безнең яшьлек озын урамнардан

Тыкрыкларга кереп адашты.

Иртәгесен буран йөрде дулап,

Бар юлларны — ябык, диделәр...

Әйләнепләр кайта күрмәсен дип,

Ишекләрең йозак иделәр.


МИҢА — ҖИҢЕЛ

Миңа — җиңел,

Ә мин сүзгә күчәм,

Җырга бирәм бөтен хисләрне!
Аларны ник ачып укымыйсың,

Ишетмисең кара кичләрне?

Миңа — җиңел,

Хыял келәмендә

Йолдызлардан җиргә иңәм дә

Тәрәзәңә килеп шакып үтәм,

Син йоклыйсың ефәк җәймәңдә.

Миңа — җиңел,

Төшләреңә керәм,

Сизенмичә кала берәү дә...

Күптән инде үз җырымда яшим!
Җиңел болар бары сөйләүгә.


ЧУКЫНЧЫК

Читтә булсаң да, еракта,—
Һаман да җанда үзең,

Кич кунарга куеныма

Керәсең, нурлы йөзем.

Айның үзе төшкән кебек

Була шул, хәйран калам,

Серләр сөйләшеп туймыйбыз,

Чибәрем, күзем, алмам.

Таңнарда ялгыз калам да

Һаман куркып уянам,

Көн буе җанда йөрисең,

Сагынам, уттай янам.

Тагын кич килер, керерсең
Кочакка, синең урын,

Йөрәктән чыгып, яныма

Ятасың, суык борын.


НИК ДӘШМИСЕҢ?

Синең тавыш — таңның зеңгелдәве,

Синең сүзләр — йөрәк маедыр,

Һаман-һаман мин ишетеп торсам,

Бөтен тәнгә ялкын кабыныр.

Мин янармын яшьлек вакыттача,

Күккә ашып, чыгып чикләргә,

Язлар җитеп, җиргә нур иңәчәк,

Бөтерелеп дөнья хисләрдә.

Көзең кышка кереп китә алмас,

Бәйрәм итәр гөлләр бакчасы,

Ник дәшмисең табып бер-бер җаен,

Күтәрелде туным якасы.


ШОМЫРТ

Тау буенда, кыя ташка басып

Ялгыз үскән нәзек шомыртка

Исем китеп карап торган идем,

Бала чакта, ялгыз вакытта.

Инде үзем шушы шомырт төсле,

Ятимлектән күзем яшь кенә,

Җилләр, килеп, тамырымны йолкый,

Көнем — коры, яфрак, җан көя.

Бүтән җирдә үсә алмас идем,

Дип юатам кайчак үземне…
Ятимлекне оныт,




болай сөйләү
Ир кешенең әйтер сүземе?


СИН ҺАМАН ШУЛ

Еллар — артта...

Очрашканда юллар туры килеп,

Син сөйләрсең миңа барсын да:

Яшьлекне дә, ничек олгаюың,

Картаюың көзге каршында.

Әмма миңа

Һаман да шул, бөтен дөньяга бер

Чибәр булып, бәгырь, калырсың,

Күзләремә күзең төшеп чумар,

Көзге яфрак булып койлырсың.

Язмыш җиле

Буташтырып узар урталардан,

Кояш иде, юкса, таңымнан...

Яфрак куам сабый бала төсле,

Очып кына үттең янымнан.


БАТЫРАЮ

Зарлыдыр мин, анда синең
Хәлең ничек, беләлмим,

Барып килсәм, көләрсең, дим,

Дәрткә дәрман табалмыйм.

Монда мин аңсыз ятам һәм

Бер күрергә тилмереп,

Көннәрем күптән ватылды,

Төннәрем дә җимерек.

Анда синең кояшыңа

Болыт булам дип куркам,

Үзең килеп бер күренсәң,

Чыгармас идем йорттан.


АКЫЛ ҺӘМ ҖАН НИГЕЗЕ

Кешеләрнең күркәмлеге телдә,

Акылы һәм уе сүз аша

Йөрәкләргә кадәр үтеп керә,

Тел белмәгән сүздә саташа.

Акыл һәм җан адәм баласында

Туган телдә генә аңлаша,

Ана телен кемнәр белмәделәр,

Алар җаны даим ялгыша.

Акыл өчен шактый телләр кирәк,

Фикер офыкларын киңәйтә,

Газазил да олы галим иде...

Юне бар, дип аны кем әйтә?

Иманны һәм җанны сорар, диләр,

Җае килгән саен бәндәдән,

Белмим инде, нәрсә сорар икән

Ана телен белмәс адәмнән?


КЕШЕ СҮЗЕ КЕШЕДӘ

Сүз ул шундый, сүздә хата булмас,

Язганыңда булыр, сөйләгәндә,

Сүз ул шундый, анда хата тормас,

Дөресли ул ялгыш уйлаганда.

Бар нәрсәнең башы — сүз, дигәннәр,

Изге китапларда дәлиле бар,

Бар нәрсәнең ахыры да сүздер,

Килер көннең анда хәбәре яр.

Камил затлар сүзне бетереп сөйләр,

Җаһилләре адәм җаен көйләр,

Сүз остасы сүзне бөтереп сөйләр,

Һәр кешенең сүзе үзен көйләр.


КЫЗЫЛ ГӨЛ

Ул кояшка карап үсә иде,

Көлә иде һәркөн сөенеп,

Белми иде көзне һәм кышларны,

Кызыл таҗы, яшел киенеп,

Бар дөньяны сихерләгән төсле

Хуш ис белән балкый иде ул,

Бакчаларга кергән кыз-егетне

Сердәшләре итә иде шул.

Ә беркөнне аның таҗларына

Кайнар яшьләр тамды көйдереп,

Шуннан бирле кызыл гөлнең көне

Үтә болытларга күмелеп.


КӨЗГЕ СУРӘТ

Көзге кояш үшән сыер төсле

Ялап алды сүрән көннәрне

Һәм күшәде, сары яфракларның
Тәмен белгән кебек, бар ямьне.

Чыбык тоткан авыл малаедай

Җилләр йөрде шаулап, йөгереп,

Үз алдына утлар сыер шунда

Болытларга калды күмелеп.

Бозау кебек төне буе йөрде

Имчәк сорагандай симез ай,

Бу дөньяның җае җайга килми,

Җөе җөйдә түгел гел шулай.


БОЗЫЛУ

Таңнан торган — көнне уза,

Кичен чыккан — төн чыга,

Иртәләдең әле бүген,

Салып җанны борчуга.

Яумый торсаң нәрсә булыр

Иде көнне болытлап,

Үз җаеңа тау артында

Ят шайтанны кытыклап.

Таңнан чыккан көнгә китте,

Кичәнеке төн кунды,

Тырышларга — вакыт әрәм,

Ялкауларның эш уңды.


МИН ДӘ ЯШӘП КАРАДЫМ

Иртә туган — тиз картаер,

Җете кызыл — тиз уңар,

Иртә туып та тумаган

Саналдым бугай шуңар.

Яшелдә яшьни — булганнар,

Яшьлектә яшәмәдем,

Картлыгым карлар яудыра,

Яз җитте, яшәрмәдем.

Иртә туып картаймадым,

Кызыллар уңды инде,

Яшьнәгән яшел аланга

Тик хатирәләр иңде.


ДӨРЕСЕН СӨЙЛӘР

Төн буена хатирәнең
Тыңладым егетләрен,

Кызларына күзләр кыстым,

Үземә үгетләдем.

Берсе дә дөрес сөйләми,

Барсы да гайбәт кенә,

Хатирәләр җанны боза,

Адаша калам көн дә.

Егетләрнең телләрендә

Һаман да иске көйләр,

Хакыйкатьне белим, дисәң,

Хатирә кызы сөйләр.


МИН ҺАМАН ДА...

Синең шундый чибәр булуыңа

Рәхмәт әйтәм әткәң-әнкәңә,

Синең шундый якын булуыңа

Сөенечем сыймый тәнемә.

Намазымда Аллаһыга һәрчак

Рәхмәт әйтәм синең булганга,

Мондый бәхет бик сирәкләр өчен

Насыйп булган, бәлки шуңарга

Һәр минутым сөенечле минем,

Һәр сәгатем балкый кояштай,

Шундый чибәр ярым булган өчен

Мин һаман да шулай юаш ай.


КАЛМАДЫ

Шундый дәрт белән тулган бу

йөрәгем,

Мин үземнең кемлегемне 

белмәдем,

Янды Фәрһад, дип сөйләде 

тарихлар,

Мин бит аның янганын да 

күрмәдем.

Ут булып та көлгә калмаганнар

бар,

Мин инде үзем меңгә ут

кабыздым,

Син әйтәсең:

— Пешмә, җаным, өреп кап!..

Минем инде калмады

теш-авызым.


ГЫЙШЫК ЧҮЛМӘГЕ

Мин сиңа, яр,

шигыремне укырмын,

Җаныма сыймаганны

юл кылырмын;

Анда син гаепкә алганыңда,

Монда мин үземне онытырмын.

Һай бу дөнья, 

бәндәгә хак бүләге,

Бу буема

бәхетемнең күлмәге,

Еласын җанаш,

әмма дә саргаймасын,

Бу мәҗнүне —

аның ширбәт чүлмәге...


САТУЛАШУ

Һай җанаш, дип килеп




тезләнгәннәр бар,

Әйтәләр — көннәре һәм төне зар...

Мин ни өчен зар булырга тиештер?

Холкым — киң,



    аларныкы тар!
Еласыннар,

Күз яшь җанны чистарта,

Калганы — дөнья өчен бер сафсата,

Мин тиенгә алганым бар





   көнемне,

И хәсис,

Үзенекен меңгә сата.

   ТӘКЪДИРДӘН БИРЕЛГӘНДӘ ХАТА ЮК

Ялгыштырсаң, ялгышырмын,

Җавабын син бирәсе,

Тәкъдиремнән булыр хәлләр

Кич төшемә керәсе.

Язганын бездән сорамас,

Кылганны таләп итәр,

Шуңа да Аллаһ шәфкате

Бәндәгә килеп җитәр.

Ялгыштыр, үзең ялгышма,

Синеке дөрес булса,

Минекен аңламый калмас,

Үлчәвен алга корса.


КАЗЛАР АДАШУЫ

Күрәсеңме, әнә киек казлар

Юл адашып очты күкләрдә,

Әле уңга, әле сулга барды,

Җил уйнады яфрак-чүпләрдә.

Үзебез дә шушы казлар кебек

Бер-беребезгә очып, каңгылдап,

Табалмадык сине-мине, бәгырь,

Тавышымнан күкләр яңгырап.

Кыр казлары кая киткәннәрдер,

Кайдан килгәннәрдер, белмәдем,

Безнең җаннар түгел иде микән?

Кире кайтканнарын күрмәдем.


ӘЙ АСЫЛЪЯР, БӘГЫРЬ...

Бу кадәрле сабыр булуыңа

Сокланмыйча мөмкин түгелдер,

Әй асылъяр, бәгырь, бераз гына

Йомышар да, күз яшь түгелдер.

Юкса йөрәгеңә авыр булыр,

Бәндәләрне сагыш саргайта,

Барасы юл — ерак, исән генә

Була күрче, тормыш картайта.

Яшьлектәге хатам төзәлмичә

Мине гафу итә алмассың,

Әй асылъяр, бәгырь, бераз гына

Елмай, сыйпап йөрәк ярасын.


КҮЗ ЯШЕҢ МИҢА ТӨШСЕН

Дәшмисең дә сөйләшмисең,

Күзеңне дә алмыйсың,

Аптырама, юри түгел,

Сүзем — чын, аңламыйсың.

Белмим, бәлки аңлыйсыңдыр,

Әллә ышанмыйсыңмы?

Яшьлектәге ялгышымны

Чынлап акламыйсыңмы?

Хурларлык гамәл кылмадым,

Алдамадым үзеңне,

Дәш тә сөйләш, чайкалдырып

Түк яшьле бу күзеңне.


МИН КИРӘКСӘМ

Күзләрдә — нур, җаннарда — җыр,

Моңлана күңел генә,

Сурәтең һаман түремдә,

Сүзләрең генә энә.

Кадыйсың да тишекләрен

Ямыйсың арый-арый,

Мин һаман шаян булмакчы,

Миңа ничек тә ярый.

Ә син һаман миннән мине

Эзлисең, ул мин түгел,

Сурәтләр генә охшаган,

Мин кирәксәм, сүтелдер.

   АЛЛАҺТАН БЕЛГӘН СЕРЕМ

Алмаларын койды агачлары,

Җилсез, тыныч айлы кич иде,

Тәгәрәде алар, тәгәрәде,

Шул чакта җәй көзгә күченде.

Алмаларын койды агачлары,

Кайсы кая китте тәгәрәп,

Агачыннан ерак төшми, диләр,

Даным китте, дөнья — түгәрәк.

Алмаларын койган агачларның
Җил салдыра яфрак күлмәген,

Балалар ул безнең намус кебек...

Зифа талга җимеш бирмәдең.


ШУЛАЙДЫР УЛ

Ул эндәшмәс инде миңа бүтән,

Бәгырьләрен генә өзсә дә,

Горурлыгын сатмас,

Көннәре дә

Яңгырлары белән килсә дә.

Йолдызларның барын оныткандыр,

Оныткандыр таң җиленең телен,

Йә мөгаен, юләр иргә тарып,

Бер авылда булгандыр ул килен?

Ул эндәшмәс,

Җаны читлектәдер,

Утта янып, көеп беткәндер,

Горурлыгын җуя алмый,

Күптән

Гомере дә үтеп киткәндер.


ТИМИ ТОРЫЙК

Сорама син миннән хәлләремне,

Үзеңнекен сөйлә, ничек икән?

Еллар түгел, гомер үтеп киткән,

Табының — мул, балаларың — җиткән.

Минеке, ни,

Минем инде күптән

Янасылар тәмам көеп беткән,

Үзеңнекен сөйлә, үзеңнекен,

Җансыз калып ничек тордың икән?

Күзләрең дә кипкән,

Елый алмый,

Көлә алмый иреннәрең нидән?

Үз хәлеңне сөйлә, минекенә

Тими торыйк инде, берүк, иркәм...


УЙЛАМА СИН МИНЕ

Уйлама син мине, ник уйлыйсың,

Югалтырмын, диеп көрсенмә,

Мин югала торганнардан түгел,

Күңелеңдә, бәгырь, төшеңдә.

Югалырлык булсам, әллә кайчан

Онытылып калыр идем мин,

Йөрәгеңнән каннар таммас иде,

Кибәр иде күз яшь иделең.

Уйлама син мине шушы кадәр,

Уеннардан күптән узылды,

Безнең яшьлек, хатирәләр булып,

Гомер юлы буйлап сузылды.


ТУЕҢА БҮЛӘГЕМ

Каршы алдың,

Күңел түрләреңдә

Бәйрәм иде, туйлы чакларың,

Кыңгыраулар таккан атлар белән

Урап уздык урман якларын.

Агачларга ут кабынып калды,

Саргайганда бар да кызарып,

Ил йөзенә яфраклары тамды,

Бөреләре кабат яңарып.

Инде юлда, китеп барган чагым,

Ник аласың миннән күзеңне?

— Озаккамы? — дисең...

— Мәңгелеккә

Бүләк итәм сиңа үземне...


Ә ЯЗМЫШНЫ ҮЗГӘРТЕП БУЛМЫЙ

Бәгырькәем,

Назлы ярым минем,

Ни хәлләрдә икән көннәрең?

Монда минем күңел урамында

Салкын җилләр ала өннәрем.

Чарасызлык богаулары урап,

Бу җанымны колы иттеләр,

Замананың ишекләре бикле,

Шакып карыйм, ачып кертмиләр.

Хыялларым үткәннәргә китә,

Хәтер диварларын яңартып,

Кабат төзи, гүя шуннан язмыш

Үзгәрәчәк кебек, сан артып.


НИЧЕК АҢЛАТЫЙМ?..

Мине борчыр өчен генә шулай

Ай яктырта, уйный йолдызлар,

Шаяралар җилләр күл буенда,

Имеш, алар миндәй ялгызлар.

Юри алдап хәлгә кергән була

Таң да, кич тә, хәтта көннәр дә,

Минем инде күптән җан борчулы,

Аңламыйлар мине кемнәр дә.

Ә сөйләргә күптән хәлемдә юк,

Ялгышымны ничек аңлатыйм?

Гомер буе сагынып яшәр өчен

Мин бары тик сине яраттым.


ОЧРАШУЛАР

Соңгы тапкыр түгел, бу әлегә

Тәүгесеннән тәүге очрашу,

Моңа кадәргесе онытылган —

Күзләр күзгә генә карашу.

Җаннар җанга әле яңа бакты,

Кузгалды кан, күңел чәчәк атты,

Югалган хис йөрәкләргә кайтты,

Хатирәләр арабызга ятты.

Очрашулар кабатланып торса,

Көздән язга кайтып китәрбез,

Анда безне бәхет көтеп калган,

Киләчәккә алып киләрбез.


КОЯШЛЫ ИЛДӘ

Күңел туфрагымда яшьлек язда

Син калдырдың серле орлыкны,

Ә ул шытты, үсеп чыкты беркөн,

Кояш китеп, аем калыкты.

Мәхәббәтем гөле шау чәчәктә,

Наз белән җан бергә тоташты,

Көзгә барган көннәр авышты да

Сәгатьләрем язга кавышты.

Шундый чагым минем,

Шундый көнем,

Һәр минутым бәхет китерә,

Рәхмәт сиңа яратканың өчен,

Кояш белән көнгә көн керә.


СЫКРАП ЯШӘҮ
— Икегез дә елап яшәячәк

Идегез шул, бергә булсагыз!..—
Беркөн миңа шулай диләр, ничек

Ялгыз чагым иде, моң-сагыш

Диңгезендә йөзде корабым һәм,

Хатирәләр җиле бөтереп,

Тарафларны тәмам бутаган чак,

Елаган чак иде бөгелеп.

Икебез дә елап яшәр диеп

Кызгангандыр тәкъдир, мөгаен...

Сызланулар җиңелмени соң ул?

Җилләр өрә сагыш кураен.


АКРЫН ГЫНА СҮНӘМ

Акрын гына сүнә, төссезләнә

Таңга таба көләч йолдызлар,

Китапларда шундый хәбәрләр бар:

Ахирәтне көтәр ялгызлар.

Тутыгыр хис,

Күңел нурсыз калыр,

Ярлар ярны онтыр шулвакыт,

Ахырына дөнья якынлашыр,

Дуслар дустын бер бәясез сатып.

Акрын гына сүнә бара хисләр,

Көлгә калып йөрәк учагым,

Аны кабат кабызырмын, дисәң,

Син ачарсың миңа кочагың...


ЯЛГАНЧЫМ

Син алдыйсың мине ничек кирәк,

Күңелеңә ниләр килсә дә,

Мин — ышанам, бүтән чаралар юк,

Тормыш басып тора җилкәдә.

Син алдыйсың, ә мин алданам да

Үпкәләгән булып маташам,

Ялгышлардан чыгып китәм, аннан

Хакыйкатькә барып тоташам.

Син алдыйсың сүзләр биргән булып,

Ышандырып сөйли беләсең,

Белмим, әллә мине кызганасың,

Әллә инде юри көләсең?..


ҮПКӘЧЕ

Үпкәләттең, әллә ничек кенә

Шулай булды безнең тормышлар,

Кояш чыкса — яңгыр сорый күңел,

Явым китсә — баса сагышлар.

Үпкәләттең, юри шаяртасың,

Әллә чынлап, аңлап бетермим,

Мин бит синең кемлегеңне беләм,

Хәтта бала чагың хәтерлим.

Үпкәләттең,

Хәтта килешмәсә,

Килештереп ирен турсайттым,

— И кояшлы яңгырым син!..—





дидең,

Бөгелеп төшкән сынны турайттым.


ТАНСЫК КОЯШЫМ

Әйткән идең, юкса, син үзеңне

Кояш, диеп, кара көземә,

Бүген әнә дөнья нурга тулган,

Бәхет табып бар да сөенә.

Тик күңелгә үтми җылылыгы,

Кая соң син, минем кояшым?

Яңгырларым һаман явымлыйлар,

Ермак булып ага күз яшем.

Никләр әйттең?

Ышанырга белмим,

Ышанмаска якты көннәргә,

Күңелемнең болытларын тарат,

Тансык кояш булдың көзләрдә.


АЛЛАҺ ХАКЫ ӨЧЕН...

Йосыфны күргәч, хатыннар

Бармакларын кискәннәр,

Сине күрүгә, бәгырем,

Үзәкләр өзелгәннәр...

Сөйләсәм, сүзем җитмәслек,

Әйтмәсәм дә беләләр,

Дөньяның базары бик тар,

Чибәрне тиз күрәләр.

Сатма мине, хисләремнең
Бәясе гомер хакы,

Йосыфны зиндан итсәләр,

Син — чыгар,

Аллаһ хакы...


КҮРЕНМИСЕҢ ӘЛЕ БЕР ДӘ

Очрашмабыз бүтән,

Күңелемә

Кереп бикләндең дә чыкмыйсың,

Ышандырган идең үзең, юкса,

Җанга сызып өмет чаткысын.

Ышандырган идең,

Янәшәмдә

Иртә-кичен һаман булырга,

Мин: — Әй!..— дигән саен,

— Һай җаным!..— дип,

Гомер буе бергә торырга.

Ышандырган идең,

Әмма нигә

Күренмисең? Күзем сагына...

Күңелемә кереп бикләндең дә,

Ник чыкмыйсың бер дә яныма?


АК КАЕН ШӘМНӘРЕ

Ак шәм булып торган каеннарга

Ут кабынды көзне яктыртып,

Алар янды очкыннары очып,

Җилләр йөрде итәк сыпыртып.

Җилләр йөрде борыннарын чөеп,

Болытлардан яңгыр түктертеп,

Иделенә төшеп замананың,

Дулкыннарын болгап-күпертеп.

Камылларның кубызына биеп

Йөгергәндер авыл читендә,

Инде сүнде шәмдәй ак каеннар,

Очкыннары — көзнең битендә.


НИГӘ ИНДЕ?..

Син елама, бәгырь, сагынудан

Үпкәләмә берүк, әрнемә,

Күз яшьләрең миңа төшмәсеннәр,

Читтә йөрмә, кил дә кер генә.

Бәхет тапсын шушы бәхетсезең,

Тәрәзәдән алсын күзләрен,

Яннарыңа утырт, серен тыңла,

Утта көеп ничек түзгәнен.

Авырмыни ачык ишекләрдән

Күңелемә кадәр үтәргә?..

Син елама, бәгырь, нигә инде

Үз-үзеңне алай үртәргә?


ҮКСҮ
Өзек-өзек, кисәк-кисәк

Калды көн, китте хәтер,

Бездән булган бездә бары!
Сүзләрдән генә җәбер.

Күздән кан, бәгырьдән яшьне

Сыкканчы чыгартасың,

Үзеңне әллә кем, дисең,

Саннарны югалтасың.

Өзекләрне кемнәр ялгар?

Кисәкләр калды инде,

Киткән хәтер юешләтте

Салынып төшкән җиңне.


ТУФРАК БУЛАСЫ

Бу туфрак йөзләр-меңнәр көле,

Кая бассам, шунда җан көйде;

Бабалары йөзен үсмер бала

Изеп кенә, таптап күп йөрде.

Бу туфрак йөз һәм меңнәр көле...

Йә, кем басты анда йөземә?

Күз иярде сабан төрәненә,

Кочагыма орлык күмелә.

Бу туфрак минем дә көлемдер,

Кайтасы юк, бары китәсе,

Эзләреңне күзгә сөрмә кылсам,

Кемнең көлен бәхет итәсе?


ХЫЯЛ НАЗЫ

Шундый җылы, шундый назлы көзнең
Аз икәнен күңел онытып,

Бәхет белән тәмам төренде һәм

Хатирәләремдә очынып,

Еракларда йөрде адашкандай,

Җиденче кат күккә орынып,

Сәлам бирде фәрештәләр килеп,

Шатлык нурларына күмелеп.

Рәхәт чикте җаным,

Сине дәште:

— Әйдә, бергә!..

Килдең ишетеп,

Язмыш безгә язлар бүләк итте,

Калды җиргә карлар ишелеп.


БУЛДЫРАСЫҢ
Юри сөйлисең син,

Җайга кереп,

Сүзләреңне хискә төргән булып,

Адаштырыр өчен бу җанымны,

Аркылыдан чыгып, буйга йөреп.

Бәхәс өчен урын калмый бөртек,

Син сөйлисең бармак бөгеп-бөгеп,

Дәлилләрең — кышның бураннары,

Язлар җитеп, күптән бетте сеңеп.

Сөйләү — җиңел,

Тыңлыйм җанны өзеп...

Туктамыйсың нигә хәлне сизеп?

Янар диңгезләргә ыргытасың,

Ә мин чыгам аннан

Кабат йөзеп.


ӘЛЛӘ КЕМНӘРЕ БАР

Әллә кемнәре бар бу дөньяның,

Сантые бар, ахмак, юләре,

Һәммәсенең үз җайлары була,

Кеше җаен күреп йөргәне.

Кайсы яхшы, кайсы начар, диеп

Сыный калсаң, гаҗәп бу дөнья,

Ә үзеңнең сынатасың килми,

Ис китмичә сынык-бөтенгә.

Әллә кемнәре бар,

Әллә ниләр

Эшли алар, алдый-алдана,

Шайтаны да хәтта,

Сүзләр биреп,

Таянмакчы була Аллага.


АРТТАН БӘХЕТ КУА

Мин үзем дә, бәгырь, бу дөньяда

Сагыш белән яшим, ялгыш белән,

Яңгыр булып елыйм көзләреңдә,

Язларыңда кояш булып көләм.

Бәхетле мин, бәхетсездер, димә,

Бәхетем — тау, сытып китәрдәй,

Дөнья буйлап арттан куып йөри,

Каплап китәр кебек бөтенләй.

Бәхетем — тау, ә мин гамьнәр белән

Сагышларда яшим, беләсең,

Арттан куып килгән бәхетемнең
Зурлыгы — тау, куркып үләрсең.


ЧЫГЫП КИТТЕМ ӘЛЕ

Тормышымның олы юлларына

Ялгыз чыгып киткән көнемнән

Инде ничә еллар, һаман барам,

Җитәкләми һичкем кулымнан.

Аяк таеп егылганнар булды,

Адашылган чаклар, соңарган,

Таңнан торып, кичкә калганым һәм

Тән эчендә җаным югалган.

Тормыш юлы кыска тоела ул,

Максат каласына бармасаң,

Ялгыз башым чыгып киттем әле,

Очрашырбыз кебек, армасам.


БУ АРАДА БУЛДЫ ХӘЛ

Югалтмагыз мине, дуслар, әгәр

Күренмәсәм якын-тирәдә,

Эш күбендә ярдәмгә сез кирәк,

Эш югында иптәш — күләгә.

Икебез дә көннәр буе сүзсез,

Алдан бара, әле артымнан

Яреп йөри, үзе барсын күрә,

Кайчак китәм үтеп өстеннән.

Югалтмагыз, дуслар,

Мин андый ук

Югалырдай кебек түгелмен,

Бу арада кояш булып алдым,

Яңгыр коеп җиргә түгелдем.


ЙОЛДЫЗНАМӘ

Шундый кичтә ничек хыялланмый,

Актармыйча хәтер дәфтәрен

Калып була?

Ай һәм йолдызлардан

Сорыйм синең дәртле хәлләрең.

Алар сөйли гүя белгән кебек,

Күргән кебек сине янымда,

Безләр, имеш, һаман бергә икән,

Илдә бәхетлеләр санында.

Нигә ялганласын икән алар?

Ай һәм йолдыз — галәм күзләре,

Ни буласын алдан белә торып,

Сөйләмәсләр юк-бар сүзләрне.


МИНЕМ ДӘ ИСӘП ЮК ТҮГЕЛ

Гүя тормыш үзе оныткан да

Калдырыплар киткән яшьлектә —

Икебезне пар аккошлар кебек

Зәңгәр күлгә иңгән киңлектә.

Сихри тынлык безгә никах укып,

Үгет-нәсыйхәтен сөйләгән,

Таң җилләре, бик сак кына исеп,

Шунда Мендельсонны көйләгән.

Туебызга кунак булып төшкән

Ай-йолдызлар, ике Җидегән,

Тустаганнан ширбәт өләшкәннәр,

Син дә, мин дә актан киенгән.

Инде менә, исләренә кайтып,

Тормыш килеп җитсә алырга,

Син нишләрсең икән шунда, бәгырь?

Минем исәп — яшәп карарга...


ГЫЙШЫК ХӘЛЛӘРЕ

Әйтмәсәң дә беләм, күреп торам,

Гашыйкларның хәле авыр шул,

Һәр сүземнән юкка үртәләсең,

Насыйп булмас, диеп, кавышу.

Тәкъдир безне очраштырган икән,

Үзебездән тора калганы,

Гамәлемә карап җавап сорар,

Инкарь итмим булмас булганны.

Насыйп кылып, насыйбыннан башны

Чөйсәк, безгә рәхмәт әйтерме?

Мин дә беләм, гыйшык бик азларны

Хакның насыйбына китерде.


АҺ БЕЛӘН ЗАР ЧИГЕНДӘ

Ниләр уйлап яшисеңдер, белмим,

Актарыла микән күңелең?

Әллә инде күптән бикләп куеп,

Оныттыңмы икән кемлегем?

Хәбәр салсаң, миңа килеп җитмәс,

Сүз йөртерлек кемем бар минем?

Юлга чыксам, буталган бар тараф,

Белмим инде, кая дип барыйм?

Үзең якын, үзең бик еракта,

Түгелсеңдер дөнья читендә,

Син ничектер, ә мин инде күптән

Аһ-зарларның тәмам чигендә.


ЯРАЛЫ ЯР ТАВЫШЫ

Яшьлекнең тавышын ишетеп

Уянсаң төннәрдә куркынып,

Күзеңә яшьләрең килгәндә

Ачыныр йөрәгең зарыгып.

Ул ничек кычкырмый түзсен ди,

Еламый, сыктамый йөрәгең?

Яшьлектә калдырган асылъяр

Гомергә сөртәлми күзләрен.

Мәңгелек утларда янганга

Ул көлми, еламый, сагышлы,

Ялгышың төзәтер чараң юк,

Йөрәктә яралы тавышы.


УҢЫШ БӘЙРӘМЕ

Бүген күккә алтын кояш элдек,

Октябрьнең салкын иртәсен,

Ут биетеп, бер җылытсын әле,

Туйламыйча кышка кермәсен.

Игенчеләр бәйрәм иткән вакыт,

Тәбикмәкләр килде өстәлгә,

Җырлы халык җырсыз торамыни,

Куанычка шатлык өстәлә.

Авыллардан авылларга күчеп,

Шәһәрләргә керә сөенеч,

Икмәк барда күңелләр көр була,

Һәркем өчен җирдә бар өлеш.


ДҮСЕМ УРАМНАРЫ

Дүсем урамнары буйдан-буйга,

Кычкырсам да беркем ишетми,

Кемне генә дәшим, башым ялгыз,

Бикләп йоклый бар да ишекне.

Дүсем урамнары ай-һай такыр,

Ник кенә дә йомшак җирләр юк?

Берсен-берсе колак итен ашый,

Сүз туктатыр өчен ирләр юк.

Дүсем урамнарын буен-буйга

Мең әйләндем, хәтер калмасын,

Беркем инде төзәтәлмәс минем

Яшь йөрәккәемнең ярасын.


КИТӘ-КАЙТА...

Бу җаным һичвакыт

Канәгать итмәс,

Күпме эчеп тә исермәс,

Тәкать җитмәс.

Китердең каршыма

Гыйшык савытын,

Үтеп башыма,

Җанымны ут иттең.

Үзем — дивана, җаным

Чәчәк ата,

Югала саным,

Утың китә-кайта.


КОЛАЧЫМ ТАР БУЛДЫ

Тынычланып калды күл-сулар да,

Кар астында тынды тугайлар,

Картлык иңгән кебек күңелләргә,

Буласылар инде булганнар.

Кабатланмый тормыш, онытыла

Кадерләре киткән минутлар,

Истә тотканнарны тормыш алды,

Сүнеп калды дөрләп бар утлар.

Колачларга җаем җитешмәде,

Гомер узды, инде ни кирәк?

Теткәләнеп беттең, бар казанган

Бары шушы булды, и йөрәк.


КАЗАН МАЛАЕ

Минутларны түгел, гомеремне

Йоттың, Казан, салкын урамнар,

Җан җылысын алып, нур уйнатты,

Аз булмады хәтер җуйганнар.

Сагындыра иде бала чагым,

Сагынмаска үзең өйрәттең,

Таш эчендә ташка әверелдем,

Уты янды бары йөрәкнең.

Шул яшәтә адәм балаларын,

Олы калаларда калдырып,

Казан булып, Казан кысан кайчак,

Хәтерләрем китсә кабынып.


ЙОСЫФ ХӘЛЕНӘ ТӨШҮ
Кочагыңнан чыгармаска булып,

Ишегеңә бастың аркылы,

Читлектәге коштай тибрәнде җан,

Юлны бүлде сүзләр ялкыны.

Бу көннәрнең ачык тәрәзеннән

Адашыплар кергән идем мин,

Ни гаебем? Тоткынлыкка салдың,

Кулга алып кеше адәмен.

Йосыф хәле миндә, итәгемнән

Тота калдың, кача барганда,

Ничек синең серне яшерермен,

Заман миннән җавап алганда?


УТ КЫЗЫ

Мин лаеклы түгел, берүк, янма,

Шушы кадәр чыгып җаныңнан,

Ташлар атып кудыр яннарыңнан,

Итәгемә нәфсе тагылган.

Нәфсе — шайтан,

Әгәр юлың бирсәң,

Көйдерер ул тагын-тагын да,

Мине күреп, дәртеңә юл бирмә,

Кала күрче, берүк, аңыңда...

Мин лаеклы түгел, йөрәгеңдә

Инде сүнсен хисләр ялкыны,

Күз яшеңә кадәр дөрләп чыкты,

Ник күрештек, кояш балкыды.


ЯЛКЫНЛЫ ҖАНАШ

Син кызылдан киеп иң асылын,

Утта янып кердең, бар тараф

Ялкынланып дөрли башлады да,

Шунда булды барсы да харап.

Җиһан белән бергә кичке шәфәкъ

Янды күчеп урман-кырларга,

Болытлардан кайнар яңгыр яуды,

Көз кабынды чәчрәп талларга.

Дөрли бар да,

Яна бит алмасы,

Таш кисәге — йөрәк кызарган,

Керфек сирпеп җанга чакма чактың,

Килеп кергән җирдән кызылдан.


АЛСУ ҖИЛКӘНЛЕ АСЫЛЪЯР

Син әллә алсу җилкәнле

Көймәме, йолыр өчен

Мине барча бәлаләрдән,

Йөзеп киләсең үзең?

Әкиятләрдә — киресенчә,

Егетләр кызга килә,

Хәер, син гомергә шундый:

Киредән кире генә...

Алсу җилкәннәр киереп,

Таңыңда киләлмәдем,

Алай да ышанмас идең,

Дулкын төбендә хәлем.

Инде син, көтеп-көтеп тә

Тәвәккәл иткәч, гаҗәп,

Әллә нәрсәләр күрербез,

Дөньяда алсак яшәп.

    ДИҢГЕЗЛӘР БУЛЫП ЧАЙКАЛАМ

Үземнән чыгып адашкан,

Елаган чакларымда

Дулкыннар булып чәчерим,

Ташланып ярларына.

Зеңгелдәп куя кыялар,

Юыла ташлар гына,

Кабат ачыла яралар,

Ялгыз җаным шашына.

Тынам, хәтта диңгезләр дә

Һәркөн чайкалып тормый,

Үземә кайтып бикләнәм,

Инде хәтерем тырный.


КӨННӘР ЯМАУЛЫКЛЫ

Җан кыйналды, әрсезләнде тараф,

Кысып килде уң һәм сулымнан,

Борчу катыш уйлар уйнадылар,

Эшем төште-китте кулымнан.

Сабырсызлык сары җилкәнендә

Килеп җитте минем утрауга,

Кешеләргә чыгарды да, шунда

Түзәлмәдем җаным сыкрауга.

Килешем юк, хәтта килбәтем дә,

Саным артып, санда калмадым,

Тарафларым бушаганнан бушый,

Килер көннәремне ямадым.


СҮЗЕМ ДӨРЕС ИДЕ

Һәрбер сүзем хакыйкатькә тигез

Булсын өчен күпме тырышлык

Юл читендә калды тузан җыеп,

Бәя таптым тоз һәм борычлык.

Бәя эзли кеше хәтта үзен

Үзгәләргә сатып, үл генә,

Кигәвеннәр өередәй сүзләр

Бәя сорап керә күземә.

Хакыйкатьнең ямаулыгы булган

Бу сүзләрең күпме торасы?

Мине күргәч син нишләрсең,

Белмим,

Безнекеләр җанын турасы.


ХАКИМНӘР ХӨКЕМЕ

Хакимнәрнең хөкем канундача

Булып тоелганга дөрестер,

Әмма алар һәрбер хөкемендә

Кануннарны боза килмештер.

Шуның өчен хаким-хөкемдарлар

Җавап тотмый калмас Анда да...

Хаким булып хөкем иттең мине

Ялгызлыкка, салдың утка да.

Бу гыйшкымны Ходай бүләге дип

Йөрәгемдә мәңге сакладым,

Аллаһ сине Утка хөкем итсә,

Мин сорармын аннан аклавын.


МӘҢГЕЛЕК ЯЗДА УЛ

Төссезләнде елак октябрь дә,

Суык кары ятты урамга,

Хәзер дөнья ак һәм кара гына,

Аякларга җиле урала.

Иртә килгән кышны ачуланып,

Көрәклеләр юллар яралар,

Малайларның гына куаныч зур,

Чана тартып тауга баралар.

Тик тәрәзәм төбендәге гөлнең
Бу хәлләргә исе дә китми,

Чәчәкләргә чумып утыра бирә,

Аның язы ел буена бетми.


ОЧРАШУЛАР

Көзгедә сурәтең калган,

Төсең һәм кыяфәтең,

Карауга куркынып куйдым,

Танып бар хәрәкәтең.

Юлымда кояш тотылды,

Сиңа дип киткән идем,

Таллар мине сыендырды,

Исемең әйткән идем.

Күкләрдән сагыш тамчылый, 

Явымга күчә барып,

Төсеңне сиздем, исеңне

Итәкләренә ятып.


КҮҢЕЛНЕ КЕРДӘН ЧАЙКАУ

Сүз булды, күңелгә кер тулды,

Сабыр ит, вакыт үткәч,

Юылыр-чайкалыр, дөнья бу,

Юллары киртләч-киртләч.

Кешенең савы да кайвакыт

Акылсыз сөйли белә,

Тутыга җимерек хыяллар,

Җаннарны телә-телә.

Сүзләргә керүнең хәтәре

Күп булды, күңел тулды,

Күзләрнең күленнән төс китте,

Түгелер җай табылды.


ЕЛДАН-ЕЛГА

Ничәмә-ничә елларда,

Язларында-көзендә

Күңелемдә минем дә

Ут һәм сагыш...

Көемдә

Һаман да коры куралар

Уйнаган моңнар гына,

Бүтәнгә исем китмәде,

Сәлам — сагынганына.

Саргайган инде мин күптән,

Кабат саргаясым юк,

Еллар яздан көзгә чыга,

Минем инде җан суык.


КАДЕР МӘСЬӘЛӘСЕ

Бер кадерең китсә бу дөньяда,

Кайтарыплар булмый аптырап,

Җаның әрни, кулдан үткәч кенә

Аңлашыла бар да яхшырак.

Кеше белән кеше һичбер вакыт

Тигез түгелләр шул, бер төрле,

Шуңа күрә дустың, дошманың бар,

Адәмнәрне адәм бетерде.

Кадер-хөрмәт ишегендә йөреп,

Түрдән төшми яшәр чак үтәр,

Кадереңне кадерләгән вакыт —

Туры әйтелгәнне дә күтәр.


САГЫНГАНДА

Күңел тулса, чайкалам да китәм,

Үз-үземнән чыгып, күккә җитәм,

Болытларның шәрә аркасында

Кояш бии, мин — кычкырам:

— Иркәм!..

Ераклардан аккош тавыш бирә,

Ничек шулай соң бу дөньялык?

Кошлар була торып,

Аларның да

Кай сыйфаты кешеләрдән артык?

Үпкәләмим, синнән зарланудан

Файда булмаслыгын бик беләм,

Минем хәтта тәрәзләрем ачык,

Синең ишегең дә бикләнгән.


ЯГЫМЛЫ НАЗ

Инде күптән ягымлы наз кебек

Сакланасың күңел-хыялда,

Юкса яхшы сүз дә ишетмәдем

Үзеңнән бер тапкыр, кыяда

Исемеңне язып куйган идем,

Яшермичә дөнья күзеннән,

Минем гамәл диеп белмәделәр,

Ә син һаман көлдең үземнән.

Онытылды үртәп йөрүләрең,

Хисен саклый бары йөрәгем,

Яшьлегемнең язы идең, шуңа

Ягымлы наз син дип беләмен.


ВАКЫТ КИЛДЕ, КИТТЕ...

Мин ул вакыт атлар иярләдем,

Җил уйнатып очтым, гүяки

Иңнәремдә ак канатлар иде,

Чугын коя иде өянке.

Син чишмәгә йөрдең, йөз яшәрлек

Өянкеләр хәтта аһ иде,

Безнең юллар һаман очраштылар,

Күңелләрең генә сак инде.

— Мәхәббәткә иртә әле,— дидең,—
Җитешербез, вакыт киләчәк...

Килде генә түгел, үтеп китте,

Хәзер, чыннан, халык көләчәк.


КҮЗ КҮРЕМЕ АРА

Күз күреме җирләр булса иде...

Сагыш белән тулган йөрәкнең
Яралары бу көн ник ачылды?

Бәхетләре бар бик сирәкнең.

Күз күреме җирләр калып бара,

Ераклыгын җуя аралар,

Хыял иткән дәртле хисләр аза,

Төштә генә чынга ашалар.

Күз күреме ерак ара булды,

Читләшкәндә җаннар тарсынып,

Көннең күзе бәхет белән тулды,

Болыт пәрәнҗәсе ертылып.


КАЙТАРЫЛУ

Кичәге көн хәтерләрдә яши,

Бүгенгесе саный мизгелен,

Якынайды чит-ят булган кеше,

Дошманым да салды күзлеген.

Төзәнгәли — төзәтелгән вакыт,

Кичә калган иде ватылып,

Үткәнемнән киләчәккә чыгып,

Көздә йөри язны сагынып.

Килешенә минут сәгать белән,

Тәүлекләрнең бетеп хисабы,

Кайтыр юлга чыктым килеремнән,

Әйдәп дәште күңел газабы.


ЮЛ ЮЛЛАВЫ

Килә-китә, һаман юлда кеше,

Йөреп тора йөген күбәйтеп,

Юлчыларның юлда һаман эше,

Юл кыскармый юлны күп үтеп.

Юлчыларның юлда казанганы

Юлсызларның керә төшенә,

Көткәннәрнең уңа ясанганы,

Үзгәрешләр керә төсенә.

Юлдагылар көттерүдән узмый,

Хәбәрләр дә соңлап йөриләр,

Көн үзгәрер, ахры, аяк сызлый,

Юллар ачып, карын көриләр.


ИЛӘНГӘННӘН СОҢ
Күңел тузды, юк-бар хисләр белән

Иләде бу тормыш иләге,

Елар чакта мин һаман да көләм,

Борынымда минлек чиләге.

Ис китәрлек түгел идем бер дә,

Ишелгәндә, суксам, киштәләр,

Кәеф белән сафа булды түрдә,

Мин бер үзем хәтта биш кадәр.

Гомер узды, тузган күңелемнең
Изүләре ертык, җиңнәре,

Инде тынды кышка кергән җанның
Тынгы тапмас булган җеннәре.


АКЫЛНЫ ҖИГҮ
Кулда көч барда, акылны

Җигәргә җиңелерәк,

Аннан сыпырып сакалны,

Эшеңне хикмәтлерәк

Кылгандай кыланып була...

Кемдә дә кемлек бар ул,

Көчен һәм акылын сала

Башласа, нигә зар ул?

Кулда көч барда көчәнми

Акылга йөгән салсаң,

Кулыңнан бер дә ычкынмый,

Хезмәттә булыр һаман.

   БОРЧЫЛМАГЫЗ МИНЕМ ӨЧЕН

Борчылмасын, әнкәемә

Сөйләгәч минем хәлне,

Бәхетсез, дип уйламасын,

Кочам җаным-гүзәлне.

Әйтмәсеннәр дус-ишләрем,

Сөйгәне калды диеп,

Һаман да көтми торгандыр

Алганны кайтып килеп.

Юк сүз, күңеле чуар, дип

Сөйләгән булса кызлар,

Борчылмагыз минем өчен,

Яктырып китсен йөзләр.


БЕР ТАСВИР

Нинди генә сүзләр ишетсәк тә,

Юк-бар белән телне чайкаган

Өчен, берүк, безне белгәннәргә

Үпкәләмә, шулай яралган

Дөнья бит бу, аның өчен бары

Барчабыз да гади уенчык,

Көне-төне һәркем үз җайлары

Өчен тырышалар җан чыгып.

Эшләр генә бар да дөрес-камил,

Сүзгә киткәч — гамәл бутала,

Дөресләргә кала бары камыл,

Хәйләкәре башак җыеп ала.

  МӘХӘББӘТКӘ ҖАВАП ЭЗЛӘҮ
Мәхәббәт ул хисләр генә түгел,

Үткәнең дә, бүген, киләчәк,

Мәхәббәт ул бөтен барлыгың, ил,

Болыннарда үскән гөлчәчәк.

Мәхәббәт ул... Акыл ирешәлмәс,

Фикер белән табып булмаслык,

Аны һичкем аңлата да алмас,

Тоеп-тотып, сөйнеп туймаслык.

Мәхәббәт ул язмыш бүләге һәм

Аллаһыдан өлеш бәндәгә,

Әгәр аны кеше уйлап тапса,

Аңлатмасын табыр иде лә...


СЫНЧЫ



* Ф.Фәсхетдиновка

Кодрәте бар, кәефенә карап

Әллә ниләр эшли, кадерен

Җиңел генә җимерә дә, харап —

Әллә кемгә куя ул үзен.

Бүкәне бар, Казан уртасында

Төпкә утыртучы күпләрне,

Иш-дуслары бергә җыелганда

Тота алар чиксез күкләрне.

Сыннары бар, ясап караганы,

Ясалмыйча гына калганы,

Булмаса да җаның сораганы,

Бугазыңнан тотып алганы.


КЫШКЫ СУРӘТ

Оча кар, урын табалмый

Йөри, саташа, уйный,

Тегендә-монда кунаклый,

Үз бәйрәмендә туйлый.

Һичкемгә дә һичнәрсәгә

Бер генә исе китми,

Сырт өсләренә төшсә дә

Чокырларны тигезли.

Оча кар, фәрештә кебек

Үз җайларына йөри,

Башларында кырын бүрек —

Агайлар юлны көри.


НИ ХӘЛ ИТИМ?

Озаклады күңел сараенда

Сагыш һәм моң, тәмам куанып,

Иңләделәр уңын-сулын шунда,

Шатлыкларым тәмам югалып.

Кояшлы көн булсын, айлы кичә,

Күңелемнең чиртеп кылларын,

Алар һаман-һаман мине изә,

Белеп алып мескен кол барын.

Сагыш һәм моң бер кунагың булса,

Гомерлеккә генә икән ул,

Чишмә кебек шигырь агып чыкса,

Күз яшьләрең тапкан булыр юл.


КҮҢЕЛНЕҢ УЙНАВЫ
Тынмый күңел, уйный, дулый, елый,

Актарыла дөнья бетереп,

Күккә чыга, җиргә төшә, йөри,

Җаен табалмыйча тетелеп.

Тынмый күңел,

Түшен заман тырный,

Сыйдырырга сорый берьюлы,

Үкчә тешләп олы тарих ырлый,

Килер көнем елап зар булды.

Тынмый күңел,

Тынычлана алмый,

Хакыйкатьне инкарь кыла да

Әкиятләр сөйли, юкны башлый,

Минем белән шулай кылана.

   ХИС КЕРФЕГЕМДӘ КҮЗ ЯШЕҢ
Хис керфегемдә күз яшең,

Китми дә кипми һаман,

Югалтам көннәрнең төсен,

Төннәрдә ялгыз калам.

Гаебем булмады, нигә

Ачыла бара ярам?

Күкләрдән йолдызлар иңә,

Төннәрдә ялгыз янам.

Кояшны сорап калдыңмы?

Мин Ай да бирәлмәдем,

Керфектән сөрт күз яшеңне,

Аралар ярты адым.


ИСЕМЕҢНЕ ӘЙТЕРМЕН

Төсмергә төссез минем көн,

Өнемә — өметсезем,

Күзсезнең күзе булган төн,

Җенемә — җенем үзең.

Динсезнең дине булырлык

Кодрәтең азмы иде?

Иренгә генә алырлык —

Эреде, җаным көйде.

Иманым әгәр сорагач,

Исемең әйтә калсам…

Тәмугта идем, җәннәт ач, 

Сиратың үтә алсам.


ДӘРВИШИЛЕК

Йөриләр шунда этләнеп,

Эттән эткә әйләнеп,

Юкка-барга бәйләнеп,

Сагызларын чәйнәнеп.

Йөгәнсезнең йөге күп,

Йөклеләрнең саны чүп,

Белмәгәне белгән күк,

Белгәннәре һаман үк.

Йөреп-йөреп эш чыкмый,

Башланганы да туктый,

Ашаган — тәнгә йокмый,

Укыган — җанны бутый.


ТҮЗӘ АЛМАМ

Елатма мин елагыңны,

Үксетмә үкендереп,

Көннәрем кышка керәләр,

Кояшны үги күреп.

Яманым тияр булмады,

Яхшысын сорап калдыр,

Юлларга яткан карларның
Сөйләрлек сүзе бардыр.

Елатма, күзем яшенең
Тамчысы — керфегемдә,

Кышларым озынга китте...

Җитәрме түзем генә?


ХИКМӘТЛЕ КЫШ СУРӘТЕ

Күкнең төсе карга тама эреп,

Офыкларга офык тоташып,

Кояш якынайган, сукыр кышның
Йөзе шулай бу көн ачылып.

Кошлар да юк, каеклар да очмый

Юл калдырып, тыныч бар тараф,

Болытлар да ерак качып беткән,

Җилләре дә йөрми чәч тарап.

Суыгы да шундый гына суык,

Өздереп һәм кисеп алмалы,

Ходай белсен, безнең яшәешнең
Яхшысымы бу көн, яманы?


СЕРЛӘРНЕ БАРЛАУ

Кояш сөңге биеклеге торыр,

Җирнең өсте ап-ак булыр, ди...

Эсселеге нинди эссе икән?

Йөзләремә кызыл йөгерде.

Сере бардыр әле, ансыз булмас,

Бу кыш бары гыйбрәт өчендер,

Бәндәләрнең ышанмаганына,

Хикмәт белән булсын, төшендер!
Безнең тормыш үзе хакыйкатьнең
Бер мыскалы, хәтта мыскылы,

Мин:


— Дәшмә!— дим... 
Ә ул — фәрештәдәй,

Колагыма килеп кычкырды.


КӨН БЕЛӘН ТӨН КУШЫЛУ

Ай карбызы онытылып калган

Туй ителгән кичтән иртәнгә,

Бер дә эчмәс идем, яхшы салган,

Салынылган чыгып киртәгә.

Төзәтмәкче кичтә калган башын,

Тәртип табалмыйча аптырый,

Бүген тагын туйлап маташмакчың,

Куллармы соң, йөрәк калтырый.

Ай карбызы киселә дә төшә,

Кисәк-кисәк кенә юкарып,

Бүген менә Ай һәм Кояш бергә

Килеп кергән безгә соңарып.


ТУЙДАН ТУЙГА

Төне буе йокламады урам,

Кемдер бүген килен төшерде,

Аш-суларның тәме, урап-урап,

Борыннарны йөздән күчерде.

Тәмле тамак кунакларның сүзе

Җырга күчә барды иркенләп...

Нинди тукмак биетмәкче кемне?

Сый-хөрмәте әллә ун келәт?

Таңда гына тынычланды урам,

Кичкә таба шаулап кузгалды,

Кичәге сүз булган шактый саран,

Бүген кияү-килен кызарды.


АГЫМ-КАРАМ ДА ШУЛ УК

Кешенеке кешеләргә

Кешнәми кешеләрчә,

Бигрәк безнең ишеләргә —

Көч килә төчеләргә.

Кешнәтеп кем килеш тапкан?

Юньлесе китеп бара,

Безнеке кемгә яраган,

Гүяки агы — кара.

Кешенекен кешнәтмәдек,

Үзебез кешнәсәк тә,

Ятлар да, юкса, безнең күк

Керәләр көтәчәккә.


АШЫККАН ИДЕ

Әллә нигә шаярды табигать,

Кыш китереп көзнең уртасында,

Хәзер менә, шәрә тавык төсле

Декабре йөгрә иртәсендә.

Бураны юк, бары коры җилләр

Бил кыздыра суык кояшында,

Гел бер төрле китте әле көннәр...

Кем юраган болай буласына?

Ашыгулык һәрвакытта шулай

Соңарта ул адәм баласын да,

Көзнең уртасында килгән кышым

Чумып ята тузан арасында.


ОНЫТЫЛМАССЫҢ
Онытылсаң иде инде үзең,

Үтеп китте шактый гомерләр,

Чәчәк ата синең тормыш анда,

Безнең бакчага да ямь иңәр

Иде дә бит...

Нигә хәтеремнән

Чыкмыйсың да ташлап китмисең?

Язлар саен минем — шушы ташның —

Яфрак яруларын күрмисең.

Онтылмассың инде, ахры, шулай

Күпме генә хәтер җуйсам да,

Чәчәк аткан тормышларың шаулар,

Көзләремдә корып калсам да.

   САГЫНУ КӨНЕ
Күкләр елый елгаларга иңеп,

Киң кырларга, бакча, талларга,

Күкләр елый бәгырьләргә үтеп,

Урам юып, тулып ярларга.

Күкләр елый, кошлар адашалар

Очып барган җирдән егылып,

Тәкъдирдәндер миңа бар да болар,

Үкси йөрәк, үкси сыгылып.

Күкләр һаман шулай булмас әле,

Ачылыплар китәр тарафлар,

Күңелем дә болай тулмас әле,

Сагышымнан тәкъдир аралар.

     КҮҢЕЛДӘ НИ БУЛМАС

Күңел күлендәге төнбоеклар

Көннәремә балкып ачылды,

Аккошларым кайтты, оя корып,

Бәбкәләре канат кагынды.

Син дә анда элеккечә калып,

Күңел җәннәтемдә яшисең,

Күлдә йөзеп, төнбоеклар өзеп,

Чәчләреңә үрә-кадыйсың.

Ялгызыңа һич күңелсез түгел,

Үз җаеңа гына йөрисең,

Оныт, диеп берүк әрли күрмә,

Сөймә, диеп, кеше кешесен.

     КҮРЕШҮ КӨТҮ
Бер күрешү бер гомергә торыр

Хәлләргәме калдык, и бәгырь,

Минем тормыш, ярларына сеңеп,

Ташкыннарсыз агар да агыр.

Бәлки әле син дә бер килерсең,

Кул-битеңне юып китәргә,

Яратам, дип әйтсәм, син курыкма

Түрләремә таба үтәргә.

   ТОРМЫШ БУЙЛАП БАРГАНДА

Яшьлегеңдә тормыш алдый белә,

Картлыгыңда үрти үзеңне,

Аңламый да китеп барасың һәм

Кайтаралмый үпкә-үчеңне.

Тормыш белән һич ярышып булмый,

Ярәштерми, алдый, ялганлый,

Алны-артны карап яшәсәң дә,

Сан тапсаң да саның санламый.

Уйнап кына тормыш иткәне бар,

Чынлап-ныклап яшәп киткәне,

Тормышларның җиткән минуты аз,

Тик кызыгы һичбер бетмәде.

   БЕЗНЕ ӘЛЕ ТОРМЫШ ҮЗЕ КӨТӘ

Ә син — чибәр, таулар ишелерлек,

Бозлар эретерлек карашың,

Җанга шифа бирер сүзең күптер,

Төзәт күңелемнең ярасын.

Үткәнемнән калган хатирәм бар,

Онытмагансыңдыр үзең дә,

Безнең сүзләр — халык колагында,

Безнең гамәл — халык күзендә.

Безне таңнар көтеп калды анда,

Язлар көтә, кышлар китәлми,

Соңармадык, безне көтеп калган

Тормыш кына килеп җитәлми.

   АРА КАРА БУЛМАСЫН

Күземдә — көз,

Күңелдә — яз,

Үзем кышка ашыгам,

Хыял табам,

Җанга ягам,

Туктап елау-ярсудан.

Калдырма, бир,

Алдырма түр,

Тәхетеңне тотмасын,

Миңа бардыр,

Урын тардыр,

Арабызга ятмасын.

   ЧИБӘР ХАТЫН АЛДЫНДА БАШ ИЮ
Ни хикмәте —

Кода-баҗа,

Баҗа-кода каударлы,

Кырау төште бакчаларга,

Күңел ярсу барчада да,

Йөрәккә ук кадалды.

Ае калды күңелемнең,

Манарасын аудардың,

Уңга бардым,

Сулда калдым,

Серне белде барчалар да,

Сихер кылып бакчаларда

Ялгызыма ау сардың…

Гөл биреп җанны алдың ла,

Гөл биреп җанны алдың.

        КӨЗГЕ УЕН

Уеннан соң уймакланды күңел,

Җиһаннарны кочкан җиреннән,

Олы бәхет һәм куаныч табып,

Хисләр өзелделәр иреннән.

Хәтер керен чайкады бу мизгел,

Сәгатьләрдән үтеп сәгатькә,

Тиң булып та тиңләшәлми калдык,

Салкын акыл тиде үзәккә.

Кыраулы җил кебек өшетте ул

Хыял чәчәкләрен көземдә,

Язны кайтарырга омтылышым,

Караңгы кыш уйный йөземдә.

    ТӘЛГӘШ МИЛӘШ

Янды битең — тәлгәш-тәлгәш,

Кызыл миләш,

Көләч-көләч...

Бәхет өләш көз иртәсе,

Чакырмыйча килеп кергәч.

Соңгы җылың җанга үтсен,

Тәүге үпкән

Искә төшсен,

Йөрәк эчсен хис шәрабын,

Бераз гына син дә үзсен.

Өзелә миләш, тәлгәш-тәлгәш

Күз яшьләре 

Инде көләч...

Кичә үткәч, бүген килгәч,

Серләремне үзең белгәч.

      СЕР ДИҢГЕЗЕ

Телсез идем, серем бирдең,

Күңелең төпләреннән

Чыккан энҗе шаһы иде,

Тотмадың җиңнәремнән.

Җиңсез, димим, җенләнүең
Сыймаса серләремә,

Энҗеләр тезеп сөйләдем

Күңелең түрләренә.

Тел саталар гайбәт тапкан

Уң-сул урам почмагы,

Биргән серең миндә калды,

Илгә-көнгә күчмәде.

  ЗӘҢГӘР ТОМАН

Күздә — күкләр,

Күктә — болыт,

Ишелеп төшәр сыман;

Җәем булдың,

Инде — көзем...

Күз алдым зәңгәр томан.

Күздә — күкләр,

Йолдыз чүпләр,

Алар коела һаман,

Бәхетеңнең
Фалын ачтым,

Күз алдың зәңгәр томан!

   КИСӘКЛӘНҮ
Миһербан ит,

Җанымны аласың,

Хистән-хискә,

Өметсезгә саласың.

Шушы кадәр дәүләт тотып

Җиһанда,

Әллә масаясың?

Аңламыйм кайчакта!

Чибәрлектә 

Сиңа тиңдәш булмады,

Ятимлектә

Ходам тиңдәш кылмады.

Миһербан ит,

Җанымны аласың,

Кызгана күр

Бу шөкәтсез адәм баласын.

      БЕЗНЕҢ ЯКТА

Гөлләр шиңде безнең якта,

Көзләр килде, киез ката

Шүрлекләрдән төшеп басар,

Аларның да эше арта.

Сулар туңды безнең якта,

Күз яшьләре — борчак-борчак,

Бит очыннан тып-тәгәрәп

Төшә, нишлим, яшь чак, өр чак.

Ни сөйләрләр безнең хакта,

Аякларда — киез ката,

Җиргә бастык,

Тормыш кудык,

Ә килер көн йоклап ята.

       НАЗЫМ СИН

Бер наз булып килеп кердең минем

Бу караңгы күңел сараема,

Шәмдәлләргә утлар элдең, кояш

Чыкты гүя шушы кичләремә.

Суык иде ялгыз ятагымда,

Салкын иде, шыксыз җилләре дә,

Сүзсез калдым, газап чикте җаным,

Кош сайрата алмый телләремдә.

Күктән иңгән фәрештәме идең,

Әллә инде язмыш бүләгеме?

Ятимлектән газап чигә идем,

Тапкан кебек булдым терәгемне.

   ЕЛАП ТУЙМАС КҮҢЕЛЕМ БАР

Елап туймас бу күңелем,

Күздән яшем күренмәс,

Янган йөрәк — көл өеме,

Әмма уты сүрелмәс.

Төнем — салкын, көнем — болыт,

Кайгыдан кем аралар,

Ялгызлыкның кадере юк,

Ник ерак бу аралар?

Якын булсаң, килеп-китеп

Йөрер идем кич-иртә,

Елап туймас бу күңелне

Күз яше көләч итә.

    ДӨНЬЯМ БӘҺАСЕ

Минем әйтер сүзләрем бар,

Сиңа дип саклап йөрим,

Килмисең дә ишетмисең,

Ул — минем йөрәк серем.

Әйткәнем бар, оныткансың,

Мин һаман саклап йөрим,

Син анда бәйрәм итәсең,

Мин монда утта көйрим.

Әйтәлмәм инде, сүзем бар,

Күңелне саклап йөрим,
Ватылыплар китәр кебек,
Дөньям бәһасе — серем!

       КАНАТЛЫ АТЫМ

Кайнарланган, очкындай атылган

Чаптар кебек дәрткә күмелеп,

Бар дөньяны бердәй сокландырып

Чабып үттең, калдым өркелеп.

Тезгенеңә кул сузмадым шунда,

Буем җитәр иде, югыйсә,

— Чү, тимәгез, йөрсен ирегендә!—
Дип кычкырдым, берәү юл бүлсә.

Әле һаман сокланудан туймыйм,

Бигрәкләр дә хәйран калдырып,

Һаман шулай дәрсеп очынасың
Хыял канатларың кагынып.

       ЯТИМЛЕК ЧИГЕ

Җәйрәде җәйлән, күңел адашып,

Чыктым мәйданга,

Хистән саташып;

Ни дияр бу хәлне күреп җанаш?

Күзләр карашып, 

Нурлар камашып...

Тәндә кан дәртле шәрабтай кайнады,

Исерде җиһан,

Күңел айныды;

Кем хәсрәте кемдә булыр вакыт бу...

Кояшны ай алды,

Җан ялгыз калды.

    АЙ ТОТЫЛГАН ТӨНДӘ

Кыз уйнады, саташты егете…
Сабыйның тынмас чагы,

Үтмәс көне өлкәннең үгете.

Тотылды Ай, каймаланды йөзе,

Елмайды моңа кече,

Өлкәннең пошмасын шуңа эче.

Ай ачылыр, егет-кыз кочыныр,

Дәрт тоткыны очыныр,

Ана-ата бүселеп ачыныр.

Үзсенмә, күзен табар сукырлар,

Телсезгә тел бирелер,

Тау булырлар сулы чокырлар.

     КҮҢЕЛЕМ ШӘМЕ

Күзең бу күңелнең шәме,

Калдырып киттең төнгә,

Йокы алмасын хәзер, дип…

Төштә — син, ник юк өндә?

Өндәп тә караган идем,

Сорап та, теләмәдең,

Яучылы уйнар вакытмы?

Йортымны биләмәдең.

Тараеп калды көннәрем,

Төннәрем озынайды,

Синеңдер көннәр кояшлы,

Төннәрең якты айлы.

    ТӘКЪДИР ХОЛКЫНДА

Үз халәтең үз хәлеңә тиңдәш,

Узып булмый көнне көнеңдә,

Тиешлесен генә дә тутырып

Алып булмый тәмам үзеңә.

Шаярттырмый, үзе шаяртса да,

Тормыш бирә тормас кешегә,

Туры юлны боргалый да куя,

Тозлыларны ясый төчегә.

Һич белдерми, хәтта уй да бирми,

Ирегенә куя иркәне,

Тәкъдир белән шуңа шаярмыйлар,

Чыгып булмый андый киртәне.

     ШУЛАЙ ДА БУЛА ИКӘН

Кеше кадерен кадерләүдән

Кадерсезләнгән чакта

Күңел уалып китә дә

Калам үзем мең ятка.

Ятның хәле якты түгел,

Хаклы түгел сүзе дә,

Минем шундый-шундый чагым,

Күз яшь дөнья йөзендә.

Җаным да юк, саным да юк,

Җайсызландым җай җирдә,

Кадеремне таба алмам,

Кадер юк чаклар илдә.

      АКЫЛГА ЮЛ

Изгелегең төшсә игелек булып

Илең туфрагына,

Мөгаллимнең эше үгет түгел,

Барча ялгышыңа

Төзәтмә кертү һәм дә

Дөреслекнең юлын өйрәтү —

Төшеп хәтереңә!..

Белем юлы булмый үпкәсез,

Күңелеңә килсен үткен сүз.
Җиңел кузгалса синең хәтерең,

Уяныр шунда кара акылың!

     ӘНКӘМ ЯЛГЫШЫ

Мин сине күреп, бәгырь,

Дивана булдым,

Гүзәллек шәмең янды,

Күбәләк булдым.

Очып килдем, көйдердең,

Ярың итмәдең,

Һәлакәткә төшердең,

Шатлык бирмәдең.

Инде күндем, шушыдыр

Минем язмышым,

Гомер буе төзәтәм

Әнкәм ялгышын!

    ЯНДЫРЫЛУ

Ни чара, хакыйкать белән

Алышып булмый,

Ялгышны төзәтеп, кабат

Тормыш башланмый.

Гүяки ялгышу өчен

Килдек дөньяга,

Бу тормыш безнең күз яшен

Көн саен яга.

   ОЛУГ ҖӘЗА ХӘБӘРЕ

Ышану таләп итмим мин,

Сүзем — хакыйкать,

Теләсәң, теләмәсәң дә —

Кабатланачак!

Кабаттан тергезеләчәк —

Көл өеменнән —

Минем һәм синең йөрәгең,

Күптәннән беләм.

Шунда да тагын сыналып

Бутала калсак,

Мәңге дә гафу ителмәс

Җәза булачак!

    САН ҖАЕН КАРАУ

Хакланган кешенең хакы

Кыйммәткә чыга,

Аклансаң, бәяң төшә һәм

Үкенеч сиңа.

Базар юк кеше хакына —

Дөнья буталса,

Тарихның бүгенге көне

Иртәнгә калса.

Килернең кыенын һичкем

Көтми, сәбәп юк,

Кыяфәт тузган булса да

Ач тамагың тук.

       НӘРСӘ ӨЧЕН?

Юк сүзенә корып ышанычны,

Күңел каккач хыял канатын,

Дөреслекне бер ян егылдырып,

Кушып куйдым көннәр арасын.

Тарихымнан эзләп киләчәкне,

Булачакны табып бүгеннән,

Яши генә башлап, онытылып

Егыла төштем хыял күгеннән.

Сәбәбең ни иде?

Нәрсә өчен

Шулай шаяртырга уйладың?

Күңелеңнең җөен җайлагансың,

Мин язмышым белән уйнадым.

      АҺ ШУЛАЙ ШУЛ

Тагын килдем,

Теге вакыттача

Куып җибәргәндәй итәрсеңме?

Әллә инде мине санга алып,

Сагыныплар көттем, диярсеңме?

Ишегеңдә торам керә алмый,

Кодрәт җитми, 

Үзең чыкмыйсың да,

Көтәрмен, дип әйтмәдең шул,

Бәгырь,

Җан күшегә яңгыр сыкысында.

Мин — чарасыз калган,

Бала кебек,

Күңелләрем кисек, өтек кенә,

Ул вакытта, юк, димәгән булсаң,

Хәзер булыр идем тик үзеңә.

       ҮЧЕКЛӘҮ
Синең эшең — билдән,

Ә мин — болай,

Комачаулап йөрим егетләнеп,

Кырык ясар вакыт хәтта кылны,

Ә мин уйныйм сиңа күңел салып.

    СИН

Ышанганым,

Ялгызлыгым минем,

Зарыкканым,

Йортым-җирем,

Илем,

Синең исем

Барсын да сыйдыра,

Яшәешем үзең
Һәм үлем.

       КАЙНАРЛЫК ЧИГЕ

Кайнарланып кайгы карасында,

Кубарылып, канат кагынып

Күтәрелер өчен йөрәк кирәк,

Алдың-арттан тәмам арынып.

Акыл белән бармый бу дөньялар,

Ул безләрдән мең кат мәкерле,

Хәйләкәрләр хәйлә кылалмады,

Сихерчеләр үзе сихерле.

Кайнарланып ни кайната алдым?..

Кубарылып?..

Канат кагынып?..

Ат башыдай йөрәгең дә хәтта

Төшә китә —

Таштай ярылып.

  ЧИКСЕЗ ҖИҺАН КАРШЫНДА
Җиһан — чиксез,

Дәлиленә әнә

Күкләрендә йолдыз чигеше,

Яшәешем белән кызыксынмый,

Мине кызыктыра өлешем.

Артыгына хакым да юк, бары

Тәкъдиремнән булган өлешем

Бәхетемә генә илтә бирсен,

Анда безләр, берүк, күрешсен.

Шикләнмәслек түгел монда үзем,

Һәр әйткәнен аңлап бетермим,

Җиһан — чиксез,

Йолдызларын коя…
Һәркөн кичтә

Мин аларны чүплим.

     МӘХӘББӘТ ТӘМУГЫНДА

Сара җанны сәер, олуг тынлык,

Дөнья чиген тапкан шикелле,

Багып калам ерак офыкларга,

Өсләремә хәтер түгелде.

Әгәр саный китсәк, безнең көннәр

Ике айга тулыр, мөгаен,

Әмма сүзе гомерлеккә булды,

Тәкъдир безгә сытты чыраен.

Гайбәт өчен яралмаган идек,

Яманнардан безнең баш өстен,

Гөнаһысыз гөнаһларга чумдык,

Мин мәхәббәт

Тәмугына төштем.

   ҖАН-ТӘН ТОТАШУ

Ул ярата, сине көтә, диеп

Таң җилләре хәбәр китерде,

Юл юрагы — ике толым итеп

Чәчләреңне төштә үрдерде.

Ак тасмадан күпме чәчәк тездем,

Иңнәреңнән җиргә җиттеләр,

Юл юрагы барып чыкмады шул,

Тәнем-җаным аурып киттеләр.

Кузгалалмый урынымда ятам,

Баш әйләнеп, йөрәк комашып,

Ә син анда мине көтәсеңдер,

Хыялларга хисләр тоташып.

    ӨЗМӘ, ҖИЛ, ТУКТА, ЯҢГЫР!

Өзгәләмә, әй җиләс җил, мине,

Миһербан ит, яңгыр, туктачы,

Юл чатында ялгыз басып торам,

Язмышларым ачы, бик ачы.

Тәкъдиремнән насыйп өлешемне

Эчеп бетермичә, бу дөнья

Җибәрмәде шыксыз тормышымнан,

Булырмы чик, белмим, бу төнгә.

Өзгәләмә, йолыккалама, җил,

Газраилнең үзе әллә син?

Тукта, яңгыр, җебемәчә үттең,

Кара төнем көнгә әйләнсен.

           ЗАТУШТРА

Учак яктым, шәүләм, озынаеп,

Кара төнгә кереп тоташты,

Салкын йолдызлары белән галәм

Энҗе сипкән булып алдашты.

Фалын ачтым, хәерлегә юрар

Өчен иде һәрбер хәрәкәт,

Кая китте минем насыйбыма

Тиеш булган бәхет-бәрәкәт.

Тәкъдирдәген һичкем урлый алмый,

Бүлешәлми кеше ризыгын,

Учак яна, җаным 

Кулын сузган,

Ярлыкауны сорый языгын.

   СИПКЕЛ БАКЧАСЫ

Муеныңдагы сипкелең
Ул — мин, тәкъдир бүләге,

Язларда бөтен тәнең дә

Кия сипкел күлмәге.

Җаныңны ут биләп ала,

Йөрәгең йөрәкмени,

Ул үзе дә сипкел генә,

Сагына һаман мине.

Шул сипкел бакчаларына

Кереп югалам һаман,

Хәтерләрем яңара да

Кояшка чумып чыгам.

       ЯШИМ АЛДАШЫП

Күптән хөкем иттем ялгызлыкка

Мин үземне,

Ялгыз җилдәй исәм,

Ялгыз болыт кебек адашып

Йөрим-йөрим —

Күктән-күккә ашып,

Тәрәзәңдә тамчы тып та тып.

Чәчләреңә килеп сарылырга

Буем җитми,

Калам саташып,

Шушы чаклы изге тоеласың,

Бу кадәр дә сине яратып,

Янымда, дип яшим,

Йөрәгемә һаман алдашып.

    ЕЛЛАР-ЕЛЛАР

Еллар, еллар...

Үз җайлары белән

Агалар да алар агалар;

Ярларында кемдер басып кала,

Ә кемнәрдер йөзеп баралар.

Еллар, еллар...

Алар туктый белмәс,

Әле ташкын кебек ярсырлар,

Ә аннары тагын басылырлар,

Һаман эреп тормый

Кар-сулар.

Еллар, еллар...

Кире кайта белми,

Алга барырлар да барырлар,

Безләр инде әткәй артларыннан,

Ә бездән соң инде балалар...

   Ә КЫЙССА СӨЙЛӘГӘН ИДЕҢ
Без болынга төшкән идек ул кич,

Су буена, сабан туенда

Ирләрнең бил алышкан җир шушы…

Нәрсә иде икән уеңда?

Кыйсса итеп сөйләдең син серең,

Йөрәкләрне сытып, үткәнне,

Унсигез яшь вакытыңда ничек

Яратканың, кочып үпкәнне.

Белмәгәнмен, йөрәгеңнән барсын —

Миңа кадәр булган-белгәнне

Кыйссаң белән юып ташлагансың,

Йә кер, диеп, ачып бүлмәңне.

Ә мин — ахмак, үпкә саклап йөрдем,

Хисләр белән акыл ярәшми,

Без болынга төшкән идек ул кич,

Зур тормышка таба керешли.

       СИНЕҢ КАРАШ

Балавыздай эрим карашыңнан,

Шундый рәхәт булып җаныма,

Һаман шулай җылыт һәм иркәлә,

Кояшым син, бәгырь, таңымда.

Тәүгесе һәм соңы мәхәббәтнең,

Озата барсын мине кичләргә,

Кызыл якут иренеңнең балы

Булдым, җаның төрдем хисләргә.

Синең караш карны җылытырлык,

Терелтерлек туңган йөрәкне,

Күзләреңдә җәйнең җылылыгы,

Кузгатканы хисне, үзәкне.

    СҮЗЕҢ ТАБАЛМАДЫМ

Ташны кысып учымда — су чыгардым,

Әмма дә сине тотарлык булмадым.

Юкса гайрәттә ярышыр кешем юк,

Тәкъдирем, нигә минеке кылмадың?

Уйнатыр идем йөрәгем түрендә,

Ник мине син кунагыңа алмадың?

Кайда, дип елар идең, кич соңарсаң,

Бер генә дә каршы ала бармадың.

Сагынам, дип хат язып, хәбәр салдың, 

Күпме килеп тә озата калмадың.

Инде дә миһербан ит бу гидайга,

Мин — көйдем, ә син бөртек тә янмадың.

Сер яшереп торачак заман түгел,

Мең әйтеп тә бер сүзең табалмадым.

     АҢЛАШУ

Мин сөйләрмен

Сүз арканын ишеп,

Йолдызларга элеп һәм чөеп,

Син тыңларсың күңелеңә салып,

Утларымнан янып һәм көеп.

Мин сөйләрмен,

Сүзнең китеге юк,

Артыгы юк, әгәр тыңласаң,

Мең сүземнең берсен аңлаталмам,

Шулай була икән соңласаң.

Сүз кадерең колагымда шаулый,

Йөрәгемә тама күз яшең,

Шушы кадәр яратканың өчен

Рәхмәт сиңа, назлы кояшым.

   КЕШЕ ХАКЫ — БАЛАҢ ӨЛЕШЕ
Ризык хакы йөртә бәндәне, дип
Үткәннәрдә белеп әйткәннәр,

Һәр кешенең үз хакы бар җирдә,

Ризык бетми һич юк киткәннәр.

Безнең нәфес кенә күпне тели,

Яулар иде хәтта дөньяны,

Кеше хакына да кулын суза,

Аз тоела биргән-булганы.

Бу дөньяның иң бай Каруны да,

Череп баеп, тынгы тапмаган,

Кеше өлешенә керүчеләр

Балалары хакын ашаган.

      ТОРМЫШ ДӘРЬЯСЫНДА
Язмыш җиле бәргәләде, сукты,

Язмыш җиле шактый шаярды,

Безнең тормыш җилкәннәре күптән

Дәрьяларга кереп югалды.

Ярда калды ни ышаныч белән,

Кайтырлар, дип көтеп аналар,

Гомер үтә, язмыш җиле илтә,

Ерагая бара аралар.

Үз җаена җилләр сөрә бирде,

Упкын тартып, сынап җаннарны,

Исән булсак, ярга да чыгарбыз,

Җыя калып соңгы саннарны.

    БЕЗНЕҢ КӨЗ

Безнең җәй юк,

Аны узып киттек,

Инде менә көзгә килеп җиттек,

Ә аннары кышмы көтәчәк?

Безнең җәй юк,

Аны сарыф иттек.

Яшьлегемдә сыктап калган яңгыр,

Килеп кергән көнгә —
Тәрәз ачык,

Көзем дәшә:

— Бер ялгызың гына

Урамга чык, урамга чык!

Урамнарда шәрә табигатьнең
Исе борыннарга бәйләнчек...

     ӘГӘР ШУЛАЙ ИКӘН

Шушы кадәр тәмам зарыгып һәм

Онытыла язып сагынып,

Көне түгел, минут саен уйлап,

Бәгырьләрдән каннар тамызып;

Җилләр аша сәлам юллап, кабат

Озак тормый килер, дип көтеп,

Югалыплар, үпкәләпләр калып,

Күңел сарайларын җимереп;

Таңнан кичкә, хистән хискә барып,

Син сөясең, диләр, асылъяр,

Бу хак икән, олы киләчәктә

Ходай мине сиңа багышлар.

    СЫҢАР ГӨЛ

Көзге алларында чәчең тарап,

Ак бөртеген таба калганда,

Беләм, аны миңа багышларсың,

Хәсрәтемдә көнем янганга.

Татлы хатирәләр бөресеннән

Үрмә гөлләр җанга үрмәләр,

Ул кайларда йөри икән, диеп

Мөгаен да бераз үпкәләр.

Төшләреңдә чәчең үрә калсаң,

Кавышуга диеп юрый күр,

Сиңа килер юлга чыктым әле,

Кочагымда сыңар кызыл гөл.

       КҮЗЛӘРЕҢДӘ — КӨЗ

Синең күзләр шундый тирән упкын,

Егылыплар төшәм, төбе юк,

Күңелеңдә күптән тоткын үзем,

Искә алмый калган көнең юк.

Шатлыгың да, сагышың да булдым,

Кайчан бәхет бүләк итәрсең?

Син тормышның үзгә ярында шул,

Араларда сүз дә йөртәлмим.

Күзләреңдә яңгырлы сентябрь,

Көзгә кереп барыш — шәбәреп,

Күңел учагыңның җылысында

Иреннәрем калды күгәреп.

              ВАТЫЛУ

Сине сорап килде ничә егет,

Урларга да әзер иделәр,

Сине генә уйлап яшәделәр,

Күз алдыңда җаннар бирделәр.

Шулай тиеш диеп белә идең,

Шулай тиеш булды һәрвакыт,

Күз яшьләре инде күптән кипте,

Ә күңелләр һаман да ватык.

       ИРЕК БИРӘМ

Күңел кошың очып сайрар чакта

Читлегемә япкан мәхәббәт,

Сораганга серең шушы хакта,

Син үтендең миннән мәрхәмәт.

Гаебемне акыл аңламады,

Йөрәк кенә үксеп елады,

Минем холык — имән карурманы,

Өстән генә кояш ялады.

Чыгар тоткынлыктан зар кошыңны,

Ирек табып тәмам куансын,

Ташлап очсын иде читлегемне,

Карурманнан читкә юл алсын.

     БИТАРАФ ЧАГЫМ ИДЕ

Күптән инде көл өеме үзем,

Очкыннары сүнгән, дисеңме?

Яңа гына яши башлап, көзем

Кышка әзерләнеп чишенде.

Купшыланып йөргән чак булгандыр,

Агачына күрә яфрагы,

Ризык-нигъмәт белән тулы ындыр,

Яшьлек миңа тагын очрады.

Сөйләштек сер, көл өеме тузып,

Көйрәп яткан икән һаман да,

Булса иде тәкъдирләрне узып…

Бу йөрәгем мең кат ямауда.

        КАЙНАР СЕР

Сер кайнады күңел казанында,

Сагышларым акты язгы бозда,

Кем булмаган гамәл языгында,

Һич юк иде бары азу бездә.

Сер кайнады күңел казанында,

Күзне салдык эшнең азагына,

Хак зур иде дөнья базарында,

Ис китмәде ятлар азганына.

Сер кайнады күңел казанында,

Без сөендек бәйрәм ясавына,

Җаннар калды сөю газабында,

Күзләр һаман елап аунавында.

  МИН ТОТКЫНЫҢ БУЛЫП КАЛСАМ ИДЕ

Йөрәгеңә мине бикләдең дә

Ничә еллар газап чиктердең,

Язмыш үлчи сагыш бизмәнендә,

Син бары тик шатлык иктердең.

Мәхәббәтең гүзәл бакча булган,

Мең сөйсә дә болай яратмас,

Тәрәзәңдә утың иртә сүнгән,

Алай бирешү дә ярамас.

Йөрәгеңә мине кабат биклә,

Тоткының ит мәңге, бәгырем,

Хушлашырга кулъяулыгы чикмә,

Кайттым, киптер күзләр яңгырын.

      ЯЗЫМ КИТМӘДЕ

Насыйп булмадың шул, и ярым, дип
Борчыласың нигә һаман да?

Минем насыйп бары үзең, белеп

Торасыңдыр ялгыз калганда.

Көзгеләргә кара, мин елмаям,

Тарак булып тарыйм чәчеңне,

Җылы судай аягыңны юам,

Сыпырып алам күздән яшеңне.

Мин бары тик сиңа насыйп булдым,

Бүтәннәрнең буе җитмәде...

Нигә инде үпкәләргә иттең?

Көзләр җитте, язым китмәде.

    ҖАН КОМАЧЫ

Көн юралыр,

Без — кулга-кул,

Җанга җаныйдыр күптән,

Күзләрдә — күз,

Чәч сыйпаш...

Мин — сиңадыр,

Син — миңа бул,

Никах укылды күктә...

Телләрдә — сүз,

Кан кайнаш...

Көн уяныр,

Сабырлык ул —

Бүләк безгәдер Хактан,

Беразга түз,

Наз сайлаш...

    ЗАРЫМ ЗАР СИН

Бу көн күрдем, аһ иттем,

Хаста идем, табибым,

Бер терелдем, бер үлдем,

Тигез юлда абындым.

Зарым-зар син, моңым-моң,

Мин — күзеңдәге чүбең,

Алып ташла, көлүең
Шунда бизәр ал йөзең.

Үтә барсаң, карадым,

Күзем ияртә бардым,

Эзең иде һәр адым,

Йөземә сөртә калдым.

      МИНЕМ КӨЗЕМ

Күңел көзем шаулы яфрак коя,

Яшьлек язым калды еракта,

Кыр казлары китте оя-оя,

Айрылышу инде озакка.

Салкын кышым, килеп, тәрәз кагар,

Канатым юк качып китәргә,

Күңел учагында уты янар,

Көннәремне җылы итәргә.

Бәлки әле канатланыр язым,

Бездән генә дөнья калмаган,

Син бит минем бердән-берем,

Җаным,

Монда безләр генә янмаган.

     ХӨКЕМ ИТТЕҢ
Мин дөньяны тоттым,

Тик нигә ул?

Синсез аның миңа яме юк,

Моңа кадәр җанны алдап йөрдең,

Хәзер инде калдым ятим, үк.

Җаным ала үчен акылымнан,

Хәтерләрне айкап ташлатып,

Актарыла гүя тарих үзе,

Нигезеннән кабат башлатып.

Бала чагым яланаяк йөгрә

Сезнең тыкрыктан ындырга...

Мин дөньяны тоткан идем, хәзер

Хөкем иттең утта янырга.

          ГАФУ ИТ

Миннән башка яши алмыйсың син,

Әйтмәсәм дә яхшы беләсең,

Элеккечә җаның тынгы тапмый,

Күзеңдә — яшь, юри көләсең.

Күренүгә, аең тотыла һәм

Сүнә синең якты кояшың...

— Күз алдымнан болытларны тарат!—
Дип үтенә зарлы тавышың.

Шушы кадәр яратканың белсәм,

Китәр идемме мин ул вакыт?

Сизмәгәнмен,

Язгы кичләреңдә

Калдырганмын сине елатып.

   ҺАЙ, НИШЛӘРСЕҢ, БӘГЫРЬ?

Һай нишләрсең минем зар зәгыйфем,

Инкарь итсә җаным үзеңне?

Күңелләрең болай да тум-тулы,

Хәтта әнкәң сизми сереңне?

Коеларга алай карама син,

Салкын суы утны басалмый,

Күкрәгеңә сыймас бу җаныңны

Богавында акыл тоталмый.

Һай, нишләрсең минем наз көчсезем,

Таләп итсә җаным үзеңне?

Йөрәгеңдә гөлләр ачылдылар,

Яз дип белеп гомер көземне.

     ХАКЫЙКАТЬ БЕЛӘН ОЧРАШУ

Хакыйкатьне аңлар өчен кайчак

Югалтулар аша дөньяга

Карап торам, шунда теткәләнеп

Төшә җаным,

Инде өр-яңа

Кием кигән кебек чистарынып

Калам ялгыз башым кабаттан,

Ялгышларны аңлый башлыйм кебек —
Егылдыра мине аяктан.

Тезләндерә, гүя бу дөньяның
Тоткасы ул, ханы мәңгелек,

Ялган белән очрашканда һаман

Йөзем-борын минем җимерек.

     КӨЗЛӘРЕҢДӘ ЙӨРИМ

Йөрәгемне ярып урталайга,

Сыный калып сыңар хисләрне,

Көзләреңә мине алып кердең,

Якты кылып кара кичләрне.

Үртәлде җан, сүзең сүздән үтте,

Яңгыр биләп тотты урамны,

Сары яфрак булып күшектем дә

Күз яшемдә юдым ярамны.

Тәрәзәңнән карарсың дип көттем,

Алар өнсез иде, сукырлар,

Ничәнче кат турыгыздан үтәм,

Эзләремнән калды чокырлар.

   ҮПСӘҢ, ШУЛАЙ ҮП...

Үпсәң, әйдә, үтерерлек итеп

Суырып үп, башны югалтып,

Татлы иреннәрең җанны өтеп

Алсын, әйдә, шулай яратып

Яшәгәндә җәннәт кебек булып

Тоелачак җирнең тормышы,

Һәр туар көн бәхет белән тулып,

Акланачак һәрбер ялгышы.

Үпсәң, әйдә, үтерерлек итеп

Суырып үп, кабат терелеп,

Кулларымда гына сине тотып,

Китәчәкмен тормышыма кереп.

    КОЛШӘРИФ МОНОЛОГЫ

Җиттеме көн Аллаһыны танырга,

Барчабызга үз бәясен алырга?

Без монда — шәпләр — ничә хатын кочып,

Алар анда елады гүргә ятып.

Без монда байлык җыйдык, кәеф кордык,

Алар анда алдылар бездән калдык.

Монда үтмәс товарны анда илттек,

Суын биреп, каймагын безләр эчтек.

Алар анда бер сыныкка тилмерде,

Безләр монда майлы калҗа кимерде.

Алар анда тормышка ябыштылар,

Безләр монда исреккә сабыштылар.

Алар анда зар-интизар иделәр,

Безләр монда алтын-көмеш җыйдылар,

Алар анда юл эзләде көненә,

Безләр монда тоз иләде күзенә...

Аларгамы килмәде Хакның көне,

Безләргәме килмәде тәүбә төне?

Бу татарның кылычы каннар түкте,

Алар анда сукага хатын җикте.

Монда кемнәр йөрделәр башлар иеп,

Анда, барып, булдылар әмир кебек.

Безнең җәбер-мыскыл чикләрдән ашты,

Оят һәм иман инде йөздән качты.

Моңа ничек түзсен, ди, Хак җиһаны?..

Тәмугка дучар бу татарның җаны!
          НИ ХӘЛ ИТИМ

Ни хәл итим, ярым монда зарлы,

Икенчесе анда елады,

Гыйшкым уты чәчрәп якты көндә,

Дөньянымы шулай яулады?

Ничек тәүбә итим, ди, үкенеп?..

Күзем төшеп, сүзем җиткереп,

Гыйшык йортын бизәп,

Кер, дидем мин,

Нәфсе белән тәмам исереп.

Бер яр монда зарлы, икенчесе

Анда сагынып, үксеп елады,

Көнем җитте, инде үземне дә

Тоткын итте сагыш богавы.

        СОҢАРГАН БӘХЕТ

Бу — язмышның шаяруы түгел,

Бу — тәкъдирнең безне сынавы,

Гыйшык уты сүнә барган җирдән

Кабат җанны, тәнне урады.

Килер көнгә мине сорадың син,

Ни көткәнен кат-кат юрадың,

Юк, дигәнем, белеп торам, шунда

Кузгатачак кышның буранын.

Фал китабын ачам, елап укыйм,

Соңарганын күреп бәхетнең…
Егетлек ул тәвәккәллек икән!

Картлык алды күңел тәхетен.

          РӘССАМ

                  * К.Нәфыйковка
Бу тормышның төсен эзләгәндәй,

Белмәгәндәй барча серләрен,

Сурәт белән мәшгуль иде остаз,

Актаргалый иде йөрәген.

Түшәменнән яңгыр тамчылады,

Өстәлендә чәе суынды,

Сурәт белән мәшгуль иде остаз,

Буяулары — тарих уены.

Ерак гасырларның чагылышы,

Киләчәге иде халыкның,

Сурәт белән мәшгуль иде остаз,

Иңгән чагы җиргә болытның.

    КИЛӘЧӘГЕМ

Син килгәнсең,

Өйдә булмаганмын,

Өстәлемдә калган чәчәгең,

— Озак көтте,

Кемең иде?— диләр,

Җавап бирдем:

— Минем киләчәгем!

    КӨНЧЕМ

Яңгырлары коя көзләреңнең,

Муенымнан үтә,

Җилкәмнән...

Мине җәйдән кая алып кердең,

Яшерергә теләп кемнәрдән?

  ЧИТЛЕГЕҢӘ АЛ

Мәхәббәт хисең сүндереп,

Олы газапка салсаң —
Күзләремнең нуры китәр,

Көнем каралыр таңнан.

Кызган күңелем былбылын,

Болай да сыктый көн дә,

Җанымны тындыр, бәгырем,

Кочагың тоткынында.

Бу читлек миңа — гөлбакча,

Тик шунда сайрый алам,

Гашыйкка, үзең беләсең,

Сөйгәне кирәк һаман.
      САБЫРЫМ ЮК

Сабырым юк синнән читкә карарга,

Исем китми сүзләргә, юкка-барга.

Аңнан китеп, кулларыңнан тотармын,

Актан китеп, кабат акка кайтармын.

Иренеңнең шәрабын бер кабармын,

Көлгә калып, утлар булып янармын.

Карарым юк намусыма ярарга,

Оятым юк пәрдәм итеп ябарга.

Йөрәктәге чыкты бу көн каршыма,

Күңел кошы читлегендә шашына.

Гаеп итмәгез мине, туганнарым,

Әле, үлеп, кабат терелгән чагым.

         ТИГӘНӘК

Тәүге самим хисләремне искә

Төшергәндә айлы кичләрем,

Уйлап куям юктан көйгәнемне…

Энҗе койган иде күзләрем.

Сөекле гөл диеп ялгышканмын,

Тигәнәккә килеп кунганмын,

Вакытында аңлый алган булсам,

Кояш булыр иде кунагым.

Хәзер инде үземә дә көлке...

Болыт белән тулган яшьлегем

Кызыл гөлләр арасында үтте,

Тигәнәкнең белгәч кемлеген.

        ШУЛАЙДЫР

Сине юан, ямьсезләнгән, диләр,

Мактап кына бер сүз әйтмиләр,

Гайбәт микән, белмим, әллә чыннан…

Күзең-йөзең истән китмиләр.

Урам тузаннарын сөендереп

Уза идең сәпәй
 иярләп,

Артларыңнан мең җан тәгәрәде,

Бар да кыяфәтен көязләп.

Ул тузаннар инде тынган булыр,

Ул егетләр инде агайдыр,

Сине чибәр, элеккечә, диләр…

Бу сүзләре дөрес, шулайдыр.


БӘЯҢ ТАПМАДЫМ

Үсмер идем яшь үсенте кебек,

Чат кояшлы авыл иртәсен,

Алтыннары белән ялтыратып,

Чегән хатын ачты картасын.

Кем икәнен әйтте күршеләрнең…

Әткәй аңа сумнар ташлады,

Яхшы гына салган чагы иде,

Кадерләми иде акчаны.

Малаең, дип сүз башлагач чегән,

Әткәй аны шундук туктатты,

Уен белән башын катырма, дип,

Шул чегәннән йортны бушатты.

Ни әйтергә теләде икән миңа?..

Күптән үзем гыйшык корбаны!

Сине искә алмый калмас иде,

Сизенгәндер йөрәк янганны.


БАШЧАБАРЫМ БУЛДЫҢ
Табибым бул!.. 
Ышанычым идең,

Әмма уздың исең китмичә,

Хәлләремне бер дә аңламыйча…
Кәефлесең иртә һәм кичә.

Ә мин белмим инде нишләргә дә,

Онытыйм, дисәм, җаным үртәлә...

Нигә шулай миһербансыз үзең?

Сүз булса да әйтеп иркәлә!
Көеп төштем, кабат тернәкләнеп
Күтәрелсен дәртле хисләрем!

... Сүз кылычың яшен булып орды,

Тәгәрәде башым —

Кискәнең!

      ҖИТӘР БЕЗНЕҢ БАШКА

Алдый тормыш, җаен куйган булып,

Очраттырып юлда чибәрне,

Саташтыра, аннан кавыштыра,

Балавызга сыгып ирләрне.

Хатын булып изә башлый тормыш,

Гаилә булып, илең һәм көнең,

Дан артыннан куган ирләрнең дә

Чыгара ул шунда бар җенен.

Ә кемнәрдер җаен җайламыйлар,

Алдатмыйлар газиз тормышка…

Затлы азык, байлык, кәеф-сафа

Һәм хатын-кыз җитәр һәр башка.


ТӘВӘККӘЛ ИТ

Тәвәккәллек юлдаш булып, һәрчак

Туктатмыйча дәшсә гел алга,

Максатыңа барып җитәләсең,

Син бары тик куркып та калма.

Максатыңнан әгәр башны чөйсәң,

Тәвәккәллек бер дә кирәкмәс,

Тәвәккәл ит,

Тәвәккәлләр юлда

Туктамаслар, армас, курыкмас.

Тәвәккәллек хәтта көчсезгә дә

Кулындагы таяк кебек ул,

Тәвәккәл ит, тәвәккәллек белән

Ачыладыр алга барыр юл.

        ҖАЙЛАШСЫН
Ташла әле, дустым, фәлсәфәңне,

Хәсрәтләрне куеп бер читкә,

Гүзәл ярның назын искә алып,

Җырлап калыйк, күңел читлектә

Мәңге шулай утырачак түгел,

Бөркет булып канат җилкесен,

Артын-алдын уйлап бу тормышның,

Күпләр кимерттеләр җилкәсен.

Йоклаган дәрт уянырлык булсын,

Күзләрдә ут-очкын уйнасын,

Безгә күпме җайланырга мөмкин,

Хәзер тормыш үзе җайлашсын.


ДИВАНАМЫН

Ни кыламын, Ходам,

Мине яраттың,

Тәкъдиремнән өлеш:

Утларга яктың.



Сөйгән ярым миңа



Газап кыладыр,



Ут өстенә кабат



Утын саладыр.

Янымда аһ итеп

Зарда торадыр,

Читкә китеп, миннән

Юри көләдер.



Югыйсә газапны



Ул белер иде,



Китүгә, әйләнеп



Тиз килер иде.

... Ни кыламын, Ходам,

Мине бар иттең,

Сиңа тиңең, дидең,

Аны яраттың.



Үтенечем шушы:



Белдерсәң аңа,



Ясамасын болай



Мине дивана?!.

     ГЫЙШЫК АШКЫНУЫ
Бу гыйшыкның сере олы икән,

Өзә икән җанны-бәгырьне,

Дөньялыкта тәмуг шушы икән,

Аһ ордыра түзем-сабырны.

Бу гыйшыкның тәмен кем белмәде,

Җәннәтне дә алар күрмәде,

Тәмуглардан җәннәтеңә күчер!..
Гөлбакчаңда сайрап йөрмәле.

Бу гыйшыкның казасында булдым,

Ничә кабат йоттым агуын,

Нигә шунда җәннәтеңә кертеп,

Сүндермәдең йөрәк януын.


ҮСМЕР ИДЕК

Үсмер идек, күмерләнде янып

Аркалар, йөз —



 басу-кырында...

Чөгендерне кемнәр уйлап тапкан,

Дия идек, җанын кырырга?

Тәнгә суык үтеп, шабыр суда

Кертә идең кышка, чөгендер...

Шикәреңне кемнәр ашагандыр?

Без кимергән — кара күмердер.

Ни аһларым булды, ни зарларым,

Дөреслеген күзләп дөньяның,

Үсмерләрнең күз яшьләрен алып,

Бәгырьләрен телдең колларның.

   КҮЗЛӘРЕҢНЕҢ ТӨСЕ КАЙТСЫН

Синең күзләрең яшел дә,

Зәңгәр дә түгел икән,

Яшьләрен сөртеп алырга

Ант сүзе яулык чиккән.

Вәгъдә — иман!

Кәфер булмыйк,

Шукланып яшәү җиткән,

Ил эчендә дастаннар күп —

Халык гыйбрәт иткән.

Безне дә сөйлиләр, диеп

Шикләнмә, тел — сөяксез,

Күзләреңә төсе кайтсын,

Бу илдә бер кунакбыз!

КӨЗЛӘРЕМ ДӘ ҖИТТЕ

Җилләр йолкый каен яфракларын,

Шәрәләнеп калды урманнар,

Көзем килде, суык, шыксыз көннәр

Ялгыз калган җанны телгәләр.

Беркем белмәс хәлне, сихәтемне,

Исе китмәс туган-дусларның,

Төннәр буе саташылып чыгар,

Фалы килмәс күргән төшләрнең.

Хәере белән узган гомеремнең
Кадерләрен эзләп табалмам,

Ил өстәле хөрмәтендә тотар,

Майлы калҗаларын кабалмам.

      АҺ СИН, ЯВЫЗ!

Аһ син явыз, аһ син мәрхәмәтсез,

Көйдереп бу гыйшык утында,

Кипкән иренемә су бирмичә,

Газаплыйсың дөнья йортында.

Җанымны ал,

Бары җаным калды,

Янды көнем, янды кичләрем,

Язда идем, җәем дә узылган,

Яфрак коя утлы көзләрем.

Аһ син явыз, аһ син мәрхәмәтсез,

Бир шәрабың дәртле чишмәңнән,

Канәгатьлек табып төкәним бер,

Көнгә чыгып шушы кичләрдән.


САРАЙ ХУҖАСЫНА

Йөрәк сараемның хуҗасы син,

Назлы ярым, миңа бу кичә

Нигә болай ачуландың әле,

Уң-сулыңда бакча, гөл үсә.

Былбылым син, нигә сайрамыйсың,

Нигә тындың кәеф югалтып?

Зиннәтләрең тагып, бизәнеп ал,

Бар тарафка нурлар таратып.

Кем кермәс тә кемнәр чыкмас икән,

Сарай бит ул — ачык тиңнәргә,

Намус-иман анда сакта тора,

Кылычларын тотып иңнәрдә.


КЫЗЫЛ ГӨЛБАКЧА

Бәхетле яр, сине сагынудан

Кызыл гөлләр үсте бакчамда,

Үзем зарда йөрдем, үзем нурда,

Үзем җөптә, үзем так санда.

Шушы язмыш миңа көйле булды,

Көйсез күңелемне көйләүче,

Шушы язмыш миңа назым булды,

Ачык изүемне төйнәүче.

Ел — сагынды, мизгел — очраштырды,

Гомерлеккә кавыштырмады…
Бәхетле яр, сине бакчам көтә,

Кызыл гөлләр — саташтырмалы!

КӨЗГЕ ЧАКЫРУ

Ябылды көн, ачылды җан,

Уйнады бөтереп кан,

Урамда юллар юылды,

Күңелне тотты җәзаң.

Дәшәсең, сагыш тугаен

Елата әйткән сүзең,

Казанның бөек диварын,

Тарих, җимереп йөрдең.

Ачылды көн, ябылды җан,

Эчләре — караңгы төн,

Бүлмәләрендә адаштым…
Чакырып кертүчем — син!

Ә МИН ГАФУ СОРЫЙМ

Мин сине, яр, бүген күңелемнән

Дәшеп алдым, түргә утырттым,

Кояш белән тулды көзге көннәр,

Һәр тарафым, шундый яраттың...

Һәм элек тә сөя идең шулай,

Ул чакларны һаман хәтерлим:

Хисләремнән канатларың көеп,

Мең газапка сине китердем.

Гафу, бәгырь,

Нигә ачуланып,

Белдермисең миңа үпкәңне?..

Күңелемә кабат кереп киттең:

— Искә алмыйк,— диеп,— үткәнне!


КӨН АГЫШЫНДА

Бу дөньяның серен аңлар өчен,

Белер өчен кая барышын,

Мантыйк кысасына җаны кысып,

Искә алмый көннәр агышын,

Без фәлсәфә кордык, гыйлем җыеп,

Сүз ялганды сүзгә, тел — телгә,

Хикмәтләрен тапкан кебек булып,

Тәнкыйть яудыргалап кем — кемгә.

Акылларны шулай чарлый-чарлый,

Бөек булып киттек беркөндә,

Сиздермичә генә шунда дөнья

Камыт элде безнең һәркемгә.

Җигелүгә, сер ачылды китте,

Уен гына булган бәхәсләр,

Аккан җирдән көн борылды-китте,

Хәзер безне заман боргачлар.


НИГӘ АЛАЙ ИТТЕҢ?
Иреннәрең тәме — иренемдә,

Күзең — күздә, җаным — җаныңда,

Шушындый да кысып кочакладың,

Акылымны җуйган чагында —

Намусыма дәштең, ни өчен соң
Шашкын хисләремне туктаттың?

Алар минем йөрәгемә тулып,

Буалып калды, җанны йоклаттың.

Иреннәрең тәме хәтеремдә,

Ә күзләрең нинди иде соң?

— Алар минем гел үзгәрә,— дисең…
Хисләремнән җанга иңде моң.

ЯҢГЫР ЭЧЕНДӘ УЗГАН ГОМЕР

Көн артыннан килгән көннәремне

Яңгыр юды, тиеп җаныма,

Кубарылды, актарылды хәтер,

Син кертмәдең мине саныңа.

Югыйсә мин җанаш идем сиңа,

Бәхетең бу килер көнеңә,

Сездә инде кояш чыккан анда,

Бездә яңгыр үтте җебемә.

Тәрәзәмнән ачып пәрдәләрне,

Көнгә багам, тезе күренә,

Күңелемнең кайнар яңгырлары

Элеккечә итәк себерә.


ЯРА ГЫНА

Үрсәләнде, үссенде җан,

Өзелде үзәк кенә,

Миңа сәлам дә бирми ул,

Ә сиңа көн дә килә.


Көнен көндә, төнен төндә


Сөйлидер көлеп кенә,


Миңа күзен дә салмый ул,


Ә сиңа үтә керә.

Йортым — көз, күңелем — язда,

Яшәүдә — соңарыла…
Мине бар дип белмәс инде,

Ә сиңа — ябырыла.


УТКА САЛДЫҢ
Син, бәгырь, анда көйгәнсең,

Мин монда утта яндым…
Бу кадәр яраткач, нигә

Мине уттан алмадың?
Миһербан иткән Ходаның
Сөйгәне калмый утта,

Ул синдәй итмәс дип беләм,

Җавапка тартмас юкка.

Мин дип көйгән булсаң чыннан,

Дәлилен бүген күрсәт,

Җәннәт бар, әгәр дә анда

Икебез бергә керсәк.


КҮРШЕ АВЫЛ КЫЗЫНА

Ничек әйтим, ничекләр аңлатыйм?

Син барыбер кабул итмәссең,

Киселгәнне ялгый алмас, дисең,

Бу иреннәр, исең китмәсен!
Без шушылай ике ярда калдык,

Тормышыбыз агар да агар,

Синең анда аһ оруың — монда

Дулкын-дулкын килер дә кагар.

Шушы хәлдән елар бөдрә таллар,

Без тумыштан аргы-бирге яр,

Күперләрне ташу болгый барыр,

Авыл белән авыл булыр зар.


БАШЛАНГАН ЮРИДӘН

Син мине бөтенләй белмәгән,

Мин сине бер тапкыр күрмәгән,

Истәлек итәрлек хәлләр юк,

Бары тик учаклар дөрләгән.

Син мине күрмәгән, мин — сине,

Хәтта бер төшкә дә кермәгән,

Шаярып үбүдән башланган

Җаннарга мәхәббәт үрләгән.

Мин сине бөтенләй белмәгән,

Син мине юри дә күрмәгән,

Иреннәр иренгә тиюдән,

Очкыннан йөрәкләр дөрләгән.


НИГӘ КИРӘК ИДЕ?
Без сөйләштек, хәтерлисең микән —
Күзләреңнән күзләр оялып!..

Ишекләрдә иптәш кызларыңа

Ярык калды колак куярлык.

Алар юкка, юри борчылдылар,

Үз кадерен барлап үзләре,

Күзләр түгел, җаннар еладылар,

Үртәп үчекләде сүзләре.

Без аңлаштык аңсыз чагыбызда,

Уемда юк иде шаярту!..
Нигә кирәк булды кызларыңа

Ара бутау, сүзне болгату?

ИСӘНМЕСЕЗ, САБАКТАШЛАР!

Кайвакытта шундый чәчәк ата,

Шундый балкып китә бу күңел,

Сагышларым томаланып кала,

Тоела башлый яшәү дә җиңел.

Якын дуслар искә төшә, мәктәп,

Сабакташлар, гашыйк вакытлар,

Һәй яшәп тә күрсәткәнбез икән,

Әле тагын яшәр өмет бар.

Җыелышып, сүздән сүзгә күчеп,

Сөйләшкәләп булган хәлләрне,

Юкны-барны искә төшермичә,

Юып ташлап җаннан керләрне...


РӘХМӘТ СИҢА!

— Үпкәләмә ул вакытлар өчен!—
Димә, җаным,

Нинди сүз соң ул?

Каян әле үпкәлим, ди, сиңа?

Элеккечә горур, матур бул!

Күзләремне түгел, ул чакларда

Син бит минем җанны-йөрәкне

Ачкан идең, нинди сүзләр белән

Рәхмәт әйтим? Андый сирәкне

Тормышымда бер-икене күрдем,

Син — тәкъдирнең миңа бүләге,

Шуның өчен гомер буйларына

Гел саф булды күңел күлмәге.


СӨЙЛӘГЕЗ, СӨЙЛӘ...
Кемдер анда безне сөйли булыр,

Җайлы чагы килгән өченгә,

Хәтта әле ачуланып алыр,

Ачынуга калып, төчегә.

Сукмасын ул калын өстәленә,

Йөрәкләре китсә ватылып,

Андыйлар да бар дип әйткән чакта

Җаны тәннән күккә атылып.

Кәефледә яхшылыкны белсен,

Усал чакта дөнья тетрәде,

Кемдер анда безне сөйли булыр,

Күз тартышты, кашым тибрәде.


ЧЫННАН ДА

Син анда тыныч ятма дип

Үчекләргә булдыңмы?

Әллә инде сагынудан

Хәбәрең юлладыңмы?

Ниятеңне төшенергә

Кояш чыкты болыттан,

Яуган карлар эремәкче,

Ныклык китеп бозлыктан.

Кышка кереп барган җирдән

Уянмакчы табигать,

Синең сүзең ялган булмас,

Яратуың — хакыйкать!


СЕР АЛАНЫНДА

Ашыга-ашыга җиләк җыйдың, әмма

Чиләгеңне тутыра алмадың,

Күптән инде карлар явып күмде

Безнең бәхет — яшьлек аланын.

Тынган урман кузгалгалап куя,

Аһ органдай, куркып җилләрдән,

Буран куяннары йөгереп йөри

Печән чабып җыйган җирләрдән.

Эңгер иңә ешлыкларга үтеп,

Серне сорар өчен килгәндәй,

Агач башларында тиберәнә —

Сүзгә колак куеп тулган Ай.


КӨН БОЗЫЛДЫ, ДИМӘ!

Көн бозылды, димә, көзнең кайчан

Яңгырларсыз гына үткәне бар?

Кичәге кар бүген елый икән,

Ни өчен соң аңа үпкәлиләр?

Син дә шулай үпкәләрсең инде

Ышанмыйча кышка кергәнемә,

Юлларга боз төшеп, соңгы ара

Килеп-китеп, чабып йөрмәвемә.

Көн — ачылыр, көздән кышка бара,

Әле язы, озын җәе алда,

Үзең дә кил, сараеңнан чыгып,

Елаганчы сагыш җыеп анда.

  БЕР ЧИБӘРНЕҢ ЗАРЫНА

Көзге белән бәхәсләштең,

Чибәрлектә тиңең юк,

Ансы дөрес, әмма еллар

Шаярдылар шактый ук.

Ямьленең ямен сорый ул,

Үтеп керә түргәчә,

Чибәрләр һаман чибәрчә,

Тик төсләре үзгәчә.

Көзге белән бәхәсләшмә,

Чибәрлектә тиң сорап,

Төсләрең үзгәрешеннән

Кичәге көнне карап.

ЧЫН КАДЕР УЛ МОНДА ТҮГЕЛ

Син кадерне сора,

Хөрмәтнең мин

Ниндилеген әйтеп аңлатырмын,

Тормышымда күпләр түр алдылар,

Һәммәсенә күреп сокланырмын.

Кеше хакы зур мәртәбә җирдә,

Мине санламыйлар, димә бер дә,

Кушсаң-алсаң, сан җитәрлек,

Әмма

Чиксезлекнең чиге сездә-бездә.

Монда кадерленең анда кайчан,

Түргә чыгып, хөрмәт тотканы бар?

Үзең өчен бәя эзләп йөрсәң,

Киләчәкнең
Базарына син бар!


ЗАМАН ЙӨРЕШЕ

Бу тормышта бар да үзгәрүчән,

Искерүчән һәм дә онтылучан,

Замана да вакыт белән китә,

Истән чыга хәтта үпкән-кочкан.

Һәр заманның язы була, көзе,

Салкын кышы, фикер бозланган,

Безнеке дә тарих булыр беркөн,

Әле чапаны да тузмаган.

Заманадан үтеп китү мөмкин

Һәм соңару, барсы табигый,

Бүген авыр булып тоелганы

Иртәгәдә җиңел адымлый.


      НОЯБРЬ

Болыннарда көзге яңгырларның
Сеңгән чагы болыт булып төшеп,

Хәтта агачлар да шәбәренгән,

Күкләр елый күңелләргә ишеп.

Басыла хис, уйны томан сара,

Ышык эзлим үткән көннәремдә...

Салкын карлы кышка кергәч, ничек

Түзәр икән җаным тәннәремдә?

Тагын шулай истәлекләр белән

Яшәрменме төннән төнгә чыгып?

Болыннарда көзге яңгыр өши,

Төнгә калып, аяклардан егып.

          УКЫТУЧЫМ

Күңел нуры төште миңа бүген, 


Хәтер бакчасында тантана —

Бәйрәм иттем, асыл кием сайлап,

Бу кечкенә җаным шатлана.

“Әлифба”ны үтеп, укытучым,

Ишекләрен ачып каршымда,

Гыйлем сараена алып керде,

Беләселәр килә барсын да.

Аяк тайган чакта кулын биреп,

Авырттырмый тотып кала ул,

Адашканда, тукталганда һаман

Юл күрсәтә, алып бара ул.

Күңел нурың күчте күңелләргә,

Чәчәк атты безнең бакчалар,

Укытучым, гомер юлларында

Рәхмәт укый сезгә барчалар.

  ЙӨРӘКНЕ ЯШЕРЕП БУЛМЫЙ

Йөрәгеңә сагыш пәрәнҗәсен

Ябып, нигә шулай сулдың соң?

Берәү булса, утка керер иде,

Ничек болай үзең сабырсың?

Ышанычсыз әллә көзге көндәй —

Сөйгән ярың, җаным, ник алай

Күзең күле сыктап елый-елый

Кибеп калган, ничә көн шулай.

Оныттырып карлар явар әле,

Боз да каплар күңел сазлыгын,

Кышың үтәр, язга килгән чакта

Нәрсә басар йөрәк сызлавын?


КАЕН КЫЗЛАРЫ

Җаннар чиста безнең, таң суыдай,

Тик гамәлләр генә үкенгеч,

Каен урманына килеп кердем,

Һәммәсендә яшел бөркәнгеч.

Аяклары төз һәм тулып тора,

Һәммәсе дә таудан чишмәгә

Тезелешеп төшә бара кебек,

Җилләр йөри ташып хисләргә.

Уйный йөрәк, яшел бөркәнгечен

Күтәрәсе килә йөзеннән,

Шундый чибәр кыздай тоелганга,

Җаным йөгерә җилләр эзеннән.

ТӘН ХӨКЕМЕНӘ БИРЕЛГӘН ҖАН

Җаннарда — моң, илаһилык белән

Бәндәлекнең барча төсмерен

Ул үзенә җыеп, дөньялыкның
Тар күрә бу иркен читлеген.

Әмма тәннең Анда барасы юк,

Монда каласыдыр айрылып,

Шуңа күрә җанга ирек бирми,

Тотып тора кул-баш кайрылып.

Ә кайчакта алар икесе дә

Мәҗлес корып алгач, дәрт табып,

Дөнья читлегендә очыналар,

Канат кагыналар шатланып.


УРАП КАЙТЫШЛЫЙ

Бер күрешү өчен юллар үтеп,

Очрашканда хәлләр белешеп,

Күңелләрдә шатлык канат җәя,

Сөйләшәбез сүзләр килешеп.

Әйтәселәр шактый җыелганнар,

Ашыктыра, терсәк этешеп,

Шулай инде, һаман-һаман гына

Тормыйбыз шул көн дә күрешеп.

Сүзләрне сүз бүлә, гүя бүген

Озын төннәр калган кыскарып,

Урап кайтып килеш узылганны,

Тузаннары купты кузгалып.


АРЫШ БАСУЫНДА
Мин үзем дә белмим инде кайчак,

Ни телидер җаным дөньядан,

Ул кояштай балкый, ә аннары

Сүрәнләнеп кала, уянган

Табигатьнең ямен күзгә элеп,

Бәхәс кыла заман барышына,

Ә аннары кереп адаша ул

Балачакның арыш басуына.

Икмәк исе борыннарны үрти,

Килер көнгә арта ышаныч,

Кояш булып тереләсем бардыр,

Җанга иңә сүрән куаныч.


УЙНАДЫҢ, ЕЛАМАДЫМ

Син бары тик бер шаярыр өчен,

Уйнарга дип бәлки уйлагансың?

Җаның теләгәнне әсир итү
Һәм оныту иде болардан соң.

Кызык иде тормыш шушы хәлдә,

Ничәләрне ега ала идең,

Күз сирпүдән — Казан-Уфаларны

Тез чүктереп кенә кулга алдың.

Нәрсә кирәк иде минем кебек

Авыл малаеннан, беләлмәдем,

Туйларыңда булып, синең белән

Бергә үксеп-үксеп еламадым.

  “ИГЕЗӘКЛӘР” ИЛӘГЕНДӘ

“Игезәкләр” иләде мине

Йолдызлы иләгендә,

Чык бөртеге — күзем яше —

Бүз үлән келәмендә.

Күкләр белән бергә елап

Ташыдым ташуларда,

Син белмәс серем юк иде,

Сәбәп бар шашуларда.

“Игезәкләр йолдызы” иләп,

Җиргә җәйне җиткерде,

Ирлеккә аяк кигәнче,

Көннәрем кышка керде.


КОЯШ ТАМДЫ

Безнең күңел күле мәңге шулай

Төнбоеклы булыр, аккошлы,

Чайкалыплар китсә алай-болай,

Мин белермен: син дә сагышлы.

Миннән сиңа, синнән миңа таба

Хәбәр ташып йөрмәс җилләр дә,

Эреп барган көннән кояш тама,

Урын сайлап безнең күлләрдә.

Син — сер миңа, мин дә сиңа зур сер,

Аккошларың канат какмасын,

Күңелемә кояш тамды, йөгер,

Синең урыныңны алмасын.


НАЗЛЫ КОЯШЫМ

Сине гаепләрлек бер хатаң юк,

Булганы да миңа күренми,

Син бит минем назлы кояшым, хак,

Чагылдырасың шул күземне.

Болыт белән тартыла көн кайчак,

Яңгырларга карлар тоташа,

Йөзеңне ач, бәгырь, миңа шулчак…

Күз карашым гына камаша.

Эретеп үт шушы салкын кышны,

Ничә язлар килми калдылар,

Аклый-аклый күпме карлар иште,

Карашыңнан назлар тамдылар.


ТАБИГАТЬ УЕНЫ

Көннәрне бер җылытты,




бер суытып аптыратты,

Әле яңгыр иште, әле




ап-ак кары җиргә ятты.

Уйнады табигать, шаярды,




бәндәнең сан югалды,

Ахмакның агарган чагы,




түр башына юл алды.



  * * *

Сүзең татлы,

Йөрәккә май ягылды,

Кара күзләрең ничекләр аларды.

Чү, тимәсен көзнең җиле,

Монсын әйт,

Сөйли күрмә аларны!

ЗАМАН КИЛЕР, КИТӘР...

Китте заман, очсызланды

Хатын-кыз, адәм саны,

Җан һәм акыл томаланды,

Сүздән сүзләр болганды.

Кем дә кемгә торырлык ул,

Кешедән кеше башка,

Киткәннәргә — хәерле юл,

Юк-бар сүзеңне ташла.

Килде заман, кыйммәт табып,

Сата бирде үткәнне...

Үзләренең бәясе ни?

Яхшы сүзме көткәне?

  Ә МИН ИНКАРЬ ИТКӘН ИДЕМ

Синең белән шундый рәхәттер ул,

Сүзләрең дә хәтта кояшлы,

Йөрәгемә бозлар төшсә, эри,

Шунда кибә кайнар күз яше.

Ничек андый була аласыңдыр?

Сөенечем дә син, гамем дә,

Безгә әле яз да буласыдыр,

Зөләйхадай кайтып ямеңә.

Мин Йосыфтай сине инкарь иттем,

Үпкәләттем куркып утыңнан,

Ә син исә барыбер колың иттең,

Язмышларга язмыш тотынган.

  ГАЕПНЕ ТАНЫРГА МАТАШУ

Сәерсенеп карый бакчадагы

Утлы чәчәкләрең күңелгә,

Нинди серләр миннән сорамакчы,

Җавапларым булмас җиңелгә.

Көзге урман кебек кызарырмын,

Саргаермын сагыш килгәндәй,

Уйларыма кереп югалырмын,

Ни әйтәсең алдан белгәндәй.

Күкләр көләр миннән,

Дөнья көләр,

Сүзләр таба алмам акланыр,

Ни килмәсә, шунда миңа килер,

Ватылып китәр җаным,

Вакланыр...


    ЯЗМЫШ

Мин кадерсез идем ул вакытта,

Синең янда меңнәр наз җыйды,

Кулларыңны алар сораганда,

Күңелләрең ямьле яз иде.

Егетләрнең башы әйләнделәр,

Күбәләктәй очып җаннары,

Синең назга хисләр бәйләнделәр,

Кояш белән туып таңнары.

Сайланырга теләдеңме, әллә

Үртәргәме иде исәбең?

Бакчаң түрендәге кызыл лалә

Һаман көтә җилләр кискәнен.


БОЗГА ТАЯНУ

Нигә миңа ышанмыйсың, диеп

Аптыраплар калган чакларда

Акланырлык сүз табалмый идем

Һәм үземне үзем хакларга.

Инде белдем: гаеп миндә генә

Түгел икән, язгы бозым син,

Күз яшеңнең ташкын иделенә

Бу җанымны агызучым син.

Хәтереңне яңартсаң да ярый,

Кышка кереп барган чагым бу,

Таянырлык мөмкинлегем дә бар,

Боз булдылар барча агым су.


ҖЕНЛЕ МӘХӘББӘТ
Зарлы идем, ап-ак карга төшкән

Кызыл миләш тәлгәшләредәй,

Күземдә — яшь, бәгырь — утка пешкән,

Тик йолдызлар — сердәшләремдәй —

Яна иде сөйләп ни буласын,

Син үз күрдең ятның кочагын,

Җил айкады күкнең өстен-астын,

Умыргалап йөрәк учагын.

Сүндем...

Сер яшергән булып һаман

Син сөйләрсең барны онытып...

Мәхәббәтең белән җен уйнаган,

Учагыңда кулын җылытып.


УЕННАН УЙМАК

Уеннардан уймак чыгар, диеп

Белмәгәнмен, юри шаярып

Үпкән булдым, кочтым ямең табып,

Чуар хисләреңә таянып.

Безнең уен озак сузылмады,

Әмма уймак чыкты ахырда,

Синең йөрәк мине онытмады,

Минеке дә сызлый, авырта.

Вакыт уздырыйм, дип артыграк

Йөрелгәнме, сизми калынган,

Син үземә миннән якынырак,

Мин дә сиңа тоткын алынган.


НОЯБРЬДӘ ҖИЛ ЕЛАДЫ
Елак җилнең күз яшьләре тама,

Утлар булып тама карларга,

Дөнья буйлап, минем өстән ага,

Ташкын булып тула ярларга.

Урманнарда миләш учаклары,

Бакчаларда томан шәбәргән,

Елак җилле ноябрен көзем

Кышны кодаларга җибәргән.

Уйнасыннар, уймак булсын күзләр,

Бар тарафлар актан киенсен,

Яктырыплар китте әле йөзләр,

Һай елак җил, нигә көлмисең?


КИЧКӘ КАЛУ

Тузды күңел, иске күлмәк кебек

Ертылыплар китте, хәтерем

Таралды да төште җебеп-җебеп,

Юлларнымы йөреп бетердем...

Чатлар да юк, офыкларга китеп,

Юл — сөңгедәй барып кадалган,

Соңгы кояш нуры, авыраеп,

Куе болытларга буялган.

Иртәгә көн нинди буласына

Хәбәр тапмый җилләр егылган,

Күңелемнең күлмәк изүенә

Салкын кулы белән сузылган.

  БӘЛКИ АЛАЙ, БӘЛКИ БОЛАЙДЫР?

Дөрес түгелдер ул, сөйгән булсаң,

Салмас идең мине газапка...

Бар идеме миңа синнән бер сан?

Ябык иде тәрзәң һәм капка.

Сүз өченгә генә әйтәсеңдер,

Җан җылытып, хисләр төрләнеп,

Мин текәгә көчең җитә, җимер,

Йөрегәнче алай сөйләнеп.

Ә бәлки дә үзем ялгышамдыр,

Яңарталмый иске күңелне?

Ни сәбәпле күзең җем-җем-җемдер?

Йолдыз сарды аяз күгемне.


ҖӘННӘТ БАЛАСЫ

Гөлгә кундың, гөлдән гөлгә күчеп,

Кояш нурларында коендың,

Әле һаман җаның зарга тулып,

Наздан назга гына сыендың.

Җил тимәде, яшен куркытмады,

Бар дип белми идең кышларны,

Сиңа тагын нәрсәләр җитмәде,

Эзлисеңме үзгә ишләрне?

Бәхетеңә сөен, тормыш җаен

Биргән икән, нигә башкасы?

Гөлдән гөлгә очып йөргән чагың,

И бәгырем, җәннәт баласы!


ЯРАТАСЫҢ, БЕЛӘМ!

Яратасың әйтерлектән чыгып,

Ишетмисең сүзне, инкарьны,

Кеше өлешенә кермим, диеп

Сөйлисеңдер әле юк-барны.

Яратасың исең дә китмичә,

Башкаларга күзең төшмичә,

Янәшәңдә чибәр затлар ничә,

Ник үтәсең сәлам бирмичә?

Яратасың, беләм, бәхетең дә

Сөенечең шушы мәхәббәт!

Моннан Анда баргач,

Зинһар өчен

Ходай бирә күрсен мәрхәмәт!


ӘЛЛӘ КЕМНӘРЕ БАР

Артыгы бар, киме, җитмәгәне,

Саташканы бәя-хисапны,

Ясалып та ясап бетмәгәне,

Көтүчесе ачып кочакны...

Әллә кемнәре бар, дөнья булгач,

Ансыз-монсыз яшәү мөмкинме?

Алышалар әнә ике малай,

Йә, кайсыгыз, әйдә, кем-кемне?

Сәбәпсездән сәбәп чыга шунда,

Көчлесенә көчсез үпкәли...

Гафу сорап кына айрылыштык,

Ә ул яреп килә, төрткәли.


БӘЛКИ ӘЛЕ...

Оныткансыңдыр да, әллә кайчан

Булган хәлләр, ничек барсын да

Истә тоту мөмкин булсын икән,

Бу хикмәтле дөнья баршында.

Юып кына ала, кыеп кына

Почмакларын хәтта ташларның —

Еллар шарлавыгы гөрләп ага,

Син дә искә төшми башладың.

Оныткансыңдыр да, бәлки әле

Мин үзем дә юктан саташып,

Хыялымда тудырдымдыр сине,

Күз алганда күзгә карашып.


КЫШКЫ ЮЛДА

Көн каралды, ак кар яктылыгы

Йота барды елның ахырын,

Җиргә ятты көчек булып буран,

Ерагайды ара-чакырым.

Аягыма яреп барган булып

Бөтерелде буран, кузгалып,

Мунчагыннан ычкынырга теләп,

Тартылып һәм чигеп, сызланып.

Һәр узганга шулай сабыр җуя,

Селкенгәне саен кар куба;

Көн каралды, көртләр арасыннан

Буран көчекләре ыргыла.

  ҖЫЕЛЫШЛАР, УТЫРЫШЛАР
Сагыз чәйни һаман утырышлар,

Җыелышлар көнгә сузылып,

Вакытларын эшкә калдырмыйча

Утыралар бар да сыгылып.

Илнең йөген авырдыр сөйрәве,

Сүзләрендә сүзләр көйрәде,

Баганалар тамыр җибәрделәр,

Гүя алар күкнең терәге.

Тик нигәдер, хәтта җил иссә дә

Зеңләп куя алар тезгәчә...

Куркалармы, егылырбыз, диеп?..

Утырышлар сагыз чәйнәшә.


ИКЕНЧЕ ОКТЯБРЬ

Юри генә сөйләшкәндәй идең,

Сүзләреңне чынга ашырдың,

Буталдылар көнең, үзең, илең,

Сазлыкларга илтеп батырдың.

Сандугачлар сайрап телләреңдә,

Гамәлеңдә дуңгыз чинады,

Шулай килеп чыкты бит, диясең,

Белми идеңмени син аны?

Яхшылыкка ният иткәнсеңдер,

Яман булып чыкты, усаллык,

Октябрьдә максат изге иде,

Яңагына барып ямарлык.


ЧАНА ЮЛЫНДА

Ул таулар, киң кырлар, болыннар

Ак юрган эчендә калгандыр,

Көн сынса, баш ачып карарлар...

Безнеке — яхшылап салгандыр...

Ат җиккән, чанада барадыр,

Җыр сузып ала да, дөньяга

Карлыккан авазын саладыр...

Куяннар качадыр курага.

Куяннар качадыр, каргалар

Кубара торгандыр каргышын,

Чанада кайтучы абый һәм

Түгәдер җыр белән сагышын.

  ҖЫЛЫЛАРЫМ ИНДЕ ҖИЛ АЛЫР

Мин бит сине чакырмыйм да хәзер,

Искә генә алам да уйлыйм,

Ни өчендер күңелемдә җәбер,

Ак каенны кочам да елыйм.

Толымнарын сыйпап җилләр уза,

Алтын коеп аяк астына,

Хисләр шул ук, кием генә туза,

Акырынлап күңел басыла.

Килмәсеңне беләм, кочагымның
Җылыларын инде җил алыр,

Ак каенга сөйләр серләремнең
Яфраклары көзгә таралыр.


ДИМӘСЕННӘР...

Бер рәхәт күрмәде ул бала,

Бәхетсездән булды, димәсеннәр,

Әйтегез һәр мине белгәннәргә,

Ишетмичә гафил йөрмәсеннәр.

Әйтегез ул сөйгән ярыма да,

Кайтыр, диеп мине көтмәсеннәр,

Дөньяның бар михнәтләрен күрде,

Күрмәгәнне күрде, димәсеннәр.

Әйтегез ул газиз әнкәемә,

Елый калса, берүк, сүкмәсеннәр,

Читтә калу тәкъдир булгандыр ул,

Шәригатькә хилаф күрмәсеннәр.

МИН ФӘРЕШТӘ ТҮГЕЛ
Мин фәрештә түгел, әүлия дә,

Изге гамәлләрем күп булды,

Диеп әйтә калсам, оялам да,

Куанам да, күңелләрем тулды.

Дөньялыкта дуслар гына түгел,

Дошманнарсыз яшәү юлы юк,

Юләрләргә генә һәрчак җиңел,

Алсыз-артсызларга шулай ук.

Әгәр тәкъдир авыр йөген салып,

Бөгеп төшерсә дә билемнән,

Дөньялыкка һичбер сәҗдә итеп,

Баш чөймәдем Хуҗам-Иямнән.


БӘХЕТ КОШЫМ

Кош тоткандай булдым, бәхет алды,

Күтәрде дә назлы кулында,

Сөендерде, болыннарны иңләп
Җырлады җан аның назында.

Һаман шулай бәхет исәрлеккә

Сала мине, коча үзенә,

Мин бит аны синең белән тиңлим,

Синдәй күренә ул күземә.

Йөзең-чәчең сыйпап, рөхсәтең бир,

Мин дә кочып алыйм үзеңне,

Күкрәгеңә сыймам, дип үртәмә,

Бирсен Хода, берүк, түземне.


КҮКНЕҢ ТҮГЕЛҮЕ
Килде, яуды, рәхәтләнде яңгыр,

Сөендерде кимне-артыкны,

Түбәләрдән ташкын булып төште,

Юындырды төзек-ватыкны.

Урамнардан ташу булып акты,

Тулып чыкты күл һәм елгадан,

Бу хәленнән өлкән курка калды,

Өркенгәндәй кәфер туфаннан.

Килде, яуды...

Шулай буласына

Уй кермәгән иде күңелгә...

Кемгә болай үпкәләде икән?

Юкка дисезме ул түгелә?


ЗӨҺРӘМ БАР

Белсәң иде, дисең, януларны,

Көйгәнемне, ничек газапка

Салды язмыш мине — ялгызымны,

Бүген тартам сине җавапка!

Әйттең...

Ә мин курка калдым,

Ни гаебем дөнья каршында?

Белдемме соң шулай яратуың?

Ник сөйлисең моның барсын да?

Кемнең кемгә күзе төшмәгәндер,

Кемне күрмәгәндер төшендә?

Таһирга да Маһым гашыйк булган,

Зөһрә булып кергән күзенә!


ПӘҺЛЕВАН ЗАРЫ

Минем җаным ике түгел

Һәм өч…
Берсенең дә хәле чамалы…

Күлмәгеңнең изүләрен чиштең,

Өзеп кенә, тешләп капмалы.

Сөям, дисең, тәннән җанга үтеп,

Җаннан кайтып тәнгә мең кабат,

Хискә генә дәшеп тибрәнәсең,

Ашар җирдән тагын мең ялап.

Учларымда калып изеләсең,

Изеләсең җаның чыкканчы,

Ә мин сине кабат тергезәмен,

Ә син тырышасың екканчы.


ТАРИХКА ТАСВИР

Әллә кайдан, ерак далалардан

Урап кайткан сыман
Йөреп уздым бармак бөгеп кенә:

Кырым, Казан, Төмән...

Татар иле, кайда аның чиге,

Дунай, Байкал, Кавказ?

Каян белим, җавап эзли-эзли

Тарихчылар ашкач...

Бабаларым җирнең читен эзләп

Таба алмаганнар,

Бар дөньяны кулга алып була,

Диеп уйлаганнар.

Минме алар ялгышына яреп,

Кереп киттем ерып

Замананың данлы дулкыннарын?..
Батмам кебек арып.

Тормыш болгый,

Нинди корабларны

Калдырды ул төптә!..

Минем көймәм йомычкадай гына,

Максат алга төртә.

Борынгылар яуда мәңгелекнең
Серен төшенгәннәр,

Алар даны белән күкрәк сугып

Җаннар өшенгәннәр.


ГОРУРЛЫК — ИБЛИС ХОЛКЫ

Кодрәтем җитеп беректем дөньяга,

Кем идем һәм кем булдым мин — бичара?

Бар да бар, җилкә тузанын да кага

Замана,

Шулай бәндәсен очыра...

Кая килеп төшәм, белмимен, дивана

Адәмнәр кебек түшемне кабартып

Йөрим дә күрәм: хәлләрем — алама,

Шакшырдым...

Тәмуг бетермәс тазартып.

Бәдбәхет, диеп җавабын алуга,

Чарасыз төшәм егылып оялуга,

Йөземне кызыл күрүче булуга

Искәрсәң, кара, чумгандыр агуга.

Эзләдем сәбәп, хатамны сизенми,

Хакыйкать бердер: кендегем өзелми,

Береккән тәмам дөньяга,

Ишелсә бинаң...

Горурлык бирешми!


БЕЗНЕҢ ЮАНЫЧ

Бер шатлыктан күчеп кайгыларга,

Тормыш итеп, эзләп бәхетне,

Яши-яши һаман барып алга,

Югалтабыз икән сихәтне.

Кешеләрдә читләр кайгысы юк,

Үзенә дә артык үзенең,

Хәл белешеп сорый калса, шул ук

Җавабында таба сүзенең.

Күз камаша кемнең тормышына,

Күңел кайта кемнән, ышаныч

Безне һаман йөри озатуда,

Шул гына тик безгә юаныч.


ТАТАР ТҮГЕЛДЕР БЕЗ

Безме татар? Нинди әрсез сүз бу?

Шәүләбездән курка җаныбыз,

Ул исемгә лаек булсак әгәр, 

Кайнап торыр иде каныбыз!

Безме татар?

Куркаклыкны яшерер

Өчен генә татар йөрибез!

Койрык болгау безнең бар эшебез,

Ялагайлык безнең йөзебез.

Безме татар? Ярты дөнья тоткан

Каннан тумас мондый куркаклар,

Бабаларның каршысында оят,

Белә калса, тотып тураклар!


АЙ КЫЗЫ КАДЕРЕНДӘ

Кайчак төннән караңгырак була

Якты йөзең... Сәбәп нәрсәдә?

Туңдырасың. 

Абагалар шыта

Көнгә карап торган тәрзәдә.

Биттә уйный суык зәмһәрире,

Учка сыймый йөрәк — шешенә,

Язың идем, кышка алып кердең,

Салкын көннәреңнең эченә.

Яктырыр ул бәсле тәрәзәләр,

Елмаешып кояш күзенә,

Син ничек соң?

Ачылырсың микән,

Ишегемнән узып түремә.


ФАСЫЛЛАР КЫЯФӘТЕ

Яз — чибәр кыз кебек,

Чишендерде

Сакалыннан тартып ак кышны

Һәм киенде үзе, чибәрләнде,

Оныттырып барча сагышны.

Җәйнең хәле киленнәргә тигез,

Төне — кыска, көне — йокысыз,

Мәшәкате, борчулары — игез,

Ишеген дә бик еш шакыйбыз!

Көз — җилкәле ир...

Тәвәккәл һәм елак, бимаза;

Әрсезләнеп җәйне чишендерә,

Кыш кермәсен иде, ичмаса!..

    МИН-МИННӘР АРАСЫНДА

Ачылган көн төчеләнде,

Китте сыйның хөрмәте,

Арысланнар арасында

Бәрән — җанның халәте!

Мактанырлык гамәлләр бар, 

Кемгә кирәк? Кадер юк,

Арысланнар сөенешә,

Чәйнәп ташлар хәзер үк.

Һәр кешегә җаны кыйммәт,

Үзен бер дә азсынмый,

Мине ашап бәя таба

Хәтта дуслар, ятсынмый!


БАЛЫКТА

Су буенда малайлар

Кармак салып алалар;

Калкавычны йөгертеп

Балыклар шаярталар.

Җимгә селәүчән җитми,

Уйнаган балык — чиртми;

Коерыкны болгыйлар

Су өстен киртли-киртли.

Кызылканат һәм чабак,

Һаман да уйнап-уйнап,

Малайларны үртиләр,

Җим урлап, хәйлә уйлап.

Малайлар да алдатмый,

Бәхәс җебен югалтмый,

Калкавычны күзлиләр,

Телләре телгә йокмый.

Имеш, балык — колаксыз,

Ишетүгә яраксыз;

Чабаклар тынып кала,
Уйлапмы: “Бу — ахмак сүз!”

Малайлар күз йөгертә,

Калкавычка кем төртә?

Чабак һәм кызылканат

Малайларны сикертә.


КАБАТЛАНМЫЙ ТОРМЫШ

Бу тормышны кабат үтеп булмый,

Төзәтеп булмый кылган хатаны,

Бары тәүбә һәм дә гафу сорап

Агартабыз җанны-караны.

Агартабыз, акланабыз, әмма

Тагын хата ясап куябыз,

“Күз тигән!”— дип, артык ватылмыйча,

Вөҗдан газабын да тыябыз.

Бимазалы тормыш агышында

Ташлар да бар, уел, чоңгыллар,

Хаталансак бүген онытылып,

Газап чигәр бездән соңгылар.


ЮГАЛУ

Тормыш серен аңлагандай булам

Ялгыз калган чакта тынычлап…
Озакламый чәчәк кебек сулам,

Аһлар чыга җаннан ергычлап.

Җирдә кеше ялгыз яши алмый

Һәм колачлап булмый һәммәне:
Дус, димәүгә кемдер үпкә саклый,

Кемдер тели иңдәш итмәүне.

Уйсыз калсаң, акыл тәмам сүнә,

Күп уйлаудан күңел бутала,

Кеше әгәр ялгызлыкка күнсә,

Үз эченә кереп югала.


МӘХӘББӘТ ТӘМЕН ТАТУ

Сөйләште җан, сүзнең бәйрәмләве — 

Хисләр-хискә килеп бәйләнде,

Һәр сулышта чәчәк бәйләмнәре,

Дөнья уңга-сулга әйләнде.

Бөтерелде буран, тугыланды,

Җиргә иңде язның хәбәре,

Бөреләрдән сулар тамчылады,

Кар булып кар сеңде-шәбәрде.

Гөнаһысыз назлы тәүге сөю —

Бар дөньяны коча үзенә...

Табигать тә шашты, сүзләр йөрде,

Телсез идек бары без генә.


КҮҢЕЛНЕҢ ТУЗГАН КӨНЕ

Бу күңелнең тузган көне,

Туралган көне җанның,

Мәрхәмәтсез язмыш җиле

Изүен ачты тәннең.

Куенымда боз эреде,

Күз төбенә җыелды,

Кадерләрең бар, димәде,

Күздән яшьләр коелды.

Бозлар — китәр, күңел — тузар,

Кояшсыз калмас дөнья,

Мәрхәмәтсез — көлеп узар

Һәм елар үзе соңда.


ТӨЧЕЛЕК ҖИТМИ БЕЗГӘ

Кем әйткән сүз, димә,

Үзем белеп

Кычкырдым да утырып еладым,

Күпләр шунда карап торды көлеп,

Мин бүреләр булып уладым.

Кем кайгысы кемдә булганы бар,

Тарлык белән яши һәммәбез,

Җитешсезлектәнме күңелдә зар,

Өметсезлектәнме кибәбез.

Әллә инде юри өйрәттеләр

Дошман, диеп, кеше-кешегә,

Диалектика ясап котырттылар,

Җан кызыга хәзер төчегә.


ОЯТ ПӘРДӘСЕ ЕРТЫЛУ

Оят бары оят белүчегә —

Изге!

Әмма көлке — оятсызга;

Нәрсә әйтим мине теләүчегә?

Ачулана нигә хаксызга?

Оятымны йөзгә пәрдә итеп

Бөркәнәм дә качам үземә,

Ә ул — әрсез, сытып, йөзне ишеп,

Таләп куя, коча, тузына...

Өрлектәй ир буйсынырга тиеш

Кандаладай шушы ханымга,

Тәнем генә азмы — тәмам юеш,

Инде кулын суза җаныма!


ГҮЗӘЛЛЕККӘ МӘДХИЯ

Нинди аналардан тудың икән,

Шундый матур, шундый чибәр син,

Күңелләрем тибрәп китә, иркәм,

Кемнәр коча, кемне үбәсең?

Тотылгандай була хәтта кояш,

Синең нурың балкып дөньямда,

Елга-елга ага күземнән яшь,

Ялгыз калуымны тоям да.

Әнкәеңә атап дога укыйм,

Бәхетеңә килер көннәрдә,

Һаман-һаман сине генә уйлыйм

Айга карап кара төннәрдә.

  САННАРНЫҢ ДА ХОЛКЫ БАР

Куша — ала, куша ала,

Куша — ала бер бала,

Саннар — кире, алсаң — арта,

Кушсаң — кими, бик җәфа.

Кирелекнең файдасы юк,

Кирелектән бар хата,

Кирелегем арткан саен

Сан югала, дан арта.

Туры саннар белән җайлы,

Туры санда юк хата,

Алсаң — кими, кушсаң — арта,

Бик җайлы —  

Җанга ята!


БУРАННАН СОҢ
Дөнья күчкән, карны ишкән,

Котырып калып кичтән,

Шушы кадәр аклык төшкән

Болыттан, әллә күктән?

Төн кызы, кереп ишектән,

Тәрәздән чыгып киткән,

Нинди яман сүз ишеткән?

Эзе бар — йөгреп үткән!

Дөнья күчкән, сукмак төшкән,

Көл чыгарып кем түккән?

Сафлыкны саклау кирәк бит:

Ак тәненә миң үскән!


ЯЗГА КИЛЕШ

Җәйдә-кышта көн исәбе

Кисәк-кисәк кискәле,

Сәгатьләрнең бер хисабы,

Минутлары истәле.

Минутлары истә әле

Кояшлы күзләреңнең;

Кышын — туңган тәрәзәне

Эреткән, түзмәслегең.

Түзмәслегең төздән чыгып,

Көннәрнең җылылыгын

Эзләгәнең кочып-чагып,

Күкрәккә егылуың.


ТОТКАЛАР

Дөньялыкның ишек тоткасыдыр

Саф мәхәббәт — Хода шатлыгы,

Миңа шуны мең кат тотасыдыр,

Җәннәтнеке — иман хаклыгы!

Буй җиттеме, ишегеннән узып,

Бу тормышка кереп китәбез,

Бәласенә, казасына түзеп,

Иртәләрдән җитә кичәбез.

Ахирәтне уйлыйк, кордаш, диләр,

Ә без күптән шунда узганбыз,

Мәхәббәттә җәннәтеңә җибәр,

Учакларда янган-туңган без!


ТАҢДА КИЛ

Сөрмәңдә тойгы-хисләрнең
Төсләре бәйләм-бәйләм,

Таңнан кил, кичкә китәрсең,

Айдан кояшка әйлән.

Төртмә күздә — чык бөртеге,

Чәчәкләр елый нигә?

Суерларның бик җор теле,

Гайбәттә көне кибә.

Сөрмәңне койма, сөрсемең
Ягылса күзләреңә,

Таңда кил, кичен китәрсең,

Карама сүзләремә.

  ЙӨРӘККӘ ЙОЛДЫЗ КАДАЛДЫ

Йолдыз коеп, күгенә

Чирттем: “Сөйлә тәкъдирне!”

Таулар тауларны кочына,

Үрелмә, ут йөгерде!

Шәрыкта җанның кисәге,

Икенчесе — мәгъриптә,

Иреннәрнең күгәреге

Мөһерле егет итә.

Шаяртма, таңның кызылын

Кичәң коткарасы бар!
Йолдыз кадалды — йөрәгем

Әллә ялгыз, әллә пар?

   КҮЗЛӘР КҮЛЕ ӨСТЕ — ДЕГЕТ

Күзләреңдә — күзләремнең күле,

Эзли төнбоек һәм аккошын,

Ә ул — дегет, ә ул инде — үле,

Йота күңелемнең балкышын.

Рәнҗеш һәм михнәтләре барда

Бу дөньяның кеше гамәленә,

Йолдызларга качып китсәң зарда,

Тәкъдир җитми җаның алына.

Күкне тишеп таш ыргыткан мәлдә

Биеп китсен күлдән уйнаклап,

Ялгышсыз баш — горур, иелмәс тә,

Бер тәүбәлек булсын, язык так.


УЯТ МИНЕ

Кил, и җанаш, кил гүзәлем,

Елмаеп, сузып кулың,

Кил дә кер, җанга үт үзең,

Дәрт ташып тәнең-буең.

Кил, җанаш, ничек килгәнчә

Түрдән уз, язны чакыр;

Гыйшкыңнан терелгәнеңчә

Янсын-кайнасын бәгырь.

Кил, җанаш, хәтер оюдан

Уянсын, гыйсьянлансын,

Тәүбәгә кайтсам соңыннан,

Ходаем оялтмасын!


КОЯШЛАНУ

Килде, көлде... Шуннан бирле хәлем

Көлке, әмма гаеп миндә юк;

Көннәр чакрымнарын узам үзем,

Ә һаман да алга барган юк.

Туры гына йөрү мөмкин булмас

Иде шунда, хәтта адашып,

Төнгә калып, таңга соңарылмас,

Ай һәм кояш йөзгә карашып.

Килде, көлде... Читтә калган җирдән

Кайтарды да адәм санына,

Бала ясап шушы мәгърур ирдән,

Катык салып куйды җаныма.

Хәзер — көләм, иң кәмите — үзем,

Елау белән дөнья үзгәрми —

Белеп калдым: кояш кебек йөзем,

Ай тотыла, җиргә җибәрми.


ИРТӘГӘГӘ КИТЕШЛИ

“Бездән — гамәл, сездән — сүз!”— дип көткән

Кавемнеме эзли бүгендә

Башбаштаклар, көймәләре киткән,

Алар калган ярның түрендә.

Алар калган, кем корабы анда

Җилкәннәрен кийреп якынлаша?

Алырлармы икән безне санга?..

“Халык” диеп сөйләүчеләр, әнә,

Үз көннәре өчен якалаша...


ДӨНЬЯ БӘЯСЕ

Хакыйкатем — тиен, хыялымның
Һәр мыскалы — дөнья бәясе!

Мин тормышка сәлам бирә кердем,

Гомер буе башны иясе...

Гомер буе?

Ә ни өчен әле

Башны иеп яшим икән мин?

Күтәрәлмәс башны йөртә бәдән,

Себерләрдән кайтып җиткәнен.

Туйлар — кыска, хәтта өч көн барса,

Сизелми дә кала булганы,

Биеп калыйк, өзеп җырлап калыйк,

Юкса беленми дә узганы.


БЕЛӘСЕЗ

Олы юлдан кайткач туган якка,

Тукталганда күрше-күләнгә,

Хәл белешкәч сорап куя бар да:

“Ниләр анда?..

Дөнья йөргәндә

Күрмәдеңме безнең балаларны?

Хәбәрләре килми башлады...”

Нәрсә диеп җавап кайтарсам да

Ишетмиләр берни башканы.

Балаларын сагынып яши авыл,

Бераз кайткалап та йөрегез,

Әгәр әнкәй чыкса каршыгызга,

Минем хәлне — яхшы, диегез.

“Көнен көнгә ялгап җитешмидер,

Тормышлары авыр”,— димәгез!..
Начар булса, әллә кайчан йөгереп

Кайтып авасымны беләсез!

   СИХЕРЛӘНҮДӘН

Серем бар дөнья йөзендә,

Аллаһы белә булыр,

Шуңа да ошбу бәндәсе

Дога һәм тәүбә кылыр.

Серем бар... 

Ул сер — нәзек яр,

Күңелем нуры, җанны

Яулаган назлы ханбикә,

Тараткан минем данны.

Серем бар... 

Хәтта сер генә

Түгелдер, әллә нидер,

Шул серем яндыра һаман,

Шифа бирүче сихер!


ХИСАП

Сагынма, ник сагынасың,

Саргайма сарыланып...

Көзләрдән узып киттем дә

Язларга кайттым янып.

Язларга кайттым, бөредә

Яшь сабый елмаюы,

Ачыла бара хакыйкать:

Бу — гомер соңаруы.

Яшьлеккә яреп, гомернең
Яртысы тузып беткән,

Әйтмә шул “ярты” сүзен, дип

Туйдашлар килеп җиткән.

  ХОЛКЫМ КИҢЛЕК СӘБӘБЕ

Килдең, киттең... Кара төндә

Эзең калды каралып,

Киң болыннар җыйды итәк,

Тарайганнан тараеп.

Инеш буе — сирәк тирәк,

Җилдер үрә чәчләрен,

Сүз ишетәм иләк-сирәк,

Үче бардыр кемнәрнең?

Азат булам томаннарда,

Якты көндә — тоткын мин,

Бу ирекле заманнарда

Көнем тардыр, холкым — киң!


АЛЛАҺНЫ ТАНУ ЮЛЫ

Хакыйкатьне танырга теләмичә,

Айнымыйча, исреп үз алдыңа

Яшисең дә, беркөнне, уйламыйча,

Каты ташны кабасың авызыңа.

Сына тешләр, канатып аңкавыңны,

Төкермәкче итәсең син шуларны…

Ни булыр дип ахырын уйладыңмы?

Таныттымы алары һәм болары?

Хакыйкать — шул:

Үзеңнән бөекләрнең
Барлыгын танымый хафаландың,

Бөекләрне тану ул — Аллаһны тану,

Белеп тор син:

Иманың яраладың!


КЫШКЫ ВАКЫЙГА

Ут уйната йөздә зәмһәрир кыш

Һәм шаярта үртәп-чеметеп;

Капка төбе... Егет көтә бер кыз,

Суык икәнен дә онытып.

Ә ул — килмәс, мич башыннан төшмәс,

Аның эше күптән җайланган,

Кыз озатса — өйләнмичә булмас...

Нигә аны ул кыз сайлаган?

Утлар уйный, учак чатнап яна,

Таба кебек кызган мич башы,

Пешәсең бит, төш тә чык син анда,

Әйдә, торма, кызы, кил каршы!

ГЫЙБАДӘТ — КӘСЕП ТҮГЕЛ

Елдан елы хәтәр бигрәк,

Заман хәтәр заманнан,

Бу дөньяда ныклы терәк кирәк,

Терәк эзлим Аллаһтан.

Ә гыйбадәт — Ахирәт көн өчен,

Дөньялыкка — кәсебем,

Шушы яшәү ала бәндә көчен,

Яшәп калу исәбен.


           ХӨТБӘ

Гаҗиздер бу халык, вай газиздер,

Хафалыдыр һәм дә җәфалы,

Бу көннәре бигрәк, һай җайсыздыр,

Каралырлык, ә ул саф калды!

Патшалар да җиргә килгән-киткән,

Ил башлары, түрә, хөкемдар,

Гыйсьянлылар фетнә таратканнар,

Уйнаганнар алдап хакимнәр.

Газиз халкым, сабырлыкны өстен

Күрдең хәтта кайнарланганда,

Телдән язып күпме тел укыдың,

Түрәләрне аңламаганда.

Алар сине аңласыннар хәзер,

Алар өйрәнсеннәр телеңне,

Ничек кенә мыскыл ителмәдең,

Гаҗизлектән җаның теленде.

Сынма, алар сынсын алларыңда,

Гафу сорасыннар тезләнеп,

Шушы хәлдә яшәү ярамый ул,

Гомер буе болай сызланып.

Газизләрем һаман гаҗиз, диеп

Борчылмасын Ходам — хафалы,

Яшик бары аңа башны иеп,

Үтсен җәфалылар заманы.


ТҮЗЕМ БЕТКӘЧ

Түзем үзем,  әмма җаным кайный,

Тимер эретерлек казаны,

Дошман эри, хәтта дусларымның
Эреп төшә шунда ялганы.

Ялган — яман, җыела, бүртә, ташый,

Тарафларга таба тарала,

Утлар булып кызган җанны ашый, 

Суына барып һаман карала.

Каралана йөзләр, карары да

Калмый, гүя зәхмәт суккандай,

Түзем казаннарым шартладылар,

Коры хәлдә утта тоткандай.

МИН КЕМ, ДИМӘ!

Бүгене бар, киләчәге көннең,

Хакыйкате һәм дә ялганы,

Үлчәвендә безнең һәммәбезнең
Гамәлләре, югы-булганы.

Борын чөеп нигә ирешелде?

Үрмәләүче калды түшендә,

Әллә кемнәр булып та — ишелде,

Ә хакыйкать калды көчендә!

Киләчәкнең үз бизмәне — бизмән,

Ярашмый һәм белми ялганны,

Чөеп кенә ташлый, сытып уза

Хәтта бүген бәя алганны.


ӨМЕТНЕ ЮГАЛТУ

Ераклардан аваз ишетәм күк,

Кайтавазын килер көннәрнең,

Һай өметем, синсез калсам, мин — үк,

Ятим бала кебек, юк ямем.

Ямьсез илдә, гамьсез заманада

Бер ямь булып калган чагыңда

Ник югалдың, өмет, бу зинданда

Алда әле гомер барында?

Ераклардан дәшеп торыр идең,

Кайтавазы булып килернең,

Син дә тындың, мине ятим иттең,

Әллә киләчәктән өзелдем?


КИЛДЕ БЕЗГӘ ЗАМАН

Түзәр әмәл калмаганда, дөнья,

Кешеләрнең ялганнарына,

Синең белән телләшүдән шунда

Ак йөгерә яңакларыма.

Ак йөгерә, җанны бер шом били,

Ничек болай барыйк көннәргә?

Имансызлар иман сүзен или,

Бугазыма ябышып, җеннәргә.

Җенем генә түгел, тын өзелер

Хәлгә җиткерәләр, ни әйтим?

Шушы кадәр залим заман килер —

Дәҗҗал купкач...

Купты, нишләтим?


КҮҢЕЛ — КЫҢГЫРАУ

Күңел — кыңгыраудай уйнап ала,

Дәрткә тула бәдән, омтылып;

Әй чибәр зат, уең кая бара,

Итагать һәм әдәп онтылып?

Туй атлары дугасындамыни,

Гөлдер-гөлдер күңел — кыңгырау,

Уңга-сулга чалулана, уйный,

Егет — шаян, ә кыз — “яңгырау”.

Ишетми ул, күңеленә бикли

Әйткәннәрне, җилен кертмичә,

Үткән-сүткән һәммә сүзен чүпли,

Кыңгыр күңелләргә дәрт күчә.


“КАЗАН СӨЙЛИ!”

“Казан сөйли!”— 

Шушы сүзнең көче

Азан кебек, җанны иркәли,

Рәхәтлек һәм горурлану хисе

Тамырларым буйлап үрмәли.

Сөйлә, Казан, сөйлә! Бар сүзеңнең
Затлы аһәңнәрен ишетәм,

Туган телнең шунда зур көченең
Барлыгына мин мөкиббән китәм.

Казан сөйли, барча кыйтгаларның,

Авылларның хәлен белешеп,

Сөйлә, Казан, бөтен булган-барның
Ниндилеген әйтеп, бүлешеп.


МӨДӘРРИС ӘГЪЛӘМ

*Апрель аенда шагыйрь Мөдәррис Әгъләмов һаман да Тукай йортында (музеенда) була.

Казан эче шагыйрь белән тулы —

Тарихында һәм дә бүгендә!

Яз җиттеме, бөтен дөнья куба:

Тукай гына халык телендә!

“Мин Тукайның үзен күрер өчен

Килдем әле!”— диеп, сәламләп,

Гадәтенчә килеп керә Мөдәррис,

Апрель белән бергә юл иңләп.

Килеп керә, Тукай булып йөри,

Тукай булып сөйли Тукайда:

Өнсез калып, өзелеп тыңлый халык,

Тукай, диеп аны шулай да!

Сизә алар, Мөдәррисе белән

Тукай үзе йөри арада,

Шигырь белән тула барча тараф,

Ә түрәләр — шартлый, карала.

Мөдәррис шул ул, Тукай кебек туры

Һәм тугыры милли шигырьгә,

Берни тормый аңа кем-кемлеген

Йөзенә бәреп, ачып бирергә.

Уе-көне халык белән бәйле,

Киләчәген белә, хикмәтен!

Җебенәчә “җебегән” чагында да:

“Тукай,— ди ул,— татар — милләтем!”

  ДӨНЬЯДАН КАЧЫП БУЛМЫЙ

Җанга — кодрәт, тәнгә куәт сорыйм,

Ни кадәрле олы булсам да,

Көч-дәрманың иксез-чиксез икән,

Барыбер җитми дөнья куганда.

Ахирәтне эзлә, диләр, аңа

Ирешүнең һич юк авыры,

Сана, минем гөнаһларны сана,

Шуңа чумдым баштан-ахыры!

Тән куәте җанга кодрәт бирми,

Җан кодрәте тәнне ныгыта,

Бар кеше дә Ахирәткә үрли,

Безне дөньясына ыргыта.

  ТОРЫР ҖИРЕМ — КАЗАН

Бөтен Казан — торыр җирем,

Трамвайлары белән,

Миңа нигә тар фатирың,

Урын-җирләрең, келәм.

Подвалларың бар чагында,

Чокырың, таш урамнар,

Көтеп тора һәр чатыңда

“Кызылбаш тилегәннәр”.

Шагыйрьләрен үтерүче,

Гарипләүче җаннарны —

Торыр җирем Казан үзе,

Ятимлек зинданнары.

СҮНҮ
Сүнде күңел,

Калдым җиңел,

Сер югалтып сүз алдым...

Үксез башым,

Салкын ашым,

Яхшыдан яман калдым.

Кайнар йөрәк

Калды көйрәп,

Кайгыдан чыгалмадым,

Сыктадым, еламадым,

Сыктадым, янамадым.

  ДӨНЬЯЛЫК ГАДӘТЕ

Күкләр елады бу көн үкереп,

Кара болыттан

Күз яшь түгелеп...

Үксезләр хәлен аңлады бугай,

Кояшы чыкты

Кабат йөгереп.

...Олуг дөньяның 


гадәте — сәер:

Ала бер елап,

Соңында — көлер!

КОРЪӘНГӘ ТАЯНУ

Дөнья гаме йөрәкләрне утка салса,

Бәгырь канын дөрләп-дөрләп ялкын алса,

Шагыйрьләрнең алларында кояш батса,

Кара төннең шәме булып аем калка.

Хәсрәт күле ярларыннан ташып чыкса,

Ермак табып, гөлдер-келтер шунда акса,

Инеш булып, елга тулып, мөхит тапса,

Җаннарыма терәк өчен аем калка.

Килеп-киткән дәлиленә җавап япсам,

Күңел шәмен кара төндә һаман яксам,

Рәхмәтеннән өлеш бирер, җанга хак сан,

Мөэмин исәң, хәсрәтеңә Коръән калкан.


НИ АЯНЫЧ

Җил чыга, җил “фыр-р” итә,

Яулыкны җилпер итә,

Җаннарым пор-пор итә,

Итәгенә тагыла да

Артыннан очып китә.

Бәхетне сорап карама,

Бәхетле мин, бу җитә...

Җаннарымны “жу-у” итә:

Кыска итәгенә буем

Чак җитә, оят бит, ә?

Намусым сорап карама,

Сүзне таптап сүз үтә,

Кемнең, йә, исе китә?

Чат саен: “Һэлло!”— дип дәшеп,

Аларны кызлар көтә.

Җил чыга, җил “фыр-р” итә,

Гомерне җилпер итә,

Көннәрем җилдәй үтә;

Кылган фигыль, ни аяныч,

Тузандай юкка китә.

  ҖӘЙ ҖӘННӘТЕН САГЫНУ

Кичнең ямен җәйдән сора,

Белсә, бары ул белер,

Кайсы кызда нинди ут бар —

Йолдызлар сөйләп бирер.

Таңның ямен гыйбадәтле

Бәндәләрме сизенә?..

Көмеш акча салдым әле

Денсезләрнең эзенә.

Киткән җирләреннән кайтса,

Юлларын бүлеп барыр,

Хәлләренең аянычын

Күңелем сизеп калыр.

Көн һәм төнне аерырга

Кемнәр киңәш бирерләр?

Офыклар күтәрелгәндә

Безләр Таңга керерләр.

Кичем — кайтмас, көнем — китмәс,

Туң тәнем җылы табар,

Җәйне сагынып елый калсам,

Нинди җавап кемдә бар?

Җәен кичсәм, Таңын торсам,

Ахирәт көнен тапсам,

Өммәтләргә нәрсә әйтим,

Җәһәннәмнәргә атсаң?


КИЛЕННӘР

Яз — уянды, җир өстеннән

Җәймәне җыя белде,

Юып-сыгып, кипсен өчен

Күкләр каршына элде.

Җил — шаярды, болыт-болыт

Кипкәне оча китте,

Уңган килен сыйфатында

Көннәре булып җитте.

    ГОМЕР КАПКАЛАРЫ

Капкаларны яз какты,

Кышларым чыгып качты,

Ак толыбын оныткан —

Җәелеп суга акты.

Капкаларны җәй какты,

Көннәр йөгереп ачты,

Кочагында иркәләде

Наз биреп, нурын чәчте.

Капкаларны көз какты,

Кайсыгыз барып ачты?

Кышны дәшеп китерер ул...

Йөземнән кояш качты.

Толып киеп, чыгып ачам

Капканы, юл сукмагын;

Язны көтәм, керми үтеп

Китә күрмәсен тагын!

   БОЛЫТ — БОЛЫН — КОЯШ

Күк салынды, төртелде якты көнем,

Болыт көтте Микаилның бер өнен,

Егылдылар — кемнәр сатучы денен,

Кыз эзләде егеттән күркәм тиңен.

Җәймә җәеп болын көтте: “Кил, җанаш!”—
Йөрәкләрдә пеште кайнап дәртем-аш...

Бу көн минем югалдымы горур баш?

Бәгыремә төшеп басты авыр таш.

Болын тапты кояшны үз йөзеннән,

Тамчы төште болытның мең күзеннән,

Ышык эзлим җанашымның сүзеннән,

Чәчәк-чәчәк болын өсте бүз үлән.

...Күк ачылды, бәхетеңә пәрдә яп,

Эз калмады, энәдән югалды сап.


ШАГЫЙРЬ ХОЛКЫ

Шигырь уты төште күңелемә,

Әйтер сүзең нәрсә, әй шагыйрь?

Син елапмы бу дөньяга тудың,

Каралыпмы әллә бу бәгырь?

Тормыш төбен күрер өчен генә

Кирәкме соң мескен булырга?

Ничек итеп урам изелмәде

Сынган чакта шунда кабырга?

Күтәрергә илнең буй җитмәде,

Җир дә ерак, асфальт астында,

Кабарынып бүген чыга калса,

Ямап куялар шул ансын да.

Сер саклыйбыз авызларны ерып,

Тешнең саны юкка бәрабәр,

Шагыйрь, утың дөрләп кабынганда,

Йөзләренә шигырь бәрә бар!

САН ЗУРЛЫГЫ

Кабалансаң,  көтсәң, зарыксаң...

Табарсыңмы?

Калырсыңмы артык сан?

Йөзләремне бәреп ярырсыңмы,

Гаебемне — бар, дип,

Ватып җан?


ОЯТ ТОТУ

Килер көннең канатлары сынды,

Бәгырь канатлары сынмасын,

Бер гомердә ике хакыйкать — шул,

Килеп чәкәштеләр сынга сын.

Кызылланып-яшелләнеп яшьнәп,

Безнең уттан еллар янмасын,

Ирләр кирәк — заманага терәк,

Мәйданнарга салган җан-башын.

Денне сатып алган малым бармы?

Бөтен байлык — ике хакыйкать:

Фанилыкның хыялыннан кайтып,

Бакыйлыкта таптым мең оят.


САФЛЫК УТЫ

Сабыр сарган сары сагышларның
Сагызларын сыпырып сырлардан,

Сыбызгылы сүздән сынып-сынып,

Сазлыклардан кичтем, сыртлардан.

Сыктап-сыктап яңгыр сибелгәндә,

Күшеккәндә саркып көзләрдә,

Сафлык хакын исләремә салып,

Тамчың булдым соры көзләрдә.

Сагыныпмы килдең сабыр-сабыр,

Сыгып сауды сының сары сөт,

Зарың сатып, сарыга сармам, бәгырь,

Сал сырыңны, менә, санны сүт.

Сорыланмый калдым яшел көе,

Бүселеп кенә китте наз җөе,

Миңа чумып, син сафланып чыктың,

Көеп калды, кайнап җан төбе.

   КҮМЕЛГӘН КҮЛ

Каңгылдап канат кагам:

Кайларда күлле калам?

Күчеп-күчеп, каерылып

Күктән көннәргә багам.

Ком күмгәнме, башкасымы?

Карыйм-карыйм, югалган,

Камышлар кымышана күк —

Тарихны ачып баксам:

Хәтеремнән ком кагам,

Каңгылдап канат кагам!..

     ХӘТЕРНЕҢ ҖАВАП КӨТҮЕ

Язда чәчәк аткан бу көннәрнең
Җиле булып шашып, бәгырьнең
Төпләреннән чайкап алып ташлый

Бераз кузгалуы хәтернең.

Тәүге хиснең хәбәрләрен белгән

Каеннарга килеп сарылам,

Болыннарда чак адашып калам,

Чәчәкләр дә барсы сарыдан.

Сагышлылар — тәүге сөю төсле,

Карашлары бигрәк самими,

Сорагандай, өмет белән балкып:

“Тәүге мәхәббәтем, синмени?”

Ишеткәндәй булып айнып китәм,

Хатирәләр күчә хәтердә,

Тәүгесендә син җавапсыз калган,

Хәзер инде нәрсә әйтергә?


ДӨРЕСЛЕКНЕ АҢЛАГАЧ

Ул яз безгә яшьлек бүләк итте,

Мәхәббәтем иде бөредә —

Җанда шытып, акылларга үтте,

Мондый сөю юктыр берәүдә.

Иреннәрдән ирен сер алганда

Шашынуга кадәр җиттең син,

Мин — туктаттым: “Оят, әнкәеңә

Соңыннан,— дип,— нәрсә әйтерсең?..”

Хисләр бәйгесендә алга чыгып,

Адашуга җитсәм, син дәштең:

“Оят булыр,— диеп,— әткәеңә

Ни әйтерсең?.. Инде буй җиттең!..”

Хәзер уйлыйм: 

Нигә ул чагында

Ялгышмадык икән икәү тиң?

Чын дөреслек шул булачак иде,

Калмас идек ятка мин дә син!


ИШЕКНЕ БИКЛӘҮ
Без бәхеткә ерак юлдан килдек,

Ничек югалтырсың тиз генә?

Кем беренче

Кемне эзләп чыгар?..

Келә төште ишек күзенә!


ЮРИ ГЕНӘ

Ул бик сәер үтеп китте бүген,

Кызык инде “тормыш” дигәнең:

Юри генә үпкәләтә белә,

Юри генә чыга көлгәнең.


БАРМАК ОЧЫ КАДӘР ӨЛЕШ

Уч тутырып сагыш җыйганнарның
Бармак очы гына буш кала,

Беркөн шатлык, шул бармактан тотып,

Үз иленә сине апбара
.


АНА КАДЕРЕ

Яшьләре шактый олгаеп:

“Әнкәй!”— дисә балалар,

Оныкларын үз сабые

Итеп күрә аналар.

Дөньялыктан нәрсә өмет?

Биргәнен ала баргач?

Бәһасен күпмедән сорар,

Билгесез, учыңны ач.

Тиенме тора үлчәме

Кылганның-байлыгыңның?

Аналар хакына тигез

Кадере балаларның.

Аларда бөтен хакыйкать,

Ә безләр — азган санда,

Барчасына бер үк җавап

Бирәсең монда-анда.


КАЙГЫ ЮКТАН

Кайгы юкта хәсрәтем бар —

Күз алларым караңгы,

Мин бәхеткә юл юлласам,

Тәкъдир өзә араны.

Ниятемне санга алмый,

Ача куя яраны,

Сихәткә җитәм, дигәндә

Биреп уза зарарны.

Сөенеч тапсам, күз сукыр,

Ялгышларга карамый,

Хәсрәт белән, бәхет белән

Тик үземне каралый.

   КАРАҢГЫДАН ТЫШКА БАГУ

Сагыш пәрдәләре күтәрелсә,

Карар кебек кояш елмаеп,

Күңел йорты мең төсләргә кереп,

Бәхет колачласа, чама юк.

Чөелер идем, күккә хәвеф салып,

Айкар идем галәм чикләрен,

Чү, җаным, күр, әнә бәхетме ул,

Үтеп китте сыман кагылып?

Сагыш пәрдәләре ишелеп төште,

Бар да томанланды үзенә,

Күңел аша багам, барсы ачык —

Караңгыдан яхшы күренә.

   ТАБЫНУЧЫЛАР ХАКЫНДА

Кемнәр үтенде потка,

Кемнәр сорады юкка...

Кемнәр ничек җан сакласа,

Мин таяндым бер Хакка.

Кара төннәр — аждаһа,

Якты аем — баш ага,

Йөз күрсәтеп нур әйләсә,

Аждаһа куркып кача.

Якты көнем — сәмруг кош,

Таҗ өстендә — саф кояш,

Аны һаман таләп итеп,

Утлы күздә — кайнар яшь.

Кемнәр табынды потка,

Кемнәр табынды утка,

Минем кадер Хак кулында,

Юлга ай-кояш тотка.

   МӨСЛИМ-МӨСЛИМӘ ХӘЛЕ

Ямьне “гамь” диде мөслимнәр,

Мактауга лаек сүзме?

Мин — килеп киткән исәптә,

Белмәссең, озак-тизме?

Күршеңдә көннең исәбе,

Ялгыз санда хисап юк,

Сүз югалтып, җөмлә тапсам,

Гайбәтеннән тамак тук.

Гамьнән ямь күзләп, мөслимнәр

Кашын җәя каерды,

Һәр сүзен сергә тиңлә син,

Алдыңа башын орды.


ХӘБӘРДАРЫМ

Хәбәрем бар, Кыямәтне китерсә,

“Гасый” диеп минем җанны тилмертсә,

Соравына ике сүзнең бере бар,

Әйтә күрмә: “Җәннәтемнән бире бар!”

Тәмуг, кайнап, минем уттан көймәсме?

Чаяннары, килеп, тәнгә тимәсме?

Уттан чыгып, очкыныма ягылып,

Күзләремнән иман нуры чагылып,

Селәүчәндәй мескенләнер еланнар,

Сүнә калыр кайнар күмер яланнар.

Тидермә, Син, тәмуг уты хөрмәтен,

Күрсәт миңа оҗмах йорты рәхәтен.

Хәбәрем бар, серне сердән алышсак,

Гыйшык белән сүзне сүзгә салыш чак.


ЙОКЫСЫЗЛЫК ТАБУ

Уңым — сулда, сулым уңга качты,

Күкрәгемдә кошым канат ачты.

Бу читлектән чыгып адашмасын,

Җитешмәдем, җилкәмә дә басты.

Ерак китмә, тән эчендә — мең наз...

Тыңламады, җаным капчык асты.

Минеме соң илтәсең сатарга?

Тигез, юкса, күкнең өсте-асты.

Хәерчелек әллә телисеңме?

Кара җирнең тигез өсте-асты.

Ник дәшми ул? Йөзгә-йөз текәлгән,

Нигә болай тәннән чыгып качты?

Аңлашырга өлгерәлми калдык,

Таң иңгәндә җаным тәнгә качты.

Төн җитешер, ничек булыр хәлем?

Бәдән — арган, йокысызлык басты.


СЕР ЭЗЛӘҮ
Сер сал җанга, караданмы,

Актанмы — синең эшең,

Кайтарма тик килер көндә

Үткән ялгышлар үчен.

Чыбыркыдай чабып ексаң —

Тәкъдирем, Хак хөкеме;

Кичтән таңга юл адашып

Җиткәч гасый төркеме —

Егылырмын иң беренче,

Арттан сукса китабым,

Тел биреп, ник аңлаешсыз

Иттең, Ходам, Китабың?

Сер сал җанга, Бөек Коръән

Нурлансын укыр җирдән,

Шушы да лаек түгелме

Таләбең тоткан ирдән?


ҖЫЛЫ ЭЗЛӘҮ
Майны үртәп болганса котып җиле,

Салынып төшсә каралып болыт җиңе,

Ни карын, йә ни яңгырын ишмәсә,

Утырган гөл сабак тибеп үсмәсә,

Кояш качып, курка калсам суыктан,

Ни дип уйлыйм җәннәтеңне шул чактан?

Тәмугта — ут... Җылыга кинәнмәдем,

Тун эченә буй тиңем керәлмәдем,

Һай аяныч, җәннәт күге ай булса,

Җылы кояш хакыйкатьтә тотылса,

Тәмугка дәшсәләр, шунда барырмын,

Көяр дип курыкма, актан калырмын.


АВЫРУДАН ЮАНУ

Хәсрәт китерде таң җиле,

Тән кызышты —

Туңдым җылы көндә...

Тәүбә таләбеннән узганнарның
Сихәте юк бер дә.

Керфек очын киптерде чык —

Кайнар бөртек;

Гаеп таптым җилдән...

Тәүбә таләбендә кузгалудан

Чыгып киттем илдән.

Хаҗга җиттем, теләгемне

Тота калсам,

Савапларын тапсам,

Ни әйтермен, сихәтемне

Сагышыма япсам?


СҮЗ ҺӘМ ГАМӘЛ

«Тәүбәдән качып адашкан

Юлсызлар күккә ашкан!» —

Дип ялган сүзне сөйләүче

Муенына таш аскан.

«Батканнан бата ул төпкә,

Җәһәннәм аны тарткан!» —

Дигәндә, карап дөньяга,

Гамәлем төртә арттан.

Як-якка карыйм, басканым

Кылмы, әллә сукмактан?

Ахирәттә шулай төртеп

Екмасмы ул аяктан?

Син гасыйга чыксаң, диләр,

Без үләрбез ояттан,

Картларны да угыл санап

Сөйри дөнья колактан.

    ХАКНЫ АҢЛАУ

Ялганга буйсына калсаң,

Тиз бул, җаныңны коткар,

Син үзеңне йолалмасаң,

Ул сине кабып йотар.

Ялганга калган көннәрдә

Яманнан йөрсә саның,

Каралып, томана булсын

Атадан алган аңың.

Ялганнан хакка күчкәндә

Авыр ул, җаннар әрни,

Чорларның күченгән чагы —

Замана безне әрли.


ТҮЗЕМ ҖИТМӘГӘЧ

Гасыйлар юк, димә, берседер үзем,

Казасын тапмадым күрсәтеп түзем.

Әйттем: — Хода, җәннәтеңдә кояшны

Каплап куйсаң, кем киптерер күз яшьне?

Түзәрмен дә, өшермен дә җылысыз,

Юл уңаен җәһәннәмнән миңа суз.

Егылмамын, туры килеп керермен,

Көфер сүзнең җәзаларын күрермен.

Җылы булыр, сөякләрем эрерлек,

Туңган тәнем апрель кебек җеберлек...

— Ләүхәдә бу эш язылмаган,— дисәң,

Колыңмын, алырмын үзең ни бирсәң...


ИМГӘ КИЛҮ
Кешеләргә юк иде сүз һәм эшем,

Яшь идем, җитә иде шушы көчем.

Тыныч яшәп, михнәт күрми көн-төнем,

Нигә бүген болытлады бу күгем?

Әйттеләрме, сине ул алдый, диеп?

Утырдың читләшеп, башыңны иеп.

Ут йөрәгең шымды хәсрәт төбендә,

Уй чайкалды йөреп хәят чүбендә.

Тотып кулны, сынып тезгә — егылдың,

Юк-бар уйдан оран салып куылдың.

Чыгып Коръән, кабат таптың хаклыгын,

Бөеклектән төшкән һәр сүз пакьлеген.

Кире кайттың дөньяга, аяк терәп,

Гөнаһлар китабын артыңнан сөйрәп.

Тотып сүзне халыкларның каршында,

Гамәл өйрәт инде хәзер барсына.

Хакыйкатьнең әмерен тиз табарлар,

Тәүбә шәмен күзләрендә ягарлар.

   КӨЧЕК ШЫҢШУЫННАН СОҢ
Канга үткән салкын җилдән өшесәм,

Май аенда көпә-көндез күшексәм,

Авырайса япь-яшь килеш бу тәнем,

Кем сөенсен минем кебек көчектән?

Аяк тибеп, таш ыргытып куарлар,

Сабын табып, кулларын да юарлар,

Казадан сакланып, бәла табарлар,

Үз хәлләрен яхшыга дип юрарлар.


САНГА КАЛУ

Саксыз җанга сак салдың,

Хәтәр чагымда тындым,

Күк белән җир арасында

Дога канатын җыйдым.

Сидрәдән купты сер аваз,

Хәлемне сорап кына,

Бәгырем тәрәзәсендә

Чәчәген атты кына.

Чәчәк таҗы сер яшерде,

Үзе — самим, яшь, әнә,

Санга алгач, керфек очы

Сәбәпсездән яшьләнә.

     КАРЫШ МАЛАЙ

Эрләнмәгән-сукмаган,

Язылмаган-тотмаган

Йон эченнән бер малай

Чыга калса һәм шулай,

Буе булса бер карыш,

Ашаган ашы — арыш,

Колактан тартып кына

Йөртсә атны-башканы,

Мөгездән тотып кына

Куса үгез-башмакны,

Сукага әмер итсә,

Тырманы йөгерттерсә,

Кем әйтер:

«Бу — кечкенә,

Чәнчә кадәрле генә?»

Көче җитмәс бер эш юк,

Мондый олы кеше юк!

НУРЛЫ ЙӨЗЕМ

Нурлы йөзең, нурга күмеп,



акылымны алыр булса,

Аллаһ хакын һаман тарткан



ныклы җаным какшар булса,

Синең күздән кара йөзем,



беркөн янып, акшар булса,

Гаепле дип үзеңне мин



һичбер вакыт әйтмәм шул чак.

Әгәр берәү бу йөзеңне



тимгел басты, сөрем, дисә,

Әйткән сүзе бәгыремне



егып-телеп изәр исә,

Шушыннан соң көлеп кенә:



«Инде җаның бизәр!»— дисә,

Үлгәндә дә, дөнья шаһит,



гыйшыгымнан кайтмам шул чак.


       ЭЗЛӘП КИЛЕШ

Һәркем сөйли исемеңне телдән-телгә,

Күчеп йөри елдан-елга, илдән-илгә,

Әкиятләр-дастаннарда бу исемең,

Сине сагынып сәлам салдым җилдән-җилгә.

Ике авыз сүзең юкмы мәгәр безгә?

Нигә йөрми аякларың басып эзгә?

«Сагынганнар үзе тапсын,— диеп,— эзлә!..»

Калдырдыңмы язларымны салкын көзгә?

Өмет кисеп, кичеп төнне, ялгап көнгә,

Мин юлыгам һаман да шул бер үк өнгә,

Хәбәр салып, кайтавазын гына алам...

Синме-минме керәлмәдек инде юньгә?


КИҢӘШ БҮРЕГЕ
«Хәтерең юктыр, булса мәгәр,

Юл адашмас идең турыдан,

Оятың юктыр, булса мәгәр,

Үрнәк алмас идең бүредән!..»

Бүрегемне салып алдыма,

Киңәш тоттым шунда үземә...

«Нигә елыйсың?» — димәгез,

Чүп төште ич күземә...

«Хәбәрем юктыр, булса мәгәр,

Әйләнеч юл — турыдан!..»

Оятыңны ташлап шунда мәгәр,

Үрнәк алсаң иде бүредән!


      И ЯРЫМ-ЯР!

Синең йөзең ай һәм кояш каршында

Мең төсләрдә нурлар булып яктыра,

Кич карасы ишелсә ил өстенә,

Эңгер төшми, янымда ай сак тора.

Чыраг тотып түгел, синең белән, яр,

Зольмәткә кердем, кая әбел-хәят?

Хозер-Ильясны сугарган чишмә бар,

Иелеп эч — Коръәндә аять-аять.

Кемнәр тотты җиһанны ике кулда,

Үлемне таптылар уңда һәм сулда,

Хәбәр салып сәламләдем бу юлда:

И яр, мәңгелек ул — Аллага колда.


ЮНЬСЕЗГӘ

Кечелегең чыкмаса йөзеңә,

Олы диеп йөрмә үзеңне,

Егылып, борынмы канатырсың,

Юкса чыгарырсың күзеңне...

Адәм санга керсә, файдасы ни,

Була калса һаман черек ми?

Олы җанны кече итә белгән

Бәндәләрдән эзлә бөекне.

Сыра тибеп бүртенгән сары йөздә

Шәраб кызыллыгы уйнаса,

Нәрсә әйтим, әгәр менә бүген,

Тота калып, мине кыйнаса?


ГЫЙЛЕМ ХАКЫЙКАТЕ

Берәүләр күрделәр гыйлемне — агач, дип,

Үрелеп, җимешен буй җитеп алам, дип.

Максаттан калышып, буталып хыялда,

Күпләре ялтырый — гадәти пыяла.

Берәүләр күрделәр гыйлемне — кош, диеп,

Әмма дә калдылар буш тотып, баш иеп.

Кайсысы фикерен төбәде ук итеп,

Әмма дә тимәде максатка төз җитеп.

Мин әйттем: «Гыйлем ул — һәрвакыт бу дөнья,

Ачасы, табасы, тагасы муенга,

Адәмгә дөньяны тудыру хас түгел,

Дәлилдә син, мәгәр, гайрәтлән йә бөгел —

Диңгезен үтмичә, үзенә җитмичә,

Җитеште, димиләр, андыйны, бел, һич тә.

Ачасы дөньялар бихисап йолдыз күк,

Берсенә корабны турыла, калма үк.

Җилкәнең каерып замана чакырса,

Гүелдәп-болганып дулкыны очырса,

Каплансаң йөзтүбән, күтәрел яңадан,

Максатка кем җитсә, җырлана аңа дан!»

ҖӨПЛӘР ХӘБӘРЕ

Тынып калган дәрья дәште

Бер генә дулкын кагып...

Аккош булып килдем-җиттем,

Кочакларыңа салып

Адаштыр бер...

Аккош сыйфат күтәрелдең
Дулкын кагып.


ЧАЛНЫ САЛДЫМ

Төшләремдә башым — чал чәч,

Өннәремдә хәсрәтлемен:

Кемнәр миңа яман юллый?

Иманымда терәклемен...

Өтеп ала, яра кала:
Йөзем — җөйле, тәнем — ертык,

Нигә болай каһәрлисең?

Дөнья, мине гүргә ыргыт!..

Чалны салдым, ялгыз калдым,

Килер көнгә хәбәр алдым,

Төшләремне юрый калсаң,

Син белеп тор, башны салдым!

ХӘЛЛӘР БӘЯНЕ

Пошиман хәлемне сорап, яр-җамал,

Күңел күрәм, дисәң, кулга бер җам ал;
Күтәреп, хәйран ит таныш-белешне,

Бу караңгы җанга якты бер шәм сал.

Көлдереп-уйнатып, йөзне балкытсын,

Йокыдагы дус-дошманны калкытсын,

Чия кебек кызыл йөздә нур уйнап,

Җанга-җанны дәшеп, безне ялкытсын.

Сорама, хәл яманы дәртне кысар,

Казаның көеп, наз теләге кызар,

Кара хыял яхшы юлдан йөретмәс,

Оятлылар хәленә кер дә кызар.

  ИНЕШЛӘРДӘН ХӘБӘР АЛУ

Ярларга дулкынын салып

Инешләр ни сөйләшә?

Сөйләшер сүз күптер ансы,

Дулкыннар сер өләшә.

Ваклап-ваклап, лепе-лепе —

Юк-бар гайбәт сөйләштә:

Иң тирән дигән җирләре

Бил тиңентен килеш тә.

Гайбәте җитми башкага,

Юк-бар сүздән телләшә,

Белгәнен дә шулай, мескен,

Бүтәннәргә өләшә.


          ТАҺИР-ЗӨҺРӘ

Аһ җанашым, муеныма кулың сардың,

Үзем — оят, үзем — дәртле, 



үзем бәла булып калдым.

Тел сазымның кылы сынып тындым, алдың,

Үзем — суык, үзем — кайнар, 



үзем буйга буем бардым.

Дөнья күчте, җәннәт төште, ишек ачтым,

Шөбһәсезлек таптым исә, 



уңга-сулга хәбәр салдым.

Җанга — җаның, кулга — кулың, чәчкә чәчем

Бәйле килеш дөнья гизеп, 




бу көнемдә бетте кайгым.

Таһирсыз дип кемнәр әйтер, Зөһрә килсә,

Монда-анда бер үк хаклык,




хәлләреннән хәбәр алдым.

    ЯХШЫ ИСЕМЛЕЛӘРГӘ НӘСЫЙХӘТ

Кем мәгәр белим дип исемең сораса,

Димә: «Гафил белән күзем очраша!..»

Аңлату тиештер, очыну — файдасыз,

Димә: «Мин фәлән дә, белик, кайда сез?..»

Ачылса гүр күзе, күңелен күтәр бер,

Фикер салып, аңына да үтә бир.

Аның да буена төгәл баш куелган,

Димә: «Кара сөрем аңа җыелган!..»

Ваклап сал, яндыр шәм, тиз дөрләп китәр ут,

Яхшы исем тотсаң, файда итә үт.


БЕРДӘМЛЕК

Җайсызланды көн тәртибе,

Хәтәрме ишек кага?

Иңгә-иңне куйсак, ни хәл:

Мин — эне шул, син — ага.

Бәйгегә билләр бәйләрлек

Заманмы зарлыларга?

Җилкәләр киңлек сынала

Өрлеккә барырларда.

Сынганда билдән бөгелде

Диярлекләр калмады,

Иңгә-иңне куйган мәлдә

Заман күзен алмады.


           ЭЗГӘ ТӨШҮ
Күңел сынып, дәртем сүнеп, елап-сыктап,

Хәсрәтемдә йөри бирдем юллап-туктап,

Синең йөзне, моңлы күзне күрермен, дип
Өмет табып, шәмдәй ягып, эзләп шул чак.

Сукмакларым таштай булды, эзем — эздә,

Шәүләм белән карашамын, күзем — күздә,

Аек акыл базарында сүзем — сүздә,

Гайбәтемдә дәрт таптылар эзләп шул чак.

Гаебемә таяндым мин — имән таяк,

Кыш-көземдә юлым тарта, кимәм аяк,

Килеп җиткән җирем минем, белмим, кай як?

Таба калсам, бетмә шәмдәй янып шул чак.


         ЮНЬ САН

Бакыр биреп — алтын көрәп сөенсәң,

Аннан соңда Ахирәттә көенсәң,

Яшәешнең мәгънәсенә төшенеп,

Дөньялыкта Хакны танып киенсәң...

Кичеп кәрван, ялгыз калсаң адашып,

Барыр юлда ике күзең камашып,

Акылыңнан чыгып китсәң саташып —
Нәрсә була гүр күлмәген киенсәң?

Юлга дәшеп кертер булса Әл-Мәвет,

Киреләнмә, алны ташлап алга үт,

Җавабыңны алдан салу җаен тот —
Табалырсың тәүбә белән син юнь сан!


ШАУКЫМ АХЫРЫ

Тәрәз шакып, керәм, диеп сүз генә салса җанаш,

Җан очынып тибрәнсә һәм тәнеңә кылса алдаш?

Сүнгән утка яшеренеп үз-үзеңне алдадың,

Ни хәлең соң? Ялгызлыкны 





кочагыңда сакладың.
Нәрсә булыр иде шунда җанга җаннар кавышса,

Сер чүлмәгең чайкалганда синнән аңа авышса?

Күздән түгел, телдән агар иде ул — хакны аклап,

Кемгә диеп үз-үзеңне торасың шулай саклап?

Тәрәзәмә кемнәр чиртте? Аһ, үземе? 

«Мин — чыгам!..»

Юк шул инде, яңгыр икән... Бир миңа, 
Тәңрем, чыдам!..

    ИРЛӘР БЕЛӘН БЕРЕНЧЕ СҮЗ

Галимнәрдән сорасалар дөньяны,

Аңлатырлар, шик юк, тәфсилләп аны.

Агын һәм карасын төркемгә салып,

Белеп кал шунда үзеңне танып.

Әйтсәләр бар нәрсәнең баш-ахырын,

Азакка җиткәндә сүзләр акырын

Чыксалар күз яшенә тугыланып,

Торса ирләр дә йөрәк угаланып,

Хикмәте бар, диген, ышанмый калма,

Һәрьяктан да тигез кызармас алма.

Бәгыреңне сал фикер табасына,

Көйгән, дисеннәр, дөнья газабында.

Мәгәре боларга көчең җитмәсә,

Чык арадан, йөрәктән туң китмәсә.

Тәмуг уты эретер, ул — шәүкәтле,

Көче барның булмый калмас шәфкате.

  ШИГЪРИЯТТӘ МАЛАЙЛЫК

Тын аланда җәем җәйрәп ята,

Күбәләкләр уйный, бөҗәкләр,

Каен башларына кыйналыпмы

Җилләр үтә — чәбәк-әбәкләр.

Июнь аен әллә озатырга

Түшәк-түшәк йөри болытлар?

Олы көтү килеп туктаган, күр,

Урман авызына. Сарыклар,

Сыерларның тыныч күшәвендә

Болыннарның татлы сые бар,

Мондый гүзәл дөнья үзәгендә

Һәркемнең дә үзенә җае яр.

Урап-урап үтәм каенсарны,

Куллар сузып, сынып калалар,

Монда — рәхәт... Белмим, ничек кенә

Яши икән бу көн калалар?


ВАСЫЯТЬНАМӘ

Шәфәкъ уйный, сәер мондый кичтә,

Кызылланып, янып, чәчелеп...

Соңгы яңгыр кисәкләре белән

Вак болытлар йөри күченеп.

Дымлы һава җилекләргә үтә,

Каткан сөякләрне җебетә,

Түшәк төсле күпрек туфрак исе

Үлек агачка да җан кертә.

Урам буйлап авып яткан каен,

Яфрак ярып, бөре чыгарды...

Васыятеме шушы иде илгә?

Шәфәкъ уйный, күкләр ачылды.


КАЙТУ

Сәбәпсездән сәбәп табып, дөнья

Тинтерәтте ике арада:

Авылыма сагынып кайта калсам,

Күңел кала кебек Казанда.

Юл ерагы хәтерләрне айкый,

Азмы гомер калган чат саен?

Гомергә җан тынгы тапмады шул,

Кайда алыр урын башкаем?


ҖАЙСЫЗЛЫКТА

Читен кебек миңа, җае — җайсыз,

Һәркеменә кирәк игътибар...

Ни өчен соң вакыт монда бик сай?

Булганы да бары — ихтимал.

Мал багарга көннәр җигелгәннәр,

Җан азыгы бары өч намаз,

Ансына да күпнең исе китми,

Күрше саен азмы үч-талаш?

Заманалар үткәч кенә белеп,

Үз җаена һәркем сүз сала…

Бу сукырлык — илаһилык әллә?

Әллә инде безнең күз ала?

Читенемне читегемә салдым,

Аркылыга килде замана...

Ашау белән йокы өчен генә

Яши калсам, җаным — алама...


ОЧРАШУЛАР

«Әнә, кара, шагыйрь килә!..» — диеп

Көлеп калсалар да танышлар,

Эчләреннән мең кат алар көеп,

Минем сагышларны сагышлар.

Ачуланмыйм, дөрес сөйлиләрдер,

Шагыйрь булып тугач, нишләрсең?

Язмый гына торып буламыни,

Хәтта иренеңне тешлә син...

Ургып чыга вакыт кайнарлыгы,

Бер мизгелдә мең кат яндыра,

Каләм тибрәнүдән бар да сүнеп,

Кәгаземә җаным калдыра.


    АВЫЛ КИЧЕ

Яңгыр йөреп үтте урамнарны

Боламаҗи итеп, тугылап,

Сүрелгән көн өчен оялудан

Кояш торды таудан турылап.
Кызыл йөзе хәтта болытларны

Катлап-катлап нурга сыйлады,

Шундый кичнең татлы бу һавасын

Җир өсләтеп кенә сыйпады.

Иген исе, яңа арыш тәме

Салмак җилдән калды бөркелеп,

Мондый ямьдә күңел тулы бәйрәм,

Шашып җырлар идем гөр килеп.

Тик йорт саен хәбәр йөрде соңлап:

Күчкән бүген өлкән олы карт...

Мин бит аны белә идем бугай,

Тора, диләр иде, гел сорап.


ӨМЕТТӘН ҮРТӘЛҮ
Сорамам да, эзләмәм дә,

Күзләмәм дә күзләрең,

Илемдә — җәй, миңа күптән

Килде инде көзләрем.

Яфрак түгел, сагыш коям

Бәгырем күлләренә,

Саега да утка кала,

Яшь тула үзләренә.

Сукмакларга әрем үскән,

Әрәм киткән буалар...

Синең-минем күләгәләр

Хәтеремдә йөзәләр.

Сине эзләп барасым юк,

Юлым төшсә — кача күр,

Йөзгә-биткә мин бик карттыр,

Чәчләреңдер ике үр!

  ВӨҖДАН ГАЗАБЫНА ИРЕШҮ
Тавышыма бер моң иңде бүген,

Ачтымы соң әллә дөнья күген?

Намазга кул тотсам, амин, дисәм,

Җилкә ташлый өстән гамәл йөген.

Күпме кара, үзен ак дип белеп,

Таптап үткәч, мәгәр җанны телеп,

Мин догада кулны күтәрәм:

— Бәхетен бир, Ходам, аңа түгеп!
Серсез калган дөнья сергә тула,

Булмас эшләр, булып, кабат туа,

Фәрештәләр тоткач тарафларны,

Вөҗдан үзен газап белән юа.

    ХӘТЕРНЕ БАРЛАГАНДА

Хәтеремә сеңгән елларымның
Бер әйләнеп йөрдем ярларын,

Агышларын үлчәгәндәй иттем

Һәм барладым югын-барларын.

Югалту һәм табышларым бергә

Бөтәрләнгән тормыш юлына,

Югалтулар табышларга чыккан,

Табышларым калган югына.

Ни сөенеч иде юкса үзе,

Ни көенеч иде югалту,

Тормыш хакыйкатен ачты шулай

Хәтеремне бер кат кузгату.

Сулыш — авыр, маңгайларда чат тир,

Ишкәкченең хәле мең яхшы,

Хакыйкатькә мин чумылып чыктым,

Тазарынып чыктым мин шакшы.


ЮКСЫНУ

Күңел юксынган чагында

Болында йөрдем, кырда...

Зар кошлар хәбәр салганда

Мин сине таптым җырда.

Чәчәктән күчеп чәчәккә,

Чыландым күз яшенә...

Ник болай читләрдә йөртеп,

Язмыш синнән яшерә?

Үгеткә салдым елларны,

Юлларны алга дәштем,

Шулкадәр сөйгән өчендер

Бу кадәр моңга төштем.

Күңел юксынган чагында

Сагышны буйга кочтым,

Эзләсәң, табарсың, бәгырь,

Мин инде җырга күчтем.

     ИДЕЛ БЕЛӘН СҮЗ

Иделгә бактым, сүз салдым:

Чайкалды, китте дулап...

Әллә, юатам, дидеме?

Дәште үзенә сорап.

Җилкәм кисте дулкыннарын,

Сузылып буй җитмәде,

Ике яры — чакрымнарда,

Тәннән җаның китмәле.

Адашып бүрәнә килде,

Күтәрде бата-бата,

Сүзгә керсәң Идел белән,

Бу тәнең җанны сата.

    КОЯШНЫ САГЫНУ

Кояш качса болытына,

Ни хәсрәтем бар иде?

Синең йөзгә багармын да

Җылыңны табар идем.

Ай күмелде кара төнгә,

Син кая соң, и бәгырь?

Урын — суык, күзем — яшьле,

Гомер юлы болгавыр.

Авырткан җиремә тиде —

Авыр шул хәсрәтләрем,

Бер дә юньле истәлек юк,

Ташмыдыр йөрәкләрең?

   КҮҢЕЛ ЮАНГАНДА

Тынычлан, и гөлләр гөле,

Күз сәйләнеңне тезмә,

Болай да боек күңелне

Аулама, янә өзмә...

Кояш чыгар түрләреңә,

Күзеңә тартып сөрмә,

Каш сикертеп, тибрәндереп,

Җаннардан яса измә.

Меңнәр чыксыннар юлыңа

Аһ булып диванадай,

Серләрен ачып куйсалар,

Бер дә игътибар бирмә.

Байлар киң колач куярлар,

Шаһлар фәрман кылырлар,

Син олы бул алларында,

Эзләмә очсыз сырма.

Капкынга капса асыл зат,

Чыгарма, тот учыңда,

Әгәр дә мин була калсам,

Болга, ат, аһ дип торма.
    АСЫЛГА АСЫЛЫНУ

Кара син аның карашын,

Күр, нурлармы чәчелгән...

Такыясы — гөлләр бакчасы,

Нәркис-лалә ачылган.

Былбыл җырлатып, уйнатып

Бармакта илне-шаһны,

Өлкәннән бәндә ясаган...

Таләптә барсы аны.

Дәшеп китерсә янына,

Кол булсаң, начармыни?

Яхшыга чыгармасаң да,

Үзеңнән кума мине.

Үтенечне таптап үтте,

Изелде бәгырь, сынды,

Иренгә иренен үртәп,

Кочакка елып тынды.

   ЙОТЫЛГАН ТӨН ХӘБӘРЕ

Төнне йотып, уйга бәя тапмый,

Ничәнче кат гаҗиз булганда,

Ут телендә җанны көйдерерлек

Бер шигырьне кулга алганда,

Хатирәләр бәйгесендә йөртәм

Хисләремнең кайнар ялкынын,

Тәүбә чылбырына асып куям

Гөнаһ табып шунда, актыгын.

Җан сафланып киткән кебек була,

Агаргандай була шунда тән,

Хәтта йөзгә иман нуры иңә,

Туган кебек булам яңадан.

Төн пәрдәсен ертып таң беленә,

Сукырая арган теләкләр,

Әгәр бүген юлдан тая язсам,

Бу уйларым килеп терәкләр.

КҮЧЕШ ДӘВЕРЕ

Утка калдым, хәтеремне барлап,

Чарасызлык богавына бәйле

Халәтендә үгез ирләрнең дә

Җан гынасы кала әйле-шәйле.

Утка калдым, мин мәшһүрне зурлап,

Казангамы илтеп саласылар?

Яшәү миңа барсын биргән, диләр,

Ә үзенең нәрсә аласы бар?

Албастылар орчык кадәр калды,

Чарлавына суздым: «Йә, бер ядәш!..»

Йомгак булып Җир тәгәри калды,

Җан һәм тәннәр генә аер-адаш.


ЮКНЫҢ ТӨЗӘЛҮЕ

Җавапларны коры тотты, юкка

Чыгарды ул барча үгетне,

Беркөн шулай таптап китәргә дә

Кызганмады миндәй егетне.

Дәвер күчте тәгәрмәчкә яреп,

Авыр аһлар бүлде төнемне,

Тәрәзәне йомган пәрәвездәй

Сагыш япты ачык көнемне.

Минлек сүнде, күкрәк каланчасы

Сыгылып төште, сыртым — дугалы,

Сары көздәй яфрак койды язым,

Сүнә барды тормыш учагы.

Һәм ул килде, савыктырыр затым,

Нигә мине болай сынадың?

Карт көнемнән яшьлегемә кайттым,

Авыз итеп кияү коймагын.

    МӨХӘММӘД ПӘЙГАМБӘР

Мин гашыйклар сүзен тыңладым да

Аһ-зарлары кисте йөрәкне,

Шушы кадәр утка түзгәннәргә

Бирер микән Ходай дузахны?

Мәгәрем ки алай итә калса,

Хаклык бетәр иде дөньяда,

Бер мәртәбә утта яшәгәннең
Хакы бармы кабат анда да?

«Мин аларны үзем йолып алам,

Әйтәчәкмен яклап сүземне,

Бу дорфалык өчен ачу итсә,

Салсын утка, әйдә, үземне!»
Заман күчте, кәрван-кәрван йөреп,

Комы калды тояк эзеннән,

Җавап тоткан чакта, өммәт өчен

Каннар акты аның күзеннән.


Ә ЯШӘРГӘ КИРӘК

Кәгазь белән каләм очрашсалар,

Тиз табалар уртак сүзләрен,

Сөйгәненә ул хат булып җитсә,

Өзәчәк бит шулай үзәген.

Җырга күчеп, ядкәр итәчәкләр

Дус-ишләре күңел ялына,

Каләм йөгерә кәгазь өсләреннән,

Илаһилык сүздән чалына.

Сөюләрнең керсез һәм пакьлеге,

Серләренең, гомер аклыгы,

Карт агач та чәчәк атар иде,

Насыйп булса сөю шатлыгы.

Каләм сынды, кәгазь җыерылды,

Елый-елый янды көлгәчә...

«Ул — кияүдә!» — дигән хәбәр килгәч,

Ничек яшәп була көн-кичә?

ЯРНЫ ЧАКЫРУ

Дөнья белән серем сергә килми,

Очрашуга сәбәп эзлимен;

Эзең калган сукмаклардан барам,

Гөнаһ — миндә, кара йөзле мин.

Ник юлларга томан сарылды да

Адашуга дучар ителдем?

Без янәшә атлап килә идек,

Сизми калдык юллар китеген.

Син бер ярда хәзер, мин бер ярда,

Хәбәр генә ташый Иделем...

Сер килеште, сәбәп юлын табып,

Ярны ярга дәшеп китердем.

   ДҮСЕМНӘН КИТКӘНДӘ

«Әй Бакыртау, авылымны

Җитәкләп кая киттең?..»

Кайларга барсын ди соң ул?

Мин үзем чыгып киттем!
Язмышыммы, ялгышыммы,

Ни дәшә чит тарафка?

Ят кочагы җылыракмы?

Тартылдыммы еракка?

Берсе дә түгел, теләгем —

Яшьлектә калган хыял,

Шул йөртә...

Ташлый калганда,

Бакыртау, күтәреп ал!

  ГОМЕР ИДЕЛЕНДӘ — САГЫШ

Һәркемнең үз җае булса,

Мин синекен күзләдем,

Көнем-төнем синең гамьдә,

Уем, хисем, сүзләрем.

Чәчәк кочып наз җыйгандай

Гел шашты җаным, ашты;

Нурлы йөзең күрсә идем,

Күзләрең, каләм кашны.

Илдән качып сер югалттым,

Аһка төштем, агардым,

Минем Идел җаен тапты:

Гомер буе агар тын.


КОРЫГАН БАКЧАЛАР

Хәреф санап язган шагыйрьләрнең
Сүзе саен чыга чатагы,

Фикер бакчасының һәр тарафта

Төртеп тора коры ботагы.

Шулар буйлап йөрим, йөзләр ертып,

Ни җимеше, кая чәчәге?

Яшел диеп күргән агачы да

Бөтәрләнгән үлән-эчәге.

Ә кайчандыр болар шаулап торган —
Ялгышмыймын, коры хакыйкать —
Хәреф санын тутыралмый йөдәп

Харап булган, әрәм, актык кат.


СЫНЫК

Әйтерләрем бар үзеңә,

Сүз түгел шул, сер генә;

Берәм-берәм сөйли калсам,

Керербез көн түренә.

Түрдәгеләр хөрмәтле шул,

Халыкларның күзендә,

Сердән чыгып, сүзгә керсәм,

Әйтердән кайт үзеңә.

Үзеңнеке үзәктә шул,

Ничек ташлап китәсең...

Югалган сер аяк чалды,

Сынды, типтем киртәсен.


КАЛӘМГӘ ҮГЕТ

Тибрән, каләм, күңелнең кылына чирт,

Сагыш вә хәсрәтемнең ташларын сүт,

Өмет тулы күзем яше кипмәсен,

Айкап акылны, көнемә минем үт.

Кем синең эзеңнән йөрсә, белерләр,

Дусларымның аһы-ваһын күрерләр,

Моң бәһасе баш белән бәяләнә,

Сөйрәлгәннәр аяк өсте йөрерләр.

Тибрән, каләм, богауларны чишәрсең,

Хис атының тезгенен дә өзәрсең,

Иреккә чыгып җан, айкар галәмне,

Хакыйкать вә ялганнарын сизәрмен.


ОЧРАШУ БӘХЕТЕ

«Бер күрешү — бер гомер!» — дип әйткән

Сүздә икән бөтен хакыйкать,

Көне буе канатланып йөрдем,

Күктән очып үттем ничә кат.

Бәхетем бар икән, мең еллардыр

Күрешмәгән идек, югыйсә,

Хак хакына сәна-хәмде укыйм...

Эһ, мәңгегә

Синең юлны миңа китерсә!..


ГОМЕРЛЕК ЗАР

Сабырлык ташкынында акты гомер салым,

Чайкалды көн, айкалды ару җаным бары,

Син — ерак һәм юл күрсәткән




 мәгърур йолдызым,

Янып көйдерде хәсрәтемнең ялкыннары.

Теләгән теләгем булганга син мәңгелек,

Күрсәттем юлларымда мең кабат егетлек,

Кайнарланды-көйдерде мәхәббәт казаны,

Юкмыни сан миңа бер мыскал сәгадәтлек?

Җылы карашың нуры җитешсә шушында,

Канатсыз калыр идемме барган урында?

Яз язлап, җәй җәйләп, көзне көзлим, күзлимен,

Шулай өмет җылытырмы кышның карында?


28 НЧЕ АВГУСТ

Миңа синнән бер сәлам дә

Күп иде бит, беләсең,

Көтмәгәндә килеп кердең,

Ачып күңел келәсен.

Бикле чагым, авыр сагыш

Сандыгы идем әле,

Күзләреңдә — май кояшы,

Иреннәрең — төймәле.

Нур сибелде, хис уйнады,

Энҗе-мәрҗән чагылып,

Югыйсә наз караш белән

Үттең генә кагылып.

Синнән миңа бер сәламең
Күп иде бит, күрәсең,

Кочакларыңа егылып

Килде минем үләсем.


ГАФУ ИТ

Дәшеп китер,

Тугрылыклы этеңдер мин,

Әрләп бетер,

Җаны бикле җисемдер мин...

Кыйна һәм сук,

Таш аталган кешеңдер мин,

Ә шулай да илдә суык —

Озындыр буй, кыскадыр җиң.


ПАР ТАПТЫМ

Безнең күзләр пар икән,

Елмайган чак бар икән,

Серне серләргә бүлешеп

Сөйләгән сүз — зар икән.

Алма суздым, наз таптым,

Көз ачылдың, яз яптың,

Мәхәббәт ишекләрендә

Синең исемне таптым.


АСЫЛЫМ

Мин ул көнне мең догада идем,

Мең кабатлар әйттем зикерен,

Рәхмәтем зур, очраштырды безне,

Кабат кайтып, миңа син күрен.

Уйланганнан мең кат мескен үзем:

Җитми буем, ерак юлларым,

Риза булсаң, менә бүген алып,

Урлап качар иде юләрең.

Әнә, кара, сары яфрак төсле

Бу көннәрем елап сулыга,

Әгәр рөхсәт итсәң иде шунда,

Кочып алыр идем үземә.

Мәгънәсез бу тормышым да синсез,

Тәүгесе дә соңгы сөюем,

Гомеремнең чын асылы булды

Ялкынында янып көюем.


СҮЗ БИРҮ
Ник өзгәләндең, дип дустың сораса,

Сереңне бирмә, дип әйтмә, әй җанаш...

Ничек итеп ялкын-утка түзим?

Син — яратсаң, бир шушыңа киңәш.

Болын һәм кырлар, күле һәм елгалар —

Барсы кысан, хәтта урманнар бик тар,

Мәңгелекнең чикләренә чыгып

Еладым синең хакыңа мең зар.

Яшьлекнең язына беркөн кайталсам,

Юлларны мәңгегә синнән аермам,

Канатларым җилдән каерылса,

Мәхәббәттә гомер дә саекмам.


ЯЛГЫШНЫ ТӨЗӘТҮ
Мин сөя алган кадәре

Син сөя алсаң,

Мин көя алган кадәре

Син көя алсаң,

«Таһир-Зөһрә» дип безне

Атар иделәр,

Әмма тумыштан башкача

Исем бирделәр.


ЕЛАКЛАР

Күзләрдә — яшь

Синең-минем кипмәгән,

Мондый гыйшыкка

Һичкем җитмәгән.

Сер бүлешик,

Күрешик тә сөйләшик,

Әле яшибез ләбаса,

Гомер китмәгән.


ГОМЕРЛЕК ҖӘЗА

Әллә нигә искә төшәсең гел,

Авыр булып китә йөрәккә,

Ят кешеләр юкса икебез дә,

Сагындырасың шул бигрәк тә.

Өметсезлек әйләндереп ташлый

Бәгырь төбендәге ташларны,

Син мәңгелек җәзаларга салдың,

Йөрәк белми синнән башканы.

Шундый-шундый сөя идең мине,

Мин дә шулай дөрләп яраттым...

Акылларны җуйган идекме соң?

Юл адаштым, сине югалттым.


АЛМАМ

Җилле атап мин гашыйкны

Кемнәр нәрсә димәкче?

Ник бу сүздән диваналык

Сезләр юрап күрмәкче?

Мең алдында бердәнберем,

Бу бәһагә җан хилаф,

Дуамаллар арасына

Җил дәшмәдем орып лаф.

Җилле, дисеннәр, ни булган,

Мин җиләс булалмадым…
Чикләвек, дип әйтсәләр дә,

Мин сине: «Ул — алма!» — дим.


ЯЗМЫШ ЯРАСЫ

Янар таулар шаукын сыйдырдым мин,

Таң былбылы булдым сәхәрдә,

Хыялымда төсең — гөл бакчасы,

Шушы тормыш, сөйсәң әгәр дә.

Күчеп-күчеп сагыш болытлары

Күз кабагын басты чык белән,

Туйлар туйлап, кубыз биетмәдем,

Дус булмадым һичбер шик белән.

Дәштем сине янар тауларыма,

Гөл бакчаңны кереп күр, дидем,

Болытларны итәгенә җыйган

Ул вакытта бөркет кош идем.

Син күгәрчен кебек качтың миннән,

Артыңнанмы барыйм, белмәдем,

Язмыш мине төртеп яралады,

Канга батты тормыш күлмәгем.


БАРЫБЫЗ ДА КӨТӘ

Көлде дөнья...

Күлдән кояш тоттым,

Мин бәхетле идем ул көндә,

Икебезне ярлар кавыштырды

Һәм аерды кояш, сүнгәндә.

Җырлый-җырлый ил яңгырап торды,

Хис бәхете куды акылны,

Тау битенә кадәр зур Ай төшеп,

Моңлашырга диеп чакырды.

Аһ ул төннең сихри манзарасы,

Аһ ул кичнең назлы шәфкате,

Килер көнгә фатихасын бирде,

Кояш чыкты, дөнья шаккатты.

Син авылдан китеп үк баргансың,

Ничек үтәр көнем, кичләрем?

Ай, күл, кояш кайтуыңны көтә…

Күрешмәсәк кабат, нишләрмен?


СЕР АЧЫЛГАНДА

Җан сусаган, гыйшык суын бирсәң, җанаш,

Бәгырь утын сүндерерсең, эрер бу таш,

Көн вә төндә китәр шунда олуг буташ,

Ни хәсрәтем, әгәр шулай булсак гүрдәш.

Еларлармы безнең өчен туган-кардәш?

Ахирәттә Таһир-Зөһрә булыр иптәш,

Килик, Йосыф, кәрваныңа безне дә дәш,

Ни хәсрәтем, әгәр шулай булсак гүрдәш.

Гарасатта Микаилга сәлам эндәш,

Гашыйкларга үзе килеп кылыр җептәш.
— Кая болай барасыз?— дир, тугыры сүз дәш!..

— Ни хәсрәтем, мәгәр шулай булгач гүрдәш!..

Йосыф йөзен күреп җәннәт ишек ачар,

Тәмуг бу хәл оятыннан читкә качар,

Чын гашыйклар туры юлдан күккә ашар,

Ни хәсрәтем, мәгәр бергә булсак түрдәш.


АХМАККА КАЛУ

Сүз сөйләгәч буыннары катып,

Нигә болай җуйган акылын?

Әйткәннәрен ул эшләсен иде,

Йөргән була, юкса, атылып.

Исерек тормыш, сөрем белән ямап

Куя баргач көннәр тәхетен,

Мөгердәшеп олуг көтү сыман,

Алга куйдык көтү бәхетен.

Ялган булды бар да, күз буявы,

Алданганның хәле бик яман,

Уянырга теләмичә ятам,

Йөрәк әрнеп еллар буе һаман.


КАРТАЮ

Моң, кайгы вә хәсрәт йоттым

Берьюлы, бәгырь, чыда,

Гүя бер җиз самавыр мин

Кулында бакырчыда.

Язмышымны йә үзгәртә,

Йә яңарта яңадан,

Җирем — сандал, күкләр өскә

Чүкеч  булып таянган.

Тәүбә генә коткаралмас,

Гөнаһтамы янамын,

Килер көнгә атап куям

Үткән гомер маягын.

Моң, кайгы вә хәсрәт җикте,

Җилкәлеләр янтайды,

Чүкеч сукты, сандал сынды,

Җиде яшәр картайды.


ТӘҮГЕ СӨЮ

Чиктем гыйшык тутыясын

Йөрәгемнең күзенә,

Каннар агып, төн-көн елап,

Үз алдына тузына...

Үкси-үкси аһлар ора,

Күзгә — утлы карашлы,

Дөньялардан куркып калдым,

Булдым ялгыз карачкы.

Юл чатында уңны сул дип,

Сулны уңга бутадым,

Ул әле шикләнми торса,

Мин — ашыгам, көтә, дим.

Җае җайсыз чагы микән?

Илдә буран салынган,

Бәхет тәрәзәсе — ябык,

Каплап шәүлә чалынган.


ТЕРГЕЗЕЛҮ
Шигырь сорый каләм, эшне куеп,

Кулъязмага таба тартылам,

Күздән кача татлы елмаюлар,

Каным-җаным белән зар тулам.

Сүз былбылы гөлдән-гөлгә куна,

Бер-бер артлы бакчам уяна,

Фикер нуры, кояш булып балкып,

Чәчәкләрдә уйнап ут яна.

Сер җыялар юлдан-юлга дуслар,

Хәтеремме акыл шаштыра?

Эреп кенә бетәр идем әле,

Нокта куеп ахыр таш тора.

Уза алмыйм, буем карыш кала,

Бәндәлеккә кабат теркәләм,

Шигырь сорый калса кулда каләм,

Былбыл кебек мин дә үртәләм.


СОХБӘТ

Серең салдың алдыма...

Сер бетәрме?

Миндәй кеше аны алып китәрме?

Киңәшкә килгән бәндәне битәрләп

Куган җаһилләр теләккә җитәрме?

Сөйлә сереңне...

Алдым...

Бәгырь түрен

Сайлап, хәзинә кебек аны күрдем,

Бир, дип кайтарып сорасаң бугазлап,

Ничек йолкып алырмын,

Җаным-күзем?..

Синең төсең, үзеңнең моңлы сурәт

Утыра анда сереңне сагалап,

Чык соң, тезлән яныма, бер сөйләшик,

Иреннәрдән ирен назын алгалап.


СУКБАЙЛАР ЮЛЫ

Иреннән җанаш үпмәсә,

Ни хәл кылырсың?

Ватылган күңел түренә

Берәү куяр сын.

Дәшәр ул юлдан яздырып,

Калдырмас ара,

Бозау күк андый артыннан

Чын ир дә бара.

Мөгердәп, аңын югалткан…

Айныр эш узгач,

Табагач белән куылыр

Гарип, үзе — ач.


ҖЫРУ ҖЫРЛАГАНДА

Авыр уйдан бәгыремне измәс өчен,

Хәсрәт белән күземнән яшь төшмәс өчен

Исләремә кайтарсам да яшьлегемне,

Җырлап алам акрын гына, 

Күңелдә — зең...

Ә ул китми,

Хатирәләр уяна да,

Бер-бер артлы затым тәүбә сорый башлый,

Гөнаһым юк бөртек кадәр,

Ялгышым бар,

Вакыт корты, җанга төшеп,

Мине ашый.

Гомер — үтәр,

Яр читенә безне ташлап,

Төзәлергә күптән соңга калып барам,

Аңла хәлне, кем юатсын җырдан башка?

Сагышымнан үзәгемне өзеп алам.


ЧИРАТКА КЕРҮ
Кырын караган дөньяның
Кулына суктым:

— Җибәр!..

Ертык яка, канлы йөзгә

Елмаеп көлде:

—  Юләр!..

Яшьлектән качалармыни?

Бары тик адашалар...

Ахирәт-дөнья минеме

Бүлешә, талашалар?

Ахирәт дәшә:

— Ямем бар!..

Мин ямьсез түгел инде,

Дөньяда калам, дигәндә

Ахирәт җиргә иңде.


МОХТАҖЛЫК

Авыр хәсрәт газап булып җанны телсә,

Якты көнем болыт табып кача, нишлим?

Дөнья эче төрле төстә нурга тулган,

Рухым канат кагып тәннән очты, күзлим.

Таянырдай асыл ботак кая аңа?

Җансыз калгач, тәнгә суык, өши-туңа,

Әй гүзәлем, дәшеп китер рухым кошын,

Ояласын кайтып минем асыл тунга.

Дәште җанаш, тамырлардан кан йөгерде,

Кургаш кебек күтәрелеп, күз ачылды —
Кая сылу? Иренемдә назы калсын,

Салкын тәнем үз алдына куырылды.


ТЕЛӘК ТАЯНЫЧЫ

Кая җәннәт, кая тәмуг,

Кая нур балкыр Иям?

Бу салкын дөнья эчендә

Гыйшкы белән мин көям.

Ярны сөю бәхет бирсә,

Тынычлыкка китерсә,

Тагын ни кирәк дөньяда,

Тәләгеңә җиткерсә?


ХИКМӘТТӘН ХӘБӘР

Бала күзендә яшь күргән ирнең
Әрнемәсә мәгәр йөрәге,

Ничек аны затлы диеп  була,

Агарса да сакал көрәге?

Ир күзендә тамчы күргән хатын

Бәхетле дип үзен белмәсен,

Ябык икән, соңга калмый гына

Ачып куйсын күңел бүлмәсен.


КИРТӘ СЫНДЫРУ

Син күрдеңме аның йөзен һәм күзләрен?

Ишеттеңме татлы телен һәм сүзләрен?

Бәгыреңне ярган булса, шифа итеп,

Син үптеңме аның ширбәт иреннәрен?

«Юк шул!» — дисең, нәрсә әйтим, аңла хәлне,

Минем йөзгә капланганны кара шәлне,

Күзенә — күз, җанына — җан, буена — буй

Куя калсам, чыгам дөнья киртәләрен.


САКЫЙ ҖАНАШ

Тормышымны гомер буе

Сугаручы син идең,

Көннәремдә-төннәремдә

Татлы сагышны җыйдым.

Бу кадәрле кадер-хөрмәт,

Шул кадәре изгелек,

Бер хатирәң — баш бәһасе,

Туфрагың да изгелек.

Сөрмә итәм, яшерен һәм

Ачык серләр күренә,

Бу гасый колың ямь була

Дөнья-галәм күзенә.

Барсын айкап сиңа кайтам,

Сәбәбе — бер, үзең дә

Аңлыйсыңдыр, сугар мине

Мәхәббәтең түрендә.


КЫШТАН КУРКУ

Нурлы язым, назлы җәем үтеп,

Кара кышка керәм калтырап,

Алдыйлармы мине, көмеш кар, дип,

Кызыкмыймын, җәйсен алтынлап.

Яшьлегемне картлык кочкан кебек,

Дөньясына карыйм аптырап,

Кыш чыкканчы язлык калырмы хәл?

Көннәр үтәр бәгыремне турап.

Киселгән һәм мең йөдәгән тәнгә

Авыр булыр тунның олысы,

Нурлы язым, назлы җәем, китмә,

Калсын миңа җанның җылысы!

ГАЛИМНӘР ЯЗМЫШЫ

Серләренә төшмәк булып чумды

Гыйлем диңгезенең төбенә,

Түбәнәйгән саен тирәнәйде,

Күп күренде энҗе — күзенә.

Сайлап җыйды, көчем җитәр, имеш,

Зиһен биштәре дә шыгырым,

Хәзер, менә, өскә сөйри-сөйри,

Умырылды бөер-бавыры.

Шушы килеш төптә калдырсынмы

Үзе белән бергә күмәргә?

Галимнәрнең бар язмышы — шушы,

Затлыраклар төптә күгәрә.


БАЛА ЮАТУ

Елама, бала, ни булды?

Кем тиде син сабыйга?..

Кем дә түгел, җил үткән шул,

Аягына абына.

Койрыгына бастың мәллә —

Бөтерелеп җилдерә?..

Тик еламый түзеп булмый,

Ике күзгә җил керә.

Йокла, сабый, йомшак куян,

Таң белән туеп уян,

Таңда торган — бәхет тапкан,

Ә кичен йоклап куан.


         КӨЛКЕГӘ КАЛУ

Күңел кошым канат какты дәртле җырдан,

Тотылды да акыл, җаным очты кулдан.

Офыкларга, галәмнәргә таба ашты,

Аталмадым әмма мигъраҗ күргән колдан.

Күңел кайтты, дин сихере тиз сүрелде,

Мескен тәнем: «Ник мин ашмыйм?» — дип үрелде.

Иңгә канат биргән булса, фәрештәдәй

Очар идем... Шунда миннән җаным көлде.


БУЙСЫНДЫРУ СЕРЕ

Ышандырмак булды: «Йөрәгемнән

Чумырып алдым,— диеп,— хисләрем!..»

Буйсынмагач, күзен алартты да

Әйтте: «Буй куй, юкса көчләрмен!»
Буйга узган язмышларны уйлап,

Оятымнан күзләр кушылды,

Ирләр эше ирлек белән дәлил,

Киң булса да — тугры кочаклы.

Хатыннарның эшемени инде

Көч күрсәтү, чишеп толымын,

Сихерләргә мөмкин төплене дә,

Йөз балкытып, кагып серле ым.


СЫЛУ

Асыл аның сыйфаты-сыны,

Кояш кебек ул,

Чишмәгә серен сөйләгән

Гашыйк  кебек ул.

Сандугач кунып сайраса,

Тал чыбык биле

Өзелмәсме, диеп куркам,

Гөлләр кебек ул.

Уйландырса, утка сала,

Сагыш чүленә,

Бер елмайса, канат тегә,

Язлар кебек ул.

Бу бәхет һәм сөенечләр

Иш килсә сиңа,

Куш булдым, дип коштай очын,

Җәннәт кызы ул!

ЯЛГЫЗ ТАВЫШ

Мең хәбәрен берәү килеп җиткерсә,
Син берәүдән мең тапмады хәбәрне.

Ни сәбәптән бу кадәрле серле син?

Озын буем үрелә-үрелә табармы?

Әйтмәссең бит: «Мәңге мине табалмас,

Сихерләдем һәм югалдым яз булып!..»

Кояш — читтә, тормыш күлем — караңгы,

Сине дәшәм, җаным елый наз тулып.

Китеп барсам, ни диярсең, шуклыгың
Ярдәм итмәс, наз югалтыр яшәеш,

Ышанмыйм һич, димә берүк, тавышың
Төшкә кереп, еллар аша дәшә ич.


ТӘҮБӘЛЕК

Терсәк тешләп, хатадан төзәлгәннәр,

Ташка төшеп, җәфадан өзелгәннәр,

Миңамы бу язмыштан килде өлеш?

Тәүбә сорап көннәрем тезелгәннәр.

Өмет өчен кая соң бер терәгем?

Язык белән барсы да иелгәннәр,

Күздән яшем агар дип — елый алмыйм,

Күл-күл тулып, кан катыш сибелгәннәр.

Бары өмет — ишетү ярлыкавың,

Таләп тотып төннәрем егылганнар,

Гафу итсәң, бәхетем табар идем,

Юкса асыл муйныма тагылган зар.


СОРАУЛЫК ҮТЕНҮ
Сәлам җиткерсәң, җанашым,

Кемдә ни хәсрәтем бар?

Исәнлек вә саулык икән...

Минем җәрәхәтем бар.

Шифасы тик синең кулдан,

Табиплардан файда юк,

Йөз чөермә шушы колдан,

Минем җәрәхәтем бар.

Адаштым мин үзем юлдан,

Төндә яшим, ай да юк,

Дәва табыйм сәламеңнән,

Минем җәрәхәтем бар.


СЫНАЛАМЫН

Күрешсәм дә, сөйләшсәм дә

Канәгать түгел күңел,

Диваналар сыйфатында

Калуы җиңел түгел.

Елап-сыктап кан агыздым

Бәгырем төпләреннән,

Син үзең аңла хәлемне,

Башкалар көләр миннән.

Сыйдырыр кочагың юкмы?

Тау, дигәч тә, нәзек мин,

Урласаң, урла мәңгегә,

Торма карап ничекмен.


АЙНЫ ТАБУ

Киңәшкә дәштем кара кичемне,

Сөйләшер сүзне куеп уртага:

«Хафаңдыр — хата, үзең — дивана»,—
Әйтте дә тынды, кара, мурт ага.

Аңламый серне, белми хисләрне,

Нигә кара төн йөртә яшьләрне?

Сукырмы күзе, колак катымы?

Күңеле тотмый минем һич зарны.

Үземә качтым, бәгырь төбенә,

Ак энҗе, гаҗәп, күзгә күренә,

Ай кадәр олы, якты, нур чәчә,

Мендердем куйдым тормыш күгенә.


БАР ӘЛЕ, БАР...

Төн кара дип хафа итсә дус-белеш,

Ни хәсрәтем, якты аем — шәмем бар,

Алар өчен түгелдер шул чырагы,

Минем назым, минем нурлы яшем бар.

Төн китүгә, таңда кояш кызарыр,

Үләннәрдә уйнаган күз яшем бар,

Болыт, килеп, капласа көннең күзен,

Эчтән балкып янар булган йөзем бар.

Куылып җәй, өскә басар килеп көз,

Ни сагышым, хыялымда язым бар,

Берәүләре кипшеп йөрсә дөньяда,

Кайнар чишмә — сугарырлык җырым бар.


ТАҢ КЫЗЫ СӘЛАМЕ

Таң кызы сәлам китереп,

Иркәләп үпте җамал —
Син булмасаң, кемнең эше?

Сәгадәт тулы җам ал.

Күтәреп тәнне сугардым,

Йөгерде тамыр буйлап,

Чәч толымың — җиләс җилең
Сихердә тотты урап.

Җавапны таба алганда

Егеткә чыгарсың син,

Таң кызы китте дә барды,

Җанны кем сугарыр соң?

Көннәрдән үттем, төннәрдән

Йокысыз көттем таңны,

Тик ни кадәр эзләсәм дә

Кабат тапмадым җамны.


МАЙ КОЯШЫ

Иркәм карашы кебек син,

И назлы май кояшы,

Сагындырып кышлар буе

Койдырасың күз яше.

Бер генә караш саласың
Үзәннәргә-тауларга,

Барча дөнья, оялудан,

Чәчәкләргә урала.

Шәрә тәнгә күлмәк тегеп,

Кидертеп болыннарга,

Син мине дәшеп кертәсең
Дәрт тулы куеннарга.


ТАМЧЫ ЯҢГЫР

Аяз көндә тамчы яңгыр

Китерде җил, ни хәбәр?

Сеңелдәнме, абыйданмы,

Ападанмы, нәрсә бар?

Безнең хәлне белергә дип

Җитештеңме, җил-яңгыр?

Дошман сүзен даулыйсыңмы?

Әйдә, килгәч, кер-кагыл.

Исән әле, саулык сыман,

Болай, яшәп торабыз...

Алар нинди? Тормыш куып,

Ерагайды арабыз...

Тамчы яңгыр ничек килсә,

Китте кояш калдырып,

Әйтте микән, хәзергә, дип,

Шулай гына кал торып.


ҮЗЕБЕЗНЕКЕ

Максатын ул тапсын әле,

Дип тормас заман карап;

«Беттеме эшең»не белмәс,

Алыр әҗәл якалап.

Аһ яманнар, аһ явызлар,

Тәннән җанны каезлар,

Дөньяга таба чапканда

Бәлеш булыр авызлар.

Бәндәнең — шул, язмыш инде,

Көн-төн эш, бәйрәм нигә?

Шуңадыр эчтән өзелдек,

Кабаттан бәйләнми дә.


ЯҢГЫРДА

Ишелде көн, сукранып

Йөткерде авыр күкләр,

Җир һәм болыт тоташканда

Арада калды үкләр.

Шыңшыды эт, почмак табып,

Җилдән ышык эзләде,

Нишләсен соң, туны — йолкыш,

Юк алмашка күлмәге.

Дәштем: «Кер,— дип, — ишек ачык!»

Үтмәде, күңел ябык...

Күкләр ишеген күзләде

Дәрвиш эт, тышта калып.


ҺӘМ ШУЛАЙ ДА...

Җимерек тормыш бинасының
Башка төшкәч кирпече,

Мин аһ орып күккә бактым:

«Кем ул анда — ишүче?»
Моның өчен себер киткән

Заманында зат ирләр,

Кем җавапка тартылачак?

Кемне терәп атарлар?

Миңа бармак төртте заман,

Капшап кесә-якамны,

Язмышымны санга алып,

Коллыгына сатамы?


ДӨНЬЯ КУУ

Уч кычытып, мин дөньядан

Алам, дидем, файдасын,

Дөнья һаман кача бирде,

Тапкан малым кайда соң?

Төнгә калып хезмәт тарттым,

Иртәннән кулда эшем,

Калым түләп нәрсә бирдең?

Бу хәлем нәрсә өчен?

Хәлсез калгач, егәрсез тән

Дәште җанга: «Мәрхәбә!»
Хыялга баткан иде дә,

Кая аңа мәртәбә?

Көн дә хезмәт, табышы юк,

Дөнья, кил, качма, җитәр,

Сине тапкан бәндәләрнең
Көне — киңдер, Таңы — тар!


ЕГЕТЛЕК

Алсуландым...

Алсуланыр чагым иде —

Буй җиткән егет-мәрдан...

Бер елмаю, кызлар өчен

Мең өстен үгетләрдән.

Канат сындырыр хәлләргә

Җитсәләр, оят салдым,

Сүз хакын бәһагә куеп,

Сау калды артым-алдым.

Кемнәрне гайбәт иләктән

Чыгарды, мин үтмәдем,

Алсуланган чак китсә дә,

Кызарганны көтмәде.

     КАН ЙӨРЕШЕ

Китәр бу ямьле көн —
Эзен югалтып,

Елар бу яшьле көз

Төннәрдә тып-тып.

Тунга калыр бәндә,

Кемнәр — кайрыга,

Яшәү яшәештән

Шулай айрыла...

Үле тереклекне

Язым тергезер,

Акрын кузгалган көн

Көзгә йөгерер.

   ЯШӘҮ РӘВЕШЕ

Җан сораса миннән дөнья,

Шайтанга — иман кирәк,

Димләп килсә Ахирәт көн,

Авыр булыр бигерәк.

Тәннән качсам, Шайтан төшә

Юлга аркылы килеп,

Тәнгә кайтсам, Ахирәт көн

Кире чакыра көлеп.

Төндә калсам, дөнья — хәтәр,

Юлга барсам, ул яман,

Саубуллашып өсне япсам,

Саулык теләп уянам.


ЗАМАН ХӘРАБӘСЕ

Сугарылып дөнья үзәнендә,

Җил-яңгырдан табып ышыкны,

Кояшның да туры карашыннан

Качып кына, кысып ястыкны

Гомер итү артык рәхәт булган

Чакта алып искә үткәнне,

Бер уяныр идем, әмма шикле

Бу тормышның тынлык көткәне...

Иртәгә ул давыл китерер дә

Әйләндерер астын өстенә,

Үзәннәрдә яткан су төбендә

Бөтен барлыкларым күренә.


МӘГЪНӘСЕЗЛЕК

Күп сөйләштек, мәгънәсен табалмадык,

Сүз кирпечен бинадай куялмадык,

Тишек җанны сүз салып ямамадык,

Ак булмадык, шулай ук каралмадык.

Вакыт йөрде ияртеп гомерләрне,

Киләчәктән үткәнгә баралмадык,

Кешеләрнең йөзләре телдә булса,

Үзебезне сүзләрдән табалмадык.


ХӘЛ ТАЛӘБЕНДӘ

Берәү эзләсә камиллек гәүһәрен,

Сабырлыкта тапсын үзенең җаен,

Онытсын дөньяның малын-кирәген,

Тынычлыкка ирешер аның саен.

Теләмәс исә шатлык һәм сөенеч,

Хафада көн итәр кызарып-янып,

Бу хәлеңә тота күрсәң үкенеч,

Сабырлыкка кил син, тормыштан айнып.

Берәү бирсә берәүгә узышта юл,

Уйлама, хәлсездән эшләнгәндер ул,

Сабырлык белән кешеләр тиз баер,

Нәтиҗәдә кызулык имгәндерер.

    ЫШАНЫЧ КҮЛӘГӘСЕ

Ышык табып ышанычта

Яшәсәм, ниләр булыр?

Яшерен сере дөньяның
Күңелемәме тулыр?

Газаптан азып, аз гына

Елмайсам, төн яктырыр,

Күзен яшергән ачылып,

Чәчне уңай яткырыр.

Иркә бала булып үскәч,

Иркәлек эзлим һәрчак,

Ышанычка ышыклансам,

Юлга сибелә борчак.


ТЫНЛЫК ХӨКЕМЕ

Мин тынлыкка аяк басып кердем,

Ишекләре авыр һәм олы,

Әйткән сүзләр тик бәгырьдә кала,

Һәрбер нәрсә монда чамалы.

Алга барсаң — үткән сәлам бирә,

Артка килсәм — килер көннәрем,

Чебен дулап тәрәз ваткан, диләр,

Синме инде шуңа көнләдең?

Мин тынлыкның хөкемендә калдым,

Барлык дөнья күренә үтәли,

Тик төннәрдә генә, колак ярып,

Җанны телә тынлык ютәле.


СЕРЛЕ КҮҢЕЛ

Ышанычны салдык күңелләрнең
Зәңгәр сулы моңлы күленә,

Ул вакытта иң саф чагы иде —
Төпләренә кадәр күренә.

Анда гыйшык, сөю, тугырылык...

Ялганнарга бармы бер урын?

Иреннәрдән йөрәкләргә күчкән

Бөек сер ул, җанны биререң.

Сер томаны төште күл өстенә,

Пар аккошны яттан яшерде,

Әгәр аның пәрдәләрен ачсаң,

Белер идең ямен, яшәүне!

ХАТИРӘ ЧИШМӘСЕ

Ул көнне без су буенда белдек

Сусаганны нинди чишмәгә,

Иреннәрдән ирен наз алсын, дип

Бүген дәме кирәк төшмәгә?

Синең, бәгырь, аяк баскан җирдә

Шаулы чәчәкләр дә үскәндер,

Саба җиле ис тә әле, килеп,

Йөрәгемне мең кат сискәндер.

Барыйм әле, күрим ул җирләрне,

Күз яшемме таммый калачак?

Инде менә ничәнче кат татыйм:

Синең аһың озата барачак.


КҮКЕ ФАРАЗЫ

Күкегә дәштем: «Әй, сана,

Без бергә булачакны!..»
Синең учың сүзне тотты:

«Сорама, булмаганны!..»

Мин — шаярттым, май кичендә

Күке саный, ни хәбәр?

«Минем тагын ничә кабат

Җанашка киләсем бар?»

Үпкәләдең, ачуландың:

«Куркытма мине болай...»

Ник шикләндең?

Ничәнче ел

Күкебез саный шулай.


АКЫЛ ҮСЕШЕ

Акыл кошы оя корса башыңа,

Чайкама син иягеңне аз гына,

Әйләнеп һәм китмәсен ул чәчелеп,

Йомыркасы кинәт җиргә чәнчелеп.

Җитлегеп, чыгарсын чыр-чу балалар,

Көн-төн күңел җимешеңне бирә бар,

Үссеннәр тукланып бәгырең итенә,

Шуннан очарлар халкыңның түренә.


ГЫЙЛЕМ САРАЕ

Ачар идем ишекләрен, ачкычым бар,

Гыйлем дәртен тыя алмас дәрманым бар!
Берәү килеп, читкә дәшсә, киреләнәм,

Юккамы соң «ир мин» дигән минлегем бар?..

Ишек янын таптап-таптап йөрер күпләр,

Килеп киткән өчен әмма җире бик тар…

Хезмәт салмый кулга алу мөмкинме соң?

Берәү керсә, иярәләр, ачык — бикләр.

Кем ашыгыр, кем адашыр, кемнәр качар,

Кем максатка җитә килер, ишек кагар...

Нигә болай синең эшең «әйдә, ярар»?

Исәпкә ал, боргалансаң, өскә авар...


СОҢГЫ ТАЯНЫЧ

Өметсезлек юлдаш булса,

Хәвефемә таянам,

Иң алама чагымда да

Терәк кирәк бит һаман.

Кадерсезлек юлны өзде,

Алда нидер көтәме?

Чалкан ятсам, тиз уята

Мескен хәлнең ютәле.

Сөйрәп барам, җилкә каный,

Хәтеремдә — көчле чак,

Бау өзелде, мин — йөзтүбән,

Җирем калды бер кочак.


БӨЕКЛӘР ФАҖИГАСЕ
Гел гаепле сизә идем җанны,

Югалтканмын сүзгә кергәндә,

Текәләнеп киттем, бөеклектән

Авыру йокты миңа бер мәлдә.

Буш тарафка кагыныпмы очтым,

Егылып төштем — сынык канатлар,

Хаклы идем дә бит, юкса, үзем,

Заман, килеп, хәзер яңаклар.


КҮҢЕЛ УТЫРУ

Мин ул чакта затлы лачын идем,

Караш белән айкап дөньяны,

Җаным аша сыгып замананы,

Өнсез итә идем барчаны.

Мин ул чакта тойгы белән яшәп,

Акыл өчен гыйбрәт тапмадым,

Гамәлемнең хаксызлыгын сизми,

Гел дөрестә диеп санадым.

Яшен сукты. Хода каргышымы?

Айнып киттем — сынган канатлар,

Үзсүзлелек күккә таба дәште...

Кайчан җаным тәнгә кунаклар?


КӨЗДӘ КАЛГАН КҮҢЕЛ

Адаштыр син мине һәм саташтыр,

Хисләр, ташып, тотсын акылны,

Менә бүген йолдыз-ай йөреше

Безне сәгадәткә чакырды.

Коелып барды алар, юл күрсәтеп,

Сузып-сузып тасма сукмагын,

Исәрләнеп шунда бара бирдек...

Мондый чагым нигә юк тагын?

Мин адашмас идем бу тормышта

Һәм югалтмас идем юл агын...

Син соң нигә, озатып калгач, шунда

Көтеп-көткәч, каршы алмадың?


ҖАННАРНЫҢ ОЧРАШУЫ

Мин кич буе шигырь яздым сиңа,

Бәгыремне телеп, игәүләп...

Хәтерләрем мең кат яңардылар,

Бергә кебек булып икәү нәкъ.

Үткәннәргә керә китеп дәштем,

Кабатланды капка төпләре,

Яратамын сине, дия-дия

Шаштырганнарыңны җөпләле...

Яшермәдем, күзем төсе китте,

Еламыйча булмый идеме?

Җаннар гына кавыштылар бу кич,

Ни кичерде икән җисеме?


   КЕЧЕ ГОМЕР

Ашкынуга хәсрәт бавын будым,

Авырайды көннәр адымы,

Моңарчы һич вакыт җитми иде,

Сизелмичә заман чалымы.

Хәзер укыйм тормыш китабымны,

Сәхифәләр — ертык, эрегән,

Хәтерләре калыр, белсә Таһир,

Ширин, Мәҗнүн кебек йөрегән.

Каен белән усак япьтәш булса,

Җил уйнадым ике арада,

Йә син минем чыраема төкер,

Йә гафу ит, сынап кара да.

Хәзер инде сагыш богавына

Богауланды хисләр ташкыны,

Тезләнәм дә кат-кат тәүбә укыйм,

Көйдереп үтте яшенташ өне.


ҮЗ ЯР СИН

Гөл эчендә тудымы бу сагыш?

Көннән качып, кичне сагына,

Мәгәр бәгырь сөю белән тулган,

Дәшсәң, җанаш, чакыр сак кына.

Чайкалыпмы китәр, чак түгелеп,

Күз савыты ташыр, тыелмас,

Сахра-дала сугарылыр шунда,

Чәчәк атар коры алмагач.

Бу кадәрле җирләр сихәт табар,

Саулыгыңны ә син җуярсың,

Гөл өстендә ялгыз чык бөртеге —

Сагышыма гына үз яр син.


ӨМЕТСЕЗДӘН

Өмет сездә иде, һай, җырларым,

Бары таптым моның киресен,

Яшьлек хыяллары сүнү белән

Картлыгымда төшкә керерсең.

Күз кабагым шешенүдән әрнеп

Уянырмын кара тормышта...

Канат сынгач, нигә талпынырга,

Козгын суккач безнең язмышка?

Кем үпкәсе яман юллый икән?

Җәберледән түгел идем бит...

Гомер буе җырга түктем җанны,

Бүген ятам тәнем изелеп.


ҖӘЙГЕ УЕН

Көн буена кояш белән уйныйм,

Әле качам агач артына,

Кулы булып нуры үтеп керә

Һәм кытыклап ала чак кына.

Йөгереп чыгам, кая качарга, дип...

Уңга-сулга кояш талпына,

Инде генә, буем җитте, дисәм,

Керә китә болыт артына.

Ул арада суга ярдан чумам,

Тынып торам елга төбендә,

Кояш — белми, күктән суга төшә,

Тотып алам шунда үзен дә.


КЫЗАРЫНУ ХАЛӘТЕ

Син дә, мин дә алдандык шул,

Сүз ялганын белмәдек,

Ике күзләр дүрткә күчте,

Яфрак койды элмәлек.

Яшерер сер калган булса,

Биткә салыр пәрәнҗә,

Оятымны яшерәлми
Башны ию — әрәмгә.

Күзне йомам, сабырлыкны

Сорый, җавап табалмыйм...

Терәк өчен хакыйкать бир?

Юкса, «кызыл алма» мин.


    СӘЛАМ АЛЫШУ

И бәгырь, сәлам алдым синнән бу көн,

Кош китерде тибрәтеп таң һавасын,

Һушсыз булдым, аһ орып, тәмам

Рухым шашып... Килде сиңа барасым.

Тотты күкне кояш, чыгып, нурланып,

Гүя пәйда булды йөзең каршымда,

Сурәтеңне кочып еладым зар-зар,

Сөйләп-әйләп күңелдәнең барсын да.

Эреде болыт, югалдың, табалмадым,

Кавышмадык, яңгырсыз үтте бу көн,

Алай икән, иртәгәдән җил булмам,

Сайрармын тәрәзәң каршында бәлкем.


ЯШЬ КИЛЕН АВЫЗЫННАН



        (Сыктау)

Ул түгел, илчесе күренде капкада,

Сәламләп һәм зурлап сүз йөртте каршыда,

Кош булып талпынды йөрәгем капкында,

Тоттылар, бирделәр туганнар барсы да.

Мин артык кашыкмы идем үз йортымда?

Мин артык балаңмы, әнкәем, яныңда?

Чит-ятта, кайгыда, сагышта яшәткәч,

Юктыр ла миһербан һич синең җаныңда.


АШ БУЛУ

Ләгънәт укысам дошманга,

Куркам, үпкәләр тагын,

Рәхмәт тотсам дусларыма,

Табам үртәлгән чагын.

Качып торсам, эзләп йөрер

Кемем бар соң арада?

Дусларымның табыны тар,

Дошманнарым — карада.

Агарган чаклары килсә —
Филдәй булалар гына,

Ә мин һаман элеккечә

Аш куям алларына.


ХАКЫЙКАТЬНЕ ЭЗЛӘҮ
Бар да ялган, бар да буш сүз генә,

Ә хакыйкать һаман тирәндә,

Күпме бөек, чыккач ишекләрдән,

Адашканнар юлга кергәндә.

Тик өметне җуйма бара-бара,

Кайсы җиткән килеп максатка?

Дөреслекне табу гына түгел,

Дәлилләргә кирәк шул чакта.

Сер — яшерен, ачып бирү белән

Эз югала, калып дәлиле,

Хакыйкатьне таптым гына бүген

Һәм ялганга чыктым, билгеле.

   КИТАП УКУ СӨЕНЕЧЕ

Китап тотып укыганда

Ни кадәр исем китеп,

Нурлана кара күңелем,

Аклардан акка үтеп.

Тараталмас сагышым бар,

Ул кала җанны телеп,

Бу газап вә рәхәтеннән

Котыла алмам үлеп.

Үзе — татлы, үзе — моңсу

Уйларымны кузгата,

Өметсездән мәрткә китәр

Күңелемне уята...

И китап, йөзең ак синең,

Әмма сүзләрең — «кара»,

Сине укып бу халыклар

Яшәүгәме дәрт ала?


КӨННЕ КУУ

Көнгә дәштем иртәдә,

Уянды, китте торып,

Кечкенә буен үстереп,

Төшлеккә җитте йөреп.

Ияреп килдем сөйләнеп,

Үз хәсрәте — үзендә,

Муенына аркан салдым,

Элмәде дә күзенә.

Төшлек кичте, көн ахырда

Сузылып ятты җиргә,

Ярты башы тау артында,

Ә яртысы — биредә.

Дәштем, күрде, танып алды:

«Нишләп йөрү биредә?»

Сүз әйтергә өлгермәдем...

Чыгар, көтим, киредә.

   ДӨНЬЯЛЫК ХӘЛЛӘРЕ

Ак янында каралдым да,

Караларда агардым,

Ни сәбәптер күңел моңсу,

Күзем яшьле, агар дым.

Иреккә сал уйларымны,

Ычкындыр тозагыңнан,

Ә, шулаймы, диде мәллә?

Ачмады йозагыннан.

Зиндан төбе суык, нурсыз,

Аһ, күкне айкар идем...

Кара  болыт яшен чапты,

Йөзем китеп агардым.

     ГЫЙШЫК ГАЛӘМӘТЛӘРЕ

Җылы булгач, назлы булгач, гашыйк

Бер кояшка гөлләр, җир өсте,

Син соң шундый кояш идеңмени —

Кем ятларга нурын өләште?

Бүген көз шул, суык хәтта йөзе

Кояшның да иртә-төшлектә,

Кызарынып-кызарынып байый,

Оят ирешәме кичлектә?

Мин дә, юкса, белә идем сине,

Чибәр идең, күрдем изгедән,

Күпме ятлар кочып үпте, хәзер

Болынымның йөзе изелгән.


ЯЛ УТРАВЫ

Көлке утравына туктап

Ял алдым сагышымнан,

Кемнәрдер мине аңлады,

Кем белде акылсыздан.

Дулкын килде, тартып алды

Диңгезгә кабат мине,

Күз төбендә яшь бөртеге...

Сөртерме кояш җиңе?

Өметсезлек җиле җитеп

Кумасын гына дулап,

Мин әле кабат килермен,

Ял өчен монда урап.

ТАРИХКА БУЙСЫНУ

Җимерелгән хәтеремне барлап,

Уятырга теләп оятны,

Мин гасырлар тетрәп торган чорга

Китереп бастым әле аякны.

Кайнарланды туфрак хәрабәсе,

Дерелдәде тәнем җангача,

Шул дәвердән алып бүгенгәчә

Башлар булдым барсын яңача.

Тик киләчәк дәште якынаеп:

«Ялгышма син, бөек була бел!..»

Үз көнемә кайтып егылдым мин,

Шунда тарихыма бөгеп бил.


ЯШӘҮ СЕРЕ

Дәртле йөрәк хис очкыны

Тиюдән дөрләп китте,

Утлы угың, күкрәгемне

Тишеп, йөрәккә үтте.

Баш әйләнеп, күз алларын

Япты сагыш пәрдәсе,

Назлы сүзең ачсын аны,

Бул җанымның сердәше.

Ни кирәк инде моннан соң,

Канат как, очын гына,

Яшәвем — бер янып сөю

Һәм үлем өчен генә.


ТӨНГЕ УТЛАР

Йолдызлар телсез калдылар

Күзләрен йомып кына,

Мескен Ай болыт эзләде —

Чумарга кочагына.

Көзге кичнең һич ахыры

Күренмәс булып бара,

Күк йөзен сагалап торган

Барчалар сулып ара.

Егет-кызның һич теләге

Юк ташлау капка төбен,

Ялкынлы йөрәкләреннән

Шәмгә ут алдым бүген.


ТАРИХ ХӨКЕМЕ

Тарих белән уйнап, бөек заман,

Ник алдандың?

Тарих алдады,

Тәхетләрең пыран-заран булып,

Бер терәгең җирдә калмады.

Уйнамаска кушып үгет әйткән

Галимнәрнең сүзен тотмагач,

Күпме даһи биеклектән төште,

Утырганы бүген ат-агач.

Кабат эзләр булсаң хакыйкатьне,

Ачыйм, дисәң, тарих эзләрен,

Яңабаштан уйлап чыгарганчы,

Ныгыта төш хәтер күзләрен.


ҖАН КЕЧЕЛЕК

Пәрәнҗәне ачсаң, күк, йөзеңнең
Гүзәллегеннән мин таң калам,

Шушы киңлек, шушы чиксезлеккә

Хыял белән кереп югалам.

Җир өстендә суык булган икән,

Тик җанымны сөю җылыткан,

Синдә — рәхәт, матдә капчыгыннан

Чыккан затлар сәгадәткә баткан.

Болыт килә, каплап киң пәрәнҗә...

Тизрәк кайтам тәнем эченә,

Чиксезлектә әле урыным юк,

Җаным гына әле кечкенә.


АВЫЛДАГЫ ЯЗМЫШ

Ул килмәсме бүген, диеп көтсәң,

Тәрәзәңне кат-кат сөрткәләп...

Ерак юлда адашкандыр бәлки?

Чатка чыктың мәллә бик сирәк?

Буйлап килер иде урамнарны,

Иңләп алыр дуслар күп аның,

Хәл белешеп дәшсә, өлгеләре

Җавап бирер йортың-кураның.

Туйга — иртә, бокал чыңнарына

Күчәр әле бу саф зеңгелдәү,

Ул килмиме, диеп үрелүгә,

Яссыланып китте Зәңгәр тау.


ХЫЯЛГА КАЧУ

Тормышлар авыр чакта да

Канатлы итә алган

Хыялый бәндәләр өчен

Бүген башым иелгән.

Алардан башка бу дөнья

Саташыр иде күптән,

Итәкләренә тотынып

Аерылабыз чүптән.

Килерне җиңелгә юрый,

Бәгырьләр сытылса да,

Хыялга ияреп очам,

Ялган гына булса да.

    ДӨНЬЯГА АЛДАНУ

Ялган икәнен белеп тә

Алданабыз дөньяга,

Бар куйган көч әрәм китә,

Алданабыз дөньяга.

Ике яктан тотып йөртә

Нәфсе һәм һава һаман,

Коръәнне алсак та кулга,

Алданабыз дөньяга.

Качсаң, качар җире бик тә

Күптер, галәм киң бит ул,

Киткәндә күздән яшь кайта,

Алданабыз дөньяга.

Ил кала шул, йорт һәм туган,

Ничек бүленмәк кирәк...

Угыл-кызым:

«Әткәй!» — дисә,

Алданабыз дөньяга.

     КҮҢЕЛ КҮЗЕНЕҢ КҮРҮЕ

Бүген мине кем каенга терәр,

Моңамы соң исем китәчәк?

Хәйләкәрдән була алмам инде,

Үкенүдән торгач күрәчәк.

Менә тагын берәү алдамакчы,

Урап-урап килә максатка,

Әйдә, ярый, мин ышана бирим,

Кинәнсен ул җаем бар хакка.


ЯЛГЫЗ ОЯ

Мин кош булсам, канат каксам,

Очар идем илемә,

Оя корып куяр идем

Шулай туган җиремдә.

Җылы тулыр, тыныч торыр

Иде кече булса да,

Дөнья сулышын тоярмын,

Чыгып бассам тупсага.

Миңа тагын нәрсә кирәк?

Ашыйсы ашалгандыр,

Сирәк-сирәк булса да син

Хәлне белеп куандыр...


ЯЗГА АШКЫНУ

Син шулкадәр җылы җанлы, мәгәр

Эретәсең, куям кызарып,

Бер сүзеңнән күңел юанып һәм

Тигезләнеп шәрык һәм гареп.

Күз карашың моңсу гына юкса,

Очрашканда китә ачылып,

Мин бит сине гөлләр белән тиңлим,

Син: «Кояшым!» — дисең нурланып.

Шулай булгач, гөл кояшка туйсын,

Уятыйк язны суык бу көндә,

Күңелләрне күңел эзләп тапты,

Иреннәргә ирен үрелә.


СЕР ЭНҖЕСЕН СИБҮ
Серемнең энҗесен күтәр, ал, әй җанаш,

Гомерем һәм язмам багышлы сиңарга,

Ватылып һәм вәйран булды да замана,

Чәчелде алдыңа, яңадан аларга

Чорларны-елларны тез, кирәк дигәнчә,

Мәгънәсен табалсаң яңадан башларга...

Мин үзем мең риза, җанымны бирәләм,

Сагышны япма син бу ялгыз башларга!
Серемнең энҗесен йөрәктән чыгардым,

Ватылып һәм хәйран булудан еладым,

Күз яшем ташларга уелды сүз булып,

Серемне укыдың, гыйбрәткә юрадым.


ҮСЕШ ХАКЫЙКАТЕ

Сынды...

Сынар диеп һич көтмәгән идем,

Сынды гасыр, җитеп  чигенә,

Яңабаштан тергезелеп дөнья,

Шик-шөбһәләр артка чигенә.

Үсеш хәзер башка тараф тапты,

Авырттырып куя хакыйкать,

Әрнү катыш хыял белән тулган

Ничә урам, ничә йорты, кат.

«Ялганырмы?» — диеп курка идем,

Мөмкинлектән читтә югалдык,

Адашыпмы чатта буталганда

Чыгарып куйды заман юлга ук.


СЕРЛӘРГӘ АШУ

Йолдызлар белән сөйләшәм...

— Юрама, оялмыйча...

Серләрен аңларга телим,

Йолдызлар күздән оча.

Тәкъдирме яңаклап узды?

— Иҗатчы түгелме син?..

Айнырга телим серләрдән,

Диңгезләр түгелмәсен.

Киек каз юлы ачылган...

— Корабың канатлансын!..

Кул сузып, тотып алмакчы

Итәктән каланча сын.

БӨЕК ЯЛГАН

Берәүләр асылны сөйләп
Телсез калырлар,

Берәүләр ялганны көйләп

Тәхет алырлар.

Мин теләмим, кыстамагыз,

Телсез калырга

Һәм шулай ук ялган өчен

Шелтә алырга.

Заман үтәр дә, тәхетләр

Бозылыр-бетәр,

Хаклык кирәксә, шул чакта

Халыклар нишләр?

    ЯШЬЛЕКТӘН КАЛГАН ҮПКӘ

Сирәк була безнең очрашулар,

Хәл белешеп кенә калабыз,

Телләр берне сөйләп торган чакта
Күзләрдән күп хәбәр алабыз.

Әллә тормыш, әллә без тормышны

Алдыйбызмы гомер үткәреп?

Бауга тезгән энҗе идең дә бит,

Ә мин инде күптән күгәрек.

Карыйсың да күзгә, моңланасың,

Күр әле бер, кереп җаныма,

Сурәтең бар анда, ул чыкмады,

Син генә тик башка янында.


      СӨЮ ТАБУ

Дәртле көнгә сагыш һәм моңсулык

Пәрдәләрен корды мәхәббәт,

Мин тормышның асыл назын таптым

Һәм шифасын аның ничә кат.

Сөю — сәгадәт ул, сөя белсәң,

Төсе-яме шушы дөньяның,

Яшьлекләрдән ядкәр булып килә,

Эретә ул картлык сөяген.

Яшәргәнен күрсәң агачларның,

Яшелләнсә болын-тугайлар,

Күбәләктәй оч шул тарафларга,

Гашыйк затлар мең кат туалар.


КҮҢЕЛ ДӘФТӘРЕН УКЫГАНДА

Мин актардым күңел дәфтәремне,

Сагышларны, бәхет битләрен,

Төн дулады көзге яфрак куып,

Каерып ташлап ишек бикләрен.

Аулак өйләр пәрдә элеп куйды,

Сукырайды илнең күзләре,

Урамнардан суык җыеп йөрдем,

Ә йөрәгем сине эзләде.

Келәт почмагына сыендырып

Ник күгәрттең алсу иренем?

Күңел дәфтәремне бүген укып

Чыккач белдем сөю серләрен.


РУХИ ҮСЕШ

Тынды җилләр, ялгыз ай хөкеме

Туган илнең изге күгендә,

Саулыгымны барлар өчен бу көн

Кереп бара кышның үзенә.

Яфракларның соңгылары тама,

Ак каеннар калды ялангач,

Җилләр йоклый бураннарны көтеп,

Ял кирәктер шактый кагынгач.

Мин — йокысыз, эшләр — көянтәдәй

Сыгып салды заман алдына,

Әүлияләр уянгандыр бүген,

Ауган ташлар кабат калкына.

Җир, әйләнеп, хакыйкатькә кайта,

Хак хаклыгын итә җай гына,

Кемнәр әле диңгез табачаклар,

Кемдер калыр елга саенда.


ИСЕМНӘР АВЫРЛЫГЫ

Гөлләр ачылды мәхәббәт бакчасында,

Исемең аталды «Зөһрә» диеп шунда...

Мине «Таһир» атау кулданмы килмәгән?

Кемнәр саташты, белмәдем, сулда-уңда?

Халыктан сорадым, елларым сүтелгәч,

Хикмәтен аңлаттылар, бик күп үтенгәч:

— Таһир-Зөһрә исеменә мөһер сугылган,

Кемне дә яндырыр иде ул, бирелгәч!..


   КАЙТУ ЮЛЫ

Мин урманга барып кергән идем,

Тыялмагач җанның тартуын,

Юл саташып күпме җирләр йөрдем,

Табарга дип безнең сер тавын.

Анда умырзая үсә иде,

Учак яга идек кичләрен,

Кылганнарга ятып үкси-үкси,

Анда калган иде яшьлегем.

Итәгендә җиде чишмә сөйли...

Берәү генә түгел идеме?

Адашканмын икән, адашканмын,

Син гафу ит, Туган җир, мине...


ЯКТЫ ЙОЛДЫЗ

Төртеп-төртеп, төннең уртасында

Йолдыз барлап мендек тауларга:

— Монсы — «Казык», монсы — «Хаҗи йолдыз»,

Бу — «Җидегән», җиңел табарга.

Малайларга нәрсә, хыялы бар —

Галәмнәрне урап үтәрлек,

Якты йолдызларны сайлап алдык,

Ваклар калды күктә буталып.

Ерагайды инде самим еллар,

Йолдызларга күптән табынмыйм,

Җирдәгесе хәзер үзенә дәшә,

Якты хәтер — туган авылым.

     ГАЗАП КАЙТАРУ КӨНЕ

Мин гасыйга чыктым бу көн,

Юкса туйлыйсы идем,

Бәгърем елый, күзем сыктый,

Су булды ике җиңем.

Минме шушы яманлыкның
Сазлыгына тиң идем?

Хәзер ничек тәүбә табыйм,

Калтырый ике иңем.

Кем ярлыкар, юатмаса?

Кол аталган мин идем...

— Меңнәр, диндар сыйфат тотып,

Тәмуглы булды,— дидең.


ИКЕ МИН ЗАРЫ

Шаяннар шаяртып сөйләшсә,

Турылар бөгелеп ояла,

Янымда ике мин телләшә,

Кермәкче күкрәгем — ояга.

Бересе — хәвефтән куркучы,

Бересе — усалның усалы,

Алардан тик үзем өркүче...

Сүнмәсме тормышым  учагы?

Бүлешә алмыйча үттеләр,

Керүгә, тетмәмне теттеләр,

Шаяннар шаян сүз сиптеләр,

Турылар бөгелеп киттеләр.


ТОЕМ ХИСЕ

Үгет белән нәсыйхәттән тора

Бу дөньяның кеше гыйлеме,

Ә мин исә аның диңгезеннән

Чумып кына чыккан идемме?

Күпме өлкән акыл өйрәттеләр,

Азмы шулай каеш ашадым?

Гел абынып китә торган булдым,

Мәгәр чыксам читкә бер адым.

Күңел күзе яртеп йөргән булса,

Күрмәс идем җәбер-җәфаны,

Яши-яши генә, гаҗизләнгәч,

Тоя башлыйсың шул чаманы.


ӨЛКӘННЕ ЮАТУ

Тынычлан син, чү, яньчемә йөрәгең,

Алып китсен, сорап килгәч, кирәген.

Ник үзеңне сатасың да дөньяда,

Югалтасың киләчәгең терәген?

...

Алып китсен, сорап килгәч, кирәген.

Сөйли калса алга салып йөрәген,

Аһ-аһ, диеп кысып тотма беләген.

...

Алып китсен, сорап килгәч, кирәген.

Бәхет күреп, мәгәр шунда керә кем,

Яки хәсрәт баскач дәшсә кичә-көн,

...

Син сабыр шул, биреп җибәр кирәген.


ҮГИ МӘХӘББӘТЕМ

Назлы сүзе, җан тибрәтеп, сыйпап узса,

Бу күземнең керфегенә энҗе төшә...

Өзелепме тама калса, нишлим, җаный,

Бәгыремне сагышларым шулай өзсә?

Тәрәзәңә очып килсәм күбәләктәй,

Канатланып, пыяласын сугып үктәй,

Эчкә үтим, диеп теләк җитә калса,

Нишләрмен соң, куа килсәң:

— Моннан кит, тай!..

    ӨМЕТ ДИҢГЕЗЕНДӘ АДАШУ

Өметләнәм, бәхет-шатлык кына

Бүләк булыр, диеп, тормышка...

Әллә көннәр чиратсызмы килә?

Батып калам кайгы-сагышка.

Мин — адашкан кебек, әрсез җил дә

Чоңгыл саен йөртә сындырып,

Яктылыкны офык вәгъдә итә,

Тик болытлар каплый сүндереп.

Бер яр эзлим туктап ял алырлык,

Мохтаҗларның хакы юкмыни?

Өмет тарафына юнәлүдән

Ни өчен соң якты юл җенли?


ЗАМАНАГА

Мине, тәхет бирәм, диеп
Алдый калсаң, замана, —

Үзең бардыр, учка салам,

Тиеннәрең сан ала.

  КУЛЪЯЗМАЛАР АРАСЫНДА

Кулъязмалар...

Кулдан кулга күчеп

Җылытканнар күпме җаннарны...

Ябык күзләр ачылгандыр шунда,

Уяткандыр офык-таңнарны.

Бүген менә имла башка безнең,

Хәреф белми күзләр, дөм сукыр,

Кыямәткә килә калсам, мине

Үз Китабым кайсы яктан егыр?

    ЯШӘЕШ СУРӘТЕ

Көннәрем ваклана калса,

Китапка кереп качам,

Тарихлар белән бәхәстә

Гыйлем ишеген ачам.

Ә ул сабак укый башлый,

Ялгышмаска өйрәтә,

Акылга ничек буйсыныйм,

Утлар бар шул йөрәктә.

Кайнап-ташып китәм ярсып,

Ярлар чигә офыкка,

Ватылгач һәм маңгай тишкәч,

Кабат кайтам тәүфыйкка.

      КУЛ АРТЫ КИТҮ
Кулым китте, дип зарланган

Чагым бардыр,

Бәлки әле, кесә тулып,

Күз агарыр?

Әмма бу көн черек бакыр —

Сөенечем,

Кара төнгә кереп барам —

Көеп эчем.

Таңга кадәр яшәргәдер

Сумы кабып?

Ни хәбәре? Төшкә керде

Кара табут...

Сәлам бирдем, кулым китте

Кулдан кулга,

Көнем эзлим, күчә барып

Юлдан юлга,

Юлым юлга...


ШАШЫНУ

Сөенечем бар минем,

Әй җиләс җил, кил, утыр,

Җилкәңә ал, галәм гизик

Бергәләп, 

Әйдә котыр:
Күңел тынычланганчы,

Хисләрем утырганчы...


АЕРЫЛУ

Төн карасы утны басып килә

Һәм чигенә кабат, җиңелеп,

Минем әле җенем киткәнче һәм

Эшлисем бар бүген җигелеп.

Караңгылык йокы булып килә,

Менеп баса башка-җилкәгә,

Ут бирелми, мин чигенәм бугай,

Бара вакыт бушка-тикмәгә.


МӘХӘББӘТ ТАВЫ

Мин хакыйкать таптым яшьлек тауда

Һәм югалттым тормыш төбендә...

Эзләп алган кеше әйтә калыр:

«Энҗедерме кашык эчендә?»

Энҗе-энҗе...

Нурлар балкып тора,

Ә үзе ул бөртек кадәрле,

Хакыйкатьнең кечелектә түгел,

Мәртәбәдә бөтен кадере.

Ваклап кына таба аны кеше,

Тик югалта — шактый өелгәч,

Вулканнардан хакыйкатьне күрдем:

Тау да кайный, җаны көенгәч.


АККОШЛАР ЗАРЫ

Нигә шулай ялгыз аккош төсле

Хәсрәтле дә булдың, сагышлы?

Таң алдыннан саташыпмы дәштең —
Ишетелде сыктау тавышы.

Бәгыреңнән сүтелеп чыккан мәгәр,

Белми, дисең мәллә? Бик беләм...

Дөньяның син аргы башта булсаң,

Бирге баштан барсын ишетәм.

Аккош булып күтәрелим күккә,

Кая соң син, кая, и бәгырь?..

Син ярлыка, берүк, мөмкиндер бит?

Миңа да авыр ялгыз, бик авыр.


ХАКЫЙКАТЬКӘ ИРЕШҮ
Бу дөньяның фәлсәфәсен барлап,

Хакыйкатькә барып таяндым,

Сер ишеген ачып, эчендәге

Нур балкышын күреп куандым.

Тормыш тартты кабат үз ягына,

Җыеп ал, дип, миндә кирәкне...

Җир һәм күкнең арасында йөрим,

Тынычлата алмый йөрәкне.

Хакыйкатьтән китү мөмкин түгел,

Бер нурлану җитә, гомергә

Колы булып хезмәт итәчәксең
Син калганчы, мәгәр, күмергә.


КАНАТЛЫ ЗАТЫМ

Бөркет булып кыяларга кундым:

«Минме сезнең угыл, чал таулар?..»

Бер минутка дөнья өнсез калды…

Хәзер таулар түбән куалар.

Канатландым, җилләр тотып алды,

Ник кадерле алар өчен мин?

Анам түгел миңа, атам түгел,

Чит итмиләр, мин дә ят күрмим.

Хыял сынды, агач ботагында

Пәрәвезгә ябышып җай эзлим,

Югыйсә бер бөркет идем бугай,

Сукыр чебен кебек, күр, безлим.

     ӨММӘТЛӘР ЧАКЫРУЫ

Кызларның ак күкрәкләрен

Шакшы куллар изсәләр,

Аталарның бәгырендә

Кара гөлләр үсәләр.

Нәфрәт булып җимеш биргәч,

Кемнәр татыр тәмнәрен?

Мөселманның чибәр кызы,

Саклый күрче тәннәрен...

Аллаһ хакы бар шул әле,

Ана хакы, атаның,

Кара кошка килеп керсәң,

Сынар бәхет канатың.


ТОРМЫШ УЛ...

Тормыш ул караңгы карурман,

Тормыш ул киң-иркен кыр-ялан,

Тормыш ул туфанлы диңгез һәм

Тормыш ул торадыр таулардан.

Канатың бармы соң? Күтәрел,

Айкап йөр кырларын-урманын,

Кыясын табып кун, бер ял ал,

Карап тор дулкыннар органын.

Мөмкинме боларны күрмичә

Яшәүләр, гамьнәрен белмичә?

Тормыш ул яшәтми-җибәрми,

Һәммәбез кулыннан үтмичә.


ХӘЛЕҢ НИЧЕГРӘК?

Мин генә саташкан булсам,

Бер хәлдер, син дә юләр,

Уйласаң, чәчләр агарыр,

Ишетсә, дөнья көләр.

Сүздән сүзгә, телдән телгә

Күчәр эшләр бар, беләм,

Син соң ничек түзәсеңдер,

Мин бит шигырьгә түгәм.

Яшәтсә, шул яшәтәдер,

Ә сиңа — авырырак,

Мин бит җырлап тынычланам...

Хәлләрең ничегерәк?

Саташкач, бергә саташтык,

Адашсак, бергә, бәгырь,

Тәннәр ят булса да җирдә,

Җаннар бер булып калыр.


КҮРӘЗӘЛЕК

Тормыш җае беркөн бозылуга,

Хакыйкатьне эзләп адашырбыз,

Теләк белән көннәр тәңгәл килмәс,

Күз йомылса, куркып саташырбыз.

Эз табарлык хәлгә килер өчен

Күп җәфалар үтәр башка басып,

Кулга Коръән тоту гына түгел,

Куярбыз без шәмаилләр асып.

Гыйбадәтне көтәр, җаннар өркеп,

Тезләнербез тәүбә үтенергә,

Юатучы мәртәбәсе кирәк

Нәфсебезне сытып үтерергә.

Пәйгамбәрләр чоры күптән үткән,

Бәхеткәдер калган китаплары,

Шушы вакыт, иман нуры иңгәч,

Кабул булыр Йортның догалары.


ЙӨРӘКЛӘРГӘ ДӘВА

Күңелеңә моң тулып, ташып чыгарга

Юл эзләсә, сагыш җырын искә ал,

Моңга моңнар тартыла ул, беләсең,

Яңа дөнья булса да, бу — иске хәл.

Туган ягың бар бит синең, туганнар,

Калгандыр һәм анда бәлки назлы яр?

Салмак кына, тыныч кына җырлап ал,

Күзнең яше — эреп аккан язгы кар.

Каһәрләмә, үгетләмә язмышың,

Ничек булган — бар да синең бәхеткә,

Яраланган йөрәкләргә моң — дәва,

Хәтта кызга, ханым, өлкән, егеткә.


    КЫШ ИРТӘСЕ

Кышкы иртә... Һәм илаһи сафлык

Белән балкып яна кояшы,

Зәңгәр күккә, зәңгәр карларына

Төшә кызыл уты шәүләсе.

Морҗаларда — төтен баганасы,

Гөмбәз күкләр терәү тапканмы?

Энҗе карлар булып коела шатлык,

Ә без күтәрәбез яканы...


ТАБИГАТЕБЕЗ

Агач, үлән, чәчәк өчен

Табыныр кояшы бар,

Нурында иркәләнәләр —

Нурында җылысы бар.

Әмма кояшка һәрдаим

Табыну үлем бирә,

Корыган тамыр яңармый,

Барча табигать сүнә.

Яңгырга гына китсә дә

Күшегә җир, җан туңа,

Уртача һавалар булгач,

Куанабыз без шуңа.


БҮСЕЛҮ
Сәер халәт җанны богаулады,

Бүсек капчык — авыр  бу тәнем,

Көн уртасы, таралырдай үзем,

Көчсез калды тимер бәдәнем.

Егәрсезлек хыялларны йомды,

Кулын селтәп заман ташлады,

Тәнне сөйрәп кара төнгә кердем,

Йокысызлык изә башлады.

Бу газаплар тәмуг хәбәреме?

Ни ялгышым булган, гөнаһым?

Гел тартылып торган өчен шулай

Какшап китә күңел кылларым.


КЕР, БӘГЫРЬ...

Сагыш күлмәгеңне салып,

Ки, бәгырь, кояшлысын,

Бу моңсу күңел бүлмәсе

Тәрәзәләрен ачсын.

Кер атлап, кайгы өстенә

Басып үт, чиш билеңне,

Хәвефне куып чыгар син,

Тотмасын тартып җиңне.

Көне дә уңай бүгендә,

Сәгате яхшы вакыт,

Кер, бәгырь, серләр бүлешик,

Качма син ишек шакып.


КӨЛ, БӘГЫРЬ...

Көл, күңел, көл син, кояшы

Кебек бул бу дөньяга,

Йоклаган җаннар терелсен,

Кыш сүнде, яз уяна.

Чәчкәләр-гөлләр ачылып,

Нурланган чаклар җитте,

Шау-гөр килеп кузгалышкан

Яшьләр болынга китте.

Төш үзең дә, йөз яшермә,

Йөз яшәрлек көн бүген,

Ач күңел, бикле йозакка

Ачкычыңны сал үзең.

Серләр сандыгы ачылып,

Сөйләшик җаный-җанаш,

Син — кояшым, син — бәхетем,

Дәртләремә тансык аш.


МАРТ БАШЫ

Яз керде, ишек ачылды,

Тәрәзләрне шакыды,

Туннарымны салдырды да

Урам-кырга чакырды.

Йөгердем, очтым, бәхеткә

Туеныр көннәрем бу,

Канатлар куеп иңемә,

Ташыган хисләрем бу.

«Яз!» — диеп чыксам да кырга,

Адашып калдым кебек,

Сыерчык бураннарыннан

Сынды канатлар көеп.


ЯЛГЫЗЛЫК

Күңел бүлмәсен бикләдең,

Киттең, әйтмәдең бер сүз,

Йөрим басу юлларында,

Йөзем — суык, яшьле күз.

Камылларга ятып җиле

Юаткандай сөйләшә,

Җиңсәләрдән керә, коча,

Үтмәк була җан аша.

Әмма бикле күңел түре,

Ачылмый җил көенә,

Учак ягам да сыенам,

Кайтып ялгыз өемә.

Эңгер иңә. Көзне каплый,

Җан — суык, тән җылына,

Кая җанаш? Ачып кер син

Күңелне үз җаеңа.

Җылыт аны, очкының сал,

Сүнгән булса, яңарыр,

Көз артыннан салкын кыш бар,

Юкса җанны боз алыр.


                     ЮАНУ

Көлде күңел бу дөньяның вәхшәтен күреп һаман,

Белмәде аның яманын, канга буялгач якам,

Ташлап качтым миһербансыз көненнән итәк җыеп,

Аңламады атам-анам, апа-сеңел һәм агам...

Чыгып читкә, табып тынлык, колак тоттым күңлемә,

Көл син, дөнья, мин һаман да сиңа бирермен сәлам.


     ПӘЙГАМБӘР

Күпме баш бирми йөрде дөнья миңа,

Хәкарәтләп көлде, сукты, яндырды,

Инде тәмам ачуланып төкердем,

Ташладым, китәрмен, дидем, чакырды

Олуг Аллаһ бәндәсен тәүбә белән

Килсенгә, артык хыялым батырды

Мине бу гөнаһ эшләргә, ваклыкка,

Инде хуш, җиттедер китү вакыты...

Йә, ни хәл  бу? Дөнья килеп баш иде,

Гофу сорап, ишегемне шакыды:

— Мин сиңа атап җәберләр кылдырдым,

Нәфсем бирдем, адаштырдым шактыйны,

Әмма һәлакәтемнән бу көн куркып,

Йөрәктә мәхәббәт нурым балкыды.

Син, берүк, Хакка мине ялган, димә,

Хурлама, калдырдым, димә, шакшыны.

Белмәдем, синең мәртәбәң бар икән,

Әллә соң ашыкмыйсыңмы? Яхшыны

Һәм сөенеч-шатлыкларны мул бирәм,

Монда кал, сөендерермен, вәхшине

Куармын моннан ары бу йөземнән

Һәм сөярмен, иркәләрмен тик сине...

Чү, нәрсә бу, шушымы дөнья сүзе?

Әллә сөйлиме Иблис яки җене?

Ничек дөнья бәндәдән гафу сорар?

Булдылармы юкса болар иш-тиңе?

Саташудыр, башка нәрсә түгелдер,

Кара, нинди җир йөзе буе-иңе?

Ничә мең вә мең елларгача яшәп,

Туфрак булды ата-баба, кыз-эне.

Ничек моны «дөнья» дип әйтмәк кирәк?

Яшәеш түгел, бу — каберлек үзе.

Шулай икән, ничек ул баш бирсен, ди?

Юк аның башы һәм дә юктыр тезе.

Борынгыдан галимнәр ядкәр иткән:

— Дөньялыкка каршыдыр Аллаһ сүзе...

Ялганчыдыр, яманлыктыр бу тормыш,

Юктыр монда юлларның туры-төзе.

Аһ, бу җиргә адашыпмы килгәнмен,

Басканымда һәр адым — гөнаһ эзе.
Миһербан тот, Ходаем, калсам җирдә,

Күренмәсме бәхет-сәгадәт үзе?

Кил, ди, әнә, чакыра кире — дөнья,

Яшәешнең дәртендә бәндәң күзе.

Китерсен ул өстәлемә сыйларын,

Куйсын алга хөрмәтен, балы-тозы,

Бирсен тәнгә сихәт һәм рәхәт көнен,

Шатлыкта үтсен җәем, кышым, көзе...
Килеп әҗәл, ишетелер колакка

Эзләп-эзләп тапмаган Аллаһ сүзе.

   КҮҢЕЛЛЕ БЕЗНЕҢ БАКЧАДА

Иртән иртүк торабыз,

Бакчабызга киләбез,

Каршы ала апабыз,

Сөенешә барчабыз.

Уенчыклар күп монда,

Машина да, курчак та...

Шау-гөр киләбез шунда,

Бу — сиңа да бу — миңа.

Беребез йөкләр ташый,

Беребез йортлар төзи,

Кызлар курчаклы уйный,

Машиналар тик тормый.

Аннан биеп алабыз,

Шигырьләр дә отабыз,

Барчабызны мактый-сөя,

Җыр өйрәтә апабыз.

Тагын ниләр эшлибез?

Ашыйбыз да йоклыйбыз,

Йокламасак — үсмибез,

Тәмле төшләр күрмибез.

Көттерми, кич тә җитә,

Һәркем өенә китә,

Иртән тагын килермен,

Уенчыкларым көтә.


ИКЕ-ИКЕҢ
Минем кушамат — Зирәк,

Минем ишеләр — сирәк...

Ике-икең ничә була?

Йә, әйтегез җәтерәк...

Ике күзем дүрт була,

Белмәсәң, миннән сора,

Дүрт  икәнен һәркем белә,

Күздә яшең биш була.


ТӨНГЕ ТӘҮБӘ

Кич төшкәч авылның өстенә,

Уянгач һәм күктә йолдызлар,

Чыгарсың син мине сагынып,

Хәлеңне аңларлар ялгызлар.

Сөйләшер сердәшең булмагач,

Аергач тормышның юллары,

Йөрәкнең хисләре кузгалгач,

Тартылыр күңелең кыллары.

Гомернең узганын сизәрсең,

Ничекләр сагышка түзәрсең?

Кич иңгәч, уянгач йолдызлар,

Беләм мин: хыялда йөзәрсең...

Сизенер күңелең мин барын,

Ишетмәс колагың сүземне,

Тәүбәдә һаман да әйтерсең:

«Бир, Ходам, бәндәңә түземне!»

ГАФУ ИТ

Хәтерем ялгышып адашты,

Гафу ит, бөек затым,

Бәхетем канатын сындырма,

Бәндәңә тапшыр хакын...

Дөньяның агы һәм карасы

Төн һәм көн кебек кенә,

Дошманнар җан биреп аңлаша,

Серләшеп — парлар гына...

Хәтерсез түгел мин, исемдә:

Яраттың, булдың гашыйк,

Көннәрне төннәргә алмаштың,

Күкләргә парлап ашыйк...

Яшерер серләрең бар икән,

Ир-хатын булалмабыз,

Хәтерләр яңаргач, каршына

Тәүбәсез баралмабыз...

    САГЫНДЫР ДА СЫЕНДЫР

Син сагындыр, син сыендыр,

Йә, гыйшкым, бөек затым,

Юкса бу гаҗиз башыма

Юк бәхет һәм юк хакым.

Дәш мине, ялгыш адашып

Киткәндә юлдан язып,

Кемдә юктыр бу исәрлек,

Йөрүләр тузып-азып.

Бабалардан мирас булып

Миңа калган дөнья бу,

Ничек аңа дәгъва тотыйм,

Кулдан китәр аш һәм су.

Син сагындыр, син сыендыр,

Юкса читләр табылыр,

Хакым бардыр, ансыз булмас,

Җаным сиңа табыныр.


ТУКАЙ ХАЛКЫ

Тукай исемен ватанына тиңли,

Татарына тиңли милләттәшем,

Илемдә дә, чит-ят җирләрдә дә

Тукай сөртә күздән милләт яшен.

Аналарга бала сыенган күк

Шагыйренә милләт гел сыена,

Исәнлектә сыйдырмадык үзен,

Ул — сыйдыра, хәтта җан җылына.

Тукай исемен йөртә җәмгыятьләр —

Татар булган татар кайда бар,

Тукай бит ул — милләт горурлыгы,

Халык бәгырендә кайнар зар.


ЯР САЙЛАП БИЮ

Ул биеде ярсып-ярсып, очып,

Канатланды егет-җиләннәр...

Мине сорап ник чыгардың анда?

Салынып төште калын җилкәләр.

Үртәр өчен шулай кыландыңмы?

Оятымны куям кайларга?

Мин — бер аю, ә син — гүзәл аккош...

Нигә сиңа мине сайларга?

Юк идеме җәһәт-елгыр затлар,

Үкчәләрдән утлар уйнатып

Биеп китәр алар, миндәйләрне

Йоклап торган җирдән уятып.

Ә син сайлап мине алдың, әллә

Юри идеме бу, шаярту?

Ничәнче ел кубызыңда биим,

Шушы булды микән ярату?


КАРА КӨЗДӘ

Чиртеп уйнады талларга

Җилләре көзге көйләр,

Урам-юл тартылды бозга,

Түбәнәйде зур өйләр.

Һәр адымны саный дивар,

Кайтавазын кайтарып,

Кышка әле бигрәк ерак,

Көннәр тора айкалып.

Кара көзләр — табигатьнең
Кара шәле йөзендә...

Тук амбарым кая минем?

Кая шатлык өемдә?


МАЛАЙЛЫК

Хәтфә үлән, сары чәчәк —

Дөньяның җәннәт җире,

Күкләрнең зәп-зәңгәр көне,

Ак болыт — ары-бире.

Тәгәрәшеп яттык шунда

Малайлар — бер йомарлам,

Сәерсенеп карап торды

Үр башыннан йомыран.

Ялан тәпи чакларыбыз,

Хыялларның чиге юк,

Олуг булса да замана,

Малайлыкка тиңе юк.

   ДУСЛЫКНЫҢ ТӨЗЕГЕ

«Өзек булса араларың,

Дуслыгың төзек, туган!..»

Бу дөньяның базарында

Хакыйкать таптым шуннан.

Кемнәрдер үпкә йөртәдер,

Белмәссең, тормыш бит ул,

Тәһарәт төзеп, кайвакыт

Агармый кала бит-кул.

Иманга килгән бәндәдән

Өметләр зурдан, әмма

Гел бәйрәм булса да дөнья,

Беркөн адаша гамьдә.

Дусларны гел якын иттем,

Өзмим дип араларны,

Иң ак дигәне дә кайчак

Буяды, каралады.


БАЗАРСЫЗ ЗАМАНА

Әллә үзем, әллә заман ахмак,

Очрашканда серләр килешми…
«Мин дә мин!» — дип заман башын чөя,

Сүзләр сүзгә каршы килешли.

Каралтырга әзер үзе мине,

Ә мин агартырга маташам...

Ник карыша, диеп уйлыйдырмы?

Тарихларга китеп адашам.

Безнең серләр килешмәде, беләм,

Килешергә минме сәүдәгәр?

Базарың юк синең, әй, замана,

Күпме изсәң дә мин — сау, мәгәр.


САГЫНУ

Зарыгып көткәннәр бардыр ул,

Көтүдер җиңел түгел,

Юлларның чатлары — суык җил...

Нигә ашкына күңел?

Җәяүләп чабарлык булам мин,

Кичләргә калу авыр,

Көзләрдә — яңгыры, кышларда

Кар-буран камап алыр.

Язларда юлларым өзелә,

Җәйләрдә кайтмый калмам,

Зарыгып көткәнем, сабыр бул,

Сау кайтсам, бергә калам.

    АЧЫЛМАГАН СЕР ВАКЫЙГАСЫ

Бу вакыйга булды, диеп сөйләр,

Сорый калсаң, аулым таулары,

Юкса азмы алар итәгендә

Яшем акты, сулар шаулады.

Нигә шунда, читләп кенә булсын,

Әйтмәдең син йөрәк сереңне?

Күз яшемә салып агыздым мин

Яшьлегемне, шигъри сүземне.

Ат уйнатып юкка чаптыммыни,

Тауга менеп, күчеп тауларга?

Син тасмалар бәйләп йөргән икән,

Күрсен, диеп, шунда талларга.

    ШАТЛЫГЫМ, САГЫШЫМ

Шатлыгым да, сагышларым да бар,

Беләсеңдер, шигъри җанлы мин,

Төннәр буе йолдызларны сөйләп

Адаштыра калсам, хаклы мин.

Безнең бәхет, азга гына булсын,

Куандыра алды көзләрне,

Җан төере тамагыма килер,

Сөйли калсам ялган сүзләрне.

Безнең серне кышлар төшенмәде,

Адашсак та елап буранда...

Син соң мине белми идеңмени?

Ярәшкәнбез булыр туганда.

  БӘХЕТСЕЗ АВЫЛ БАЛАСЫ

Юлга чыктым. Юл тузаны

Йөзне сара, киемне...

Нигә шулай еракларга

Киттем ташлап илемне?

Гыйлем чишмәсе чыккан җир —

Казаныммы чакырды?

Туган йортым — күңелемдә,

Казан тота акылны.

Елга чыктым, ел тузаны

Йөзне сарды, киемне,

Яшьлегемнән картлыгыма

Шулай илтәм үземне.

Авылымны сагынам да

Шәһәрдән кубарылам,

Акылым шашына кала —

Казаныма юл алам.

   ДУСЛЫКНЫ РАСЛАУ

Көнчелек тотты дусларым

Китаплы күреп мине...

Ник соң бәндәләр шулкадәр

Тар күңел колы-җиме?

Юкмы аның алдында аш?

Юкмы көне бар кадәр?

Көнчелектә җан көйдереп

Яшәүме ямьле, мәгәр?

Үгетне әйтми булмыйдыр,

Бирмичә акыл-хөрмәт:

Көнчелектә янган бәндә

Саналмас безгә өммәт.

    КҮҢЕЛ КАРАЛУ

Сынды каләм, сүнде утым,

Буш калдым, гүя телсез,

Бу саф күңелдән таммады

Керсез уй һәм дә бер сүз.

Онтылып чыктым урамга,

Җил чөйде тарап чәчне,

Уйны бикләп куйсам да мин,

Бәреп койдырды яшьне.

Ник елыйсың, дисә аем,

Җавабын әйтә алмыйм...

Төн карасын каләмемә

Маныпмы хәзер языйм?

Күңелемнең пакь сәхифә

Битләрен чуарладым,

Янса да утым, яктырмас

Булып сагышка калдым.


ЯНУ

Көннәремнең сүнеп китсә яме,

Мин боегып калам ялгызым,

Йөзләремне каплап үкси башлыйм,

Кабынудан йөрәк ялкыным.

Сер бүлешер дуслар килә янга,

Куркып калам, алып китәр дип,

Бу ялкыным яшерен маяк минем,

Гомерлеккә булсын җитәрлек.

Ул серем дә, сөйләр сүзем дә ул,

Газаплану, шатлык-бәхетем,

Сүнеп калган көннәр яктыралар,

Тотканыңда йөрәк тәхетен.


АДАШУ

Тынычлан, дип юатам мин күңелемне,

Елыйсың ник? Кимсендең дә түгелдеңме?

Инде калып хыялдан буш, максатыңны

Югалтып син, адашып һәм егылдыңмы?

Нигә китте исең, дөнья хәлен күреп?

Пәрәвезләр тотмакчымы, ятьмә үреп,

Башкаларның тормышын да үз кулына?

Син аларга буйсынып һич ятма үлеп.

Максатымны кире алдым бу кулыма,

Селтәнүдән ятьмәләре өзгәләнә,

Төз юлыма чыгыйм, калмам тозагыңда,

Дип масайдым әле менә үз-үземә.


ТОРМЫШ ЯМЕ

Уңышлар һәм уңышсызлык аша

Йөртә-йөртә тормыш таушалдыра,

Беркөн мәгәр, гөлбакчага куеп,

Икенче көн синнән таш ярдыра.

Гомер суы мәңге шулай аккан,

Әйләнеп бер кемне үтмәгәндер,

Болар санын уйлый калсаң әгәр,

Борчылуның күбе тикмәгәдер.

Нәрсә кирәк? Яшәү өчен җитә

Йортың-җирең, җан саулыгы һәм...

Хыял килеп, биләп ала калса,

Илһам тулып, тормыш була бер ямь.


ШИГЫРЬ САРАЕНА ДӘШҮ
Шигъриятнең бик сай калган чагы

Менә бүген, минем заманда...

Фәлсәфәле энҗе табалмыйча,

Бармак саныйлар шул һаман да.

Җан һәм хиснең шигъри фәлсәфәсен

Такмакчылар белми-аңламый,

Буш сүзләрне куык итеп өреп,

Майтармакчы була әллә ни?

Җан һәм хисе һәркемнең дә камил,

Шигырьме ул, әллә бүтәнме,

Тоймаучылар шигъри фәлсәфәне

Шигырь сараена үтәрме?


БӘХЕТ ЭЗЛӘҮЧЕЛӘРГӘ

Кулъяулыкка төйнәп бар булганны,

Кадерсездән калып кадерсез,

Бәхет эзләп илдән илгә чыккач,

Йөрисең шул җыеп авыр сүз.

Кем хәлеңне белеп дәшә кала?

Кемгә кирәк тормыш итешең?

Бер ишектән сөрелеп чыгып, әнә
Икенчесенәме керерсең?

Туган йортың бардыр, нигезләрен

Әрем басып үтә күрмәсен,

Әрәм үткән гомерләргә тиң ул

Чит-ят илдә гомер сөрмешең.

Үз илеңдә кадерсездән булсаң,

Читкә китеп кемнәр табалган?

Бәхет үзе эзләп килә күрсен,

Мәгәре дә сиңа аталган.


ҖАН СЫЗЛАУДАН

Синең өскә пәрдә ябар дуслар,

Дошман алай итә алмастыр,

Буе җитмәс аның, өрки калыр,

Дошманыңны дуска алмаштыр.

Кемлекләрен һәммә белеп торсын,

Терәк булмас — дустың түгелдер,

Мондыйлардан дошман мактаулырак,

Күңелеңне чайка, түгелдер.

Гыйльван хәлгә кергән гыйльманнар да

Җәннәт хезмәтеннән узмаган,

Пәрдәләрне җилләр ача аны,

Ни күзлисең? Үзең тозланган.


АНДЫЙ-МОНДЫЙ

Ул гел шулай, гел яманга юллый,

Гел каралта якты чырайны:
Бер күргәндә үзе яхшы төсле,

Икенчедә — алай-болайлы...


ГЫЙШЫК ҖЫЛЫСЫ

Минем сөю гөле яфрак коймас

Һәм дә сулмас көзләр килгәндә,

Мин мәңгелек мәхәббәтне таптым,

Хәтта йөрәк янып беткәндә

Һич үкенмим, мондый хис ташкыны

Мәҗнүннәргә насыйп сәгадәт,

Күз яшем гел юкка тамган икән,

Язмышыма кылдым канәгать.

Җавапсызлык дөрес җавап булган,

Очкыныннан ялкын кабынган,

Туңар чакта хәтта юл чатында

Аннан һаман җылы алынган.

    ПАКЬНЕ СӨЙСӘҢ, ШУЛ БУЛА

Ул шундый яз, ул шундый наз —

Шау шомыртлы бакча ул,

Үзе — самим, үзе — бөек,

Ай нурыннан ак ла ул.

Аклардан да ак ла, саф ла,

Төшләргә кереп кача;

Сизмимени, белмимени?..
Әнкәсе ишек ача.

Ник килгәнне сорый, үзе

Ничек аңламый? Алдый,

Юк-бар сәбәп тапкан булып,

Ояла, йөзен каплый.

Чишмәгә дә көндез йөри,

Кичкә калса ни була?

Бер генә ялгышып куйса,

Билләһи, эшем уңа.


БӨЕК ИПТӘШ

Сүзләр җае җайга килеп тора,

Юкса, ятлар, ерак, читләр без...

Хак, тәгәрәп йөри сөйләшүләр,

Очын табып ничек чикләрбез?

Минем нидән серем килде әле

Синең белән тәңгәл, кайчаннан?

Гасырларның барсы сыйганмы соң
Акылыңа кереп һәм чыннан?

Күзләр арый, тәнем ялны сорый,

Әмма җаннар җанга береккән,

Ялгыштырсам, гафу, миндәйләргә

Синдер инде күптән күнеккән.
Бу дөньяда тагын кемнәр белән

Шулай кавыштырыйм җанымны?

Олуг Коръән, син гарәпчә сөйләп

Сафландырдың татар аңыны.


ТӨНГЕ АВАЗ

Төн буена кубыз тартты җилләр,

Йокысыннан купты сабыйлар,

Картлар сурның хәбәреннән белде,

Күз яшенә тулды авызлар.

Бүселеп китәр кебек булды дөнья,

Җан тетрәде, тәндә — хәлсезлек,

Кем җавапка тартылачак бүген?

Каян килгән илгә җайсызлык?

Әллә дөнья хәбәр китерәме?

Кимсенгәнме әллә вәхшәттән?

Төн буена, йокыларны бүлеп,

Куркып ятты халык мәхшәрдән.


        УРДА

Илдә — җилләр, юлда — тузан...

Гасырларны куптара,

Барам ерак тарихыма,

Төн — капланган, дөм кара.

Юл күрсәтер китаплары кая?

Юкса тараф-кыйбла буталган...

Буталмаган, энем, буталмаган,

Хәтерләрем генә югалган.

Хәтер кала?.. Хәтерсездән булсам,

Калыр идемени, дивана,

Калдырганнар күптер инде безнең,

Җан, телләшеп, күкрәгемдә яна.

Илдә — тынлык, юлда — шомлык...

Гасырлар кубарылган,

Мәртәбә тапкан галимнәр

Ахмакка чыгарылган...


ҮТКӘНЕМДӘ

Кадеренә-хөрмәтенә кердем —

Еллар кыскарды,

Ханың итеп, тәхет биреп,

Куярсыңмы югары?

Йортны-илне белешергә

Сорап килсәң, замана,

Тарихларда калдырганмын,

Бүгенгене санама.

Бүгенгедән җан җылытыр

Нәрсәне әйтә алам?

Кадер-хөрмәт — үткәнемдә,

Шул якка юлны салам.

Алтын тәхет, алтын сарай,

Алтын Урда — бүз үлән,

Хәсрәт түгел, куанычтыр —

Күзгә яшем бизәлгән.


   ТАТАР

Галимнәрдән китап кала,

Байлыклары — байлардан,

Бөекләрнең даны кала,

Шаны кала ханнардан.

Китапларга кереп чумдым,

Байлык, дан, шанын эзлим,

Күзем багар, эзен карар,

Табалмас, татар үзем.

Мирас миңа аталгандыр,

Атам да бабам — татар,

Кыпчак, болгар, хазар, төрки —

Барчасы шул ук татар.

Илдән илгә, көннән көнгә

Татар сибелеп ятар,

Сибелгәннең кадере юк,

Йорты таралган, хәтәр.


ТУГАН ТЕЛЕМ

Туган телем, сине саттылар,

Кирәксез дип читкә аттылар,

Телен саткан ата-ана урыс

Булып туган бала бактылар.

Рәнҗетелгән, кимсетелгән хәлдә

Каргый-каргый теләк теләдеңме?

Бәхетсездән бәхетсезгә калды

Ярты халкым, шуны беләсеңме?

Бабаларын саткан балалар

Илен, денен, телен саталар!
Туган телем, кайт син аларга,

Алар да шул безнең татарлар!
Кайта калсаң, бәхет табарлар,

Һаман да ник мокыт яталар?

Алар да шул безнең татарлар,

Алар да шул безнең балалар.

    ЯШЬЛЕК ТАҢНАРЫ

Йолдызлар бәхетне әйтте,

Җилләр уңай истеләр,

Очрашуга теләк тоттык,

Таңнар җанга күчтеләр.

Йөзләрдә ал шәфәкъ нуры,

Төн шәүләсен аралый,

Әле иртә айрылырга,

Айрылышу — яралый.

Көн озыны бәгырьләрне

Телә, сыный җаннарны,

Кич китереп җилләр исәр,

Ашыктырмыйк таңнарны.


КЕШЕ ЭЗЛӘҮ
Аралардан кеше эзли калсам

Һәм олугны, һәм дә батырны,

Кемнәр чыгар: «Мин!» — дип башын салып?

«Мин түгел!» — дип бар да бакырды.

Пәйгамбәрләр чоры күптән үткән,

Даһилардан качтык кул селтәп,

Олугларны хәзер эзләп йөрим,

Утлы йөрәклесен күрсәт, тап.

Җаннан җанга учак дөрләтсен ул,

Шомлы көннәр китсен калтырап,

Галәм уртасында ялгыз торам,

Бар да карый миңа аптырап.

   «МӘҮЛИДҮН-НӘБИ»

Фәрештәләр курка калды, бу көн

Әмер китерәчәк төн бугай,

Таулар тауга чүгеп-чүгеп килде,

Нигә үксез калдым мин болай?

Илем юкмы, халкым, әнкәм, ата?

Ялгызлыкка чумдым гомерлек,

Бәхет хакын ераклардан эзләп

Киткәннәрнең борын җимерек.

Өнен фәрештәләр ишеткәндер,

Минме калдым шунда саңгырау?

Таулар чүгеп, диңгез күтәрелде,

Соңгы аваз килер, яңгырау.

Пәйгамбәрлек шунда иңәр, бергә

Ялган белән хаклык көрәшер,

Әйтсәк тә без: «Бу — соңгысы!» — диеп,

Ничеклеген Ходай беләдер.

Кадерлесе гел дә ятим булган,

Мең ятимнең барсы изгедер,

Ятимнәргә сәлам бирә калсаң,

Сәлам биргән Аллаһ үзедер...

Аваз килер, килми калмас, әйткән,

Аның сүзе ялган түгелдер,

Иңми калса пәйгамбәрлек шунда,

Кыямәт ут җиргә түгелер.

Мәхрүм итмә илне, ал хәбәрен,

Пәйгамбәргә мохтаҗ кешелек,

Монафикълар авыз ерып көлсә,

Каһәр килер өскә ишелеп.

Бер хәбәрдә меңдер хакыйкате,

Аның белән бетсә әгәр дә,

Фәрештәләр өнсез калып торды,

Диңгез тынды суын түгәргә.

Чүккән таулар кабат терәк тапты,

Үксезләр дә тапты Иясен,

Наданнар да хәтта белми калмас

Гөнаһ эшләүченең көясен...


ШАГЫЙРЬЛӘР ХӘЛЕ

Күпләр мине шагыйрь диеп белә,

Галим, дими, әйтми башкача...

«Шагыйрь килә!» — диеп сәламлиләр,

Даным китә очып баш аша.

Бүтән җирдә хезмәтенме үти,

Тик җылытмый мине таҗ булып,

Шагыйрьләрнең язмышлары шулмы —

Яшим җирдә хәерчелек сөреп.

Фирдәүсиләр шулай китеп барган,

Китаплары калган ядкәргә,

Шагыйрь, диеп сәлам бирүчеләр

Кул сузалмас, беләм, ярдәмгә.

   ЧЫН ИРЛӘРНЕҢ ХӘЛЕ

Чибәрләрне күрмә,

Күңелеңне бозма,

Үз затыңны белеп,

Язмышыңнан узма.

Бәхет шәүләсендә

Тынычлыкны сакла,

Чибәргә сүз дәшмә,

Ирлегеңне акла.

Ныклык — дивар сыман,

Йөрәк — бөек кала,

Бер күз салып, чибәр

Аны ватып ала.

Буйсынмас халыкның
Буйсынмаган ире,

Сине  кол итүче —

Чибәр кыз ирене.

   ОЗЫН-ОЗЫН ХЕЗМӘТ ЮЛЫ

Көн хезмәттә, төн хезмәттә,

Максат — ерак,

Баскыч-баскыч менә-менә

Хәлем — туфрак.

Азга калгач сынды көчем,

Тән таралды;

Язда идем, инде көнне

Ак кар алды.

Төнгә калып егылганда

Көн уята,

Аягымны сөйрәп йөри

Мескен ката.

Бар эшемне ташлап, тәнгә

Ял алганда,

Җаным көйрәп, уйлар чаба

Монда-анда.


ГАРИПЛЕКТӘГЕ ГОМЕР

Атам-анам торган йорттан ерак киттем,

Таш басканмы бу бәгырем, каным түктем,

Күздә яшем, бәгърем көя көн һәм төнен,

Бу кадәрле хәсрәт бирдең, дөнья, үттем.

Күктә күрсәм, ялгыз кошкай очып барса,

Мине танып, туктап, төшеп, хәбәр алса,

Илләремә ничек кайтып җитәр икән?

Ярлыкасын әткәм-әнкәм, хәтре калса.

Бу илләрнең йорты — мәрҗән, түшәге — таш,

Мөмкин дисә, бүген-хәзер ташла да кач,

Дөнья тотса, нишли ала бу мескен баш?

Җилләр япса, берүк, әнкәй, ишегең ач.

Кошкай килер, сәлам бирер, хәбәр салыр...

Улымнан, дип газиз ана кулга алыр,

Бәхет-шәфкать, сәгадәтнең сәгатедер —

Күздән яшьне, әнкәй, шунда сөртеп калдыр.


МИНЕМ ЯЗМЫШ

Мин бөекләр һәм белекләр белән,

Хәтта әле бикләп куйсаң да,

Замананың мәйданына чыгып,

Керәчәкмен олуг-зур санга.

Мин бөекләр һәм белекләр өчен

Маяк булып торам яктырып,

Төн һәм сөрем адаштырса илне,

Юл күрсәттем алга чакырып.


КИЛ ӘЛЕ БЕР

Булмады шул бәхетең, һай, булмады,

Көләч кебек йөрдең, шаярттың,

Сер бирмәдең, хәтта илнең күзен

Тик үзеңә генә караттың.

Шагыйрьләрнең тел былбылы сайрап,

Шигырь атап сиңа сөйләде...

Вакыт-вакыт, бик тә сагындырып,

Ялгышыпмы керә кил әле?

Хәсрәтеңне куып җибәрермен,

Таратырмын кыйнап шагыйрең,

Бәхетеңне урлап йөрмәсеннәр,

Кил әле бер, тынсын күңелең.


ЯШӘҮ ХӘСРӘТЕ

Гаскәр-гаскәр авыр-саллы көннәр,

Сөңге-угын терәп күкрәккә,

Миңа каршы агылып килә калса,

Көчем җитәр микән беләктә?

Мин көчледән исәпләнеп йөрдем,

Баһадирдай җилкә һәм гәүдә,

Көннәр ярсып, сугыш игълан итсә,

Кемне кемнәр җиңәр бу яуда?

Пәһлеванны сыткан заманадыр,

Гайрәтләнсә, вата-җимерә,

Меңнәр батты, мин өметтә һаман,

Кулым йомычкага үрелә.


КҮБӘЛӘГЕМ

Сүз гәүһәре төште күңелемә,

Чәчәк атты, койды орлыгын,

Бер бөртектән меңнәр чәчелделәр,

Дөнья салды җанга җорлыгын.

Күңел — бакча, шатлык белән тулы,

Ни хәсрәтем иде тормышта?

Ак күбәләк булып очып кердең,

Дәртле күңелем калды сагышта.

Бер чәчәктән очтың икенчегә,

Хисләремдә уйнап, елатып,

Чыкмадың да, шатлык та бирмәдең
Һәм кумадым мин дә таш атып.

Бакчам сулды хәсрәтемдә көеп,

Ә син калдың һаман үз көе,

Гомер уза, хатирәләр барлап,

Күләгәңне куам көн буе.


СӨЕКЛЕК

Без барыбыз җиде пар,

Санап китсәң, унбиш бар,

Яз чәчелдек кырларга,

Җәйне җәйләп алырга,

Көз җыелдык амбарга,

Кыштан качып калырга.

Килеп керсә Зәйнәп,

Ашый алмас чәйнәп,

Килеп керде Зәйни,

Ул өлешсез калмый,

Килеп керсә Абзалый,

Барсын бергә алдалый,

Килеп керсә Булат,

Ачулана дулап...

Ә без карап торабыз,

Санны санап алабыз:

Без барыбыз җиде пар,

Исәбенә унбиш бар.

Артыгыбыз бер генә —

Күз тимәсен үзенә!
   ШУЛАЙ БУЛГАН


Үртәләк
«Кемдер атаң,

Кемдер анаң,

Кемдер бабаң?

Нигә булдың
Бу кадәрле

Шулай надан?»

Орышалар,

Сугышалар,

Талашалар...

Гүя бер мин

Бүген генә

«Берле» алган.

Өйгә эшне

Әти минем

Барлап җыйды,

Язмаларны

Әни тотып

Эшләп куйды.

Икенче көн

Укытучы

Апа карап,

Барчасына

Берәм-берәм

«Берле» куйды.

Кемдер атам,

Кемдер анам,

Кемдер бабам?

Нигә алар

Бөтенесе

Шулай надан?

Инде менә

Барча эшләр

Миңа калган...

Иртәгесен

Шаккатырам,

«Бишле» алам.


ЮГАЛТКАННЫ ЭЗЛӘҮ
Кош баласы кебек ничек кагынып

Очтым илдән илгә күчеп, аппагым,

Көтмәгәнсең нигә мине сагынып?

Дөнья бетереп эзләп йөреп тапмадым.

Югалттым шул, мәңгелеккә югалттым, 

Сакланмадың, сакламадым, кадерлем,

Күңел түрем ябык иде, юл таптың,

Үзең — җанда, нисбең кайда, бәгырем?

Мәҗнүн, күреп, Ләйләне, ничек шашса,

Мин дә шулай, күздән яшьне алмадым,

Гүрең сорап бу телләрем саташса —
Хәтеремнән һич тә төшеп калмадың.


АХИРӘТ ХӘБӘРЕН КӨТҮ
Ул мәңгелек хәсрәт булып калды,

Йөрәкләрдән күчеп йөрәккә,

Юк, дип әйткән чагында да күпләр

Инандылар терәк кирәккә.

«Бисмилла»сыз дөнья барамыни,

«Әлхәмде»не онтып куйсак та?

«Фатиха»сы гомерлеккә юлдаш,

Гаиләне, илне җуйсак та.

Сагышлансак, бирә юанычын,

Куаныч һәм шатлык хәтәрен,

Йөрәкләрне бәйләп йөрәкләргә,

Мең көтәрбез Аның хәбәрен.


ЯШӘЕШ КАНУННАРЫ

Һәрбер заман аңлый бу тормышны,

Һәрбер буын сизә кирәген,

Һәрбер чор да, тик бер генә булсын,

Мәңгелеккә куя терәген.

Һәм мәңгелек һаман яшәп кала,

Китә заман, буын һәм чорлар,

Адаштырып безне, мең ялганлап,

Бер көнлек хис гомерләрне чолгар.

Нишли ала гади бу кешелек,

Мәңгелектән якты алмагач?

Бүген, менә, кар астында, кичә

Шау чәчәктә торган алмагач.

Яшәешнең кануннары үзгә,

Мәңгелекнең — башка,

Замана,

Адәмнәрне алдый калса бүген,

Иртәгәсен үзе алдана.


ШАГЫЙРЬЛӘР ХАКЫНДА

Шагыйрьләрне йолдызларга тиңлим,

Башка тиңләр әйбер калмагач,

Безне бутый, диеп уйламагыз,

Тиңлим бары

Шулай икәнлеген аңлагач.

Шагыйрьләрнең йөрәк түрендәдер

Сагышлары бернең һәм меңнең,

Шуның өчен галәм киңлегендә

Шагыйрьләрнең мин балкышын күрдем.

Йолдызларның бүген кайсы сүрән,

Ә иртәгә якты бер үзе,

Сүнгән җирдән балкып китәләр шул,

Тиеп үтсә мәңгелекнең җиле.


       ХАТЛАР

Киләчәккә хатлар язды даһилар,

Киләчәктән хатлар алдылар,

Мин тәкъдирне сынау итә алмыйм,

Әйтә алмыйм: — Хатлар алдыйлар...

— Сөям!— диеп ул да язган иде,

Сөянәге камил чагында,

Ә ул, чынлап, сөеп кенә калган,

Мин көйгәндә хисләр учагында.

Хатларының һәрбер сәхифәсе

Йөрәгемдә калган, гел укыйм,

Сүзләр — җылы, телә бәгырьләрне,

Бәхет өчен булган икән хакым...

Үткәнемдә калган, адресы бар,

Язсам, барып җитәр шикелле,

Даһиларга тигән бөек язмыш

Әле килеп үртәр һич киме.


КЫШКЫ ЯҢГЫР

Җилләр миңа хәбәр бирделәр,

Ерактанмы алып килделәр?

— Ә ул сине һаман ярата,

Ә ул сине мәңге ярата...

Ә син ничек?

Кем иде соң?

Улмы, кадерлем?

Мәхәббәтем, җаным, бәгырем...

— Ә ул сине яман ярата,

Күңелләрен синдә юата,

Елый ничек...

Җилләр шундый хәбәр бирделәр,

Кышта яңгыр алып керделәр...

— Ә ул сине елап ярата,

Әйтер сүзен бездән юллата...

Җавап ничек?..

Өнсез калдым,

Йөрәк түрен яңгыр чылата...

      ХУҖАЛАРДАН ЧИРКАНУ

Һич төшенмәс җирдән төшендем дә,

Һич аңламас җирдән аңладым,

Сукыр идем, күзне тормыш ачты

Һәм ишетте хакны колагым.

Бәхетсездән бәхетсезгә санап

Йөргән чакта хаклык беленде,

Мин бит инде олуг булып җиткән,

Каеш бумаса да билемне.

Каешлылар — чинда, дәрәҗәдә,

Ил хуҗасы булып йөриләр,

Яхшы кием, чиста яка киеп,

Күңелләре — кара, бөерләр...

Ил хуҗасы — ил агасы түгел,

Олуг түгел андый дәрәҗә,

Бу хакыйкать ачылганда бүген

Чирканды җан, киде пәрәнҗә.

   ГАРЫКЛЫК ДӘРӘҖӘСЕ

Томанлы көн...

Йөрәгем кыршауланды,

Аяк-кулым

Хәлсездән тышауланды.

Бәхет эзләп

Җәһәннәмгә кердемме?

Хәзер ничек

Йолып алыйм үземне?

Аллам да бар,

Табынмаска кушалар

Муллалары,

Козгын-кара кош алар.

Бозыклыкка тарткалыйлар

Юлымнан,

Наданнар шул,

Наданнар шул муеннан.


ЕЛЛАРНЫ ОЗАТУ

Еллар күчә, сеңеп хәтерләргә,

Кабат кайтмас, кабат үтелмәс,

Алар белән без дә китәрбез бер,

Җилкәләргә салып...

Ә тереләр — белмәс.

Ә тереләр белмәс, җеназасын

Бу елларның алып киткәнне,

Ак бәз белән төреп, тәкбир әйтеп,

Алыштырып уң-сул җилкәне.

Тарих зиратлары капка ачар,

Тәүбәлеме, дияр, иманлы?

Үткән һәр ел, исәннәргә килеп,

Кайчан гафу сорап тезләнде?

Тезе юк шул, бик тезләнер иде,

Теле юк шул, мәхрүм барсыннан,

Иске елның җеназасын алып,

Китеп бара ирләр каршыдан.

Мин аларны таный идем бугай,

Белә идем бугай һәммәсен,

Алар белән дөньялыкта бергә

Йөртә идек тормыш көймәсен.

Бүген калдым, төркем-төркем булып

Китеп барды ирләр асылы,

Елмаялар, ә үзләре — тыныч,

Карап калды нәфсе — ачулы.

Еллар үтә, җеназасын илтә

Бу ел китүчеләр озатып,

Тарих булып безгә кайтырлар бер,

Каткан бәгырьләрне кузгатып.

Яңа елга кереп барам хәзер,

Кайсы сабый дәшә ерактан?

Ераклыгы көнме, аймы икән?

Шат тавышы китми колактан.

Иртәгәме, әллә язда, җәйдә

Күрешермен аның белән мин...

«Монда хәлләр ничек әле?» — диеп,

Авыз ерачак ул, беләм мин.

Ә бүгенгә, ак бәз урап җиргә,

Кыш уйната шаян буранын,

Илтәбезме, каршы алабызмы,

Саный-саный гомер узганын?

Еллар күчә сеңеп хәтерләргә,

Хәтәрләрдән хәбәр бар микән?

Җеназага яреп бер яшь бала

Көлә-көлә килә,

Кем икән?..


СИНЕ СОРАВЫМ

Сагыш уты йөрәкләргә ягылды,

Хәбәрләре янга килеп кагылды,

Калтыранды яфраклары хисләрнең...

Диванамы Мәҗнүн? 

Мин дә исәрдем.

Исәрмичә мөмкинме яз аенда,

Барча дөнья аһын орган чагында?

Тереклекнең уянды һәр бөртеге,

Очып үтте кайткан кошлар төркеме,

Сайрашып һәм шаярып яр сайларлар,

Ямьле урын табып, оя корырлар.

Шатланышып туймаслар дөньяларга,

Мин җанымны куярмын соң кайларга?

Сине эзләп сагышланыр күзләрем,

Сине сорап сүзсез калыр телләрем,

Аңлар булсаң, кояш чыгар күгемә,

Дәшеп китер, лаек күрсәң үзеңә.


           ӘЙЕ ШУЛ

Нәсыйхәттән мәгънәсезгә ни файда?

Ахмакка син акыл бирмә һичкайчан,

Гашыйкларга ярларын яманлама,

Күңел күзләре сукырдыр болай да.


КАЙТЫР УРЫН

Өйрәнгәнбез дөнья читлегенә,

Галәмнәргә ашсак, нишләрбез?

Читлектәге кошны иректә һич

Яши алмый, диләр…

Ишләр без!
Пәйгамбәрләр килеп өйрәткәндер

Иркенлектә яшәү кирәген,

Гафил булып калдык, өметсездән

Читлегемә кайтып керәмен.


ХАНША КОЛ

«Юк, кадерлем!..—
Кабатладың: — Юк-юк,

Башкагамы җаным кол булсын!..»

Мин битемне куйдым,

Сугам, диеп

Шундый кизәнгәндә ул кулын.

Учында үч кайный иде аның,

Күсәк булып очып сугарга...

Суелып ук төшсәм, шулмы кирәк

Минем хәлләремнән аңарга?

«Юк, кадерлем!..»

Кая соң ул кадер?

Бәхетемнең сулмас гөле бул,

Гел хан сыйфат калса да тормышта,

Мәхәббәттә минем колым ул!
    КАР ХӘБӘРЕ

Ак кар төшә,

Төшә тыныч кына,

Җир өсләрен

Мамык-мамык итеп кабартып...

Күмеп китсен әле сагышларны,

Каплап китсен хәтер урамын...

Ак кар төшә җиргә тыныч кына,

Төшә хәтерләрне кабартып.

Исемеңне язган идем ул кич,

Укырсыңмы, диеп, көн җиткәч,

Таңга кадәр ак кар явып күмгән,

Беленмәс ул хәтта кар киткәч.

Дәлилемне кабатларга диеп
Иренеңә таба үрелдем...

Ак кар кунган идеме соң сиңа?

Артык салкын булып күрендең.


ИРЛЕКНЕ ЭЗЛӘҮ
«Падишаһның гыйшкы төшкән бәндәләр

Үз рәхәтен югалтып көн итәрләр!..»

Хакыйкать базарында алсаң бу хәбәрне,

Битәрләмә моннан ары берәүне.

Җимерек теш күрке булса егеткә,

Кулы аның сузыладыр җилеккә,

Җилек кызның уе торса башкада,

Җимерек теш кулына тиз таш ала.

Эт җаннарның өрү булса һөнәре,

Көчлеләргә ялагайлык — белгәне.

Шыңшып-шыңшып, җир себереп киләләр,

Аягына башны салып үләләр.

Ирнең эше болардай түбән тормас,

Үз иреген ирлектән түбән куймас,

Җилек, дип җимергән теш казнасын —

Рәхәтеңнең белеп яшә чамасын.


КОЯШЛЫ КЫШ ИРТӘСЕ

Яктырды көн,

Аклыгыннан — куш кояш,

Нурланды да

Күздә кипте кайнар яшь,

Сөенеп һәм җырлар булды күңелем,

Бәхеткә дип

Юрадым туган көнем.

Канатланды

Җаным — моңсу күбәләк,

Кар чәчәктән

Кар чәчәккә кунгалап,

Яшәешнең серенме аңлар булдым,

Шатлык ташып,

Кояш нурына тулдым.


ХУШ ХӘЛ

Күз явын алыр кадәрле

Мәгәре гүзәл булсаң,

Тәннән җанны чыгарырлык

Әгәр дә гыйшык тотсаң,

«Дивана» дип кемнәр әйтмәс

Мескен дөнья эчендә,

Һаман да елап йөрерсең
Язын, кышын, көзендә.

Хафадан кайт, гүзәллегең
Өркетәдер җанашны,

Бу кадәрле сөю утың
Көйдерәдер канатны.

Ничек якын килә алсын,

Утка каршы су терәк,

Гүзәллекне сулдырырлык

Зәмһәрир картлык кирәк!
Шул чагында җаннар җанга

Бәйләнер, сөешерләр,

Бер-берсенә ягылып һәм

Ут булып көешерләр.

Гыйшык чоры язда булыр,

Әлбәттә көздә төшмәс,

Ут янып тиз көл булса да,

Ибраһим багы үсмәс.


БҮРЕКЛЕ

Кайгыдан чык,

Күзеңне томалаган,

Акылың ач —

Бәхетең чорнап алган.

Буең бар һәм матурлыгың —

Ил күрке,

Сау башыңа табылмый калмас

Ил бүрке.


СӨЮ ГӨЛЕ

Аһ, гүзәл җаным, сине дип

Теләдем иртә-кичә,

Бәгырьдән тамган канымнан

Ут тирә-юньгә күчә.

Ул урман, кырлар — барчасы,

Көз килеп, шәрә кала,

Гыйшык-сәгадәт бакчасы

Гел матурлана бара.

Ал канымны гөлгә салам,

Гөл күчә җан күркенә,

Син минем Зөһрәм булалсаң,

Таһирга тиң күр генә.

Аксам-агыйм мин сандыкта,

Дөньялыктан баш алып,

Җанда балкый сөю гөле,

Адашсам, алыр табып.

    ГЫЙШЫК ӘМЕРЕ

Ул сине көеп яратты,

Моңланды сагыш тулып,

Көн һәм төндә хәсрәте син,

Инде китмәсен сулып.

Айдамы соң әллә үзең?

Ник күренми, йөдәтеп

Җаннарын ашыйсың, аның
Көнен төнгә үзгәртеп.

Бәлки сезнең илләр ерак,

Төштәме кавыштыгыз?

Илаһи сәбәп беләнме

Очрашты тавышыгыз?

Берсе дә тоткы булмаса,

Ләгънәте иңәр күкнең,

Син дә көеп ярата бел,

Яратса сине ул кем.

    ШУЛАЙ БУЛСА ДА

Ул мине сагынмады да
Көтмәде, кайтсын, диеп,

Күпләр аша сәлам юллап —
Алмадым аннан җыеп.

Күзләрем явын сүндерсә

Сөйләнеп, сөям, диеп,

Үткәрдек түгелме күпме

Кичәне йолдыз җыеп?

Менә бүген акланды ул:

«Мин онытканмын!» — диеп,

Син онытсаң, оныт, әмма

Мин саклыйм җанга җыеп.


ХӘБӘР КӨТҮ
Кайсы яктан кемнәр килеп

Кочса-үпсә һәм сөйсә,

Мин сөекле, дип ник әйтим,

Йөрәк башкадан көйсә.

Ул кирәктер, сугаручым

Утлы җанны көн-кичә...

Ул кирәктер, кая бәгырь?

Адаштым юл белмичә.

Уң тарафта, диләр аны,

Эзлим, кая нурлы йөз?

Сулга төшәм, таулар ишәм,

Юк, күренми, йөрим төз.

Башкалар сөю серләрен

Бүлешергә киләләр,

Кабул итеп алырмын, тик

Аннан хәбәр бирсәләр.


    КҮЛӘСӘ

Шатлык белән кайгы очраштылар

Бу көннәрдә килеп йөрәккә,

Сөенәм дә елыйм инде хәзер,

Мескен булып калдым бигрәк тә.

Сафсатадыр дөнья берәүләргә,

Башкаларга тормыш — күләсә,

Минем кебекләрнең хәле яман,

Тормыш, килеп, өскә кул баса.

Куәт юкмы, канат? Нидән мәхрүм

Мәхлук булып калган бу бәндәң?

Әллә инде юри шаяртуы —
Калкып чыгармы дип түбәннән?

Ә нигә ул дәрәҗәләр безгә?

Ә нигә ул менү күкләргә?

Кемдер, мәгәр, калкып чыга икән,

Димәк, басып үткән күпләргә.


ЯРЛЫКЫЙ КҮР

Хода белән сөйләшкән —

Догада сер күтәрер,

Ләмәкәнгә үтәр ул,

Ярлыккый күр, и Гаффар!

Тәүбә җанны ныгытыр, 

Тәнемдә имин табар, 

Догасыз тәндә — авыр, 

Ярлыкый күр, и Гаффар!

Йа Ходаем, гасый мин,

Такатьсез һәм җәфимын,

Кемне кимсеткән булсам,

Ярлыкасын, и Гаффар!..

Гасыйлыктан чыгармын,

Сафлык белән тулармын,

Аягым тала калса,

Ярлыкый күр, и Гаффар!


ДИВАНА

Әмер иттең, мин буйсындым,

Хак сана,

Дәрт ялкыны төште канга,

Аллана,

Ялкынга төренде җаным, 

Бәгырем,

Бу дивана ни кылса да

Аклана...

Аклана, тик акланмый

Гасый еллар, 

Тамакка килер беркөн

Ачы сулар.

Ике күздән кан агыпмы

Мин елар?

Юктыр...
Мин монда-анда да

Дивана.


АЛДАНУ

Чыпчык биреп алдылар аккошымны,

Арттырып йөрәктә бар сагышымны.

Кем көнләште, кемнәрнең көйде күзе?

Җан кошы тындырды

Канат кагышыны...

Хәзер менә мин хөкемен көтәм

Тәкъдиремнең,

Ниләр язган, белмим,

Төннәремдә, шаһзадәләр белән

Үткән тарихымны,

Җан ачынып сөйлим.

Илең кайда? Йортың кайда?

— Вәйран!..

Айга карап

Коръәнемне көйлим...


ТАБЫНУ

Мин юксындым, ул сагынды,

Юллар юлга салынды,

Адаштыммы чатларында?

Шөбһә кисте җанымны...

Шөбһәле җан, уе — хәсрәт,

Бәгырьдә кан-җәрәхәт,

Дөнья безнең серне сөйли,

Сөйләп таба бәрәкәт.

Гайбәтләрдән өстен калдык,

Юлны табып куандык,

Мәхәббәтнең сараенда

Туй ясадык, ат алдык.



МИЛЛӘТ КЫЗЫНА

Гүзәллекнең күркәм бакчасы син,

Татар кызы!

Милләт анасы

Дәрәҗәсен уйлап ярың таптың,

Халкыма син терәк буласы.

Хафалардан азат итә күрсен,

Сәрхүшләрдән Аллаһ сакласын,

Кадереңне кадер күреп дөнья,

Хакларыңны балаң хакласын!

Килер көннәр канат биреп туар,

Югалтмасаң намус-вөҗданны,

Халкыма син нур бул һәм кояшы,

Сиңа бирсен Ходам бар данны.


     КИРӘГЕМ

Син көтәрсең мине бүген, бәгырь,

Сагыныплар, елап, кимсенеп,

Кайталмадым, гафу итә күрче,

Юллар гына калды киселеп.

Якын ара түгел, шулайрак шул,

Канатым юк очып китәргә,

Сине уйлый-уйлый чыгам бугай

Диванага, мескен, юләргә.

Шатлык тулы мәйданнарда бәйрәм,

Кигәнсеңдер асыл күлмәгең,

Ачуланма, каһәрләмә, бәгырь,

Бирәм, димә, минем кирәгем!

Мин кайтырмын, кайтмый калмам әле,

Тәкъдир кулындагы эш бит ул,

Тыныч кына пыскып көя белсәң,

Серле мәхәббәт тә шул бит ул.

Еллар үтәр, язлар кабатланыр,

Тагын җитәр сабан туйлары,

Бер булмаса, күрешербез бер чак,

Уртак безнең күңел уйлары.

Ачуланма, шулай килеп чыкты,

Дөнья бит бу, җаен белдертә,

Кавышканда аера да куя,

Күздән кайнар яшьләр йөгертә.


САБАНТУЙ БӘЙРӘМЕ

Илдә бәйрәм, болыннарда — гармун,

Җыр-биюдә дөнья сөенә,

Һәркем тоя: һич ни җитми икән

Җир йөзендә татар көенә.

Үзе моңлы, үзе дәртле, хисле,

Күңелләрне айкый-актара,

Ул көй сөю-сагыш турында һәм

Синең белән минем хакта да.

Болыннарга чыгып, күкрәкләрне

Киереп бер җырлап ал, дустым,

Син бит татар!

Шушы җырларыңнан

Күңелләргә безнең моң йоксын.

Ул айкасын шашкын хисләрендә

Оныттырып шик вә шөбһәне,

Җырла, дустым, бүген сабан туе,

Кабатлансын гомер, үткәне.


КАЛЫЙК ӘЛЕ

Бөеклек ул мәңге кала алмый,

Ирешсәк тә беркөн, вакыт килеп,

Заманалар тормый үзгәрмичә,

Ә без калыйк әле аннан көлеп.

Күп елатты, суккан чагы булды,

Кыйнаганы йодрык ашатып,

Кичә килеп, ә ул бүген китә,

Без калабыз һаман шулай торып.


БАБАЙ МУНЧАСЫ

Себеркегә каен ботап, кемне

Себерергә исәп, бабакай?

Мунча ягып, мең кат рәхмәт укыйм,

Җилекләргә үтсен, чабакай...

Күптән болай тәннең рәхәт чигеп

Юылганы юктыр, мөгаен,

Ничек алай, дип сорама, бабай,

Җан агартып йөрде киявең.

Дөньясына зарланасы түгел,

Кешеләре — яхшы, мин — яман,

Тән сафланып китте әле менә,

Мунчаларың яхшы, ичмасам!

ЯЛКАУЛЫК

Ямалырга калгач яманланып,

Гаеп эзләп тирә-юнеңдә,

Дөреслеккә чыгу юлым кая?

Нигә төшми гөнаһ иңемнән?

Аптырагач акыл саегудан,

Җәяү чыккач яшәр илеңнән,

Иманыңа килеп егылалсаң,

Ул җитәкләр сине җиңеңнән.

Ачуланып кына бармый дөнья,

Минем кебек бармы борчулы?

Бар гаепне мин үземдә таптым,

Килер көнем шунда ачылды.

Көн эсседән качып күләгәдә,

Тәрәзәләр ачып, җил эзләп,

Зәңгәр күкнең диңгез салкынына

Чуммак булам чит ярларны карап.

Җилкәннәрен киереп ник бер болыт

Үтеп китсен иде — җан кертеп,

Очкан кошлар канат көйдерүдән

Куркып качкан кая, ник өркеп?

Үләннәрдә салкын янгын йөри,

Көеп бара яфрак очлары,

Дөньялыклар мәгәр шулай икән,

Гарасатның нидер көчләре?


КАЗАНСУ БУЕНДА

Кулларда — кул,

Йөзләрендә — балкыш,

Бәхет тулып бөрки кичәләр,

Казансуга карап, чәчләр тарап,

Чибәрләнеп таллар үсәләр.

Җилләр булып ураласым килә,

Үреләм дә... 

Йөрәк шашына,

Яшел яулык япкан сылу таллар

Миннән кызлар кебек ятсына.

Куллардан кул аерылмас, беләм,

Йөзләрдәге балкыш сүнмәсен,

Казан-суның комлы ярларында

Төн калдырган томан күлмәген.


ХАЛЫК БАЛАСЫ

Ышанасы килә үземә һәм

Таянырга телим халкыма;

Дустым дигән берәү әйтте бүген:

«Килеп йөрмә, ишек шакыма!»

Аның белән күпме сулар кичеп,

Бер телемне бүлдек урталай,

Гаеп — миндә: читтә йөрелде шул,

Ерак булмасак та бик алай.

Тормыш инде үзебезгә охшаш,

Безгә булгач, кемгә охшасын?

Халык — бөек, халык бездән өстен,

Таяндыра әмма барчасын.

   КӨТКӘННӘРНЕҢ ИШЕКЛӘРЕ АЧЫК

Сөелгәннән шулай, көелгәннән

Мәхәббәтнең дәртле учагында,

Хәзер сагынам, башка сыя алмый:

Ярым нигә ятлар кочагында?

Мин яраттым сөя белеп кенә,

Көя-көя, шашып, сиздермичә…

Хәзер сөям, йөзләремә чыга

Елмаюым, елап көйдермичә.

Тәкъдиренә ышанырга мәҗбүр,

Мөэмин булгач, бәндә шикләнмичә,

Мин елмаям эчтән көеп-елап,

Язмышыма ишек бикләмичә.


КАЗА СӘБӘБЕ

Калкан тотып качу мөмкин түгел,

Беләсеңдер, бәла-казадан,

Әмма ул да урап уза кемне,

Котылдырып барлык җәзадан.

Галимлегең җитә булса кирәк,

Кабул итмәсәң дә сүземне,

Ата-бабаң изгелеге өчен

Сөендерә тормыш үзеңне.

Балаларның хакын ашап кына

Туйса тамак бүген-иртәгә,

Каза килеп, бәхет кошы китә,

Ахмак тибә, диләр, киртәгә.


ХУШЛАНУ

Без бик күптән очрашмадык, каләм,

Олгаюлар шушы микәнни?

Яшьлек узган, нинди шигырь инде?

Кабул ит син алга килгәнне...

Шигырь бит ул ризасызлык шавы,

Шигырь бит ул инкарь дөньяга,

Шигырь кышы чәчәкләргә тулы,

Җәйләрендә мамык кар ява.

Күпме мөмкин синдә адашырга?

Акылыма кайту вакыты

Үтеп китү мөмкин, сау бул, каләм,

Көзләр, килеп, тәрәз шакыды.


ХОДАЙ КАЗАСЫ

Көннәр салкынында күшеккән көз

Каеннарны кочып елады,

Җан өшеде, салкын җилләр хәтта

Колакларын тотып улады.

Кыш килмәде куркып бу мәхшәрдән,

Качып ятты урман артында,

Бу дөньяның үксез балалары

Торып калды еллар чатында.

Авылларда әнкәләре көтсә,

Дога укысыннар, намазын,

Дөньялыкка изге бер сүз җитми,

Арындырып Ходай казасын.


      МАКТАНУ

Мин ялгыштым, гафу, шигъриятем,

Кирәклекне синең төшенми,

Татар шигыре мәңге яшәячәк,

Татар шигыре сүнмәс, үзсенми.

Кемнәр сине Коръән сүзе кебек

Ходайдан дип кабул итәләр,

Ә кемнәрнең хәтерләре кыска,

Куллар гына селкеп китәләр.

Без бит икәү бер үк көндә туган,

Тотынышып йөрәк йөрәккә,

Ялкын сыйфат янып яши-яши,

Без куярбыз кайчак көйрәп тә.


ЯШЕЛ КҮЛМӘК

Яшел күлмәк, яшьле күзләр —

Яшәреп яшелләнәм,

Сабый бала кебек үчле

Булырга исәпләнәм.

Күлгә керәм, эчкә узам,

Төбе — сай, бил тиңентен,

Тәкъдирдән узу мөмкинме?

Шушы кадәр тилмерттең.

Көзе җитәр, көзгесендә

Замананың — “Каз юлы”,

Ник шулкадәр шаяртасың
Буталып уңың-сулы?

    КҮҢЕЛ ЧОРМАСЫНЫҢ

           ИШЕГЕН ЭЗЛӘҮ
Күңелләрдә әллә ниләр булгач,

Гамәлләрдә нинди җай калсын?

Купсын диңгез, әйдә, бу дөньяны

Очтан-очка алып чайкасын.

Элекләр дә шулай барган тормыш,

Аерма юк һичбер чорда да,

Ил өстенә төшкән бәла икән,

Оят бит ул качу чормада.

Киләчәкне белү өчен олуг

Гыйлемнәрнең бармы кирәге?

Күңелеңне укып, аңлап кара,

Килер көннең шулдыр терәге.


ТАТАР СӘЯСӘТЕ

Ярты дөнья хәсрәтләрен йоткан татар,

Икълимнәрне кулларында тоткан татар,

Беркөн килеп, һәммәсенән коры калган,

Хәсрәтсез һәм икълимнәрсез откан татар.

Отыш уйный кайберәүләр сәясәттә:
Бәхәс кыла, алдый-ямый күрәләтә,

Минем татар һәммәсеннән башын тарткан,

Хәсрәте юк, үле ята тереләтә.


СӘБӘПНЕ ЭЗЛӘҮ
Күңелем — чуар, чөнки күздә

Дөньяларның чуарлыгы,

Көчен-дәртен сала, ала,

Бармы эшен куарлыгы?

Заман аты, чаба-чаба,

Үз җаена тугарылды,

Зарлы затлар, зар югалтып,

Шешә-шешә сугарылды.

Эчми, димә, эчә татар,

Эчәкләре куырылды,

Шуның белән иманы да

Шайтанына суырылды.

Урыска баш бирдең нигә?

Бу гөнаһлар юылырмы?

Әллә тәмам бу татарым

Ил эчендә кырылырмы?


УЛ ШУЛАЙ ИНДЕ

Артталыкка, наданлыкка

Гаеп итеп татарларны,

Урыс халкы сүз уйнатты,

Танымыйча хаталарны.

Инде хәзер без дә алар

Кебек сөйли башладыкмы?

Гаепләрен урысларның
Өсләренә ташладыкмы?

Дөнья шулай, тәгәрмәче

Өстән-өскә басып килер,

Кичә сине хурласалар,

Бүген үзе шуны күрер.


ҖӘЗАЛАНУЧЫ

Ут булып яна тәнем, сәхарь кебек,

Сызланам, укшый җаным, сүнәр кибеп,

Бәхетле сау чакларым искә төшә,

Нинди егет идем мин, сунар кебек.

Кадерен бел минутның үткәнчегә,

Кичкәнен сизми калу — гөнаһ кебек,

Тормышның шактый күп була бәласе,

Ә безгә бәхет һаман кунар килеп.

Калса да көн, төн кайтара таләбен,

Калган эш сине-мине көтәр җебеп,

Сихәтен юган тән — тәмуг хәбәре,

Бу янудан гөнаһлар китәр кебек.


БУЛГАНДЫР ДА БӘЛКИ...

Күптән болай булмагандыр, бәлки

Инде бүтән кабатланмастыр,

Хакыйкатьнең базарында йөрим,

Безне саткан монда алмастыр.

Үз-үземә зурлап бәя кую

Мөмкин эш ул, әгәр алсалар,

Ә нигә мин сатылырга тиеш,

Сатылсалар да бу барчалар?

Күптән болай булмагандыр, бәлки

Эреләнмәгәнмен, мөгаен?

Менә бүген киерелдем әле…
«Кем бар анда?» — диеп торамын.


СӘГАДӘТ КҮПЕРЕ

Үрелдем,

Буй җитмәс, димә,

Карар кылдым;

Карарсызлар хак түгел,

Максат кордым.

Кылдан нечкә, дип әйттеләр,

Сират кебек;

Юлым — такыр,

Мәхәббәттә

Юл — йөгерек.


   БЕЗЛӘР ТЕРӘГЕ

Мактал, әйдә, куанычы бул дөньяның,

Өстенгә чык үзең бездән,

Арабызда шундыйлар бар, дип әйтәлик,

Күтәрелик инде тездән.

Безгә карап димәсеннәр: «Алар — юк-бар!»
Синдәй затлар безгә — калкан,

Исемеңне ишетүгә алгы сафта,

Дошманнар да аусын чалкан.

Ил хәзергә вакытлыча шушы хәлдә,

Идел чыгар беркөн боздан,

Синең кебек затлылар бар икән илдә,

Бер эш чыгар, диям, бездән.


   ӨТӘЛӘНҮ
Ышанмыйм да, сөйләмим дә, җитәр,

Телгә алып тору ник кирәк...

Инде ипләнергә вакыт күптән,

Мәгънә юк януларда көйрәп.

Бу замана безне катыштырмый

Үз җаена агар да китәр,

Артык сүз ул ялгыш гамәл кебек,

Безнең вакыт, көтик, бер җитәр.

Мәгәрем ки кала икән,

Ни гаепләр?

Шулай язгандыр,

Бу дөньялар бездән өзелсә дә,

Оныкларга барып ялганыр.

     ШУЛАЙ БЕРВАКЫТ

Бу күңелем биштәрендә

Ниләр барын үзем белмим,

Бу бәхетем күләгәсе

Нидән китте, шуны эзмим,

Бу көннәрнең үз тәртибе

Ник бозыла, шуны сизмим,

Кыштан көзгә кереп булмый,

Аңлыйм, әмма язны күзлим,

Сихәт эзлим үз-үземә,

Гаеп — миндә, диеп уйлыйм...

Кара көз сукты теземә…

Эт-бүре булып улыйм!


ИРЕК ЭЗЛӘҮ
Кан каралтып алды күңлем,

Кар күреп агармадым,

Җан атып җаннан качсам да

Иркемә баралмадым.

Кайттым, шиксез, кайда китсен

Бу газиз, мескен адәм,

Дөньясы тар яратылгач,

Бар тырышлыгым әрәм.

Кап-кубызда җен уйнатып

Тапса иркен ялгыз яр,

Алсын, әйдә, кочагына,

Анда ирек хәтсез бар.


СҮЗ КАДЕРЕН ЭЗЛӘҮ
Гамәлләрнең сүздән өстенлеген

Кем белми дә кемнәр аңламый,

Әмма сүздән  дөнья башланганын

Белмим дигән кеше — алдалый.

Тик асыл сүз генә төзи ала,

Ялгышлары — вата, җимерә,

Мактасалар, күңел канатлана,

Нахак сүзләр җанны кимерә.

Хакны сөйлим, дөнья төзекләнсен

Өчен башлыйм эшне сүзләрдән,

Кара телдән чыккан кара сүз дә

Мең кат өстен ялгыш гамәлдән.

    ТӘКЪДИР ЧИКЛӘРЕ ХАКЫНДА

Җайсыз әле, болай килеп чыгар

Диеп көтелмәгән җиремнән

Егылыплар калган кебек булдым,

Ямем китте якты түремнән.

Кысан итек кигән кебек булдым,

Кечерәеп калган күлмәгем,

Киң дөньяның ничек тараюын

Җай китүдән шулай үлчәдем.

Без артыгын таләп итеп, кайчак

Коры калабыз шул булганнан,

Канәгатьлек таба алмау начар,

Чыгып китеп Аллаһ биргәннән.


СӘЯСӘТЧЕЛӘРГӘ

Сез, хакыйкать базарына чыгып,

Үзегезне сатып юаныгыз,

Бер сүзегез алтын бәясе дип

Саташтырып, әйдә, куаныгыз.

Көлке килер чакка ерак әле,

Елак көн бу, бераз өлгерегез,

Чиркәүләргә кыңгыраулар кайта,

Тибрәтегез сез дә шөлдерегез.

Минем мәсҗид азан әйтер вакыт

Ирешәчәк әле, бер күрербез,

Заманалар кушылдылар бу көн,

Авыз ачып көтә каберегез.


УБЫР КИЛӘ

Убыр килә, диеп куркыталар,

Кубарып ла алыр микәнни?..

Авылымда сан югалтып ятам,

Ничә урам, белмим, ничә өй.

Саташуга охшаш заманада

Саташмыйча калыр дивана,

Сукырлардан юл өйрәнеп алсак,

Чалбар төбе моңа куана.

Саңгырауның җырын тыңлый-тыңлый

Бушап калгач тулы күңелләр,

Убыр килә, диеп куркытмагыз,

Сан юк вакыт әле бүгеннәр.

   ЙОМШАК КЫШ КАРЫ

Кар йөри, уйный урамда,

Болгый ак яулыкларын,

Исләргә төшерә җирдә

Пакьлекнең барлыкларын.

Кәфенләп күмә бу елны,

Кузгата хәтерләрне,

Ноктасын куеп көннәрнең,

Бетерә өтекләрне.

«Яз!» — диясе яз киләсен

Көтәргә иртә әле...

Күр бу карны, ак биләүдә

Һәркемне иркәләде.


ТӘҢРЕ КҮЗЛЕ КЫЗНЫ




      ИСКӘ АЛУ

Алар шәһәр бирер бер чибәрнең
Керфегенең сыңар сыныгына...

Минем нәрсәм бар соң? Тарихымда

Кыз биргәнбез тәхет сорагына.

Сөембикә кебек гүзәлне дә

Казан бәясенә сатканбыз,

Шираз, дисез...

Ханлык-илсез калдым...

Кызлар биреп нәрсә откан без?

Бер гүзәлнең якты карашына

Гомер дә җәл түгел, анысы…
Өтеп кенә алды йөрәгемне

Тәңеренең зәңгәр күзлесе!

КАЙНАРЛЫКНЫ САКЛАУ

Көннәр туктап, тынып торган чакта,

Хәтер яңарудан тәүбәгә

Өлгерми дә калдым килергә,

Тайлар коя хәзер ябага.

Койрык чәнчеп чабыштылар кичә,

Тешләштеләр кешнәп-сикереп,

Ә иртәгә, кереп араннарга,

Ятачаклар улак кимереп.

Яшьлегеңнән узу сизелми дә,

Үтә-китә хәтта гомерләр,

Янган чакта, әйдә, янылсын ул,

Әмма калсын кайнар күмерләр.


ҺӘМ ШУЛАЙ ДА...

Кайгырма, син, дөнья төзәтерлек

Бәлаләргә шушы кадәрле,

Исәнлеккә җитми, беләсеңдер,

Күпләрне бу бәхет тибәрде.

Эш башында кемнең торуына

Бәйле бит ул илнең барышы,

Гидайларга түгел, ил башына

Төшә, диләр, Хода каргышы.

Шуннан саклан, әгәр ташламаса

Гыйззе вә Җәлл безне, кул селтәп,

Бәхет кайтыр оясына кабат,

Намаз укып алыйк җан сипләп.


ЗАМАН ҺӘМ БЕЗ

Кабатланган чаклар була инде,

Шул асылы безнең үсешнең...

Наданлыкта кемне гаеплик соң?

Белмибезме серен күчешнең?

Шуңа күрә асылыңны җуйма,

Дип өйрәтеп килде белгәннәр,

Аңлый торып, һаман ялгышабыз,

Каерылып китә җилкәннәр.

Үз җаена кайтыр беркөн заман

Һәм тагын да җуяр бервакыт,

Әмма калыр аның юл читендә

Безнең кебек төзек һәм ватык.

    Ә ЯРАШЫП БУЛМЫЙ

Бу көннәрем кояш белән тулды,

Болытлардан чыкты аралап,

Әле кичә яшен узган иде

Сау тәнемдә җанны яралап.

Күккә ашкан самим үсентедәй

Күтәрелеп барган чагымда

Замананың артык кырыслыгы

Телеп кенә ала тагын да.

Без һәммәбез кояш өметендә

Яшибез шул, көннәр каралса,

Эсселеккә чыдамлыгым бетә,

Әгәр күктән болыт таралса.


БЫЕЛГЫ КЫШ

Көттерепләр зарыктырдың,

Көн алмашты төнемә,

Киткән кар кайтты яңадан,

Кояшлы кыш сөенә.

Шуклана энҗе-мәрҗәнен

Уйнаткан килен кебек,

Сөепме, әллә үртәлеп,

Бит очын ала үбеп.

Итәген чак күтәрүдән

Күңелләр китә кубып,

Мин калам шулчак сизенми,

Хатирәләргә тулып.

Син дә, җанаш, яңгыр булдың,

Әле кар, әле кояш...

Бу ара ник күренмисең?

Көтәм мин җәеп колач.

Төнгә көн чират алмашыр,

Хуш вакыт үтеп китәр,

Син бит язны яратасың,

Бер күрен, җәең җитәр.

   СҮЗ ОЗЫНЛЫГЫ ГАЛӘМӘТЕННӘН

Сүз озыны төнне төнгә ялгап

Ардырганда тел һәм акылны,

Ял сораган күңел тоныклангач,

Тагын берәү ишек шакыды.

Килеп керде, түргә кадәр узып,

Сүз башлады исе китмичә,

Туктатырга өлгермичә калдык,

Тупаслыкка акыл җитмичә.

Башка суккан кебек исәрләнеп,

Тәмам оеп, йоклап алынган,

Рәхмәт аңа, сүз сөйләгән җирдән

Безнең тынычлыкны саклаган.

    АЧЫК ИШЕК ЯНЫНДА УЙЛАР

Килеп кергәч, чыгып китеп кара,

Ишекләре генә тәбәнәк,

Узган чакта алай түгел иде,

Тупсасына кадәр хыянәт.

Сыен куйган, җитсә кодрәтеңнән,

Кабып кара, күтәр ирләрчә,

Сүз сөйләве кыен чакта шулай

Күзләр йөри күчеп күзгәчә.

Буйсынмыйча хуҗа хөрмәтенә,

Җилкә чөеп, селкеп кулларны,

Чыгып китсәң, ничек кермәк мөмкин,

Йөзне ертып, борып юлларны?


КЕШЕ, ДИБЕЗ...

Кеше, дибез... Һәм кешенең бөек

Булуларын данлап сөйлибез,

Ә бөекләр белми ялгышуны,

Без гөнаһны бар дип белмибез.

Кеше, дибез... Ә кешелек ничек

Кешелектән чыга күп вакыт,

Үзебезгә яраштырыр өчен

Җир шарын да бетердек шул ватып.

Кеше, дибез... Үз-үзеңне чөеп,

Кем булмакчы идең, кешелек?

Тәңренең бер әмерләре җитсә,

Дөньяларың китәр ишелеп.


КАЛӘМ СЫНУ

Шагыйрьләрдә каләм сынмый, диләр,

Сына икән, күңел ватылса,

Көнче уты, усаллыгы белән

Йөрәгеңә килеп кагылса.

Тормыш үзе ваклыклардан тора,

Ялгышлардан һәм дә юк-бардан,

Әмма аны хаклык тотып тора,

Саклап кала тәмам туктаудан.

Тимер каләм һич тә сынмый, диләр,

Тимер булып карап тилмердем,

Бу ватылу соңгысы да түгел

Һәм ахыры түгел гомернең.


ДӨНЬЯНЫҢ ЕЛАВЫ

Дөнья белән күп сөйләштем инде,

Ачуланып һәм дә үпкәләп...

Нишли алам артык?

Мактап булмый,

Дөнья бит ул тормый иркәләп.

Кайгыларга тардырмыйча гына,

Бәрәкәтен биреп, кадерен,

Яшәтүче олуг үзе белә:

Күпме җыйдым дөнья җәберен.

Хәзер догам һич тә төшми телдән,

Ак киемле диндар карт сыман

Бишвакытны биш ягыма куеп,

Тәүбә тотып, намазыма сынам.

Ул күтәреп алыр без мескенне,

Бирер хөрмәт һәм дә бәрәкәт,

Савыкмыйча калмас тән-җандагы

Мең тапкырлар алган җәрәхәт.

Кояш белән куыш уйнап чапкан

Бала кебек шушы мәлемдә

Очачакмын әле киңлекләргә,

Дөнья калыр шул ук хәлендә.

Гасый килеш, бозык һәм аяныч,

Курыкмаучы Ходай сүзеннән...

Чү, ни гаҗәп, күкләр ачылды да

Күз яшь тамды дөнья күзеннән.


КАБАН СЕРЕ

Ул кадәр үк ис китәрлек түгел,

Елак иде көзнең башы да,

Хәзер туңып, корып калды йөзе,

Кояш уйный Кабан күзендә.

Элпә булып аңа боз тартылган,

Йоклый кебек чумып хыялда,

Хәзинәсен урлап качмасыннар,

Күп сүз йөри алай-болай да.

Яхшы сандык ханнар хәзинәсен

Ничә еллар саклар идеме?

Ялган сүздер,

Дөрес булса әгәр,

Ачар иде безгә серене.


ТОРМЫШ КАДЕРЕ

Борчулардан бушап калган чакта,

Чыккан кебек дөнья читенә,

Аяк селкеп утыргандай булам,

Бар да миннән артка чигенә.

Һичберәүнең килмәс кодрәтеннән

Изге тынлыгымны бозарга,

Кичкә кереп киткән генә идем,

Инде алда таңым кызара.

Яңалары килә көннәремнең,

Һәрберсендә үзгә бәла, зар,

Борчулардан бушап калган чакта

Тормыш кадерләвен белә бар.


ХАРАП БУ ЗАТ

Үзем белән сүзем тәңгәл килми,

Көннең сүнә нуры күзендә,

Болыт булып килә, ява аһ-зар,

Кадер эзлим дөнья йөзендә.

Ишелергә әзер вакытларда

Дуслар килмәс хәлне сорашып,

Алардан мин күптән качып йөрим,

Араларны китте су басып.

Нурсыз көндә тәнең йоклап китәр,

Уянырга мәңге теләмәс,

Уттай янган нәфсе иясе җан

Кайнар тәнен кабат терәмәс.


ИСТАНБУЛ ИСТӘЛЕГЕ

«Төрек — бөек!»— диеп кычкыргандай

Азан әйтте «Сөләймания»;

Минем Казан утта калган чакта

Төзетелгән мәсҗид моңая.

Җыя алсаң бөтен Казаныңны,

Сыйдырачак бит ул эченә,

Ә төрекнең бер дә исе китми,

Туктап хилаф итми эшенә.

«Төрек — бөек!» Әйе, бөек булган,

Кече түгел бүген, әлбәттә,

Солтаннары яшәп киткән, күрдем,

Җирдә түгел, бәлки җәннәттә.


      ОЧЫШ

Мин очармын, илем калыр, ватан

Һәм дә калыр туган-тумача,

Дип әйттемме? 

Менә очкыч мине

Күтәрде дә китте, җай оча.

Кыйтгаларга узып, мөхитләрне

Белми генә үтәр, Каһирә

Исе китми көтеп алган булыр,

Татар өчен улмы кайгыра?

Гарәбендә сөйләр, намаз укып,

Фиргавеннең таптар сөяген,

Ә хәзергә очкыч күктә йөзә

Һәм безелди гүя кигәвен.

     “МӘЛӘКҮЛ-КӘТИБИН”

Безнең тормыш ачык китап инде,

Беркөн килеп, ул да ябылыр,

Ә соңыннан аны кемдер укыр,

Гөнаһларны табып абыныр.

Безнең гомер бәлки дәфтәр кадәр

Юка китап кына булса да,

Үзенә күрә аның серләре бар,

Эзне саклый бик күп бусага.

Зар вакытта барча борчулардан

Качасылар килә еракка,

Каһирәгә кадәр килеп җиттем,

Бер сәхифә өстәп китапка.


ӘЙ ГАЗИЗ ВАТАН!

«Кайда син газиз Ватан?» — дип

Әйткәнем бу көн икән;

Ят-читләр күркәм булса да

Үз илем якын икән.

Кунакның көне өч кенә,

Артыгы җәза икән,

Ватаным сөте-икмәге:

«Кайт!» — дип чакыра икән.

Син миңа, илем, килмәсәң,

Мин кайтам, көтсәң икән!..

И газиз Ватан, гаҗизмен,

Сагынам, үлмәм микән?


КАҺИРӘ

Күр бу Каһирәне, горур тора,

Үз бәясен белгән зат кебек,

Тәүфыйклы ул — күргән кеше күзенә,

Әмма эче шакшы һәм җебек.

Әйтеп азан, кычкырадыр намазга,

Йә мөселман, йөгер тизерәк,

Чат саен мәсҗидең, җәмигың бар,

Өммәт илә намаз изгерәк!
Һәй йөгерә, чатыр чаба бер мөслим,

Ишек ачык, әйдә, керә кит!..

Юк, кермәде, эше күп, акча җыя,

Намаз укып ни хәер, шулай бит?


ЙОКЛЫЙ ДӨНЬЯ

Йоклый дөнья, мәлҗеп, онытылып,

Кышкы көннең кыска вакыты,

Күз йомыла, авыр кабакларын,

Таңга җитеп, сәгать шакыды.

Тор да йөгер, салкын төнне ерып,

Эшең көтә, адәм баласы...

Безгә әле, бүгенгене үтеп,

Кичәгегә кайтып карасы.

Бу дөньяны уятырга теләп

Көздә-язда күпме шауладык,

Ә ул йоклый мәлҗеп, онытылып,

Юллар — тайгак, көннәр — болгавык.


ЙОЛДЫЗЛАР ҖӘБЕРЕ

Ничек болай бу йолдызлар-күкләр

Хәл итәләр бәндә язмышын?

Бәхетемне эзләп, багып карыйм,

Кайда булды икән ялгышым.

Дөреслектән чыкмас бәндә идем:

Иманымда табып терәкне,

Хак тәгалә белән сөйләшерлек

Бәгыремдә тотып теләкне.

Әмма тормыш үзе башын чөя,

Аллаһының бозып әмерен,

Йолдызлар да кайчак ялгышалар,

Бәндәләргә ташлап җәберен.


       СӨЕНЕЧ

Тормыш белән сөйләшергә теләп

Сүз башлыйм да калам тын гына,

Шунда миңа хәбәр китердеме —

Җилләр исте, йөрәк талпына.

Акыл җитмәс телдә гәпләшәләр,

Тәмам аңлап берсе-бересен,

Үткәннәрне, киләчәкне барлап,

Бүгенгедә ниләр күрмешен.

Җайга килеп, уртак фикер табып,

Бәяләнеп һәм дә бәяләп

Бетерерлек түгел бу тормышны,

Күреп калдым, үтте җәяүләп.


КУЯН КҮЗЛЕ КЫШ

Әллә томан, әллә кар явамы?

Әмма кояш — куян күзе кебек,

Карап тора куркып-калтыранып,

Җир йөзендә үз шәүләсен күреп.

Салкын көннәр итек төбен ашый,

Бит очларын өзә кышның кызы,

Үрелә калсам, буем җитәр төсле

Кояшка да, яннан үтә юлы.

Тын бөдрәсе туңып кала артта,

Ак кар көлә итек тишегеннән,

Тәмам өшеп, туңып-катып беткәч,

Кереп чумдым өйнең ишегеннән.

    ЯШИ ИДЕК ГЫЙШЫК ИЛЕНДӘ

Әкияткә тиңләделәр безне,

Хәтерлисең микән, җан-җанаш?

Таһир-Зөһрә дастанында сыман…

Йосыф-Зөләйхадай чәч тараш...

Хәл шулайрак иде, кимсетерлек

Сүз чыкмады халык телендә,

Бар дөньясы игелекле иде,

Яши идек гыйшык илендә.

Мәңге шулай тиеш иде юкса,

Нигә тормыш безне аерды?

Таһир-Зөһрә булып бетәлмәдек…

Таралды чәч, аннан коелды.

    ДҮРТ ТӘ ФАРЫЗ

Алдым алка, яратмадың,

Ни сәбәп һәм ни гаеп?

Элек бәлки ярар иде,

Әллә киттең олгаеп?

Балдаклы да иттем сине,

Никах сорап ялвардың,

Ансын күкләр укыдылар:

Нигә хәбәр алмадың?

Һич шигем юк һәм дә шомым:
«Ник?» — диеп сорамадың,

Мөселманга дүрт тә фарыз,

Башкага карамадым.


ТӨТЕН-АЛАМА

Күзләр җылысында чәчәк аткан

Көннәремне искә алам да

Сагынулардан йөрәк кайнарлана,

Бөтенәя ертык-алама.

Кукыраеп, күкрәк каланчасын

Аһ-ваһларсыз хәлгә китерәм,

Минем кебек кем бар әле җирдә,

Диеп күккә карап үкерәм.

Аннан тынам, үз хәлемә кайтам...

«Булдымы?» — дип көлә замана,

Күзләреңдә — яшьләр, әгәр сөртсәм,

Көнем булмас иде алама.


ЯРЛЫКАСЫН

Кышкы суык ашый колакларны,

Тешкә сугып үтә тамакка,

Борыннарын кыса елакларның,

Буе җитә хәтта яңакка.

Йөгерәбез җылы өйгә таба,

Бу ни хикмәт, килә артлардан,

Итәк тотып бездән алда чаба,

Аяк чала бәреп сыртлардан.

Үртәлү һәм этләнүдән тора

Яшәешнең гүя һәр көне,

Кан өшерлек салкын кыштан сора,

Ярлыкасын, булса гәр дене.


ТОМАНЛЫ ДӘВЕР

Күңел эзли... Чиксез галәм

Күзен

Йомып кала ялгыш-ялганга,

Дөреслеккә илтә торган сүзен

Кем пышылдар бездәй яманга?

Хорафатка кереп баттым инде,

Гыйлем эзлим һәркөн алардан,

Ә хакыйкать кемгә икән иңде?

Кайсыбызга тиде арадан?

Хаталану кайчан дөреслеккә

Китергәне бар соң бәндәне?

Күзен ачты галәм — бөеклеккә,

Күңел — бикле, китте гамьнәре.


МИЛЛӘТКӘ ЮАТУ СҮЗЕ

Без — без идек,

Без — сез генә түгел,

Безсез генә түгел замана,

Әйдә, йөрәк, мәйданнарга түгел,

Ир-егетләр бүген дан ала.

Караңгыда күпме каңгылдашып

Канат җәйдек, инде яктырды,

Нигә әле калдык аңгырашып,

Әйдә алга, чорлар чакырды...

Буш һәм коры булган сүзләребез,

Гамәл өчен җанда куәт юк,

Калтырана ничек тезләребез,

Хәзер: «Сабырлык!» — дип куаныйк.


ШИГЫРЬ ХАКЫ

Сүз-гайбәттән азат булыр өчен

Җитәчәкме икән минем көчем?

Шагыйрьләрнең телдә сүзе бетсә,

Гайбәтчеләр сатар бергә бишен.

Сүз товары базарларга җитсә,

Алучылар өмет белән көтсә,

Сорар хакың күпме синең,

Шагыйрь,

Әгәр сүзең бу халыкка үтсә?

Гайбәттән сүз азат булыр ахыр,

Бу туеңа милләтеңне чакыр,

Кирәк чакта әгәр сыең бетсә,

Мең торырлык хакың синең — бакыр!


СТИХИЯДӘ

Хезмәтеңә күрә хөрмәтем, дип

Мактый калса әгәр киләчәк,

Хикмәт сеңсә тәнгә, санны җыеп,

Үткән көннәр килеп керәчәк.

Һәрбер табыш мең югалту аша

Ирешелде, ал-ял белмәдем,

Һаман җанны сагыш һәм моң баса,

Нигә, дөнья, шатлык бирмәдең?

Бәлки шулай дөрес тә булгандыр,

Ялгышлардан узып барышлый,

Уңың-сулың бергә кушылса да,

Бәхет-сагыш тигез чагышмый.

   ЯШӘЕШ ЮЛДАШЫ — ХЫЯЛ

Караңгы төн, уйлар тезмәсенә

Ябышам да кача йокылар,

Бәхет табам хыял сөзмәсендә,

Кодрәт ишекләрен шакый бар.

Сәгать арты сәгать сүнә тора,

Таң беленеп күкнең читендә,

Якыная бара безнең ара,

Галәм пәрдәләре чишелә.

Уй һәм хыял тәнне йончытудан

Йокы кайта күзгә, саташу

Уята да, эш вакыты узган, 

Күкләремә кая ул ашу?

Тәтемәде һәм дә тәтемәстер

Аллаһ катын табып куану,

Гыйбадәтем — камил, килешмәстер

Өметләргә җитеп юану.

Көнем узар хезмәт тоткынында,

Кичем керер кабат ял сорап,

Тагын-тагын хыял тынлыгында

Уйлар чабар ярсып, әлсерәп.

Кешеләрнең яшәү шартымы бу,

Әллә инде тик бер саташу?

Соңгы сулышымда капканда су,

Озата килә микән адашу?


ГАФУ ИТТЕМ

Үпкәләмә миңа алай бүген,

Кыек эшем бармы дөньяда?

Бүгенге көн кичә иде әзер,

Иртәгесе бүген уяна.

Хәтер каргый дошман явызлыгын,

Үзем, юкса, тыныч холыклы,

Аттай кешнәп, тешләп авызлыгын

Чабасы көн миннән курыкты.

Соңга калдым, әллә узып киттем,

Буталды да бетте барчасы,

Мин бит сине күптән гафу иттем,

Инде калды кочак ачасы.


КҮРШЕЛЕК БӘЯНЕ

Халык үзе Аллаһ хакы белән

Тиңли синең хакны, әй күрше!

Күркәм гадәт бездә яши, беләм:

Шатлык-кайгыларны бүлешү.

Гомер — кыска, юлы шактый озын,

Үзе — тайгак, таулы-чокырлы,

Күтәрергә күршеләрнең сүзен —

Түзем кирәк...

Ялгыш акырды!


КАДЕР КИЧӘСЕНДӘ

Бу кичәдә күкләр ачылалар,

Фәрештәләр төшә арага,

Сер китереп бөек Аллаһыдан,

Дару сөртеп безнең ярага.

Бәгырьләргә, сыгып каралыгын,

Салсын алар агын-сафлыгын,

Кодрәтеннән илһам иңеп, алар

Китәрерләр гөнаһ шомлыгын.

Дөньялыкның бүген изге төне,

Тик бер тапкыр елда, калганы

Безнең хата, ялгышларда үтә,

Тормышыбыз — язмыш ялганы.


ХАТА КАЛА, САВАП...

Гомер уза, ялгыш-аман кала,

Кала савап һәм дә гөнаһлар,

Кылган хата, киләчәктә кайтып,

Бәгырьләрне изеп тураклар.

Килер көнем атам-бабамнардан

Калган языкларны актара,

Җавап сорый сабый балалардан,

Юк кешесе — чыгып якларга.

Безнең өчен җавап тоткан чакта

Килер көндә онык-балалар,

Ни әйтермен шунда бөек Хакка,

Төзәтмичә китсә һәм алар?


ГҮЗӘЛЕМ, ДИМ...

Күңел кошы очынды, оеган җан

Айнып китте кышкы назлы йокыдан,

Күр, яз кага тәрәзәгә ашыгып,

Кояш көлә җиргә тамган тамчыдан.

Йөгереп чык, нигә калдың оялып?

Тыңлап торма әниеңнең сүзләрен,

Капка бикләп утырганда өеңдә,

Саргаймасын сулып гүзәл йөзләрең.

Мин сөйләрмен күңел кошын сайратып,

Кочаклармын буем җитеп, шаяртып,

Иренеңдә иренемнең өлеше,

Калма өйдә бәхетеңне югалтып!


ГОРУР ШУЛ МИН

Кирәгеннән артык горур шул мин,

Кирәгеннән артык үзсүзле,

Бөкерене кабер төзәтә, ди,

Төзәтелмәс хәлем күп төрле.

Ялгышларны аңлый белү җитми,

Акланудан бетми хаталар,

Артык булгач, артык инде барсы,

Ачыла да кала яралар.

Түземлек тә, сабырлык та миндә,

Акыл да бар, йөрәк — һәммәсе,

Кирәгеннән артык горурлыгым,

Үз сүзем бар, һич юк чамасы.


ЯРАМЫЙ, ЧҮ...

Каралып китеп каргама,

Каңгылдый каз төркеме,

Язларда — сагыш, ярамда

Җөй ачык, син кем кеме?

Ояга җылы җыела,

Бәби өчен коела

Казларның ак мамыклары...

Сүзләре үз тоела.

Аларга ни, очар, китәр

Ике илне бер күреп,

Язларда — сагыш, каргама,

Җыясың булыр йөреп.


ИЛ КИТӘ УЛ

Илем бар, дип мактанма,

Ил китә ул,

Тотып калучысы булмаса,

Алабута ашап алып калган

Ана балалары тумаса.

Ил китә ул...

Заманына күрә,

Кулдан-кулга күчә, ни хикмәт,

Сөт кадерен белмәс бала туса,

Аналарга кала ни көтмәк?


ТАУДА БОЛЫТ

Сагышым — тау, тауда — болыт,

Чая яшен чыбыркысы,

Намус булып уйнап,

Җанны телгәләде турап-турап,

Күренде тән кабыргасы.

Хәбәр килде: «Уразаң — тәмам,

Кабул булды гыйбадәтең,

Йөрмә урап!..

Намаздан намазга күчәргә

Кирәк үзгә дәртең!..»

Ансына ук көч калмаган иде,

Сугып екты тормыш чыбыркысы.


БАЛА ТАЛӘБЕ

Көн нигезе — атада,

Ишек бавы — анада,

Кем ача да кем япканын

Санап тора бусага.

Кичә — иммәк, бүген — имгәк

Бала кадере — килер көн,

Һай сабыем, дия-дия

Нигә, анам, тилмердең?

Кая нигез, әйт, әтием?

Ишек бавы, әнием?

Бусагага буй җитмәслек

Улым кабатлый сүзем.

    ТАТАР ТАРИХЫНА БЕР ШӘРЕХ

«Илең кайда?» — дип сорасаң татардан,

«Урыс алды», — дип зарлана кайчаннан...

Бирдем, диген,

Ник әйтмисең дөресен?

Кем кемлеге оныкларга беленсен!


КЕШЕ ХӘЛЕ

Йөрәк кайчан шундый кайнарлана,

Кышкы суыкларны җылыта...

Дустым, нигә болай эсселәдең?

Умырзая чыкты бозлыкта.

Январь әле, язга бигрәк иртә,

Бозылырга сәбәп табылыр...

Акыл шундый салкын була кайчак —

Кайнар җәйдә боз да яудырыр.


КӨНДӘЛЕКТӘН

«Егетләр — эт коерыгы!» — дигән

Кыз түгелме идең, бәгырем?

Коерыкка калып тормадым шул,

Күптән инде сиңа мин — ирең.

Сүзләр сайлап хатлар яза идең,

Таләп итеп миннән мәхәббәт,

Исерерлек хәлгә җитә идем,

Укып чыгып аны ничә кат.

Кешеләрнең көче сүздә икән,

Аермасы барча теректән;

Коерыкка кала икән егет,

Димәк аның теле кибеккән.


БЕР ТӘҮБӘЛЕК ЯЛГЫШУ...

Бер тәүбәлек кенә ялгышымны

Табар әле, Раббым хак бит ул,

Изгеләргә тиңләшергә теләү
Яхшы, әмма пакьме бу бит-кул?

Дөнья байлыгына кызыгылды,

Кәсеп — фарыз, намаз кебек үк,

Язым-көздә юллар да бозылды,

Иште өскә бозын хәтта күк.

Бу тормышның хаксыз чагы була,

Хаклы көнен бик күп очраттым,

Табар әле, Раббым үзе хуҗа,

Бер тәүбәлек йөзне пычраттым.


    ӘВЕРЕЛҮ
Безнең болай серләр алышуны

Күрсә әгәр, күкләр көнләшер,

Шушы кадәр сөя белеп сөйдең,

Белсә, адәмиләр җенләшер.

Коры калып шартлар казаннары,

Уфаларга хәбәр җиткереп...

Уфамы соң? Япон утравының
Будда потларына җан кереп.

Синең кебек кемнең сөйгәне бар?

Барсын бергә атап карагыз...

Җаннар җанга күптән кушылганнар,

Тәннәр тәнгә кереп барабыз.


БИЗНЕСМЕН

Чарасыз мин... Ватык тәрзәдәй

Бар суыкны эчкә суырам,

Җаным өшеп, тынгы табу өчен

Сау тәнемне утта куырам.

Бизгәк ала... Бездән сезгә бара,

Күчә, үтә дөнья эченә,

Адәм түгел, бары тәне генә,

Туфрак булып, гүргә күченә.

Монда тапкан анда үтми, кала,

Азык кирәк тәнгә, сыйлансын,

Ватык күңелемнең тәрәзенә

Мендәреңне тыгып куярсың.


БЕР ТОРЫРБЫЗ ӘЛЕ

Караңгыдан яктылыкка таба

Барабыз, дип тоткач хыялны,

Кичкә кергәнне дә сизми калып,

Яшибез шул белми ал-ялны.

Соңарыла хәтта яшәргә дә,

Бүген генә тудык шикелле,

Инде күптән сакал җитеп, чәчләр

Агарырга безнең өлгерде.

Насыйп итсә, бәлки булыр әле,

Юк түгелдер җәннәт дигәне,

Җавап сорап тилмертсәләр, барсын

Мин сөйләрмен, нәрсә күргәнне.

Калмас дуслар, хәтта дошманнар да,

Алар да шул — җавап бирәсе,

Дәһриләре каберендә йоклар,

Безнең әле кабат торасы.

Хәтерләрем чуалмасын бары,

Төрле чакларым да булгандыр,

Дәфтәремне сорап укытырмын,

Ак-карасы бәлки тулгандыр.

Иртән килеп, кичкә китеп барыш,

Таң хәбәрен көтеп җилләрдән,

Без бит инде әллә кайчан туган

Һәм дә шулай күптән җирләнгән.


МИН ЕЛАДЫМ

Мин еладым, әгәр мөмкин булса,

Елар идем шунда шашынып,

Бу кадәр дә мескен хәлдә калу

Ярамастыр алай ярсынып.

Ничек шулай кадер китте икән,

Аяз көнем кояш качырып...

Мин еладым, әгәр мөмкин булса,

Гафу итсен Ходам... Ачынып

Мин еладым, көзге яңгыр гына

Хәлне аңлар минем бу язда,

Күз яшьләрем һаман ага-ага,

Йөзне бозды сырлап буразна.


ЧЫННАН ДА

Мин тудырдым сине хыялымда,

Атаң-анаң көче җитмәсне,

Һаман шулай яшәтәлсәм әгәр,

Кадерләрем генә бетмәсме?

Мин тудырдым, шагыйрь булуыма

Рәхмәт белдер атап Ходама,

Язмышларны улдыр безгә юллый,

Шифа салып йөрәк яраңа.

Кадер китәр, әмма миндә калыр

Синең хакка соңгы хис чыңы,

Мөмкин икән, кабат узар идем

Язмышымны шулай,

Бу — чыны!


АЧУЛАН, ЯРАР...

Ачулан син, ничек мөмкин, шулай,

Карга кебек чукып, каркылдап,

Мин — түзәрмен, беләкләргә шунда

Көч җыелып, җанны авырлап.

Ачулан син, юктан гаеп табып,

Ошатмыйча минем гамәлне,

Тик уйлама, синең хаклык тотмый

Һәм тотачак түгел галәмне.

Бездән генә булса иде сәбәп,

Кулдан гына килсә нәтиҗә,

Мәңге яшәү серен әллә кайчан

Ачар иде Аллаһ кешегә.

  ПӘЙГАМБӘРЛЕКТӘН БАШ ТАРТУ

Вәхи килгәне юк миңа бер дә,

Төшләр серен белеп бетермим,

Әгәр сөйлим икән дөрес сүзне,

Борынгыдан алып китердем.

Дәгъва итү яман гамәл бит ул,

Хәтта тиешлене, беләсез,

Вәхи алмас борын, юри үртәп,

Пәйгамбәр, дип миңа киләсез.

Мөхәммәднең бөеклеген ничек

Шиккә алыйм ди мин, җәмәгать?

Коръәннән дә узып сүз эзләмә,

Ислам динендә тап канәгать!


КАДЕР СӘБӘБЕ

Кадерләрем югалмасмы, диеп

Курка калсаң, йөрәк, кечерәеп,

Ни файдасы булыр акылыңның,

Сөйләп сүзең — телләр төчеләнеп.

Ачы камыр салып пешкән икмәк

Бары ныгыта тәнне, сөякләрне,

Төче ашап үскән балаларның
Салынып төшә бары иякләре.

Төчеләнмә, аннан кадер артмый,

Югалтырсың хәтта булганнарын,

Актар-ташла безнең акылларны,

Йөрәкләрнең утка тулганнарын.


ҖИР ТӨЗЕЛЕШЕ

Җирнең төзелешен өйрәттеләр

Мәктәптә үк, ут, дип, эчендә...

Кайсы галим әйткән әкият ул,

Күргәндерме әллә төшендә?

Вулкан сере шуңа сәбәп, диләр,

Ә ник алар таудан атыла?

Җирнең төзелешемени хикмәт,

Тау булырдай ирләр ватыла.

Дөрес икән әгәр бар кануннар,

Бәхәс корып тору — урынсыз,

Ә мин әйтәм: «Җирнең үзе тәмуг,

Җаннар көя монда аһ-өнсез!»

ЕГЕТЛЕК ГАЛӘМӘТЛӘРЕ

Егет булсаң, елап яшәвеңнән

Кемгә килсен шатлык-сөенеч?

Алашалар коя ябагасын,

Синең әле дәртле чагың ич.

Ут чыгарсаң баскан эзләреңдә,

Күз уйнатыр кызлар табылыр,

Дошманнарың койрык чәнчегәндә —
Алларыңа килеп абыныр.

Яз вакыты, кырпак үлән чыгар,

Уйный башладымы табигать,

Җаннар кабат тәнгә кайта төсле,

Егет булсаң, торма аптырап.


ХӘЗИНӘСЕЗ КАЛУ

Йөрәгеңнең серен ачар өчен

Килеп керде яз да, ни хикмәт,

Инде күптән көткән идем үзен,

Көннәр санын барлап һәм чүпләп.

Ә ул миңа исе дә китмичә

Түргә узды уйнап-шаяртып,

Бозлар кебек эреп кенә төштем,

Болай да ак йөзне агартып.

Сер йозагы ачылды да китте,

Һай бу йөрәк, ничек алданды,

Айныганда инде бик соң иде,

Хәзинәсен таба алмады.


БӘХӘСЛӘШҮ
Акыл бит ул төштән соңга килә,

Эшең узгач, каннар суынгач,

Иртәннән үк бутап ташладылар,

Яхшылыкка күңел җыенгач.

Кем хаклыдыр, белеп бетерергә

Мөмкин түгел, бар да үзенчә

Киреләнә, дәлил таба, сөйли,

Аныңча һәм дөрес безнеңчә.

Уртак сүзгә килер өчен белмим,

Төшне көтәргәме, кичнеме?

Ике татар бәхәсләшеп киттек,

Төшендерә алмый һичнине.


БЕР БОЛГАНЫП АЛУ

Сабыйланып сабырсызлык табам,

Онытылып көннең эчендә,

Җиңеләеп китә тормыш йөге...

Кайвакытлар шулай үченә...

Харамнардан йөзне чөябез дә
(Безнең диндә таләп каты шул!)

Икенче көн айнып борчылабыз:

Нигә кирәк булган катышу?

Ә кайвакыт тән сеңдерә барсын,

Дусларның да юк-бар киңәшен,

Туфан калкып тына, син дә шулай,

Бер болгангач, җайга киләсең.


ЯЗГА СОҢАРУЧЫГА

Яз килде дәшеп урамга,

Болынга балаларны,

Уйнаша, шаулый бар җиһан,

Уятып салаларны.

Җырлашыр дәртле моңында

Кошларның күңел, шашып,

Күкләргә тургай эленде,

Дәртендә балкып-ашып.

Уйнаклый колын, кузылар

Хәтфәдәй үлән чәмчеп,

Яз килде, син дә утырма

Күз яшьләреңдә кимсеп.

    КАЙТАРЫП БУЛМЫЙ УЛ

Каңгылдап очканда, кыр казы,

Коелды күкләрдән мамыгың...

Яз ае, ник болай бүселдең?

Бик беләм, авыр ул ялгызың.

Күңелең очмаса, канатлар

Талпынып үзгәрми дөньялар,

Син — ялгыз, парлылар гөрләшеп,

Серләшеп ясыйлар оялар.

Югалткан чагында сизмисең,

Соңыннан килә ул авырлык,

Ярларны сагынып елыйсың,

Булмый ул кайтарып алырлык.


ТАТАР ГОРУРЛЫГЫ

Милли горурлыгы хакында сүз

Сорый калсаң әгәр татардан,

«Туган тел»не дога итеп көйләп,

Сүзне башлап китәр Тукайдан.

Тукай шул ул Пушкин гына түгел,

Хәтта Байрон һәм дә башкасы,

Тукай шул ул...

Тарих уртасында

Ятим калган татар баласы.

Халкы кебек ятим, әмма горур,

Шаян, уйчан, сагыш иясе,

Без Тукайга ничә кабат килеп,

Гомер буе башны иясе.


ҮТЕП КИТӘР

Бәхет кәраваны узып китәр,

Күрми калган кебек булырбыз,

Айну мөмкин түгел, гомер үтәр,

Бу тормышның сәрхуш улы без.

Көндә — кояш, төндә — ай-йолдызын

Бүләк иткән күкләр ишелгән

Кебек кенә тоелачак, сизен,

Гүя төнең көннән киселгән.

Бәхет кәраванын эзләп йөгер,

Йә йөгермә, аннан ни файда,

Тумыштан ук акка кара тигез,

Мәңге шулай, турсай-турсайма.

ТИЛМЕРҮ
Адымыңны урам санап калды,

Каян килеп, кая китешең?

Толымыңа күз тотынып барды,

Алмагачлар койды җимешен.

Сырхауларның дәртен кузгатырлык

Шундый ямем булса мәгәре,

Ике дөнья арасында ертык

Хәлдә калмас идем элгәре.

Йөгереп барып юлың бүләр идем,

Акыл җуеп, йөрәк тилертеп,

Ни хәл генәм, аңлыйм бары үзем,

Ник йөрисең кеше тилмертеп.


ГАМӘЛЕМ

Ышандырып ялгыштыра,

Ашыктыра нәфесем,

Ача-кертә, ябып куя

Зиндан ясап кафесен
.

Чыгып булмый, котылдырмый,

Алдан уза үзеңнән,

Йөрәгемне кысып тота,

Нур сүндереп йөземнән.

Нәфсе — шайтан, тотылдырыр,

Чарасызда җамалың
Булгач, Аллаһ, барлы-юклы

Хәлдә бөтен гамәлем.

   НИ ЭШЕҢ СОҢГЫ АРА

Куып килде көнне көн

Ашык-пошык,

Төн рәхәтен татыды

Парлы гыйшык,

Сер салышып һәм алышып

Иреннән,

Тәрәзәләр ут йотты,

Ачык ишек.

«Кайт, кызым!» — дип чакырыр

Әнкәң барда,

Ни эшең, һай наз гөле,

Соңгы ара?

Бәхеткә юлыгып җаның тибрәнә,

Тартылмасын болыт

Көнне бутарга.

Егет исе татлы ул

Чама барда,

Дәртең калмасын сүнеп

Салкын карда...

Кайт, кызы, кайт!

Әнкәң көтә йокысыз...

Һай чибәре,

Ни эшең соңгы ара?


ТУГАН ТУФРАК

Кара төн, көз, яз, димәде,

Көтеп алды, сыендырды баласын,

Ничек читкә каксын ди ул үзеннән

Туган туфрак,

Шунда бәхет табарсың.

Яралардан савыктырган ул безне...

Егылганда күтәрүче түгелме?

Онытма, кайтып сөендер

Беркөн,

Туган туфрак какмас,

Сыйдырыр барыбызны.


ИЛГӘ КАЙТУ

Урамда — кич, юл ерагы

Адаштыра күңелне,

Үзәнлектә кош тавышы

Чакырадыр түгелме?

Кем сагышын сагышлавы?

Оясы бүселгәнме?

Кемнәр каршы алыр икән

Тамыры киселгәнне?

«Саумы, кордаш!» —
Танымады...

«Кем килә?» —
Карап калды,

Урамда — төн, юл чырагы —

Ай йөзеннән яшь тамды.


АЧУЛАНЫР

Кәфернең теленнән төшкән

Һәр сүзне мактап кына,

Баш бөгеп, бармак шартлатып,

Барчабыз тездән сына.

Ә ул һаман ачулана,

Сүз сайламыйча гына,

Горур башларны да төртеп,

Үз каршысына ега.

Без — мөэмин, дип мактанулар

Барчасы юк сүз генә,

Аллаһ рәхмәт әйтер микән

Бу кадәр түземеңә?


ТЕЛ ҺӘМ ДИН

Диннән генә түгел, телдән язган

Татарларны

Очраткан бар никтер күберәк,

Әллә ничек оят булып китә,

Милләт өчен әрнеп бу йөрәк.

Тарихларны укып белә идем

Бу халкымның нинди икәнен,

Киләчәкне күзалларга мөмкин,

Күрә калып

Балаларның ничек үскәнен.

Аталарын бер тиенгә саткан

Балаларның кадер югала,

Ата гынамы соң,

Ул балалар

Аналарын читкә куяла.

Тел һәм диннең бетсә кадерләре,

Артыр, димә, ата-ананың,

Тел һәм дин ул ата-ана кебек,

Һәм кадере

Үсеп килгән һәрбер баланың.

Ятим итмә атаң һәм анаңны,

Тел һәм динне ташлап, әй бала,

Мескенлекләр телсезлектән генә,

Динсезлектән генә бар бәла.


     УРЫСКА ТАЯНУ

Урыска ышанып харап булды халыклар,

Дөнья йөзендә оятка калдырды коммунистлар,

Бәхеткә илтәбез, дип һәммәне алдадылар,

Күпме илләрне дагаладылар.

Инде һаман да ышанасыңмы урыска?

Багып кара бу хәлең аянычка...

Чабатага ничек калганмын, белмәм,

Шулай була урыска сергә кергән.


ҮТКӘНЕҢДӘ КАЛСЫН

Гафу, ничек әйтим, гаебем бар,

Кадеремне үзем югалттым,

Хөрмәт өчен җитмәде мөмкинлек,

Күптәнге ярамны кузгаттың.

Кулдан килмәс эш аз бу дөньяда,

Күңел үзе үлчәм барсына:

Ни өчен соң берәүләр бик якын,

Икенчеләр кача, тарсына?

Серләрне без өйрәнәбез, әмма

Белеп бетерүләр бик авыр,

Гафу, дустым, ялгышканым өчен,

Килере дә үткәнемдә калыр.


БУЙСЫНУ

«Ошбу дөнья ялган белән бара!..» —

Борынгылар сүзе, ишетеп

Белсәк тә без, аны төзәтергә

Атлыгабыз гайрәт итешеп.

Үтелгәннән гаеп эзли-эзли,

Бүгенгене бозып ташлыйбыз,

Киләчәккә тотып ышанычны,

Хыял сарайлары ясыйбыз.

Алдый белеп алдый шулай дөнья,

Хакыйкатьне бездән эзләтеп,

Борынгылар аны читтән тапкан,

Дога тотып һәм дә тезләнеп.


БӘЯЛӘНҮ МӘСЬӘЛӘСЕ

Кемгә кирәк, бары тик үзеңә
Тырышуың көн-төн ял күрми,

Халык өчен хезмәт итүләргә

Бәя куйсак, бәя күтәрми.

Үзе бушка билен бөккән өчен

Хезмәтеңнең белми кадерен,

Коллар алар бәя куя белми,

Бүләк итә мескен күңелен.

Байлык кирәк икән, байларга бар,

Аларда ул, җыйма ярлыдан,

Тик белеп тор: халык мәхәббәте

Иң зур бәя җирдә — барыннан!

КЕМ СИН?

Кем син? Такта яручымы?

Әллә кеше кыйнаучымы?

Бер холыксыз бәндә булып

Сизеп алса чыгасыңны,

Атаң-анаң башын тартыр

Иде синнән балачактан;

Ничек болай илне кортыр

Булып чыктың безнең яктан?

Шөрепләрең дә җитешле

Борылганнар ахыргача...

Каян килә бу вәхшилек?

Синнән эт тә куркып кача.


ЯЛГАН ГОРУРЛЫК

Ялган горурлык белән тулган күкрәгем,

Киерәм дә дәһшәт итә йөрәгем,

Дус-ишләр өркеп артка чигенә,

Бирәм һәммәсенә дә «кирәген».

Уйламагыз мин белән ярышырга,

Сүз өчен күтәреп авыз иләген,

Күрсәтермен ниләр ничек иләргә,

Ишеп төшереп маңгай кибәнең.

Ә... Курыктың? Шулай ул, дуслар,

Телгә күчә кулдан килмәгәннәрем.


САУЛЫК СӘЛАМЕ

Килде көн текәлеп-масаеп,

Төн качты турсаеп,

Бар дөнья олгаеп киттеме,

Ятучы муртаеп

Түмәр дә яшәрде, хикмәте

Ходаның, диярсең,

Шул хәлгә күз салып.

Җәй шул ул, июне җиремнең,

Үзем дә сөендем,

Кояшы, эссесе, яңгыры

Булдым да түгелдем...

Гамәлем бәясе гамәлдән

Зур чагы,

Барчасы

Юк чагы сүземнең.


АЯК ЮДЫМ

Бу дөньядан кадер эзләүчеләр

Хатынының юды аягын,

Аның суын гөл төбенә сипте...

Тапмадымы шунда савабын?

Юк, дип әйтеп лаф оручы булсаң,

Хатыныңнан сора кемлегең,

Сиңа гашыйк түгел идеме ул,

Хәзер тели нигә үлемең?

Аягын ю, әмма башың бирмә,

Йомшаклыгың сизә күрмәсен,

Иргә басып йөргән хатыннарның
Төйнәп булмый күлмәк төймәсен.


ТОРМЫШ ГАЛӘМӘТЕ

Кадереңне эзләп, кадерсезгә

Калсаң әгәр, ни хәл итәрсең?

Тормыш шул бу, бәндә белән уйный,

Уйламастан уйнап китәсең.

Ялгыштыра, саташтыра сине,

Үз җаена куеп барчаны,

Төзекләнер өчен төзәтергә

Керешәсең табып аз санны.

Инде менә, ирешкәндәй булып,

Сөенергә генә калганда

Шаярта да, тәгәрәпләр китеп,

Чыгасың шул тагын яманга.

 ШАТЛЫКНЫ СЫЙДЫРА БЕЛҮ КИРӘК

Олы йөрәкләргә сыймас шатлык

Биләп алса, Хода тәкъдире,

Җиденче кат күккә ирешкәнне

Сизми кала кеше... Белми кала,

Кеше —

Бик кире.

Юкса тәнгә сеңдерәсе иде,

Үз җаеңа гына сөенеп,

Күкләр кеше өчен йорты түгел,

Канат очың калыр өзелеп.

Егылыплар гына төшәсең дә

Тәгәрәпләр генә китәсең,

Йөрәгеңә сыймас шатлык тапсаң,

Син белеп тор — башың тетәсең.

   ЗАРЫКМА СИН, ЮЛЫМ КИСЕЛЕР

Кичкә кадәр көтеп таң аттырган

Ни хәлләре икән иркәңнең?

Ә син калдың торып юл чатында,

Тигез хәле көткән-киткәннең.

Уты сүнәр, кояш ача йөзен,

Йокы алыр самим күзләрен,

Кайтып кына кергән чакларыңда

Югалткандай булыр түзәрен.

Муеныңа килеп сарылыр да,

Ни хафалар күрдең, белешер,

Хәлен сора, алай зарыкмасын...

Зарыктырсаң, юлың киселер.

  ҖӘННӘТ ЧИШМӘСЕНЕҢ СЕРЕ

Кыен булып китәр, оятыңнан

Урын җуяр җаның, аяусыз

Дошман кебек басып-кисеп килер

Намус, иман һәм дә туры сүз.

Тере калу авыр мондый вакыт,

Хәтта кечерәеп барасың,

Белеп тор син,

Шулай түбәнсенгәч,

Аллаһыдан хәбәр аласың.

Колакларын ачар да күңелең,

Каралыгы качар кызарып,

Оялганнар

Җәннәт чишмәсеннән

Эчеп кала сафлык, күтәреп.


КОДРӘТЕҢ КИҢ, ХОДАЕМ

Кодрәтең киң, дип әйтәләр, Ходаем,

Кемнәр ким дә кемнәр мең артык,

Тавыш килгән якка колагын

Куя картлар, йөзен моңайтып.

Аллаһыдан хәбәр өненме

Көтә алар күңел елатып,

Кодрәте киң, кадер хөкеме

Балалардан төшә, була ип.

Кодрәтең киң, дип әйтәләр, ярлыка,

Ничек белсәң, шулай кабул ит,

Мин китүдән —

Атам-анам кимлектә,

Өн килүгә колак тоткан алар бит!


СЕРГӘ КЕРҮ
Сере бар дөньяның,

Сергә керсәң,

Үзем сан һәм син дә —

Саный белсәң.

Сансызлар да санны

Саннан югалта,

Сан артыктан санмы

Сине юата?

Сан арта һәркемдә,

Санлый белсә,

Сан күбәйгәннән 

Бу баш бөгелсә.

    ХЫЯЛ БЕЛӘН ЯШӘҮ
Уйланыла, кайчак хыялның да

Ашкан чагы була тормышка,

Дөнья шул ул, үзе яртеп йөри

Һәм дә җитә безнең бу башка.

Киреләнеп нәрсә майтардык та

Көчләр түгеп нигә ирештек?

Үз алларга башлар чөеп йөреп,

Сатанага җиңел бирештек.

Уйланыла, уйдан уйга чыгып,

Онытыла бүген барлыгы,

Күңелемнең мамык туфрагына

Сибелеп калды хыял орлыгы.

   БЕЗГӘ КАЛА БАРЫ ТҮЗӘРГӘ

Сыкрандыра тормыш, сукрандыра,

Сөендерә, җырлап биетә,

Бүгенгесе белән генә бетми,

Ишелеп китә хәтта биек тә.

Нурың кача, тормыш белән артык

Мавыкканда, нәфсең бүселсә,

Күңелдәге җылы чыганагы

Сүнеп кала, бәгърең киселсә.

Кадерләрне белгән тормыш булсын,

Диеп ябышабыз төзәргә,

Үз кадерен карап йөри башлый,

Безгә кала бары түзәргә.


ТАНЫМАСТЫР

Моңсуланган иген басулары,

Тургайлары тынып калганнар,

Монда минем бәхет-җан терәгем,

Туфрак монда ата-бабамнар.

Ишәйгәндә еллар, гомер узып,

Кадерләре арта хәтернең,

Көннәремне, чит-ят җирләр йөреп,

Әрәм-шәрәм түгеп бетердем.

Бу кырларда бала чактан бирле

Күпме тирем тамды, күз яше...

Хәтерлидер микән? Юктыр инде,

Билем сыек хәзер, кул башы.


ҺӘМ ШУЛАЙ ДА...

Кодрәт иясендә язмыш сере,

Ләүхә Мәхфүзендә язылган,

Йолдызлармы шуннан укып, безгә

Хәбәр итәр өчен алынган?

Белешергә теләп атлыгабыз,

Адашмаска гомер юлында,

Йолдызлармы ялгыш укып сөйли,

Саташабыз безме шушында?

Ярышырга мөмкин түгел. Үзе

Бирә-ала барча кирәген,

Баш тартырга уйлап кына кара —
Изелеп кала гасый йөрәгең.


КУРЧАКЛАР БЕЗ

Үз кайгысын һәркем сөйли алмый,

Кимсенәсе килми, болай да

Бәхет татып яшәгәннәр юк шул,

Тормыш бармый көн дә уңайга.

Бәхет килми, кайгы китә белми,

Аркылыдан буйга йөрмичә,

Өй түренә узып, йорттан-йортка

Арбалары белән кермичә.

Берәүләрне ачка кибектерә,

Икенченең шартлый корсагы,

Икесе дә кайгы-хәсрәт чигә,

Без — тормышның чүпрәк курчагы.

   ӨМЕТСЕЗЛЕК — ШАЙТАН ТОЗАГЫ

Чибәр кызлар кочагында йөргән

Егет идем әле кайчан мин,

Инде хәзер еллар исәбенең
Артларына кереп качамын.

Хәтеремнең ишекләре ачык,

Хыял сарайлары бикләнгән,

Бүгенгесе, кичәгесе көннең
Коръән, хәдис белән чикләнгән.

Өмет тотам оҗмах-җәннәтенә,

Тәмуг утын бирмәс, дип беләм,

Гыйбадәттә җаным эри балдай,

Хур кызларын төштә еш күрәм.


ТУГАН ЯКТА

Сөендерде.

«Әлхәмде»не укыйм…
Тургай булып канат кагына

Куанычтан җаным.

Рәхмәт, Ходам,

Кайтып төштем туган ягыма.

Болыныма кердем...

Чишмәм, сәлам,

Ни хәлләр соң?

Көткәнсез икән...

Менә, кайттым, 

Сезнең янда торам,

Кибебрәк киткәнсез икән.

Чалгы уйнатам да чабып үтәм,

Тезем арты тезем сузыла,

Сагындык шул, сирәк кайтасың, дип
Күбәләкләр, кошлар җыела.


ЯЗ ГАЛӘМӘТЛӘРЕННӘН

Салкын кыштан язга чыгып барыш,

Иделләрем боздан арчылыр,

Нинди хәбәр китерерләр икән

Шаян җилләр, тәрзәм ачылыр.

Бит куярмын, кочып әйтмәсләрме,

Аның сәламе, дип шул мәлдә?..

Күзләремнән утлар күренделәр,

Ни ялгышым иде гамәлдә?

Исләреңә төшеп кенә калмам,

Төшләреңнән чыкмыйм, беләсең!
Бу кадәрле яратасың икән,

Күрешмичә ничек түзәсең?


ГОМЕР УЗА УЙНАП

«Гомер уза, кигән кием туза...»

Тик күңелнең сүнми утлары,

Шундый булып тоеласың, хәтта

Җиңелдер күк Зәмшид чукмары.

Гомер уза, төсләр уңа, әмма

Эшләр уңмый калган чак була,

Хыял канатлары әллә нинди

Еракларга таба чакыра.

Җан сагая бара, чакрымнарның
Ераклыгы ныграк сизелә,

Гомер уза үткәннәрне уйлап,

Киләчәккә өмет киселә.


ТОРМЫШ КИЛДЕ БЕЗГӘ

Хәере белән үтә торсын гомер,

Хәере белән булсын килгәне,

Без болай да күп җәфалар күрдек,

Каезлады тормыш җилкәне.

Каезлады һәм дә каезландык,

Каешландык яшәү кирәккә,

Яраттыра белдек, нәфрәтләндек,

Карамыйча килеш-килбәткә.

Заман белән шаярышкан булдык —
Чорыбызны санга сукмыйча,

Тормыш килде, хәзер китеп бара

Харап итеп, төзек итмичә.


ДҮСЕМ БИТ УЛ

Авыл җәйдә җәйрәп җәелеп ята,

Болыннары белән хушланып,

Мин үзем дә шунда бәхет тапкан,

Бераз яттым монда көч алып.

Дүсем бит ул — миңа дөнья яме,

Дүсем бит ул — минем бәхетем,

Бу дөньяга кабат килә калсам,

Монда булыр минем рәхәтем!
... Тик сагайды күңел: «Ә Казаның
Аның хәлен нигә әйтмисең?»

Оялып куйдым...

Рәхмәт, бөек калам,

Үз итүчем Дүсем баласын!


ИНЕШЛӘРДӘ — БАСМА

Ник ашыктым, ерак юлларымнан

Көтеп торыр кешем бар, диеп,

Күптән инде, ятлар кочуыннан

Китте, диләр, агып һәм эреп.

Кар кызыдай түгел иде үзе,

Язны-җәйне бергә уздырдык,

Кояш кебек балкый иде йөзе,

Яңгырларда тәнне юдырдык.

Ышанасы килми, ялган сүздер,

Юри үртиләрдер җанымны,

Түрләреңә бары мине уздыр,

Инешләргә басма салынды.


ЯШЕНЛЕ ЯҢГЫР КӨНЕ

Хәтер өчен мәңге саклармын, дип

Уйланылган иде хатларын...

Учакларга салып яндыруны

Никләр өчен кирәк тапканмын?

Йөз кызарып, оялмаслык кына

Сүзләр табар идем алардан,

Барсы янды, ә мин ут өстәдем,

Гүя шуннан йөзем агарган.

Хәзер, әнә, болытларны күзлим,

Бәлки учагымнан төтендер?

Күктән җиргә яшен китереп бәрде…
Бәлки миңа хөкем өчендер?


ХӘЛСЕЗЛӘНГӘЧ

Никтер барып чыкмый уйланган эш,

Амин сәгатеме җитешми?

«Бисмиллам»ны әйтәм башлаганда,

Белмим нәрсә, нидән килешми?

Көчәнепләр тартып тормыш йөген,

Тамангамы килә барчасы?

Югылтыплар эштә үземне мин,

Кабул капкаларын ачасы

Иде дә шул... Күпме мөмкин икән

Ал-ял белми гомер сөрергә?

Мин үземне эштә мең югалттым,

Һич калмады өстәп бирергә.


ХАКЛАНУ

Ышандырды дөнья, ялгыштырды,

Без өйрәндек дөрес яшәргә,

Сабаклары юкка бирелмәде,

Тиеш идек белеп үсәргә.

Ялгышларның хакын түли-түли

Гомер узылганы сизелми,

Балалардан дауламасын дөнья,

Миннән алсын, миңа көч килми.

Куаныч шул булыр ахыр көндә,

Кемлегем дә анда акланыр,

Тырмашуым — дөрес яшәү өчен,

Бәясез дә шулай хак алыр.


КОЯШ БАТЫП БАРА

Бар нәрсәне үзең теләгәнчә,

Үз кодрәтеңчә генә эшләсәң,

Аллаһыга тиңләшүең мөмкин,

Ояла бел бераз, ичмасам.

Солтаннарга да ул тәтемәгән,

Хәлифләргә, каган-ханнарга,

Ничек болай күкрәк суктың әле,

Ник кертмисең безне саннарга?

Кодрәт сүнә, телгә күчә, теләк

Нәфсе-шайтан булып әүрелә,

Оял бераз, кояш баеп бара,

Сүрән, әмма олы күренә.


ГҮЗӘЛЕМ ДӘРТЕ

Дөрес кеше сирәк була дөньяда,

Исәбем юк дөнья белән уйнарга,

Кемдер сорап кемлегем —
Аптыраса,

Нәрсә диеп җавап бирим шуларга?

Кем үзем, дөресме, әллә ялганчы?

Ышанган хакыйкатем билдән алмакчы,

Сөеп, яратып кочаклаган гүзәлем

Уттан суга, судан утка салмакчы.


ШИГЫРЬ СЕРЕ

Давыт пәйгамбәрдәй шигырь сөйләп

Дога урынына иртә-кич,

Мин дөньяның ямен эзләдем һәм

Дәлил таптым һәрчак бергә биш.

Үлем бит ул җирдә туу кебек

Иң бөек сер һәм дә хакыйкать,

Чынга ашмый калырга да мөмкин

Гамәлләр бар, тырыш, җаның ат.

Шигырь язу шундыйларның берсе,

Сау һәм ак җан аны тудыра,

Шуңа күрә гыйбадәткә тиң ул,

Шигырь җанны күккә уздыра.

    КИЛӘЧӘККӘ КАЙТЫШЛЫЙ

Килештерә инде дә беләбез,

Ямаулыклар салып хәтергә,

Истәлекләр белән яңарабыз,

Киләчәккә кереп китәргә.

Яшәүчене үтми әйләнеп тә,

Тик калдырып китә киләчәк,

Без бит әле гасырны да узып,

Гасырларга барып җитәчәк.

Анда бәя үзгә, тормыш башка,

Ә хакыйкать һаман искечә,

Дөрес итеп яшим, дисәң, җирдә,

Тарихларда гыйбрәт кешегә.


ПЕЧӘН ӨСТЕ

Июль ае, төшлек...

Печән өсте,

Күк йөзендә болыт кисәге

Эреп юкка чыга, эссе кояш —
Көйдерергә әллә исәбе.

Азгын чебен-кигәвеннәр йөри

Ут капкандай әрле дә бире,

Эштәгенең хәлсезләнгән чагы,

Мәлҗерәгән тәннәр дә эри.

Күләгәдә — җиләс, әмма җайны

Әрсезләнеп боза кигәвен,

Чалгы алам, яныйм, тик беләкләр

Югалтканнар ни бар егәрен.

Мондый вакыт судан чыкмый идек,

Инешләрне тутырып балалар,

Сабый чакның рәхәт минутлары

Истәлеккә генә калганнар.

Июль ае. Кояш эссесеннән

Тән изелгән, җиләс җир күзлим,

Эшнең яме — ялда, диләр иде,

Хатирәдән җанга җай эзлим.

Элек монда күл дә бар иде шул,

Казлар төшә торган, үрдәкләр,

Еллар үтеп, ул да күзен йомган,

Нидер икән, белмим, сәбәпләр?

Җиләккә дип таңнан килә идек,

Эре иде шушы болында,

Тик чиләкләр озак тула иде,

Күлгә бара идек соңында.

Курка-курка төбен күзли идек,

Су анасы бар, дип, үзендә,

Тәнгә суык һава бөрки иде,

Утыра идек таллар төбендә.

Чумып уйный торган үрдәкләр дә,

Казлары да ташлап киткәннәр,

Күл үзе юк, ә болыны — исән,

Тамчы-сусыз әлсерәп беткәннәр.

Июль ае, табигатьнең җае —

Яшен уйнап, яңгыр китерү,

Әллә каян гына килеп чыгып,

Энә-җепкә кадәр үткәрү.

Шуңа изри тәнем, көн эссесе

Шул сәбәптән онытып чамасын,

Әлсерәткән бөтен тарафларны,

Кояш салган болыт чалмасын.

«Көн авышыр кичкә, хәлем кайтыр,

Эшкә дәртем кабат кузгалыр, —

Дигән уйда җанны юатамын, —

Үтмәсләнгән чалгым җайланыр!»

Төшлек вакыт,

Тәннәр изри, җан да —

Ял сорыйлар, тыеп максатны,

Алда әле — август,



  башланмаган,

Урак өсте — җиңел-ансатмы?

АРЫШ КЫРЫ

       Поэма

Ачылыплар киткән кебек булды

Хәтерләрем минем бу көндә,

Илдә — урак, арыш басулары

Алтын нурда, кояш эчендә.

Моңа кадәр тынып торган кырлар
Җәйге яңгырларга туенып

Үсә генә төсле иде, хәзер

Куерыплар киткән куерып.

Кояш — тормыш яме, бүген үзгә,

Өтеп кенә ала, куырып,

Арыш башаклары баш салалар,

Бөртекләре тулып-коелып.

Арыш кыры ышанычы иде,

Көенече булды халыкның,

Исен генә сизеп кала идек,

Тәмен күрми синдәй ризыкның.

Азат хезмәт көен көйли-көйли

Уракларда билен бөктергән

Әнкәемнең, әбкәемнең минем,

Бәгырьләрен генә киптергән.

Син мул булсаң — илдә тынычлык, дип

Ышанганнар сабый бала күк...

Кайдан килсен икән ул тынычлык,

Аскач-кискәч, калгач бар да үк?

Гомер озын кебек тоела гына,

Әмма кыска, хисап башласаң,

Кешеләрнең кереп өлешенә,

Кемнәр исән, кемнәр баш алган.

Бу дөньялык ышандырган безне 

Көйләтергә бары үз көен,

Гомер буе аны җайлый-җайлый

Җөйлибез күк бары җан җөен.

Тик соңыннан, тормыш җайга килгәч,

Кирәгебез беткәч зур эшкә,

Көен көйләтүдән туктый дөнья,

Кул суздыра татлы җимешкә.

Бүселгәләп китсә дә куралар,

Иңә барсалар да өй, почмак,

Шөкер әйтеп иярә барабыз шул

Тормыш арбасына, җан учлап.

Селкетми дә, артык борчымый да,

Ашыкмый һәм калмый тукталып,

Үз җаена гына бара бирә,

Вакыт-вакыт ала сукранып.

Арыш кыры — өмет ышанычы

Булган электән үк халыкның,

Икмәк барда ышанычың арта,

Хәсрәтләре кими ризыкның.

Сабый идем әле, истә калган,

Кызыл постауларга төренеп,

Олау-олау икмәк китеп барды —

Безнең өлеш бездән айрылып.

Һәр бөртеге килер көннәр өчен,

Һәр олавы — илем өченгә,

Ил табынын күркәмләсен, диеп

Көн һәм төнен халык көчәнә.

Ничек инде читтә каласың, ди,

Бөтен дөньяларны кузгатып,

Коммунизм төзеп ятабыз шул,

Тормыйк инде барны кызганып.

Чәчүлеккә орлык калмаса да,

Ил тамагы гына тук булсын,

(Нинди корсак икән иксез-чиксез?)

Сыйлансын да гына, тутырсын.

Бездә бары бездән китә торсын,

Кадерләрен табып куансын,

Арыш кыры — камыл, үле тамыр...

Бәлки шунсын килеп җыярсың?

“Мужик белән Аю” әкиятедәй,

Хәтерлисең булыр, мөгаен,

Арыш чәчсәң, башы илгә кирәк,

Шалкан чәчсәң, сабак — җыйганың.

“Каһәр суксын Николайны,



Ике сыер саудырды,



Рәхмәт яусын Сталинга,



Кәҗәсез дә калдырды...”

Халык җырлый, халык белеп әйтә

Һәм үткәртеп, сыгып бәгырьдән,

Сталинны “зурлый”, Николайны

“Каһәрли” ул, чыгып сабырдан.

Кая барсын, нишли алсын инде,

Кулда бары көрәк-сәнәге,

Шулар белән тору мөмкинме соң
Каршы чыгып, җитми йөрәге.

Сабантуйлар ясап мәйдан тота,

Бил алыша, сыный беләген,

Хәйлә-сабырлыкта алдатмый ул,

Кирәгендә укый белгәнен.

Гаҗәп дөнья, яздан көзгә кадәр

Матурлыкка чумып яши дә,

Кышлар җитү белән тун киенә,

Аңа тигез карты, яше дә.

Быел борын төрткән орлыкмы ул,

Әллә инде калын имәннәр —

Һәммәсе дә бер үк шартта кала,

Барчасы да ак тун кигәннәр.

Арыш кыры карга чумып йоклый,

Ни хәсрәте аның бу көндә?

Ис китәрлек һичбер нәрсә дә юк,

Һәркемнең дә икмәк — түрендә.

Язлар җитеп, кырлар уянганда

Шашына калыр сайрар тургайлар,

Арыш уҗымында оя корыр...

Атын куып узар агайлар.

Үз җайларын карап йөрешләре —

Яхшыруын теләп тормышның,

Бөтенәеп кенә киткән сыман,

Бозыла куя шунда күрмешең.

Син күрәсе бүтәннәргә төшмәс,

Узып кына китмәс саташып,

Бәхет кенә бит ул җитми кала,

Кайгы йөрми читтә адашып.

Килә баса, биеп алган җирдән

Чайкалыплар гына китәсең,

Бу хәлләрне Ходай күрсәтмәсен...

Кемнәр күрсен безләр күрәсен?

Арыш кыры баш калкытып килә,

Җилләр йөри уйнап-шаярып,

Ышанычым шунда артып китә,

Яшәешкә көннәр көйләнеп.

Тарихларда калды кызыл постау

Болгап чыгып киткән олаулар,

Үз көнемә хуҗа була алсам,

Булып җитәр иде булулар.

Күкрәгемә терәп икмәк кисәм,

Хуш исләнеп, күпереп пешкәнне,

Тарихларым кире кайта сыман,

Бабамнарның кулдан киткәне.

Илдә — урак, иген басулары

Алтын нурда, кояш эчендә,

Гәрәбәдәй эре бөртекләрне

Чумырып алдым, кушлап учымда.

Һәркемнең дә үз өлеше җирдә,

Артыгы юк, киме, беләсез,

Урак өсте, олау-олау иген,

Кеше хакы җирдә бәясез!


КАЗАН, 1552

Хәтер күчәрләре сынып, заман

Авышып китте кыйбла ягыннан,

Җанны хәсрәт күмде, күкне — болыт…

Исән калыр кемнәр янгыннан?

Хәрабәләр күмде җирнең йөзен,

Курку басты ана йөзләрен,

Син сынаттың, илем, ничек болай?

Алар какты чиркәү җизләрен...

Себерелеп Себер китте җаннар,

Мөһаҗирлек кылды асыл ир,

Хәзер миңа утлы җәһәннәм һәм

Шушы дөнья булды барсы бер!

Ул мәхшәрнең чиге булыр хаклык,

Җавап сорар кылган гамәлләр,

Шәһитләрнең каршысына килсәм,

Оят булыр миңа, оланнар!


ҖАНЫМ КАЙНЫЙ ХӘЗЕР

Шашты көннәр, «яз» дип ярсый калды,

Йөрәкләрне яулап дәрсү алды,

Хисләр, дөрләп, ашкынуга салды,

Бәхет булып җаным кайный хәзер.

Йолдызларны айкап йөрим кичтә,

Көндезләрен очам болынга

Һәм мәңгелек сөю кочагында

Акыл шашып кала тагын да.

Язым үтәр, сүнәр болын-урман,

Кышлар керер, юлны кисәр буран,

Хатирәләр белән башым тулган,

Хәсрәт йотып, җаным кайный хәзер.


ХАКНЫ ХАКЛАУ

“Хакны хакла, хакны хакла!” —

Дип үгет кылдың, әнкәм,

Хакны хаклау максатында

Догага сындым күндәм.

Хакланды Хак, әмма хагың
Хакланмагандыр, әнкәм,

Синең хакны хаклар өчен

Нишләргә тиеш бу мән?

Диңгез-утларга төшсәм мин,

Көяр синең җан-бәгырь,

Кышкы суыкларга калсам

Һәм сиңа салкын булыр.

Нишлим, әнкәй, хагың хаклап,

Ташлыйммы максат юлын?

Борылып, Туган йортына

Кайтсынмы “изге” улың?


ҖАН ЮЫЛУ

Яңгыр ява яшьнәп, түбәләрдән,

Урамнардан түбән йөгереп,

Яшьлек сәхифәсен хәтеремнең
Баскан тузаннарны юдырып.

Яңгыр ява, күтәрелер үлән,

Балкып китәр чәчәк-бакчалар,

Шашынырмын хисләр кабынудан,

Кабатланыр уйда барчалар:

Беренче кат кулың тоту каушап,

Беренче кат әйтү җан сүзен,

Әкият кебек булган бу гомерне

Үткәч кенә аңлыйсың шул үзең.

Яңгыр ява яшьнәп һәм бүселеп,

Тузаннарны юып ничә кат,

Мин мең тапкыр уянырмын язда

Һәм табармын җанга нәсыйхәт.

Яңгыр ява... Яусын, шуның белән

Бәхетледер үлән-бакчалар,

Җан юылып төште менә бүген,

Күз яшемнән шытып мәк чыгар.

Кызыл таҗлы, самим һәм дәрт тулы

Мәк чәчәге өзелер җилләрдән;

Яңгыр үтте, актарылды күңел,

Йөреп кайттым яшьлек эзләрдән.


     КИСЕЛГӘЧ

Мин саташтым, ахры, саташтым,

Бутады бу хисләр ташкыны,

Кысаларны бозып шигырь тездем,

Басылмады минем ашкыну.

Самим хисләр олуг фәлсәфәнең
Туфрагында шытып үстеләр,

Заманадан алга атлап киттем,

Шуның өчен тотып кистеләр.

Мин айныдым, узды саташуым

Һәм югалттым бөек хаслыкны,

Олуг Коръән, синең эздән чыгып,

Кысалардан эзлим хаклыкны.


        ПАРЧАЛАР



          1

Кемнәр яши җыеп ямен бу дөньяның,

Татлы ашап, шигырь укыйлар,

Йөрәкләре — хисләр тулы бәллүр,

Әллә көлә, әллә елыйлар?..

Яраларны шигырь генә бары,

Шигырь генә җанны төзәтә,

Төзек җанга кортмы булып төшеп,

Шигырь арты сагыш күзәтә.

Шигырь укыйм күңел канатланып

Һәм дә яшьнәп, һәм дә яшьләнеп,

Саулыгым да сөенечем — синнән,

Синнән җаным китә яшәреп.

  АЛЛАҺЫГА БӘЙЛӘНЕШ

Дөньялык — чикләнгән,

Бик кыска, тиз үтә,

Берәүдән ваттыра,

Берәүдән төзетә.

Җимерек диварлар,

Шәһәрләр төзелер,

Ватмагыз күңелне,

Бик авыр төзәлер.

Җаннарның үзәге —

Ходайның терәге,

Бәгырем түрендә

Ахирәт кирәге.


КҮҢЕЛ ДӨЛДӨЛЕ

Мәхәббәтнең богавына төште

Күңелемнең дөлдөле,

Яшьлегемнең таңы атып,

Уянды тел былбылы.

Сайрады тормыш тирәген

Тибрәтеп хисләр белән,

Башкаларны күрмәде күз,

Син идең бер — гөл гөле.

Мәңгелекне уйда тотып

Узды гомер көн белән,

Кичте нәүруз, сүнде яшьлек,

Син күңелдә шул көе.

Балкыды бакчалар күпме

Мең кабат язда торып,

Әмма үзем башка төрле —

Йоклый күңел дөлдөле.

Богау салып тотучы юк,

Кая ул яшьлек көнем?

Инде кая очкан икән

Ташлап телем былбылы?

  НАЗЛЫ ЯРЫМ ИСТӘЛЕГЕ

Күзләреңә карап,

Назлы сүзләр юллап,

Кочагыма алып юандым,

Хисләремнән шашып,

Болытларга ашып,

Төшләреңә кереп югалдым.

Килер көннәремдә,

Ялгыз төннәреңдә

Исемемне әйтсәң саташып,

Куркып уянырмын,

Табып куанырмын

Һәм үбәрмен шулай ук шашып.


МӘХӘББӘТ ХАКЫНДА

Бәгырь түрләремдә ак тәхет —

Сөю бакчасының ханлыгы!

Ташлап китсәң,

Буш калмас изге урын,

Шушы булыр канун хаклыгы.

Мәңгелек гыйшык таләп итеп,

Нәфсегә куйсаң олы йозак,

Тәхетең буш калдырма иртә-кичә,

Карак бардыр, коручылар тозак.

Хәйләсен табар, алдар килеп,

Тәхетең алыр баш идереп, 

Мәгънәсездән тоталмасаң кулыңда,

Баш тарт, сер бирмә тилереп.


ГОМЕР СӨРДЕМ...

Кыен килде тормыш:

Хакыйкатьне

Кулда саклау җиңел булмады,

Чишмәләрдә сулар корыды да

Күңелне ут биләп дулады.

Тәмуг газапларын кичеп узган

Җан сүндерде хәрәм нәфсене,

Әмма нахак бәла тагып “дуслар”,

Кабыздылар ачу хәүфене.

Яшәде, дип мине кемнәр әйтер?

Гомер сөрдем күздән яшь түгеп!

Оялырмын кебек, Аллаһ үзе

Җәннәтенә алса дәштереп.


МИН КАЛЫРМЫН

Әрнеде җан, сүнде ышанычым,

Бәхет китте ташлап юлларга,

Чатларына килеп җиткән саен,

Куркып калып, күңел кузгала.

Шушындамы калдырачак мине?

Машиналар чабар уң-сулга,

Җиле — кайнар, яңгыр тәнне өтәр...

Кем елмаер мескен юксылга?

Ишек кагып керсәм, шомланырлар,

Качкын диеп, яки бер карак...

Тормыш шулай

Ташлап китәр беркөн,

Мин калырмын артларыннан карап.


МАЙ СУЫГЫ

Кадер күрмәде бу бәндәң көз-кышын,

Туңды өшеп, каплап күңел күз-кашын.

Якты язны, ямьле җәйне сагынды,

Тәне — җирдә, җаны күктә кагынды.

Каралыктан куркып, акны эзләде,

Ялган белми, теле хаклык сүзләде.

Бу тормышта кем күрмәгән кадерне,

Анда бирмә Син аларга җәберне?

Юкса җаным өшидер кышын-көздә,

Шуңадыр яз-җәен ут-яшен күздә.


ТАБИГАТЬ СЕРЕ

Күңелләрем кимсенгәндә,

Киселгәндә бәгырем,

Бакча эзлим онытырга

Дус-дошманның җәберен.

Бу гөлләрдер ялгызларның
Сүз бүлешер сердәше,

Башларыма хәсрәт төшсә,

Миңа алар киңәшче!

Табигатьтән гайре кемнәр

Аңлый адәм баласын,

Бакчаларда күңел тоя

Җәннәтләрнең һавасын!


ҮЛЕМ

Без куркырбыз мәрхәмәтсез

Булганың өчен, үлем!

Әмма син үзеңне өстен

Санама һич тә, үлем!

Бәхет диеп мөэмин белер

Айрылуны дөньядан,

Шуның өчен мәрхәмәт тот

Син аларга, и үлем!

Нинди олуг затлар китте,

Алдың пәйгамбәрләрне...

Кечеләргә ник тиясең?

Мескендер син, и үлем!

Изге аналар йөзенә

Кара шәлең калдырып,

Угыл-кызларын елаттың,

Каты күңелле үлем!

Мәгәр дә минем белән син

Очрашсаң, өркер җаным,

Мин курыксам да курыкма,

Мәрхәмәт тотсаң, үлем.


КОЯШ ТЕЛӘҮ
Кич килеп, шәфәкъ югалды,

Йомылды илнең күзе,

Йолдызлар күккә сибелде,

Балкыды айның йөзе.

Мин йөрдем урамнар урап,

Җырладым шашып-шашып,

Тәрәзә тотты авылым,

Хисләре ташып-ташып.

Иртәгесен туй иттеләр

Барчасы өйдән-өйгә,

Тик минем бәгырь киселеп

Еладым ялгыз көйгә.

Чык, кояш, күңел түренә,

Балкысын йөзем бу көн,

Сагышым кичләре китеп,

Бәхетем булсын бөтен!


ИБРАҺИМ УТЫ

Наданга һәм чыксаң, ахмаклыкка

Ир яшенә җиткән чагыңда,

Ибраһимга яккан кебек итеп

Ташласалар утның кочагына…

Кара кисәү булып янарсыңмы?

Әйләнерме учак бакчага?

Җыелышып синнән көләрләрме

Ир уртасы, олуг, бала-чага?

Ни могҗиза китерер бу җиһан?

Кодрәтеннән килмәс эш бармы?

Галимнәрең чыга наданлыкка,

Онытсалар Хак һәм Җәббарны!


СӨЛГЕ СЕРЕ

Сөлге чиктең, читләрендә

Хис җебе төенләнде,

Күздән тамган күз яшеңнән

Бәгырем күмерләнде.

Инде сүндем, инде көлгә

Калырмын, язмышымдыр,

Сине сөюләрем — бәхет...

Әллә соң ялгышымдыр?

Сөлгең салам, күздән алам

Кайнар яшьләрне сөртеп,

Төеннәрен барлап табам

Өзелеп, җан эретеп.

Кабаттан хыял кузгала,

Көл күчә, күмер айный,

Сөлге читләре — кып-кызыл,

Төен саен ут уйный.


КАТЫЛАР АРАСЫНДА

Бәндәләрнең күреп катылыгын —

Айныды һәм күңел, йомшарды,

Вөҗдан, намус, иман һәм хакыйкать,

Нәсыйхәтен биреп, йодрык салды.

Кычытканнан үскән идем күптән,

Каешланып һәм дә каеш танып,

Намус сукса, каты тарта икән,

Бөгелепләр киттем, эчтән янып.

Катыларны күреп сабак алдым,

Йомшак җанда икән чын хакыйкать,

Мәлҗерәгән кәлҗемәгә бастым,

Чак егылмый калдым —

Зар бытырдап.

    ХӘЛ ВАКЫЙГАСЫ

Таһир-Зөһрә вакыйгасын

Ишетсәң дә ничә кат,

Син дастанын укып кара:

Күпме гаҗәп, ничә ят!

Без дә тордык һәм яраттык,

Нәрсә таптык сөйләрлек?
Искә алсам, башны асам,

Эчтә — ут, йөздә — гарьлек!

Яр сөям дип ятны кочкан

Күпмедер бәхетсезләр,

Таһир-Зөһрә хәлләреннән

Хәбәрләр ишетсеннәр!

Бәлки ачылыр күзләре...

Мин елыйм яшьләр түгеп,

Бозы китте күңелемнең,

Язда кузгалган кебек.


      КАДЕР ТҮРЕ

Кадер тапсаң көнеңдә михнәт илә,

Морадыңа бу бәхетең куш килә,

Гореф китә, сан кала һәм дә ядкәр,

Хакыйкатьнең дәрәҗәсе дан бирә.

Хөрмәтләрне таләп итсә хөрмәтсез,

Халыкка — михнәт, илгә фетнә керә,

Бурычын үтәмәгән адәм хуры

Якты көннән үзен зольмәткә сөрә.

Бәхет эзләп килсәң әгәр дөньяга,

Яшь агызып, куенга энҗе керә...

Мин үзем дә нәрсә таптым һәм җыйдым?

Шатлык-сагыш так буеңа куш килә.


ҖӘЙГӘ КҮЧҮ
Җимешләр җимешләнер чак,

Бакчалар купшыланыр,

Яз сагышы күңелләрдә

Җәемә кушыладыр.

Өзеләдер иртәнге чык

Талларның очларыннан,
Киче — моңсу иртәсеннән,

Иртәләр — кичләремнән!

Моңланды сазым былбылы

Табигать почмагында,

Ай сукмакларын суздым мин

Болыннар кочагында.

Җимешләр җимешләнер чак,

Бакчалар купшыланды,

Сагышлар таптым язымда,

Йөрәгем дөрләп янды.


ЯЛАДАН ЯНУ

Мин ялганга чыктым, яла тотты

Якалардан алып-богаулап,

Гайбәт салды араларга убыр

Һәм дә калды сүздә бозаулап.

Дәшмәдем... Сер! Әрнү һәм гарьләнү
Юкса утка иде саласы,

Ничек кенә хакыйкатьне яклап

Өстен хәлдә миңа каласы?

Мөмкин түгел, әйе, беләм ансын:

Ялган белән авыр ярышу!

Дөреслеккә каршы килә хилаф,

Ә яланың төсе — ялгышу!

Бу канунны сердәш итеп тоттым,

Төн буена янды чырагым,

Кояш чыккач, караңгылык китте,

Ялган качты чытып чыраен.


ТОРМЫШ ХАКЫНДА

Һәркөн тормыш йөри җаена,

Әллә нишләсәк тә бәхәстә,

Ул барыбер бездән өстен чыга,

Алданабыз булып бер хаста!

Өйрәнәбез аның тәртибенә,

Ала торгач яшәү сабагын,

Тәртә типкән күпме гыйсьянчылар

Сындырадыр ахыр аягын.

Бу тормышны тартып барабыз без,

Җиңел түгел, авыр арбасы,

Чәч чалартып хакыйкате керә,

Аңлашылып агы-карасы!


ШАГЫЙРЬЛЕКТӘ

Шигърият, алдадың син мине,

Адаштырдың, илдән аердың,

Гаҗиз булып калам, авылымны

Искә алып күпме авырдым.

Бала чакта рәхәт иде синең
Куеныңда җанны йөретү,

Егетлектә ташкын хисләр белән

Күңелләрен ярның тибрәтү.

Инде ирлек басты җилкәләргә,

Картлык килеп бөгәр билемне,

Дәртең-назың адаштырмый хәзер,

Кайтарып бир миңа илемне!


САБАК АЛУ

Шагыйранә ялган эзлим

Шагыйрьләрнең сүзеннән,

Бәгыремә генә басып,

Кан агыза күземнән.

Хакыйкатьне аңлар өчен

Хаклык җыям аятьтән,

Бәгырьләрем киселә дә

Йөз кызара ояттан.

Ялган белән хакыйкатьнең
Хәбәрләре — халыкта!

Бар да яшәргә өйрәтә

Дөньялыкта саклыкта.


ХЫЯЛЫЙ ӨМЕТ

Ялган белән тулган бу дөньяны

Янга ташлап беркөн китәрмен...

Гаепләмәм, нигә өстен булу?

Җиде катка бәлки җитәрмен.

Анда — шатлык, анда ялганы юк,

Хакыйкатьнең бәйрәм урыны,

Яманлыкта йөргән бәндәләрнең
Күмер белән тулыр куены.

Дөньялыкта сагыш җыйган булсам,

Галәмнәрдә бәхет табармын,

Көне җитәр, бу читлектән чыгып,

Ул киңлеккә капка кагармын!


МӘХӘББӘТ ИСЕРЕКЛЕГЕ

Савытыма җанаш шәраб салды,

Мәхәббәтнең татлы сөзмәсен,

Кайнап чыкты хисләр, кайнарланып,

Мәҗнүн итеп шушы бәндәсен.

Салкынайды көннәр, кичләр — эссе,

Тел былбылы канат кагынды,

Ай-йолдызлар сердәш булды миңа,

Куллар кулга килеп тагылды.

Очраштырды серле яшьлек безне,

Томырылып очтык хыялга...

Хәзер йөрим, ничек күз яшемне

Күңелемә кабат җыярга?


        ТАЛӘП

Кара көнем — каргыш каралыгы,

Араларда — еллар аралыгы,

Мин бит бәхет эзләп килгән идем...

Сагыш кына әллә җан азыгы?

Шатлык кирәк, канатлансын күңел,

Айкап үтсен күкләр итәген,

Биекләрдән биекләргә ашып,

Диңгез төпләренә җитәрмен.

Шатлык шашар күңел читлегендә,

Күңел шашар дәртле күкрәктә,

Тәрәзәңне, күгем, вата калсам,

Үпкәләмә! Шулай кирәк тә!


СИН БУЛМАСАҢ
Көнем сүнә, бәгырем көя —
Син булмасаң янымда,

Чишмәләргә сагыш түгәм —
Син булмасаң янымда.

Таллар башларын ияләр,

Моңлана сандугачым,

Күздән яшьләр йөгерәләр —
Син булмасаң янымда.

Сукмакларда адашам мин,

Болыннарда уралам,

Кайгыларымда шашам мин —
Син булмасаң янымда.

Киек казлар ыңгыраша

Аһларымнан зарыгып,

Күлләрдә дулкын орыша —
Син булмасаң янымда.

Ялгыз калдырма син мине,

Көймәсен бәгырьләрем,

Кемнәр белер хәлләремне —
Син булмасаң янымда?


ӘНКӘМ БАР!

Миннән сөю таләп итәргә,

Миннән намус таләп итәргә,

Миннән сөенеч таләп итәргә

Җирдә бары бер кешенең генә,

Әнкәемнең генә хакы бар!

Мин мәңгегә аңа бурычлы,

Булсын шушы сүзем ышанычлы,

Уйнатса да тормыш качышлы...

Мәхәббәтем, намус, сөенечем —

Ярый әле җирдә әнкәм бар!

Мең ятларга ияртсә дә язмыш,

Өшетсә дә иртә язы-кыш,

Егылсам да абынып китеп ялгыш...

Таянычым, өмет, юл маягым —

Рәхмәт, Ходам, ярый әнкәм бар!

    ҮЧЛӘШҮЧЕДЕР ТОРМЫШ

Син сагын мине, сагынмый

Кайларга барырсың соң?

Мәхәббәтең берәү булгач,

Күңелеңә тулыр моң.

Киңәшерсең, искә алып,

Минем белән, ни чараң,

Кочагымны эзләрсең син,

Ерак булса да араң.

Әмма мин һич сагынмамын,

Ник кирәк, ышанычны

Аклый алмадың, үтердең…
Тормыш кайтарыр үчне.

    ТОРМЫШ — КИТАП

Бәхетемне эзләп килдем исә,

Син өлешсез итмә, йа дөнья,

Гел яшисе, шат яшисе килә,

Калдырмасаң иде, һай соңга.

Күп эшләрдә соңардым мин хәзер,

Азларыннан алам газабын,

Язмышыма бәхет тиеш икән,

Ничек бирерсең соң җавабын?

Син дә, мин дә — барыбыз да бердәй

Җаваплыбыз, һич юк хәйләсе,

Тормыш үзе Китап булып әйтә:

Кайсын дәшмик, кайсын сөйлисе!


САГЫНДЫМ ӘЛЕ

Мин синең сүзләреңне сагындым,

Дәртле алар, назлы алар,

Йөрәгемдә хисләремне уяталар,

Хәтеремне яңарталар.

Мин синең күзләреңне сагындым,

Уйчан алар, моңсу алар,

Күңелемне гел үзеңә караталар,

Ә үземне  — оялталар.

Мин синең чәчләреңне сагындым,

Йомшак алар, томан алар,

Хәсрәтемне-уйларымны тараталар,

Җил уйный да

Нигә мине оныталар?

Оныталар...


ЯШЬЛЕККӘ КАЙТУ

Язмыш белән уйнадыммы бу көн,

Әллә тәкъдир үзе шаяртты?

Киләчәкне үткәнемә таба,

Үткәнемне алга каратты.

Яшьлегемне хәтерләтте миңа

Бер көләчнең назлы карашы,

Икегез дә бик охшашлар икән,

Ул, мөгаен, аның адашы!

Дәштем, исәнләште, тавышың да

Бигрәк якын икән колакка,

Күптән кичкән көннәр яңардылар,

Чишмә акты кире — улакка!


ШӘҺӘР БӘХЕТЕ

Хәтер сеңде күңел ярларына,

Тынды сандугачлы тирәкләр,

Хыяллардан качып яшим хәзер,

Хәлне белеп керә сирәкләр.

Тынлык хөкеменә бирелдем мин,

Көн саннары тәмам буталды,

Төннең ае, йолдызлары белән

Шәһәрләрдән чыгып югалды.

Кайвакытта ачыла да тәрзәм,

Авыл җиле керә кайдандыр,

Күңел ярсый хәтер ташкыныннан,

Минем бәхет бәлки шуннандыр?


НАЗ ҖАНАШ

Дәва юк бу сагышымнан...

Бәхетем син, язым син,

Бу моңлы дәртле күңелнең
Җырлары һәм сазы син!


ҖӘЗАЛЫ ДӨНЬЯ

Көлде дөнья,

Көлде язмышымнан,

Көлде минем теләк-хыялдан,

Тәнем түгел,

Йөзләр каралдылар —

Үз-үземнән хәзер оялам.

Оялчаннан дөнья кача икән,

Әрсезләрне юри җәзалый,

Дөнья, мәгәр синнән көлмәдем мин,

Нигә икән көнем тоз ялый?


     ИЮЛЬ

Эреп төште кәрәз көннәр

Җәйнең  эссе кояшыннан,

Йокы саркып, кыска көннәр

Күзен ача оятыннан.

Июль ае — җәннәт чагы

Табигатьнең җир йөзендә,

Җем-җем уйный көмеш агы

Елга-күлләрнең күзендә.

Җәйләүләрдә кигәвенле

Туплау көтү әлсерәгән,

Зәңгәр, кызыл, сары чәчәк

Болыннарга чәчерәгән.

Көн үзәге ерак әле,

Печәнчеләр чалгы яный,

Бергә килә эше-ялы,

Умарталар көнне ялый!


         ҮЗСЕНҮ
«Үзсендеңме, балам, күзсендеңме?» —

Ник сорыйсың, әнкәй, хәлемне,

Хилаф берәр эшем сизендеңме?

Урлап каптым соңгы телемне...

Бөтен йортка ул бер телем булган,

Сигез җанга соңгы кыерчык,

Урамга кич иңгән, йолдыз тулган...

Күршеләргәме соң кереп чык?

Ак күмәчне сытып утыралар...

Мондыйны һич бирә күрмәгез!

Куеныма төреп тоттырдылар...

Мондыйны без ничек түләрбез?

Сигезебез сигез яктан күзләп,

Башларга да куркып утырдык,

Күз яшенә иреннәрне тозлап,

Карыннарга сагыш тутырдык.

Бөтен калды икмәк, иртәгесен

Күршеләргә кире керткәннәр,

Казларына уып, күрдем үзем,

Ашаттылар...

Шиккә төшкәннәр!

Күмхуҗ да бер иде, җигелүләр

Берүк иде төсле иде безнең дә,

Ни өчендер икмәгебез менә

Бетеп китә иде,

Бетеп китә иде тиз генә!

Хәзер үстек, типсәк, тимере дә

Өзелә шул, күмәч сытабыз,

Авылга да анда-санда кайтып,

Шүрлекләрен куеп китәбез.

Күмхуҗлары шул ук, кешеләре,

Тик без генә хәзер башкача,

Үзсендем дә, күзсендем дә бүген,

Гафу, әнкәй, булмый башкача!



АШУ

Күктә — сагыш, каурый болытларның
Тынып калган көне адашып,

Калку-калку таулар, алыпларның
Йоклап яткан җире саташып.

Казлар китә, үргә менеп күзлим,

Максатлары — ерак, һай ерак,

Канатлана йөрәк, ничек түзим...

Алар дәшә әллә юл сорап?

Дүрт ягым да кыйбла иде кайчан,

Каурый болыт кебек битараф,

Казлар китә, киләләрдер кайдан,

Озатып кала арттан бар тараф.


ТӘН-ҖАН САГЫШЫ

Күккә бактым, күңелемә баккан

Кебек булып китте ничектер,

Вакыт — ватык, чорлар адаштылар,

Хәлләреңнән генә ишеттер!..

Тынычланыйм,

Бу яңгырлар туктар

Һәм ачылыр көннең яктысы,

Канатланыйм,

Хыялланып алыйм,

Эзлим, кая бәхет чаткысы?

Ничек итеп бәргәләнә яңгыр,

Ничек итеп дәшә күкләр дә...

Ераккарак бактым, ахры, эзләп,

Мәҗнүн, диләр, карап күзләргә!

Мәрхәмәтсез дөнья эчендә мин

Сукыр калдым күрер хәлемдә,

Болытларда хыял оя корды,

Көн кичерәм туфрак тәнемдә!


          ӘРНҮ
Алдама син, тормыш, ялганыңа

Күп ышандым инде, шул җитәр,

Тарсыныплар киттем әле синнән,

Тәм югалтты җирдә тоз-шикәр.

Ачыткыда әчеп яшәләдер,

Ачу гына килә, җан әрни;

Нинди гөнаһ басып тота мине?

Корбан көтеп әллә җибәрми?

Әрәм үтте ямьле яшьлек еллар,

Үксеп калды сабый чакларым...

Шулар гына азмы кебек сиңа?

Бәндәңә бир тиеш хакларын.

    ИМАНСЫЗЛАР АРАСЫНДА

Бозды күңелне авыр сүз баягы,

Кизәнде һәм сукты сукырлар таягы,

Чакты, тешләшеп, хәрәмлек чаяны,

Изелде җан, сүнде...

Ни эш кылырмын?

Чыкты болыт, каплады күгем йөзен,

Сүнде кояш-ай, эзләп йолдыз күзен,

Югалттым телемнән адәми сүзен,

Догам кабул түгел...

Ни эш кылырмын?

Яра бетәр, айнырмын, кәеф кайтып,

Куармын яманны таяк атып,

Үзләрен йөрерләр шайтанга сатып,

Сорасалар иман...

Ни эш кылырмын?

   МЕСКЕНЛЕКТӘН ЧЫГУ

Күпмегә бирдең нәсыйхәт

Саулыкка-кешелеккә,

Шатлык һәм бәхет агачы

Үссенгә өметлеккә.

Тотмаган берәүләр булса

Сүзеңне, ул үзеңдер,

Күзсендең, әллә бозылдың,

Кайт тәнеңә, сөендер!

Тынычланса шашкын җаның,

Сүнгәч бар кайнарлыгың,

Төшенерсең хәлләреңне,

Юктыр һич янарлыгың!

Мәңге салкын, мәңге сабыр

Күк йөзе — Тәңре үзе,

Бар синең бөек даһиең,

Гел синдә торсын күзе!

    ТАТАР КАЛАСЫ

Тарихларның үзәгендә,

Гасырлар арасында

Казан тора, кадалган да

Күңелем ярасында!..

Казан тора һәр сулышын тоеп

Һәм чакырып татар баласын,

Бар эшләрне ераккарак куеп,

Юлга чыктым — сиңа барасым.

Урамыңнан узам, ташларыңда

Һәр адымнан тоеп моңнарың,

Йөзне сөртәм олуг манараңа,

Тынычлансын, диеп, җаннарым...

Тарихларның үзәгендә,

Гасырлар арасында

Адашыплар калгансың шул

Елларның карасында!

      САН ФӘЛСӘФӘСЕ

Дөнья белән син сөйләшкән чакта

Ике сүздән җиңел алдансаң
Һәм ышансаң: гомер үтә акта…

Төп терәгең булыр ялган сан!

Яшәрсең дә шуннан ямь табарсың,

Бәхет йөртер әле сөйрәп тә,

Даһиларга аяк та чалырсың,

Көч кирәкми моңа беләктә!

Тормыш барсын үз җайлары белән,

Ә синеке шулай үзеңчә,

Алдан, берүк, ялганлаша белгән

Кеше булсаң, көннәр — җиңелчә.

Гомер үтә, кайларга да барсаң,

Хакыйкатькә таба китерә,

Мәгәр шунда хәйлә таба алсаң,

Дөрес сөйлә, санга җиткерә!

     КУРЧАК УЙНЫЙ ДӨНЬЯ

Курчак уйный дөнья бәндә белән,

Көлә дә ул, юри шаярта,

Үртәләбез, алданабыз, беләм,

Үз артыннан безне ияртә.

Сөенәбез, бәхетлегә санап

Тормышларны, җаен куйганга,

Егылабыз шунда ялгыш атлап,

Шаяртуы мәкер булганда.

Дөнья белән кулдан килми уйнау,

Бездә түгел язмыш тоткасы,

Кыек авыз, җимерек борын-танау,

Коелып калды бәхет укасы!


ЯЛГЫЗ КОШЛАР

Сагынасыңдыр, югыйсә,

Исемә төшмәс идең,

Төшләремә керә-керә:

«Яратам!» — димәс идең!

Сагынасыңдыр, бик беләм,

Ничек кадерли идең,

Күкрәгемдә иркәләнеп,

Ятлардан көнли идең.

Хәзер юллар аерылды,

Ерагайды аралар,

Хат-хәбәрем бирә калсам,

Йөрәгеңне яралар.

Сагынасың... Ишеттерде —

Дуслар искә төшерде,

Ялгыз аккош кебек иңрәп

Бәгырьләрем киселде.


ҮЛЕМ ХАЛӘТЕ

Саекты күл!

Бу бит хәтер күле —

Мең еллардан торып тончыган,

Хәрәкәтсез ятып кан укмашкан,

Җәрәхәтсез тәннәр йончыган.

Кая бер җил?

Кая берәр аккош —
Канатларын шунда кагынсын!

Җанны айкап кыргый аваз салсын,

Дулкыннары ярга кагылсын!

Юкка өмет,

Юкка бу ышаныч —

Килер көннең килер көненә,

Айлы булган айсыз төненә...

Бүрем качты кереп өненә!

     ДӨНЬЯ КАРШЫНДАГЫ ДОГАМ

Хөкем кылды күкләр;

Язмышымны

Хәл иттеләр салып бизмәнгә...

Кем каргаган иде икән мине?

Төшкән кебек булдым казанга!

Акланырлык нинди яман кылдым?

Көнләштеләр әллә бәхеттән?

Мине күреп, берәрсенең улы

Ташлап качты мәллә тәхеттән?

Син гафу ит, Ходам,

Һәм кабул ит

Бу догамны дөнья каршында:

Бәхет бирә күрче өммәтләргә

Һәм ярлыка берүк барсын да!


ГАДЕЛСЕЗ ТОРМЫШ

Атның йөк ташуына,

Дуңгызның сазда аунавына,

Кәҗәнең кәбестә урлавына,

Этнең өрүенә

Күнеккәнбез!

Әгәр беркөн атлар

Йөк ташудан баш тартсалар

Һәм дуңгызлар

Саздан чыгып юынсалар,

Этләр өрмәсәләр?..

Атны суярлар иде,

Дуңгызны урыслар ашамас,

Кәҗәнең сөтен эчмәс,

Этне атарлар инде.

Мин ат кебек эшләдем,

Яшәгән җирем булды “дуңгыз” абзары,

Ашаганым — кәҗә кәбестәсе,

Тормышым — эт тормышы...

Миңа хәзер нишләргә?

Ат кебек эшләрлек көчем калмады.


КӨЗДӘГЕ САГЫНУ

Шыксыз дөнья, китте кошлар,

Яфрак койды җил-яңгыр,

Кара көзләр көнгә хуҗа,

Болытлар авыр-авыр.

Уйга калам, учак ягам,

Күңел китә кабынып,

Юл башына чыгам, көтәм,

Кайтмас микән сагынып?

Күренми тик сөекле яр,

Ерак җиргә киткәнме?

Әллә: «Язлар җитсен!» — диеп

Кайтмаска да иткәнме?


ЫШАНДЫРДЫҢ
Син сүз биргән идең миңа

Яратырга мәңгегә!

Үбеп-кочып, иркәләнеп,

Ышандырдың үзеңә.

Нинди ямьле иде яшьлек,

Нинди рәхәт төннәре,

Якты булса да караңгы

Ялгызлыкта көннәре.

Ташладың шул, өметсезлек

Диңгезләренә салдың,

Назын биреп, күңелләрдән

Тынычлыгымны алдың.


БӨРТЕК ДӨНЬЯ

Хасил кылдың бу дөньяны

Гөнаһың бөртегеннән,

Ник чыгарды аны үрдәк

Диңгезләр киңлегеннән?

Юк идеме анда энҗе —

Ак һәм пакь, һич гөнаһсыз?

Языктан булган өченме

Бу бәндәләр имансыз?

Бөртектән хасил ителгән

Дөнья бу, ни кылырмын?

Мәгәрем ки тузан кадәр

Гөнаһым — тау:

Елармын!


КЫЛАЛМАДЫМ

Бу беркөнлек дөнья өчен

Тырыштым, мантымадым,

Егылдым да абындым мин,

Таякка тагылмадым.

Күп этләнеп яшәсәм дә

Эт булып өрәлмәдем,

Тешләшмәдем усалланып,

Зур санга керәлмәдем.

Анда чит-ят итмә, Ходам,

Монда үз булалмадым,

Хыяллар тормышка ашып,

Таяныч кылалмадым!

  АВЫЛ БАШЫНДА ЧЫРШЫ БАР




*Сала малае авызыннан
Кара көзләр белән тартыша кыш,

Иртә әле, юкса, эшләр күп,

Кыш бабайны каршы алыр өчен

Чыршы чыгып баскан — кызы күк.

Бәйрәмчәләп яшел киенгән ул,

Купшыланып киткән, күпереп,

Яңа елда чыршы бәйрәменә

Без килербез аңа йөгереп.

Җырлашырбыз әйлән-бәйлән уйнап,

Ял итәрбез җәйге эшләрдән,

Кыш бабабыз килеп сөендерер

Бүләкләрен биреп биштәрдән.

Бар да булыр: ак кар, шатлык, бәйрәм...

Килми калмас кышлар, көз китәр,

Авыл башларына чыга-чыга

Аны ел да чыршы гел көтәр.

Бабакае килер, сөендерер,

Ак тун салыр, җәеп, иңенә,

Аны күргәч, дәү әтием кире

Кайткан кебек тоела үземә.

Ул да шулай кочып сөя иде,

Куя иде туннар кидереп,

Бәйрәмнәргә бүләкләрен бирә

Һәм биетә иде: «Йә!» — диеп.


«ҖИМ» ҺӘМ «МИМ»
Ышандырып миңа әйтсәләр:

«Һай!» — диеп, хакыйкатьне таптым,

«Җим» һәм «мим»не тоттым,

Бергә болгаттым,

Шуннан ясалып бу җәмгыять,

Башын саттым.

Алар йөгерә, чаба, дулый,

Мин әмер биреп яттым!

Утлы күңел учагына

Салып «җим-мим»не яктым.

Төчкердем... «Әлхәмдүллиллаһ!»
Кодрәтен биргән Ходам...

Кая китте җәмгы әһле?

Бер борын белән ектым!

... Кемгә юлны бирсә дә ул,

Беләдер үзе даим!
Бу рәвешле әйтергә дип

Нигәдер килде җаем!


ШУЛАЙ БУЛА УЛ

Изгелеккә каршы кемнең үче бар,

Аларның һәрдаим күңеле тар!

«Киң кылам!» — дип уйламасын, ялгышыр,

Ул кешенең юлдашы — гомерлек зар!

Минем хисләр таш астында калдылар,

Ә беркөнне җилләр ачып аттылар,

Ярсып чыктым, изгелек белән балкып,

Өстемә тирес китереп яптылар.


СӨЕНӘМ ДӘ КӨЕНӘМ

Заманалар зар елар көн бүген,

Безнең аһлар күккә ашачак...

Җир әйләнмәс хәзер элеккечә,

Әйләнсә дә дөнья башаяк.

Тарихыма багам да сөенәм,

Тарихымны укыйм да көенәм!

Тәүбә, Ходам! Тәүбә! Син гафу ит,

Без кол булдык синнән башкага,

Үз иркебез белән тезләнмәдек,

Әүрелмәдек ятып ташка да!

Тарихыма багам да сөенәм,

Тарихымны укыйм да көенәм!

Нигә шунда соңгы татаргача

Бетмәгәнбез икән кырылып?

Бу кадәрле җәфа чикмәс идек,

Еламас та идек илереп!

Тарихыма багам да сөенәм,

Тарихымны укыйм да көенәм!


КИМ ЧАКТА

Күңелем ким, хәсрәт йоттым бу көн

Һәм югалды кадер-хөрмәтем,

Кичерәлсәң, гафу сорыйм, Ходам,

Үпкә тотма миңа, өммәтем!

Хәсрәт йоттым, тормыш ялганына

Килдем-сындым, чарам булмагач,

Урамда — кыш, бәскә төренгән дә

Чәчәк аткан кебек алмагач.

Буран чыгар, болытлары килә,

Ботакларны шәрә калдырыр,

Ә аннан соң язлар җитәрләр дә

Затлы туннарны да салдырыр.

Иркенәеп китәрмен шулвакыт, 

Тургай кебек канат кагынып,

Басулардан үр башына менәм,

Җылы җәйләремне сагынып!


КУНАК ХӨРМӘТЕ

Куандырса, куандырыр —

Кадер бирер карендәш...

Сыен тапмый, өстәленә

Куяр булса калын таш,

Күмәч итеп чәйнәгәндә

Сынмас мәгәр асыл теш,

Ашны эзләп түгел, татлы

Сүзен табып кунак төш.

Авыздан сый тәме китәр,

Сүздән калыр күңелдә...

Өстәлгә аш куеп, нигә

Сүзең өскә түгелә?

Куандырса, куандырыр —

Кадер бирер карендәш...

Сыен таптым, сүзен каптым,

Күңел тулды, карын — ач!


ТАРКАУЛЫК

Тарсындым, ни хикмәт, дөньяның үзеннән,

Уянам һәм эрим якты көн күзеннән,

Билгеле, сихәт тән һәрвакыт сөенә,

Авырган бәндәнең шатлык юк йөзендә!


ИДЕЛГӘ ТИҢЛӘШҮ
Ак кыш, ак кар, ак бураннар

Чәчләремә, туңга сарыла,

Хәтерлисең булыр бәлки үзең,

Төшкән идек Идел ярына.

Богауланып бозның куенында

Ул тын гына ага иде бит —

Шулай булыйк, дидең, рәхәт аңа!

Аңламаганмын шул, гафу ит...


ҖИР ШАРЫ ХАКЫНДА

Караңгы төн иңде, җирне сарды,

Дөньялыкка ябып юрганын,

Ул төш күрер, имеш, йолдызларның
Иң яктысы булып торганын.

Ә бу — ялган, бозык бер саташу,

Сүнгән планетаның хыялы,

Галәмдә бер кара нокта шул ул,

Карлы-бозлы, ташлы-кыялы.

Ә кайчандыр дөрләп янган үзе,

Кояш булып кояш янында,

Йолдызлар да сүнә, чөнки яшәү
Һәм үлемнең көче — ялкында!

    ШАГЫЙРЬ БУЛЫП ТУДЫМ,


    БИК ҖИТКӘН

Мин кушылдым, шигырь, сиңа тәмам,

Әмма коллык холкын үземә

Алмый калдырган бу табигатем

Тоткан чакта әнкәм тезендә.

Ана сөте белән кермәгәнне

Тән каезлап салу мөмкинме?

Шигырь миңа хуҗа булмакчы да

Һәм йөртмәкче өстән хөкемне.

Тыңламагач, шунда йөз чөерә,

Ташлап китә, күзли ерактан,

Онытылып калсам, бик тиз ара

Тота-изә, тартып колактан.

Көнче хатын кебек холыксыз ул,

Сөяркәдәй йомшак, хәйләкәр...

Тфү-тфү, качып котылыйм тиз,

Бу сүзләрне белсә — бәләкләр...


ҮҖӘТ БУЛМАДЫМ

Гафу итәр диеп көтмә мине,

Синнән тәүбә таләп итмәдем,

Каерылып артка карасам да

Юлдан кире кайтып китмәдем.

Авыр булды, ташлар күтәргәндәй

Сагышымнан йөрдем кайгырып,

Бәхетемә күрә тиңем идең,

Ничек болай калдың айрылып?

Сагынам да бер моңланып алам,

Ачуланам, читкә этәрдең,

Нигә шунда үҗәт булмадым мин,

Тәүбә сорап дога күтәрдем.


         БӘГЫРЬ

Хәсрәтләнмә, бәгырь, борчылма син,

Моңа кадәр бары сине генә,

Бары сине генә яраттым!

Моннан соң да шулай яратырмын,

Сагынып-сагынып шигырь яза-яза,

Бар галәмне сиңа караттым!

Ачуланма берүк мине, бәгырь,

Тиңең итмәсәң дә үзеңә,

Бары сине генә яраттым!


       МАЯК

Тормыш диңгезендә ничә еллар

Йөзеп йөрсәң дә син адашып,

Таш кыялар, утрау, материклар

Калсалар да көтеп-озатып,

Язмыш җилең куып китермәсме,

Туктатмасмы минем яныма?

«Кайда үзең!» — диеп ярда көтәм,

Син алып кит яшьлек таңыма.

Икәү бергә кереп адашыйк без,

Бер корабта кусын җилләре,

Көтәм әле, көтәм әле һаман,

Бәхетеңне эзләп кил әле.

Ярда — дулкын, чәчрәп-чәчрәп китә,

Үрелепләр алмак буламы?

Тормыш читендә мин ничә еллар,

Бүген тагын килми каламы?


КӨЗЕМ-ЯЗЫМ

Көзләремдә күңел моңсу,

Кышларымда — ямансу,

Язлар җитсә, талпынамын,

Шаулаганда агар су.

Син — хәтердә, син — күңелдә,

Эзләр эреп акса да,

Син — хәтерлә, син — түгелмә,

Гомер үтеп барса да.

Яз түрендә — сайрар кошлар,

Җырларында адашам,

Хыялымда тургай кебек

Чиксез күкләргә ашам.

Син — хәтердә, син — күңелдә,

Эзләр эреп акса да,

Син — хәтерлә, син — түгелмә,

Хисләрем адашса да.

Бәхет белән җәем үтә

Җылы көнгә кинәнеп,

Гомеремнең көзләренә

Кышлар керә сөйрәлеп.


      ЯЛГЫШУ

Син ни өчен миңа мәхәббәтнең
Ширбәте дип сагыш эчердең?

Әллә инде янар йөрәгемне

Сүндерәм дип сулар кичердең?

Тормышымнан моңсу юллар буйлап

Баш салынган килеш атладым,

Әллә сине, әллә үземне мин

Хакка дога укып акладым.

Көн артыннан үткән сәер көннәр

Картлыгымнан хәбәр китерсә,

Үлем алдында да гафу сорап,

Сине көтәчәкмен, югыйсә!

      ХАКЫЙКАТЬ БӘЯНЕ

Хәтерләрен җуйган бәндәләрең
Диванага калган чагында,

Мин тарихлар сөйләп йөри-йөри

Агып киттем язгы агымда.

Ераклаштым, тәнем авырайды,

Таш капчыктай төпкә тартылдым,

Бу халәтне сизеп, җаным әрнеп,

Төптән күккә таба атылдым.

Көлде дөнья төртә-төртә миңа:

«Шушы,— диеп,— җирдә дивана!»
Алай икән, әйдә, менә бүген

Хакыйкатьтән мине дәвала!


УТ САЛ, БӘГЫРЬ!

Син сөясең мине шашып, беләм,

Мин сөям дә сине, сүреләм,

Әллә яшьлек, әллә күңел шундый,

Мин күкләргә таба үреләм.

Бәргәләнәм очып китәр булып,

Агып барам күзләр яшькә тулып,

Тауга менәм, йолдыз санап йөрим,

Айның йөзен каплый килеп болыт.

Җылы яңгыр җирне туендыра,

Туңып калам шунда шәбәренеп,

Ут сал, бәгырь, ут сал куеныма,

Балкып китим кабат яңарынып.

    МӘХӘББӘТ СЕРЛӘРЕ

Күктә йолдыз дөрләп кабынганда,

Күлгә төшкәч моңсу шәүләсе,

Уйларымны җыеп аңа сөйлим,

Тынып кала, тыңлый һәммәсе.

Кайтып йоклыйм, галәм киңлегеннән

Бар да төшеп дәшә серенә,

Берсе — Мәҗнүн, берсе — Таһир икән,

Күзләреннән яшьләр түгелә.

Таң белән мин уянам да карыйм,

Көн килүгә — сүнә йолдызлар,

Мәхәббәт ул төннең сере, әллә

Балкып киткән чагы күңелләр?

    ХАКЫЙКАТЬКӘ ИРЕШҮ
Үпкә юк акыл җимешен

Татымас хакимнәргә,

Дөньяның дөрес түгелен

Аңламас җаһилләргә.

Эзләдем, кая ул миңа

Буй җитү хакыйкатькә,

Әмма дә аның хезмәтен

Үтәдем бу хәяттә.

Ялгышым идеме мантыйк йә
Фикерләр буталчыкмы?

Хак сүзне сөйли башласам,

Йөзем сөрде балчыкны.

Ташладым сине төзәтү
Эшемне, фани дөнья,

Ахирәт көнен эзләдем,

Хакыйкать таптым диндә.

Аңладым: дөнья — бер көнлек,

Ахирәттә мәңгелек...

Нигә бу дөнья эчендә

Без терек түгел, үлек?

     АДӘМ ТӘГАНӘСЕ

Адашкан минем күңелем,

Саташкан кайнар хисләр,

Болайга китсә гомерләр,

Алга табада нишләр?

Кичләрдә кояш эзлим мин,

Төшлектә айны сорыйм,

Әле чәчәк булып балкыйм,

Әле тамырдан корыйм.

Аңларга телим тормышны,

Яшәеш мәганәсен,

Үзеңне төшенмәгәнгә

Адәмгә тәганәсең.

      САГЫН МИНЕ

Сагын мине,

Мин сагынган кебек...

Мәхәббәтнең сере шундадыр!
Туймас күңелләрем

күрешкәндә

Сагыну сагышыннан туладыр.

Җылы булып китә, гүя кояш

Үзе кергән кебек күңелгә,

Мәхәббәтне гомер буе йөртү,

Саклап тору килми җиңелгә.

Күзем яше бәхет кенәдер ул,

Синең хакка өзелеп тамганга,

Сагын мине
Мин сагынган кебек,

Исәпләник без дә янганга!


СЕР ЯРЛАР

Мин сине, син мине эзләдек,

Арадан үзеңне күзләдем,

Әйтәсе серемне аңладың,

Кич чыктың, нур тулып

Балкыды күзләрең.

Кил, дидең, йөгердем, җил булдым,

Таулардан тауларга әйдәдем,

Син — йолдыз, кулыма-кул алып,

Галәмне дөньяга бәйләдем.

Син — сылу, наз тамды күзеңнән,

Мәхәббәт аңкыды сүзеңнән,

Сокланды йолдызлар, коелды

Чык булып, ычкынып күземнән.

Кояшны торгыздык оялтып,

Үтенеп шәфкатен илләргә,

Син — йолдыз, мин үзем — җир улы,

Ә серләр килеште серләргә!


КАЕН ҺӘМ ЧИШМӘ


        Баллада
Яманны сизенеп, әткәйләр

Басыпмы килделәр эзләргә,

Син миңа сыендың: «Качыр!— дип,—
Керербез,  югыйсә, сүзләргә!»

Соң иде, нишләргә белмәдем,

Уңга да, сулга да атылдым,

Чарасыз калганның чигендә

Ак каен булдым мин, тын калдым.

Күзеңнән яшь чыкты, егылдың,

Саф сулы чишмәгә әүрелдең,

Хәрәмләп куалап килгәннәр

Тапмады, киттеләр...

Мин — сиңа, син миңа үрелдек.

Әй юлчы, туктасаң бер сусап,

Эсседән күләгә корырмын,

Сугарыр саф чишмә һәм юар

Күңлеңнән хәсрәтнең корымын!

      СИНЕ ЭЗЛИМ ҺАМАН

Сарылды җил йомшак чәчләреңә,

Тибрәтте ул йөрәк хисләрен...

Мәңгегәме сиңа кол мин, бәгырь?

Нигә моңлы караш, күзләрең?

Очрашуны көтәсеңме көн дә,

Мин еракта әле, читләрдә,

Өмет белән таңны уятамын

Һәм чарасыз калам кичләрдә.

Мәңгелекнең сүрән балкышына

Йөзне тотам, дөнья — файдасыз!

Бу тормышта язмыш аерса да,

Анда кавышуны табарбыз.

Сарылды җил маңгай чәчләремә,

Уятырга теләп йөрәкне,

Дәште кебек:

«Улдыр көтә сине!..»

Эзен эзлим,

Җанга кирәкне!


ҖАН КӨЙГӘНДӘ

Күңел тулып ташыса, җаным көеп,

Карамаса бу дөнья миңа сөеп,

Диңгез чыгып, бәхетсезлек кичерсәм,

Хәсрәт йөген калдырса өскә өеп,

Ничек яшим? Җаен табып, йөгереп

Көн кусам да ял табалмый, абынып

Маңгай тишсәм —
сугышкан, дип орышса,

Елап алам Туган якны сагынып.

Илдә торган — бәладән азат булып,

Минем кебек йөрмидер дөнья куып,

Ташла син хәсрәт җыюны, Дүсеми,

Үзгәрмәс бу дөнья кабаттан туып.


УЛ КӨТӘДЕР ХАТЛАР

Ул сагынып хатлар язганымны

Көтә торгандыр шул һаман да,

Ә мин аны читтән эзләп йөрим,

Таба алганым юк кайдан да.

Ай-йолдызлар белән кич серләшәм

Һәм кояшка дәшәм иртәдә...

Ул аларны бер дә күрмимени?

Очратмаммы бүген-иртәгә?

Утлы җанда минем хисләр дөрли,

Салкын уйда чәчләр чалара,

Әгәр аны эзләп таба алсам,

Күзләренә ничек карарга?

Үземдә бит гаеп, анда түгел,

Акланырга сүзем юк хәтта,

Ул сагынып хатлар көтәдер дә,

Сыяр микән җаным шул хатка?


      РИЗАЛЫК

Көләч йөзле, назлы сүзле җан-җанаш

Йөрәгеңне бәйләсә, ни диярсең?

Савыктырыр, шифа биреп таңнарда,

Диванадай болыннарга чыгарсың.

Бәйләм-бәйләм чәчәкләрне китердем,

Түшәгеңне гөлләр белән дә төрдем,

Сөен, бәгырь, будыр сиңа бүләгем!..

Күзең ачып, кочагыма үрелдең.

Сер сорама, аңла инде, үзең бел,

Яратаммы-яратмыйммы, үзең күр!

Синең алда табынган бу гасыйны

Кирәк, колым, кирәк, хуҗам, диеп йөр!


   ЯШӘҮ СЕРЕ

Күңелдә шик дөнья гаменнән,

Күзләремә пәрдә эленгән,

Ышанычсыз калган көннәремдә

Канатларым төшә иңемнән.

Югыйсә мин яшьлек белән тулы,

Галәмнәрне айкар көчем бар,

Әмма никтер буйдан тәбәнәк мин,

Торган җирнең уңы-сулы тар.

Нигә мине тилмертәсең, дөнья,

Бу сабыйда нинди үчең бар?

Ә ул дәшми, яннан узып китә,

Каплап китә җанның күзен зар.

Яшәү сере шушы булса кирәк,

Бөеклеге һәрбер бәндәнең,

Бәхет белән яшәп: «Мин — бәхетле!» —
Дигәне юк һич тә берәүнең.


ЙОСЫФ ЯЗМЫШЫ

Заман богавында җан иңрәде,

Дуслар саткан чакта очсызга...

Ни теләге иде җаһилләрнең?

Кабат кайттым шушы өч сүзгә:

Аллаһ, рәсүл, Коръән —

Төп таяныч,

Авыр чакта төгәл аңлыйсың!

Дуслык таләп иткән танышларның
Кызыктыра болар кайсысын?

Йосыфны да туганнары саткан

Очсыз хакка, бәя белмәгәч,

Замананың хакны табасы юк,

Булмый икән булып килмәгәч!

Хаклык эзлим...

Аллаһ, рәсүл, Коръән —

Өч таяныч сыңар дөньяма,

Очсыз хакка бүген мине сатсаң,

Иртәгә көн, берүк, оялма!


БӘХЕТЛЕ БУЛУ

Кайгы җыеп, хәсрәт ташып сыртта,

Гомернеңме кичтек диңгезен?

Җирен сөреп, шатлык игәр өчен

Җигәлмәдем бәхет үгезен.

Көч һәм куәт юк идеме миндә?

Юк идеме беләк ныклыгы?

Сагышына, хәсрәтенә салды,

Шушыдыр ул язмыш шуклыгы.

Мин таләптә була калсам бүген,

Җир һәм күкләр тетрәп куймасмы?

Тетрәтерлек ни эш кылганың бар,

Сөйрәп йөреп булыр-булмасны?

Бәхет үгезенә тормыш җиккән

Килсә баһадирдан буласың,

Яшь чагыңнан синең бар барлыгың
Көн вә төндә максат яуласын.


ДӨНЬЯ ХӘЛЛӘРЕ

Аңламасаң, диләр, бу дөньяны,

Танытачак мәгәр бер көндә,

Мин — фәләннең улы фәлән, диеп

Әйтәлмичә калдым иркемдә.

Хәзер, менә, дөнья арбасына

Тагылдым да сөйрим сөйрәлеп,

Чыбыркысы сыртны уеп үтсә —
Чүгәм җиргә, маңгай терәлеп.

Нигә шулай авырдырсың, дөнья,

Нигә кыен тормыш сукмагы?

Бәхетемнән авыз ит, дип сузса,

Иренемә дә ул йокмады...

Аңлыйм сине, аңлыйм бугай, дөнья,

Инде ничәнче кат таныттың,

Барчасы да һаман гел исемдә,

Тик син генә мине оныттың.


МОҢ-ЗАРГА ТӨШҮ
Мин чигендем беркөн, юкса үзем

Җиңеп кенә барган чак иде,

Пакь хәлендә булган бу төз бәдән

Бөкерәеп кара күлмәк киде.

Мавыкмаска тиеш идем артык,

Игътибарны биреп юк-барга,

Дөнья мине ташлап китәр, диеп

Бирелмәскә шушы вак зарга?

Яшен чалган кебек яндым-көйдем,

Өзгәләнде үзәк кайгыдан,

Дусларның да һич файдасы тимәс,

Мәхәббәттән кемнәр айныган?


    СЫНАЛУ

Мин сыналдым, бәхет сынадымы,

Әллә инде бәхетсезлегем?

Ялгышмаска тиеш идем, беләм,

Сизми калдым вакыт тизлеген.

Бала түгел, күптән йөрим ирләр

Исемлегенә дә кертелеп,

Әмма җаным һаман сабый әле,

Көлсәм-еласам да ертылып.

Ватык җанлы меңме нарасыйны

Ир ясады тормыш һәм ясар,

Әллә миңа көче җитмәдеме?

Өяме ул өскә шуңа зар?

Буйсынмаган бәндәләрне тормыш

Сыный, сыга, сынын сындырып,

Аңа килеп баш игәннәр күптән

Йөри инде муен-сын торып.

       СӨЯ ИДЕҢ
Сөя идең, белә идем,

Белә идең серемне,

Үзәкләрем өзелгәнне,

Алла күреп үзеңне.

Ни буласын алдан белеп,

Күзеңне яшькә төреп

Әйтә идең, йөрәгемне,
Бәгырьне телеп-телеп:

«Җилләр каршы иссә безгә,

Сынатмассыңмы, иркәм?

Ятлар араларны бозса,

Адашмассыңмы, иркәм?»
Ялгышмас кебек идем шул,

Йөрәк, дип, маяк кебек,

Канаты сынган кораб мин,

Кыя-ташларга килеп.

     ТАЯНДЫРМЫЙ

Аяныч бу тормыш,

Куаныч бу тормыш...

Актан чыгып, керәм карага!

Каралардан каралам да

Тагын

Килеп керәм ике арага.

Акка тарта күңел,

Пакькә тарта...

Ә аклыкның беләм сыйфатын,

Ап-ак кышлар ничә тапкыр сугып

Екты-китте, алып сихәтем.

Аянычтан куанычны эзлим,

Куанычта табам аяныч,

Имгәнгәндә — иминлегем эзлим,

Тормыш, диләр, түгел таяныч!


БУ КАДӘР ДӘ...

Ул кадәр сагынмасаң,

Мин сагындым шул кадәр...

Кайда икәнсеңдер үзең?

Белмимен генә мәгәр.

Белә калсам, тоташтырып

Ерак булган араны,

Көне-төне синең янга

Йөрер идем, бел аны.

Монда мине нәрсә тота?

Зөһрәсез калган аймы?

Бәлки шунда табалырбыз

Электә булган җайны?

Мин җылымны таратмадым...

Син ничектер? Барыбер!

Язны китергән идең шул,

Май кары — җан зарыдыр.

Ул кадәр син сагынмасаң,

Мин сагындым зарыгып,

Кайдалыгыңны белдер син,

Киләм-җитәм бар булып!


ТӨНГЕ ЧАКЫРУ

Тәрәзәмнең тупсасыннан

Сыпырып үтте ай кулы,

Күреп алды, миңа таба

Сузылды якты юлы.

Тәрәз төбе — куак-куак,

Сиреньнәр томан эчә;

Чык, ди, әйдә, сөйләшәбез,

Килдем, ди, сиңа ничә!

Кичә дә чыга белмәдең,

Бүген дә ялгыз башым,

Мәхәббәтемне кайтарма,

Кочакларыңа ашыйм!


ГӨЛ БЕЛӘН ЯЗ

Мин сине гөлләргә тиңләп,

Үзем коштай сайрадым,

Тормышымның шатлыгы һәм

Бәхетедәй карадым.

Син дә шулай изге җан бул,

Йөзгә оят каплама,

Шушы кош нигә сайрый, дип

Читкә кума, каргама!

Мин әле сиңа булырмын

Кояшың, якты көнең,

Син дә шул кояшта үскән

Гөлем була күр, җаным!


ИЗГЕ УЙ

Уй — йөртә, сикертә һәм очырта,

Калдырмый бер урында, 

Капылт йөртә...

Син дә торма бер читләрдә таптанып,

Китсен әле саф хәтерең яңарып,

Исеңә ал:

Мин бар, мин бар дөньяда,

Җилкәнең мин, корабың мин

Бу тормыш-дәрьяда!


ГАЛИМ ӘФӘНДЕМ

Хыялландым бу дөньяны аңларга,

Аңлатырга, җаһиллектән сакларга,

Кешелекнең хакын шулай акларга,

Әмма күзне бутадылар ак-кара.

Дүрт тарафы мең булып килде алга,

Төсләр  сүнде, буталды, мин качарга

Урын эзләп уң-сулга йөгергәндә,

Мәхшәрме, диеп саналдым үлгәнгә.

Ташладым бу хакыйкать эзләү юлын,

Яхшырак күрдем тыныч яшәү илен,

Яреп йөрде ишәк булып наданлык,

Акырып һәм хурлык кылып шул чаклык.

Аңладым, хөкем йөртте шулай Ходам,

Язмасын өчен бәндәсе хак юлдан,

Барчаны белер булсаң, сүзләр — хата,

Шуңа да бәндә һаман надан ята.

Кыямәттә барча хаклык күренер,

Бәндәләргә барча гыйлем беленер,

Ә хәзергә мин йөрим дөнья гизеп,

Гыйлем эзләп, фән сөйләп, китап төзеп.


ШИГЫРЬДӘН КИТҮ
Күңел тынды, шигырь килер җирдән

Хәтерләрем китте чайкалып,

Мин мәңгелек хөкеменә төштем —
Баштүбәнгә килеп, айкалып.

Белми идеммени сине, дөнья?

Дусларымнан дошман күберәк,

Тарих, сеңеп, өстен какса беркөн,

Күпләр очар чүбе кебегрәк.

Күңел тынды, мин шигырьдән качам,

Ә ул куа килә артымнан...

Ник соң мине сайлаган ул җирдә?

Нигә булдым шагыйрь затыннан?


МӘХӘББӘТ КИЧЕ

Ай шакыды синең тәрәзәңә,

Җилләр кереп ачты пәрдәсен…

Сихри кичтә мендәр кочып ничек

Берни булмагандай ятасың?

Йолдызларга йолдыз күзен кыса,

Серен сөйли кереп йөрәккә,

Төн буена кубыз тарта-тарта

Җырлый саранчалар еракта.

Сандугачлар, таң, дип ничә кабат

Саташтылар сайрап тирәктә,

Яшьләр узды урамнарны урап,

Ник йоклыйсың чумып түшәккә?

Йоклыймы соң, тынамы соң йөрәк?

Мендәр кочып елый ялгыз яр,

Ничек мөмкин, аның да гыйшыгы,

Сере итеп сөйгән назы бар!


КАДЕРСЕЗ КАДЕР

Ямең биреп нурландырсаң, әгәр

Күзләремнән үбеп-иркәләп,

Ничек әле ташлап китә алдың,

Юк-барлардан миңа үпкәләп?

Араларга салкын җилләр керсә,

Яз аеның чәчәк чагында,

Бирешмикче, юкса кышлар узды,

Кайнар идек суык кочагында.

Качышлымы уйный бу күңелең?

Әллә үртәүдәнме рәхәтең?

Сине сөйгән бу күңелем тапты

Үзәк өзелерлек җәрәхәтен.

Яз аеның ямьле чәчәк чагы,

Самимилек — ханы дөньяның,

Сер саклап та серсез калсаң мәгәр,

Кадерсезлек чолгар барча ягың.


МАКСАТ ТАЯГЫ

Һәркемнең дә бу дөньяны аңлау

Дәрәҗәсе бар һәм теләге,

Максатыңда гына алдашмаска,

Ә югыйсә, тиеш-кирәге!

Мин ялгыштым булса кирәк үзем,

Юл чатында тараф буталып,

Менә бүген югалдым да калдым,

Барган җирләремнән тукталып.

Кем чыгарыр фикер сазлыгыннан?

Кем күрсәтер кыйбла тарафын?

Үз аңыңа кулда таяк итеп

Тотынмасаң, кая барасың?

    ТОРМЫШ КУАНЫЧЫ

Ул мине ничек яратса,

Мин шулай аны сөйдем,

Хисләр кабынган учакта

Дивана булып көйдем.

Мәҗнүн хәлләрен төшендем,

Үземне уйламадым,

Югалмасын нур күземнән,

Сыктадым, еламадым.

Бу сагыш мине ташласа,

Бозылыр тормыш яме,

Син минем канатларымдыр,

Мин синең язмыш гаме!

    ГЫЙЛЕМ ЭЗЛӘҮ

      *Экспедицияләр истәлеге 




Бәхетне юллар юрады,

Юрады, еламады,

Елмайган чагы булдымы —
Табанны яламады.

Ямадым кичен киемне,

Көндездә җилдә калдым,
Яңгыры белән сыйлады —

Гаепсез җәза алдым.

Ил буйлап йөретте гыйлем,

Эзлә, дип, тап син үзең!

Үземне югалту аша

Таптым гыйлемнең үзен.


КӨРӘШ

Бармы, дип сынаса заман,

Синең көч һәм куәтең?

Мескенгә калма дөньяда,

Ку алга таба атың.

Бар кылгач сине җиһанда,

Юкка түгел, сере бар,

Авызга кабар икмәкне

Тир түгеп һәм сөреп ал.

Алдатма һич бу вакытка,

Эш калдырып иртәгә;

Сынаган заманның үзен

Киптер элеп киртәгә.


КАЛДЫРМА

Сине уйлап, хисләр ташкынында

Яна йөрәк ярсып ашкынуда,

Мин мәңгелек сөю ялкынында,

Калдырма син ятка мине, бәгырь!

Исемеңне йолдызлардан укыйм,

Төн-көннәрдә сине генә уйлыйм,

Синең өчен яшим, җырда көйлим,

Калдырма һич ятка, берүк, бәгырь!

Бар дөньяда язгы балкыш бүген,

Кояш нуры белән тулды күңел,

Хәлләремне генә аңла үзең,

Калдырма тик ятка мине, бәгырь!


  БАРЛЫГЫМ

Мәңге шулай тыныч кына агар

Чишмәләрдән чыккан бу моңнар,

Мин үзем дә чишмә моңнарыннан

Яралган бер бала,

Саф таңнар

Шаһит иде минем барлыгыма,

Юклыгыма кеше алдында,

Син үзең дә чишмә суларыннан

Минем хакта хәбәр алдың ла!     



Э Ч Т Ә Л Е К

� Сђпђй — велосипед (ќирле сљйлђм сњзе).


� Апбара — алып бара.


� Кафесен — читлеген.

